
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	 

	Оросын нэрт зохиолч Анатолий Рыбаковын зохиол бүр өөрийн гэсэн өнгө аяс, өвөрмөц шинж чанарыг агуулсан байдаг. Түүний “Арбатын хүүхдүүд” роман нь Оросын (1934— 1943) хэлмэгдсэн сэхээтэн залуучуудын эмгэнэлт хувь заяаг олон түмэнд ил гарган харуулж, хэдэн арван жил нууцлагдмал байсан чулуун хэрмэн ханыг нурааж чадсанаараа онцлог юм. 

	Анатолий Рыбаковын хувьд “Арбатын хүүхдүүд” роман нь түүний хувь заяаны түүх юм. Тэрээр сурвалжлагчдад өгсөн нэгэн ярилцлагадаа: “ Зохиолын гол дүр болох Саша Панкратовын тухайд хэлэх хэдэн тайлбар байна. “Арбатын хүүхдүүд” нь амьдралын намтарчилсан түүх юм. Би юу хэлэх гээд байна вэ, гэхээр зохиолын гол баатрын амьдралд тохиолдож байгаа үйл явдлууд нь миний амьдралд тохиолдсон зүйлтэй таарч байгаа юм” гэжээ. Ийнхүү зохиолч, гол баатрынхаа дүрээр өөрт тохиолдсон бодит үйл явдал, сэтгэлийн хөдлөл, шаналал, азгүйдэл, эмгэнэлээ илэрхийлэн гаргасан байдаг.

	Арбат1 нь зохиолын хэд хэдэн зангилаа болж байгаа ч гол утга санааг төлөөлөхгүй нь мэдээж. Харин зохиолын гол зангилаа нь түүх юм. Романы гол зорилгыг зохиолч: “Энэ романд тухайн цаг үеийн баримтат үйл явдлыг хүүрнэн өгүүлэх нь хамгаас чухал байлаа: нэг талаас Москва хотын шинэчлэгдэн өөрчлөгдөх амьдралын хэв маяг, дүр төрх, нөгөө талаас аймшиггүйгээр эдлэх эрх ямба, төрийн эрхийг гартаа авах хязгааргүй шунал, улс төрийн гажуудлыг харуулахыг хүсэж байлаа” хэмээн тодорхойлсон байдаг. 

	Хэдийгээр романы гол баатрууд энгийн хүмүүс байдаг ч, Арбат нь тэдний оршин суугаа орчин юм. Хүмүүс энэ ертөнц дээр оршин тогтнож байгаа цагт тэдний амьдрал хоорондоо салшгүй холбоотой байдаг... 

	 

	 

	 

	 

	 

	 

	 

	
ГУРАВДУГААР ХЭСЭГ

	 

	1

	 

	Ангара өгсөөд Кежмаас дээш арван хоёр километр зайтай байдаг Мозгова тосгоныг Сашад нутаг болгон зааж өгчээ.

	Сайхан байр таарав. Юм юм нь хүрэлцээтэй том байшин. Гэрийн эзэгтэй бэлэвсэн авгай том болсон хоёр хүүтэй. Цэрэгт алба хааж байгаад энэ нутагт ирж суурьшсан нэгэн эр энэ авгайнд бас сууна. Тухайн үедээ хоёр хүү нь тэр хүнийг гэр бараа, мал аж ахуйд давхар эзэн гарна хэмээн эхтэйгээ гэрлүүлээгүй юм санж. Одоо мал ахуйгаа хамтралд өгчихсөн, гэвч сайх цэрэг ууж согтуурмагц урьдын гомдол нь сэргэж бууралтаж яваа үс нь арзайсан час улаан амьтан тосгон дундуур хэрэн гүйж, дагавар хоёр хөвүүнээ ална хядна гэж харайлгадаг боловч цаад хоёр нь өөрийг нь барьж аваад пүнзэнд хийж нойроо авч согтуу нь гартал түгжээд орхичихдог ажээ.

	Бага хүү Василий гэж сийлмэл царайтай гэлтэй сайхан залуу. Энд ёс журам гэж задгай болохоор тосгоныхоо бараг бүх охидтой энгэр зөрсөн нэгэн аж. Гэртээ үүрээр орж ирэх юм уу, эсвэл бүр үзэгдэхгүй. Саша түүнийг харах нь тун ховор, хааяа тааралдвал Василий өөдөөс нь чимээгүй инээмсэглэн харна. Нэг их юм ярихгүй ч гэсэн нөхөрсөг хандаж байгаа нь мэдэгдэнэ.

	Том хүү Тимофей нь охид бүсгүйчүүлийн явдлыг огтхон ч сонирхохгүй, үдэш орой гудамжаар сэлгүүцэхгүй, гагцхүү гэртээ хононо. Сашагийн өрөө рүү дур мэдэн орж ирж, энэ юу юм бэ, түүгээр яадаг юм бэ?.. гэсэн маягтай юм хумыг нь сонжино. Гэхдээ дуугарахгүй, сэжиглэж үл итгэсэн янзтай харна. Ийнхүү эрээ цээргүй байгаад Саша дургүй нь хүрдэг боловч Тимофейг тэвчиж, асуусан болгонд нь ёсчлон хариулна. Яая гэхсэн билээ, ийм л ардууд юм чинь! Хүчирхэг агуу их ард түмэн боловч одоо хэр харанхуй бүдүүлэг чигээрээ байгаа болохоор Саша оросын аливаа сэхээтний адил энэ байдлын бурууг өөртөө тохдог билээ.

	Саша нэг удаа Тимофейтэй өвс хадахаар арал руу явжээ. Мань хүн хэдийгээр өвс хадаж чаддаггүй ч гэсэн туршихаар шийдсэн юм байж. Саша завиа сэлүүрдэж Тимофей хошуун дээр нь суугаад залуурдаж явав. Завины ёроолд хоёр хадуур, нэг гуранз, ялааны хоёр баг хэвтэнэ. Морины сүүлээр хийсэн болхи баг нь Тимофейнх, нөгөө торгомсог нь Соловейчикийн зөвлөсний дагуу Канскаас худалдаж авсан Сашагийн баг аж. Тимофей Сашагийн багийг ажиглаж хараад, 

	— Хотын та нарт ч байхгүй юм гэж даанч алга аа, гэтэл хөдөөгийн бид нарт чинь юу ч байхгүй, үзсэн харсан юм ч гэж ер алга, тэгсэн мөртөө та нар л бидний хүзүүн дээр сууж байх юм гэв.

	Тимофей нэмүү өртгийн онолыг хээгүй байдлаар тайлбарлах мэт материаллаг үнэт зүйлийг Тимофей бүтээж байна, тариачид бүтээж байна, харин Саша болон тэр мэтийн хүмүүс бол юу ч бүтээдэггүй гэж байх шиг Сашад санагдав. Тэрээр голын салааны урсгал ширүүн байсан тул завиа арлаас доогуур алдчихгүйн тулд хамаг тэнхээгээрээ хүчлэн сэлүүрдэх зуур тэгж боджээ.

	Гэтэл Тимофей, 

	— Та нарыг бидэнд лай хурааж нааш нь цөлж байна, та нар бол бидний хөлс, цусаар амьдарч байгаа улс гэж нэмж өгүүлэв.

	Саша хариу хэлсэнгүй. Юу хариулж чадах сан билээ? Тимофей юмны учрыг олох сон гэж байгаа бол өөр хэрэг... Гэтэл тийм бодол даанч алга. Түүний хувьд бол Саша зүгээр л эрх мэдэлгүй цөлөгдмөл хүн, тэгэхлээр дооглож зугаагаа гаргаж бололгүй яах вэ. 

	— Айчхав уу? Хулчийчхав уу? Хадуураар ганцхан татчихаад ус руу хаячих минь, чи муу тэгээд л бараа сураггүй алга болно шүү дээ! хэмээн Тимофей хямсайн тамшаалж, – Тэглээ гэхэд надад юу ч наалдахгүй, аглаг ой руу зугтчихсан гээд л хэлчихнэ. Та нар бол муусайн эсэргүүчүүд, троцкистууд, хэн та нарыг нэхэх юм бэ? Шаар минь! гэв.

	Саша сэлүүрдэн эрэг рүү дөхөж ирээд ус руу бууж завиа татахад Тимофей бууж туслахын оронд хошуун дээр суусан чигээрээ хямсайж жуумалзан байснаа Сашаг завиа бүр эрэг дээр татан гаргаад гинжээ хаямагц сая газар луу бууж ирэв. 

	— Чи намайг тэгээд живүүлчихгүй яагаа вэ? гэж Саша асуув. 

	— Донгосоод байвал дуртайяа живүүлчихнэ шүү гэж Тимофей занав. 

	— Живүүлээгүй чинь тоогүй юм болж дээ. 

	— Яагаад тэр билээ? 

	— Яагаад гэвэл би одоо чамайг ална гэж Саша өгүүлэв.

	Тимофей нэг алхам ухар тусаж, 

	— За за, битгий дэмий ярь! гэв.

	Газрын мухарт байгаа эл хуль арал. Энэ арлын гүн рүү хэдэн хүн өвс хадаж байгаа. Ялаа шумуул бужигнан шунгинахаас өөр ямар ч анир чимээ энэ гол дээр алга. Орчлон ч алга, хүн төрөлхтөн ч алга, гагцхүү мань хоёр л байна, гэм нүгэл хийсэн хүнд шанг нь хүртээх цаг яг мөн.

	Тимофей Сашагаас хараа салгахгүй зугуухан ухарч байснаа ганцхан эргээд завь руу, хадуур луугаа харайлгачхав. Саша хөөж очоод нуруу нь цохиход цаадах нь ус руу ойчлоо. Тэгээд өндийж ирээд эргэж харахад нь Саша нүүр лүү нь хүчтэй дэлсэж Тимофей дахин ус руу ойчсоноо ус үсчүүлэн эрэг рүү зүтгэлэв.

	Үгүй ээ, мань хүн Тимофейг алахгүй, энэ муу хүний адгаас болж өөрийгөө баллахгүй. Тимофей босож зүрхлэхгүй Саша руу хулчийн хараад эрэг дээр хэвтэж байна. Өөдгүй новш!

	Ай яасан ч гунигтай орчлон бэ...

	Саша завь руу очиж хадуур, гуранз, Тимофейн багийг авч хаяад тосгоны зүг сэлүүрдэж гарав.

	 

	Саша өөр айлд суухаар шийдсэнээ оройн хоолны үеэр хэлэв. 

	— Манайд байхад тусгүй байна уу? хэмээн нөгөө хөгшин цэрэг асууснаа, 

	— Тимошкаг сургаж өгсөн чинь тун сайн байна. Ямар ч хүнээс айж ичихээ мэдэхгүй, хэнийг ч бай айлгаж сүрдүүлэхийн өмнөөс төрсөн мэт мангар амьтан байгаа юм. Харин чи ч сайхан чийтэй, тэнхээтэй эр байна. Васькатай яв, эндхийн хамаг охид үүнийх юм чинь ганц нэгийг чамд өгч магад гэв. 

	— Нөгөө багш хүүхэн наадах руу чинь нүд хаяад байгаа шүү хэмээн Василий инээд алдав.

	Тимофей хэн рүү ч харахгүй чимээгүй сууна.

	Уул нь сайхан байшин. Гэвч хэн нэгэн өстөнтэй цуг байна гэхэд ая тавгүйн гадна мань эр шиг хүний хувьд бол эгзэгтэй хэрэг. Саша маргааш өглөө нь юм хумаа шинэ байранд авчрав.

	Тэр модон байшин гал тогооноос гадна зочны багавтар өрөөтэй байсныг хөлслөхөөр болжээ. Энэ айлын эзэн өвгөн эмгэн хоёр түрүүчийн айлынхнаас ядмагдуу боловч боломжийн хоол унд залгуулж байв. Хамтралынхан ажиллах нь бага, хоёр хөгшин өдөржин гэртээ байвч ам мурийх нь үгүй, өвгөн нуруу атигар, яльгүй суунги учир эмгэн нь түүнийг “миний хазгар” гэнэ. Эмгэн пийшингийнхээ дэргэд тогоо шанагатай ноцолдож, өвгөн хашаан дотор ямар нэг юм засаж сүхний дуу хааяа гаргахаар өөр чимээ анир энэ гэрт байхгүй. Зочны өрөөнд саяхан мулз угаасан шалны үнэр хамар цоргиж цагийн эрхшээлээр харласан дүнзэн ханан дээр Ленин, Калинин хоёрын хөргийн хажууд “Нива” сэтгүүлээс хяргаж авсан задгай сүйх тэрэгтэй хааны халуун ам бүлийн зураг өлгөөстэй байна.

	Өвгөн заримдаа өдөржин эзгүй яваад орой эргэж ирнэ. Хамтралдаа юу хийв? гэж асуухад, 

	— Хий гэснийг нь л хийлээ гэж хариулна. Хамтрал гэдэг бол эндхийн хувьд харьцангуй ухагдахуун. Хамтралжуулалт энд бусад мужаас хожуу эхэлсэн, гэтэл Сталины “Амжилтаас толгой эргэх” гэдэг өгүүллийн дараагаар хамтралууд бүрмөсөн задран унаж дахин эмхлэн байгуулах ажил мөн л жил хагас, хоёр жилээр хоцорсон ажээ. Ер нь эндхийн юуг нь хамтралжуулах юм билээ дээ? Тариа боловсорч гүйцэх хугацаа бараг байхгүй учраас дөнгөж ам бүлээ тэжээх төдий ургац авна. Гэтэл энэ тариаг нь эздээс нь хураагаад авчихлаа гэхэд түүнийгээ зургаан зуун километр газар чаргаар зөөх буюу Ангарын харгиа боргиогоор салаар авч явах арга даанч байхгүй. Мал юу сан билээ? Айл болгон арваад үнээтэй гэвэл тосгоны хэмжээгээр хоёр мянган толгой үхэр, түүнээс гадна мянгаад адуутай байсан. Түүнийгээ нийгэмчилж хөөгдсөн нударганчуудын хашаа хороонд тууж аваачсан, гэтэл эндхийн өвөл хахир хатууг ч хэлэх уу, хамаг малынхаа тэн хагасыг үхүүлчихсэн ажээ. Үлдсэнийг нь айл айлд тарааж өгсөн, гэхдээ аминд нь буцааж өгсөн биш хамтралын мал чигээр нь тараажээ. Гэтэл сүүгээ хааш нь хэнд тушаах вэ? гэдэг асуулт гарч. Сүүний үйлдвэр ч байхгүй, цөцгий цохих газар ч байхгүй. Кежма руу дарга нарт зориулж зөөх хэрэг үү? Харин дарга нарын тооны хувьд гэвэл харсаар байтал шингэрч байгаа малын тоотой жишихийн аргагүй түргэн өсөж байгаа билээ. Ингээд үлдэж байгаа гол юм ан гөрөө. Хамниганчууд руу очих, Ванарава явах гол зам чухам энэ Мозговаас эхэлдэг юм санж. Хамтралжуулахаас өмнө хэрмийн арьсыг “Ангийн үс бэлтгэх газарт”, хоршоонд тушаадаг байсан юм. Гэтэл одоо хамтралд тушаах юм гэнэ, тэгвээс хамтрал өртөөнийх нь хагас хувийг өөртөө суутгаж авна. Ингэхлээр яах вэ? Анчид ангийнхаа үсийг нуун дарагдуулж байгаад хамниганчуудад зардаг болжээ. Тэндхийн бэлтгэлийн газар бүтэн үнээр нь авдаг учраас тэр.

	Ангийн үсний тоо хэмжээ буурчихсаныг төвийнхөн хоёр жил орчмын дараа сая ухаарчээ. Уул нь валютын түүхий эд шүү дээ! Тэгээд комисс явуулж баахан яриа хөөрөө болсны эцэст хамаг хэрэг газар тариалангаас болж байна, газар тариалан таваарын бүтээгдэхүүн өгөхгүй, улсад ямар ч ашиггүй мөртөө анчдыг тэр ажлаас нь хөндийрүүлж, гагцхүү хор хүргэж алдагдал учруулахаас өөр юм алга, тийм учраас энэ нутгийг газар тариаланд таарахгүй, зөвхөн ангийн үс олборлохоор төрөлжүүлнэ хэмээн тунхаглаж тариа будааг хамниганчуудад зөөдгийн нэгэн адил газар тариалангийн өөр районуудаас зөөж байхаар шийджээ.

	Гэтэл өөрсдийг нь тариа тарихыг хориглосон хэр нь зөөж авчирч өгөхөө мөнөөхөн мартчихсан тул нөгөө анчид маань одоо болохлоор ангийнхаа үсийг хамниганчуудад гурил, будаанаас гүйлгэх болжээ. Тэгээд дарга нартаа хэрэм хойшоо дүрвэж нүүчхээд байна, тийшээ хүрч очих гэсээр байтал гурван долоо хоног өнгөрөх юм, очсон хойноо шинэ нутагт өвөлжөөний байр барих хэрэгтэй, гэтэл тэр байрыг нь нөгөө хамниганчууд эвдэлж нураагаад бараг л буудалцахдаа хүрэх нь халаг юм болж байна хэмээн өөрснийгөө зөвтгөнө. Үнэн хэрэг дээрээ бол хамниганчуудтай урьд хожид үзэгдээгүй ойртон нөхөрлөцгөөж ангийнхаа үсийг талх тарианаас төдийгүй ихэнхдээ спиртээс өгдөг болсон ажээ. Бэлтгэлийн газарт хамниганчуудад байхгүй юм гэж байх биш. Тэгээд л нийлээд архидаж гарцгаана.

	Улсад жилдээ зуун мянга хүртэл хэрмийн арьс тушаадаг, малаа бэлтгэж Эрхүү рүү туудаг, талх тариа, сүү сааль, загасны махаар өөрийгөө хангадаг байсан сибирийн бөглүү тосгон ан гөрөөгөө орхиж тариа тарихаа больж, малынхаа тоо толгой арав дахин бууруулчхаад Ангара орчмын бусад тосгон суурины хамт Алтай нутгийн тэртэй тэргүй өөрснөө ам хөдөлгөх юмгүй болсон тариачдын нуруун дээр мордчих нь тэр.

	Тэглээ ч гэсэн Ангарынхан гучаад оны эхний өлсгөлөнд хараахан өртөөгүй болой. Алс холын хаягдмал байдал бас үе уламжилсан чухамдаа бодит аж ахуй нь л аварсан хэрэг. Нэг талаас гол мөрөн нь тэжээсэн. Хадар, тул түрсээ шахахаар энэ нутаг руу дээшилж ирдэг улаан загас энэ тэр загасыг малгайгаараа хутгаад авсан ч болно, нөгөө талаас ой хөвч нь жимс мөөгөөрөө тэжээсэн. Бас хамтралын фермийг даруй гурав дахь жилдээ барьсаар байсан тул үлдсэн хэдэн үхэр нь хэдийн хамтралынх нь ч гэсэн айл айл дээрээ байсан болохоор мөн л амь зуулга залгуулсан. Тэжээвэр шувуу, ганц торойтой мэгж, мөн ноосны хэдэн хонь энэ тэр гээд хараахан нийгэмчлээгүй гэрийн амьтад нь муу юм үзүүлээгүй. Гол юм юу вэ гэхлээр, улсад тушаах юмны төлөвлөгөө байхгүй, ангийн үснээс өөр бэлтгэлийн төлөвлөгөө байхгүй билээ. Ангийн үснийх нь төлөвлөгөөг ч гэсэн жилээс жилд бууруулсаар бүр сүүлдээ энэ районыг газар тариалангүй төдийгүй ан агнуургүй бүс болгож санаа амарчээ. Тэгээд сүүний аж ахуйн район болгон тогтоож, Кежмагийн хамтрал хооллож ундалж гүйцэхээ болиод байгаа районы дарга нарыг өдөр бүр шинэ сүүгээр хангаж байх үүрэг оноожээ. Мозгова сүү нийлүүлэх үүргийг ёсчлон биелүүлж байв. Хоёр мянган үнээнээс нь хоёр зуу үлдсэн болохоор үүнд нэг их түвэг байсангүй, тэргэн дээр арван бидон сүү тавиад явуулчихна. Тэгээд л болох нь тэр.

	Сашаг ирэхэд тэр тосгон хараахан тартагтаа тулаагүй байжээ. Мөнгийг юм гэж тоодог байсан учир тэрээр байр, хоолны өртөгт гэрийн эзэнд хорин рубль төлнө. Заримдаа нийгмийн сүүний машин засахдаа бүтэн хувин цөцгийтэй ирнэ.

	Тэр сүүний машин нь задалж цэвэрлэхэд тун ярвигтай, өнгөрсөн зууны сүүлчээр үйлдвэрлэсэн шведийн “альфа— С” хэмээх олон давхар дийзтэй машин. Саша гурван жилийн өмнө үйлдвэрлэлийн дадлага хийж байхдаа сүүний машиныг мэддэг болсон ажээ. Тариа хураах ажлаар автомашины цуваа хөдөө явуулсан юм санж. Хөрөнгөө хураалгасан нэг нударганаас сүүний машин үлдсэнийг ажиллуулж мэдэх хүн огт байсангүй. Авто цувааны механикч эр машиныг задалж цэвэрлээд буцааж угсарчээ. Саша тэгэхэд сониуч зан гарган бас задалж угсарч үзсэн нь одоо ийнхүү хэрэг болжээ. Энэ машин хуучирсан гэдэг учиргүй, гол тэнхлэгийнх нь эрчлээс бүр элэгдчихсэн, эм эрэг нь дөнгөж тогтох төдий байжээ. Эрчлээсийг нь шинээр зоръё гэхэд даанч багаж байхгүй. 

	— Сүүнийхээ машиныг Кежмад аваачиж шинэ эрчлээс гаргуулбал таарна гэж даргадаа хэлээрэй, эс тэгвэл энэ чинь нураад ойчно шүү гэж Саша сануулдаг байжээ.

	Гэвч даргад нь энэ сүүний машинтай ноцолдож байх зав байхгүй байсан юм уу, эсвэл хамтралын авгай нар Сашагийн хэлснийг түүнд дамжуулдаггүй байв уу!

	Сүүний машин бол нөхөртэй авгай нарын зугаагаа гаргадаг ганц газар. Сүүний машин дээр очоод ирье гэдэг бол гэрээсээ ганц цаг ч болох нь ээ хөндийрч, сүүгээ машиндах ээлж болтол амны зугаа гаргана гэсэн үг бөгөөд арга барагдам хувь тавилантай хүнд амсхийх гэгээ болдог буй заа. Энэ нутгийн хүүхнүүд тарианы талбай, ногооны хашаа, мал ахуй, гэр орон, ус унд гээд хамаг ажлыг үүрдэг улс. Жинхэнэ ангарын харчуул бол аливаа ажил, ялангуяа гэр орны ажлыг ад үздэг анчид, тэнүүлчид билээ. Эндхийн бүсгүй хүн хорин насандаа чөдрийн адуу, гучин насандаа адасга болдог гэж Соловейчикийн хэлсэн үнэн байна. Бүсгүйчүүдийн нар гардаг үе бол хүнтэй суухын өмнөх арван гурваас арван зургаан насны үе. Хэдийгээр охид гэр орны болон хамтралын ажлыг яг томчуултай адилхан нугалдаг ч гэсэн орой нь гудамжнаа гадаалах гэж нэг сайхан юм тэдэнд бий. Охид хоёр хоёроороо эгнэн дуулан алхацгаахад араас нь хөвүүд мөн хоёр эгнээ болоод гармони хуурчийн хамт дагацгаана. Тосгоны зах хүртэл яваад буцаж ирцгээнэ, тэгээд дахиад явна, тийнхүү бүрий буутал явцгаах бөгөөд эцэст нь хос хосоор өвсний хороо, үтрэмээр сарнин тархацгаана. Хожим эр нөхөр нь авгайгаа муучлахдаа хүрвэл чухамхүү онгон бүтэн байснаар нь мууг нь дуудна. Хүнтэй суухдаа тийм байна гэдэг бол охинцор байхдаа хүртэл хэнд ч хэрэгцээгүй байсан гэсэн үг.

	Тимофейг зодсон явдал санаснаас өөрөөр эргэж, цөлөгдмөл хүн нутгийн эрийг дэлсэхээс айсангүй хэмээн харин ч Сашагийн нэр хүнд дээшилжээ. Цөллөгийнхнийг аль эзэн хааны үеэс нааш өөгшүүлж муу зан сургадаггүй, хулгай хийх, ууж согтуурах, зодоон хийх энэ тэрд тосгоноороо нэгсэж байгаад шийтгэчихдэг байжээ. Дараа нь буруутай эзэн нь олдоно гэж байх биш. Гэхдээ тэд нар бол дандаа эрүүгийн ялтнууд байдаг байсан, улс төрийнхөн бол нударга зөрөлцөх нь үгүй билээ. Гэтэл энэ цөлөгдмөл бол нөгөө жинхэнэ Москвагийн хүн, элдэв мэх мэддэг учраас хэнээс ч айхгүй хэмээн хоршоочин Федя Сашагийн тухай яриа дэлгэж, аян хамтад өөрийнхөө боловсролтойг харуулахын тулд мэх гэхчлэн хүн мэдэхгүй үг ярих ажээ.

	Чухам Федягийн ачаар л Саша Мозговад таарчээ.

	Богучанын Дотоод явдлын ардын комиссарын газрын бүрэн эрхт төлөөлөгч нөгөө нойрмог лазан нөхрийг бодвол Кежмагийн бүрэн эрхт төлөөлөгч Алфёров гэдэг санаа зовмоор туранхай ч гэсэн галав шалавхийсэн хүн агаад тэрээр Сашаг сонжин хараад, 

	— Юугаар ирэв? гэж огцомхон асуужээ. 

	— Мозговын нэг хоршоочинтой ирлээ. 

	— Тэр чинь яваад өгсөн үү? 

	— Үгүй. 

	— Тэгвэл түүнтэйгээ хамт Мозгова руу явчих гэж Алфёров шийдвэр өгчээ. Нэгэнт хүн унаа олчихсон яваа юм чинь тэр чигээр нь явуулчихвал амар гэж бодсон бололтой.

	Кежмаас арван хоёрхон километр зайтай газар аж төрөх нь, түүнээс гадна сайн ч бай, муу ч бай эрхбиш танилтай боллоо гэж Саша ч бас сэтгэл ханажээ.

	Федя нэг орой Саша дээр ирж гадагш нь дууджээ. Нарийхан хөндлөн гудамд хураалттай гуалин дээр Лариска гэдэг батган нүүртэй, царай дортой салмал хүүхэн, Федягийн дүү Маруся гэдэг өргөн хавтгай царайтай, дөрвөлжин биетэй гэнэхэн бүсгүй хоёр сууж байв. Лариска онигор нүдээрээ хялалзан байх ажээ.

	Федя Ларискагийн хажууд гуалин дээр суух зуур, 

	— Манай дүүгийн тэнд суу гэж Сашад өгүүлэв. 

	Маруся Сашаг харж зэрэгцэж суугаад миний мөрөөр тэвэр л дээ, зөөлхөн мөр байгаа биз дээ, бас сайхан зузаан цээж байна, дулаацаж болно шүү гэсэн маягтай найр тавин инээмсэглэв.

	Гэвч мань эр ямар ч атугай зайдуухан суув. Жаахан биеэ бариад байлаа. Богучанын Лукешка бол цаанаа л нэг өсөж яваа насны сэргэлэн зантай, аль нэг байдлаараа Катяг санагдуулам, ичих зовох юмгүй гэнэхэн янзаар тоглож байсан билээ. Тэрээр энэ бүдүүн дөрвөлжин хүүхэнтэй юу ярихаа мэдэхгүй байв. Ер нь ч үүнд юм ярихын хэрэггүй, үг дуугүй өвсний хороон дотор ойчоод өгөх амьтан байх...

	Гудамжнаас дуу дуулах, гармони хөгжим эгшиглэх сонсогдоно. Зида буюу Нурзида Газизовна гэдэг хорин тав, зургаан насны татар багш эмэгтэй явж өнгөрөв. Эндхийнхэн түүнийг Зина, Зинка гэх агаад сурагчид нь Зинаида Егоровна гэнэ. Саша болон түүний шинэхэн танилуудын сууж байгаа гудамжны түүгээр тэдэн рүү хараад зугуухан явж өнгөрчээ.

	Маруся цайлган сэтгэлээр инээмсэглэн, 

	— Чамайг хайж явна гэж Сашад хэлэв. 

	— Намайг байдаг нь юу билээ? 

	— Нүдэнд нь тусаж л дээ. Би чамайг уулзуулаад өгөх үү?

	Надад дургүй байгаа бол өөр хүүхэн ав, би өөрөө хүргээд өгье гэж байгаа мэт Марусягийн энэ хар муу санаагүй илэн далангүй зан Сашад аятайхан санагджээ. Гомдох санах юмгүй санаа амар юм даа. 

	— Хэрэггүй ээ гэж мань эр хариулав. 

	— Юу нь дэмий байна? 

	— Дэндүү туранхай байна гэж Сашагийн өмнөөс Федя хариулав. 

	— Тэгсэн ч гэсэн хотын даашинзтай, торгон өмдтэй байна шүү дээ гэж Лариска ярианд оров. 

	— Гэтэл тэр өмдний цаана дан яс бий гэж Федя зөрөв.

	Тэгээд босож суниав. 

	— Лариска, явъя, бин маань хөрчихнө. 

	— Би хүрэмдээ боочихсон, халуунаараа байгаа. Лариска хашаан дотор явж байхдаа, 

	— Та нар саравч руу гарч бай, би бингээ аваад ирье гэв.

	Тэд нар модон шатаар авирч өвсний саравч дээр гарцгаалаа. Нэг жил өнжсөн өвсний үнэр ханхална. Сартай тунгалаг шөнө Марусягийн дугариг царай гэрэлтэн Сашад амьсгаа нь хүртэл сонстон, хүлээсэн харц нь мэдэгдэх шиг болов. Федя саравчны нуруун доогуур тэмтрэхүйд гарт нь лонх гялсхийж, тэр даруй шилэн аяганууд харшилдлаа.

	 

	Саша энэ шөнийн явдлыг бүдэг бадагхан санаж байв. Лариска, Маруся хоёр жаахан уусан, харин мань эр Федягаас дутахгүйн тулд аяганы тэг дундуур цэвэр спирт уучихжээ. Тэгтэл хоолой түлчих шиг болж бушуухан усаар даруулж, борцолсон загас зажилж байсан, тэгээд цаашаа ааг орж, Москвагийнхан яаж ууж чаддаг тухай сайрхаж байсан нь санагдана. Тэгсэн чинь юу юугүй дэврэн хөөрч, тэнгэрт нисэхээс буцахгүйдээ хүрч гайтай хувь тавилангаасаа зугтан өөрөө өөрөөсөө зайлахын түүс болж, нэмж уух гэж спирт нэхэж байжээ.

	Федя шилээ өргөн дахиад спирт байхгүй гэдгийг харуулна.

	Дараа нь нэг мэдэхэд бөөлжиж байсан, гэхдээ өвсний саравч дээр биш өтөг бууц ханхалсан газар дээр. Федя, Маруся хоёр өөр лүү нь тонгойн царай нь цайвартан харагдаж, шанагатай ус шүд рүү нь мөргүүлж, бас хүзүү рүү нь ус хийж байсан. Мань хүн өндийгөөд нэг тийшээ явах гэж оролдсон, гэтэл дахиад л дотор муухайрч, тавьж түйхгүй огиулж гарсан. Алсын тэнгэрт одод гялалзан, энд тэнд ноход хуцалдаж, цаадуул нь мань хүнийг нэг тийш нь чангаацгаан өөрөө үлдэж цааргалан байсан, гэхдээ гэрийн эздийг сэрээхгүй, шившгээ тарихгүй хэмээн өрөөндөө цонхоороо мөлхөж орсон.

	Өглөө гэрийн эзэд ажилдаа явцгаах гэж байгааг сонссон боловч унтаж байгаа дүр үзүүлж байснаа тэр чигээрээ нойрсчхоод нэг сэрэхэд нь байшинд нэг ч хүнгүй байв. Босоод зоорь луу ороход газар доорх чийглэг сэрүүн агаар аятайхан жиндүүлэв. Тавиур дээрээс модон тагтай вааран аягатай цөцгийг авч дээшээ гал тогоонд орж ирээд алчуур дороос одоо хэр бүлээнээрээ байгаа зөөлхөн талхыг авч цөцгийдөө дүрж байгаад идэв. Тэгвээс бие жаахан тавирч тэгээд орой болтол нам унтаад үдшийн хоолон дээр босож ирэв. Гэрийн эзэд юу ч асуугаагүй гэсэн юу болсныг мэдэж байгаа гэдэгт Саша эргэлзэхгүй байв.

	Маргааш өглөө нь бие бүр хөнгөрөөд сайхан болчихсон хэр нь ямар ч урам байдаггүй. Федя, Маруся, Лариска энэ тэртэй тааралдахаас айж, тэдний доогтой харцтай учирна гэхээс ичингүйрч гэрээс гармааргүй санагдан, яаж байгаад тэгж гахай шиг болсноо ойлгож ядав. Хэтрүүлж уусны тухайд бол тиймэрхүү явдал байхыг алийг тэр гэх вэ, харин онгирч дэмий донгосохын тухайд бол хэзээ ч тэгж байгаагүй билээ. Гэвч тамхи нь дуусчихсан учраас хоршоонд очихоос өөр аргагүй болов. Федя түүнийг найрсаг инээмсэглэн угтлаа. За сайн уу? Толгой яаж байна? Дажгүй биз? Тэгвэл болоод явчих нь тэр! Тэгээд тамхи, чүдэнз өглөө. Бас өөрөө сурах заавартай гитар худалдаж авахыг санал болгов. Гурван ширхгийг ирүүлсэн чинь хамниган, сибирийн орос хоёроос гитар тоглодог хүн даанч алга. Саша гитар авсангүй, гэхдээ хожим тэр тухайгаа харамссан билээ. Тоглоод сурчихсан ч байх юм бил үү?

	Гудамжинд голоос ус аваад тэгнүүрдэн явж байгаа Марусятай тааралдахад цаадах нь юу ч болоогүй мэт ердийн байдлаараа инээмсэглэн уулзжээ.

	Тосгоныхон энэ явдлыг даанч тоосонгүй, мань хүн дэмий санаа зовсон хэрэг байжээ. Архи уусан хүн яадгийг мэдэхгүй хэн байх билээ. Түүнээс гадна нөгөө спирт нь хоршооных байсан, тэд үнэгүй юм гударсан учраас Федя хоёр хүүхэнд амаа хамхиж явахыг тушаасан юм санж.

	Сашатай энэ тухай ярьсан ганц хүн бол Москвагаас цөлөгдөж ирсэн гучин тав эргэм насны Всеволод Сергеевич гэдэг халзан толгойтой, төмсөн хамартай, нимгэн зэрмэгэр уруултай болохоор наснаасаа ахимаг харагддаг шөрмөслөг шуугдмал эр юм. Тэрээр үнэн цагаан сэтгэлээсээ инээмсэглээд юу эс тохиолдох вэ дээ... хэмээжээ.

	Тэр хүн юуны учир цөлөгдсөнөө эс ярина, ер нь энд тийм заншилтай. Цөллөгийнхөн замд явж байхдаа юмаа илэн далангүй ярьдаг боловч энд ирсэн хойноо бол гагцхүү зүйл ангиа л хэлнэ. Бараг бүх хүний зүйл анги тавин наймын арав.

	Всеволод Сергеевич цөллөгийнхөө хугацааг эхлээд Кежмад өнгөрөөж байсан боловч районы санхүүгийн хэлтсийн нэг албан хаагч хүүхэнтэй сэмбэгэнэсний учир Мозгова руу хөөгдсөн ажээ. Цөллөгийнхөнд энэ явдал хориотой байдаг учраас тэр. Энд ямар газар мундах биш дээ, Мозговаас бүр хол зуун километрийн цаана ч хөөчихсөн чадах байсан боловч Кежмад алба хаалгахаар үлдээжээ. Гэхдээ өдөр болгон хорин дөрвөн километр явган явах ёстой болжээ. Гэтэл тойргоос нягтлан бодогч ирүүлсэн учир Всеволод Сергеевичийг хавар албанаас нь халж одоо Мозговад мужаан хийх, өвс хадаж хураах, ногооны талбайн газар хагалах, хамтралын тоо бүртгэгч гэж Канскт курс төгссөн бандид туслах зэргээр хэдэн мөнгө олох болсны гадна загасны жижиг задгай тор барин шуудагтай гадуур явж тосгоныхны нүдийг орой дээр нь гаргана. Цаадуул нь дотуур өмд өмсөхөөс биш шуудаг гэж ерөөсөө үзээгүй болоод тийн гайхацгаадаг ажээ.

	Гэвч энэ хүн гагцхүү авгай хүүхнийг амьдрал хэмээн үзэж бүсгүйчүүлийн тухай илэн далангүй, ичиж улаймаар юм ярина. Нэг удаа Саша нүүрээ үрчийлгэн ярвайсхийхийг хараад, 

	— Чи бидний энэ насанд одоо юу үлдсэн бэ? Та энд юу хийе гэж бодож байна? Сэтгэлээ баярлуулах ганц юм бол хүүхэн, өөр юу ч олдохгүй. Комендантын газраас өгч байгаа юухан хээхнийг их юм гэж бодох хэрэгтэй. Эр хүн гэдгээрээ байсан цагт та хүн хэвээрээ байна гэсэн үг хэмээн элдэв гомдол саналгүй өгүүлжээ.

	Саша Всеволод Сергеевичийн ийм ярианд дургүй нь хүрдэг боловч түүнтэй нөхөрлөсөөр байв. Тэрээр хориод оны Москва, Сашагийн бага насны Москвагийн үг яриа, явган шог, цыганы уянгын дуу энэ тэрийг аль нэг байдлаар санагдуулдаг аж. Аятайхан баргил хоолойгоор “Аз жаргал минь өндөр өргөөнд байвч аливаа хүүгийн хөл хориотой өргөө юм...” хэмээн дуулна. Цаанаа л нэг эрх дураараа янзтай байх шиг санагддаг нь тэр үеийн хүнлэг чанарын илрэл байсныг Саша хожим ойлгожээ. Харин гучаад оны Москвагийн хүний янз ер эс мэдэгдэнэ. Үзвэл Москвагаас аль эрт гарсан бололтой. Тэрээр Сашагийн навс согтсоныг яаж мэдсэнээ хэлэлгүй духаа үрчийлгэн, 

	— Цаадуул чинь таны үерхэх хүмүүс биш. Багш хүүхнийг тогтож хараарай. Сайхан байж байгаа, боловсон байж байгаа хоёрыг нь! Тийм сайхан амьтан Ангарад хийсээд ирсэн байгаа юм даа гэжээ. 

	— Ийм бөглүү зэлүүд нутагт ирснийг нь би ч бас гайхсан шүү гэж Саша үнэнээ хэлэв. 

	— Хайр сэтгэлийн шуурганаас болоо биз дээ хэмээн Всеволод Сергеевич тосгуулан авч, – Гуч дөхөж яваа ганц бие хүүхэн, зүгээр ч үгүй дорно дахины хүүхэн ч ёстой бал бурам, ёстой тансаг цэцэг дээ... гэв. 

	— Тэр чинь татар хүүхэнтэй адилгүй юм байна билээ гэж Саша өгүүлэв. 

	— Сибирийн Татаарууд чинь бүр оросжиж орхисон улс, Тобольск, Томск, Кузнецкийн Татаарууд яг л оросууд, яг л сибирийнхэн гэсэн үг. Лалын сүсэг үү? Одоо ямар юмных нь лалын сүсэгтнүүд байх вэ дээ? Үнэн алдарт сүсэгтнийг хүртэл олоход бэрх болсон цаг!.. Гэхдээ үндэсний зан чанар, хэв маяг мэдээж хэвээр үлдсэн, ялангуяа хүүхнүүд нь эрийн боол, шударга үнэнч хэр нь омог бардам хань хэвээрээ байгаа. Цаадхын чинь харцанд хаан хүний янзаас юм бий шүү... Танд үнэнийг хэлэхэд намайг тоогоогүй. Яагаад ий? Хэн мэдэх вэ дээ? Харин та бол өөр шүү... Саша, үйлс чинь бүтэх болтугай! Аливаа юм улирч өнгөрдөг, харин хувь заяагаар амьдралд учирч явсан хүүхнүүд л сэтгэлд үлдэнэ. Түүнийг хөөцөлдөж зугаагаа гарга. Одоо цагт чинь ийм хүүхэн ховор шүү, та надад итгэж болно. Ийм хонгор Москвад ч гэсэн нэр төртэй шан болно гэж мэд хэмээн Всеволод Сергеевич хэлэв. 

	— Тэр хүүхэнд муу болж мэднэ шүү дээ гэж Саша өчив. 

	— Өөр багш олдохгүй юм чинь гайгүй гэж бодож байна. Бас түүнийг яг эргүүлж байгаа хүн байхгүй болохоор хов хүргэх тодорхой эзэн гарахгүй. Мэдээж олны өмнө сайрхаад байх албагүй л дээ. Их л сайндаа Савино юм уу Фролово руу нутаг заагдана биз, тэр дайны үнэ өгөхөд ам баримгүй бүсгүй.

	 

	Тосгоны салбалзсан урт хормойтой банзалтай, өргөн шанаатай, хөл нүцгэн, бахимхан бүсгүйчүүлийн дэргэд хот газрын бариу оготор даашинзтайдаа болоод жижигхэн охин шиг харагдах намхан туранхай Зида харь нутгийн өмгөөлөл ивээлгүй амьтан шиг санагдана. Хичээл номыг цаг дэмий нөхцөөсөн хэрэг, сургуулийг бөөн хар дараа гэж үздэг хөвчин тайгын бөглүү тосгонд явуулаар ирсэн, ганц бие хөөрхий багш эмэгтэй.

	Тэрээр Сашаг мухлагт байхад тийшээ орж иржээ. Санаандгүй орсон хэрэг бус байж. Борхон нүдээрээ эгцлэн харахуйд харц нь сэжиг ажиггүй даруухан хэр нь яльгүй хааш яаш янзтай ажээ. Санаа тавьсан байртай ялдамхан инээмсэглэнэ. Тосгоныхон бүгд л хоорондоо танил байдаг болохоор Сашатай ердийн танилтайгаа ярьж байгаа мэт энгийн ярьж байв. Тэглээ ч гэсэн харцных нь угт өөр ямар нэгэн юм мэдэгдэх ажээ...

	Даруй хоёр жил дараалан саван ирэхгүй байна. Бас керосин, шахмал цай авчирсангүй, эрээн даавуу ирсэн ч гэсэн энд хэрэгтэй өнгө нь алга хэмээн Федя гомдол мэдүүлж гарав. Зида түүнийг анхааралтай сонсон зовлонг нь ойлгож байвч ойлгохоос цааш яаж ч чадахгүй болохоор нэг хоёрхон үгээр хариу хэлэх төдий байв.

	Саша энд борлуулахаар ирүүлсэн маалинга, хөвөнгийн тухай нэг номын хуудсыг хэд эргүүлэв. Энэ нутагт маалинга, хөвөнгийн алийг ч тариалдаггүй билээ. 

	— Манай сургуульд уншмаар ном бий шүү, та авмаар байна уу? гэж Зида санал тавив. 

	— Юун сайн юм бэ! 

	— Орой завинуудын тэр лүү очоорой, би аваад ирэмз.

	Зида ердийн байдлаар үнэн санаанаасаа ийн өгүүлэв. Гэхдээ Федяг арынхаа хаалгаар агуулах руу орох хооронд ингэж хэлсэн ажээ.

	Орой тэр хоёр голын эрэг дээр нойтон мод, загас, давирхай, ханхалсан завинуудын дэргэд уулзав. Зида пальто өмсөж бүх товчоо товчилсон боловч толгой нүцгэн байв. Сарны гэрэлд түүний тод хөөрхөн царай бүр жаахан охиных шиг нялх харагдах бөгөөд гагцхүү харц нь нас бие гүйцсэн хүүхний туршлагыг илтгэнэ. 

	— Танд ямар ном хэрэгтэйг би мэдэхгүй байна. Манайд оръё, та өөрөө харна биз.

	Саша түүнийг өөр лүүгээ наалдуулаад зөөлөн уруул дээр нь үнсэхэд бүсгүй нүдээ аньж зүрхнийх нь цохилт мэдэгдэв... Тэгснээ ухар тусаж Саша руу нэгэнтээ харснаа гараас нь аятайхан сугарч, 

	— Байз л даа гэж шивнэв.

	Хүзүүн дэх алчуураа зассанаа Сашаг сугадаж авав. Тэр хоёр эрэг даган явж дараа нь халуун усны хар хар байруудын дэргэдүүрх зөргөөр налуу дэнж өөд өгсөв. 

	— Энд байзнаж бай, намайг гэрэл асаахаар ороод ирээрэй.

	Саша халуун усны байрны харласан дүнзийг налан хүлээзнэв. Цонхонд гэрэл гялсхийлээ. Саша гөрмөл хашаан дээгүүр сэвхийтэл давж байшин руу очлоо. Хаалга онгорхой байв...

	Тэрээр Зидагийнхаас үүрээс өмнөхөн гарч нөгөө ирсэн замаараа халуун усны хажуугаар өнгөрч эрэг даган явсаар тосгоны нөгөө талаас өөрийнхөө байр луу ирэв.

	Тэр хоёр уулзах тухай болзсонгүй, бүхэл бүтэн өдөр байгаа юм чинь тохиролцож амжилгүй яах вэ. Гэвч Зида Кежма явсан тул тэр хоёр уулзалдсангүй.

	Саша үдэш болсон хойно гадагшаа гарав. Тосгон тэр аяараа нойрсож байвч Зидагийн цонх гэрэлтэй байх ажээ. Саша өчигдрийнх шигээ хашааг сэвхийтэл давж очоод хаалганы бариулаас татахуйд хяхтнасхийн онгойв. 

	— Чи яагаад хаалгаа түгжээгүй юм бэ? 

	— Чи хүрээд ирвэл яах вэ...

	 

	Зида оросоор хөндлөнгийн ямар ч аялгагүй цэвэрхэн ярих бөгөөд бусад талаар бол Всеволод Сергеевичийн хэлсэнчлэн аргагүй л дорно дахины хүүхэн аж. Номхон дуулгавартай хэр нь Сашаг хүрэхтэй зэрэг тачаал нь оволзсон галзуу янаг нэгэн болой... “Чи чинь намайгаа яаж байна аа...” Тэгсэн мөртөө дорно зүгийн даруу байдал, тэр ч байтугай бүрэг зан илт мэдэгдэнэ.

	Өөрийнхөө тухай ярихдаа тун дурамжхан, бараг юм хэлэхгүй. Нэг удаа нөхрийнхөө тухай дурссанаа хуучин нөхөр гэж тэр дорхноо залруулсан. Томскт байдаг гэрт нь, аав ээж дээр нь охин нь хоцорсон, нэр Роза, нас таван ой өнгөрөөд явж байгаа. Зида мөн Томскт багшийн дээд сургууль төгсөж таван жил багшилсны дараа ийшээ яваад иржээ. “Тэндхийн бүх юмнаас залхаж гүйцсэн юм”. Гэхдээ чухам яагаад энэ бөглүү газар ирснээ эс ярина... “Ингэж л таарсан юм...” Тэр хоёрын харьцаа нууц байх ёстой, өөрийг нь элдэв муу юманд өртөхөөс болгоомжилж ингэж байна гэж Сашаг хэлэхэд тосгонд ийм нууцыг дарж байхын аргагүй гэдгийг гарцаагүй ойлгож байсан хэдий боловч түүний хэлснийг дуугүй зөвшөөрчээ. Гэхдээ уйлах дуулах, уцаарлан муудалцах, дэврэн баярлах, хайр сэтгэлээ илчлэх энэ тэрийг алийг нь ч үгүй гэхгүй, алийг нь ч заавал тэгнэ гэхгүй. Харин Саша нэг удаа шөнө сэрээд Зида сэрүүн, тохойлдсон гараа дэрлээд өөрийг нь хараад байж байхыг үзжээ.

	Тэгээд хүүхний хацрыг илэв. 

	— Унтахгүй яагаа вэ? 

	— Юм бодож байна. 

	— Юу бодоо вэ? 

	Хүүхэн инээд алдаад, 

	— Ийм гоё хүмүүс хаа төрдөг тухай бодож байна гэжээ.

	Нэг удаа Сашаг урьж дуудаж ирцгээсэн нь сүүний машин дахиад эвдэрчихсэн юм байжээ. Тэрээр саяхан бас зассан учраас эрчлээс нь идэгдчихээд эм эрэг нь барихаа больж яагаад ч нэмэргүй гэдгийг үзсэн билээ. МТС руу аваачиж янзлуул гэж хэчнээн удаа хэлж байгаа билээ, гэтэл одоо хүртэл аваачдаггүй шүү.

	Тэглээ ч гэсэн Саша тийшээ очжээ. Сүүний машины дэргэд авгай хүүхнүүд ам мэдэн бурцгааж байв. Хамтралын дарга Иван Парфёнович гэдэг чийрэг бадируун эр мөн тэнд зогсож харагдана. Саша түүнийг танихгүй ч гэсэн хамтралчдаа нударгаар сургадаг догшин эр гэдгийг мэдэх ажээ. Зида яг түүнтэй ярилцаж байснаа Саша руу нүднийхээ булангаар харав. 

	— Сайн байцгаана уу, юу болчхоо вэ? гэж Саша хөгжилтэй өгүүлэв.

	Юу болсныг өөрөө ч харлаа. Сүүний машин л задраад ойчсон байна. Яг л ингэх ёстой байсан юм. 

	— Энэ чиний ажил уу? гэж Иван Парфёнович асуув. 

	— Яагаад минийх байх билээ? Шведийнхний ажил. Энэ сүүний машиныг шведүүд хийсэн юм гэж Саша өчив. 

	— Швээц, Швээц гэнэ шүү. Хэмхэлчихсэн хойно одоо зас хэмээн Иван Парфёнович зэвүүн бувтнав. 

	— Би энийг чинь хэмхлээгүй, ер нь хэмхэлсэн хүн байхгүй. Энэ машин чинь зуун настай эд, голынх нь эрчлээс элэгдчихсэн байна билээ, МТС руу аваачиж шинэ эрчлээс татуулах хэрэгтэй гэж би хэд хэд хэлсэн шүү дээ. 

	— Чи хэнд хэлсэн гэж? 

	Саша авгай нар руу зааж, 

	— Бүгдэд нь хэлсэн, бүгд л сонссон гэв. 

	— Чи эд нарт биш надад илтгэх ёстой, эхээ мартсан эргүү! 

	— Би чинь танайд алба хаадаггүй байх аа, танд ямар нэг юм илтгэж байх албагүй. 

	— Муу хорт могой тийм бий, хорлон сүйтгэгч! хэмээн Иван Парфёновичийн уур шатаж, – Сүүний машин хэмхэлчхээд одоо болохлоор авгай хүүхнүүд рүү чихнэ гэнэ ээ! гэж хашхичив. 

	— Та надтай яагаад ингэж ярьж байна?! 

	— Юу гэнэ ээ! Чамтай ингэж ярьж болохгүй юм уу? Муу хараал идсэн троцкист! Чи хэний өмнө зогсож байна! гээд Иван Парфёнович нударга зангидав. 

	— Би нэг мунхгийн өмнө л зогсож байна, ойлгов уу? хэмээн Саша Иван Парфёновичийн нүүр өөд хямсайн хараад, – Мунхгийн өмнө шүү, сайн тогтоож аваарай гэв.

	Тэгээд тэр даруй эргээд явчхав. Иван Парфёнович араас нь нэг юм хэлсэн боловч чухам юу хэлснийг Саша сонссонгүй.

	 

	Яг тэр өдрийн орой Сашагийн байшин руу морин тэргээр ирж, түүнээс нэгэн танихгүй эр харайж буугаад Сашад нэгэн зурвас өгөв. “Зах. цөлөгдөгч А. П. Панкратовт. Энэ зурвасыг авмагц ДЯАКТ-ын Кежмагийн районы бүрэн эрхт төлөөлөгч нөхөр Алфёров дээр Кежма тосгонд ирэх хэрэгтэй” гэсэн Алфёровын гарын үсэгтэй зурвас байв. Элдвээр татлаагүй нэлээд боловсон гарын үсэг.

	Алфёров өөрөө ч гэсэн боловсон хүн шиг Сашад санагдав. Ийм боловсон хүн дөнгөж районы бүрэн эрхт төлөөлөгч байгаа нь хачирхмаар. Өнгөрсөн удаа Сашаг анх ирэхэд тэрээр бас өнөөдрийнх шигээ энгийн хувцастай байсан учир чухам ямар цолтой нь тодорхойгүй байв.

	Тэрээр суудаг байрандаа албаа явуулж албан тасалгаа нь байшингийнх нь үүдэн талын тэн хагасыг эзэлнэ. Гэхдээ Сашаг айлд ирсэн хүн шиг цэлгэр зайтай зочны өрөөндөө хүлээж авав. Тэр өрөөнөөс нэг хаалга албан тасалгаа руу, нэг хаалга унтлагын бяцхан өрөө рүү, бас нэг хаалга гал тогоо руу гардаг ажээ. Тэр сүүлчийн хаалганаас сэрүү татаж буй нь цаашаа хашаа руу гардаг үүд тэнд байгаа хэрэг. 

	— Панкратов, суу. Шинэ газар хэр тохижиж байна? хэмээн Алфёров ширээний хажууд буй сандал руу зааснаа, өөрөө нөгөө талд нь тухлан сууж хөгжүүн уриалагхан байх нь жаахан юм балгачихсан юм уу гэж Сашад санагджээ. 

	— Төвхнөсөөн. 

	— Боломжийн байр, боломжийн улс таарсан уу? 

	— Дажгүй. 

	— Сайн байна, маш сайн байна...

	Алфёров ширээний дээр дүүжлээстэй байгаа дэнлүүний шилэн бүрхүүлийг авч дэнг асаан тохируулаад бүрхүүлийг буцааж углав. Зочны өрөөний булангууд сүүдэртэн ширээ гэрэлтэн тодроход тэнд нэг хуудас цаас байгааг үзээд өөрийг нь ховлосон бичиг гэдгийг Саша тэр даруй гадарлав. 

	— За, тэгэхлээр бүх юм сайн сайхан байгаа байж хэмээн Алфёров суудалдаа буурьтай суух зуур өгүүлснээ, – Тэр маш сайн байна... Харин энэ бол муу шүү, Панкратов гээд ширээн дээр байгаа цаас руу зааж, – Таны талаар гомдол мэдүүлсэн байна, зориуд хорлон сүйтгэж, тосгоны ганц сүүний машиныг эвдсэн гэнэ, яг хорлон сүйтгэж гэж бичсэн байна шүү. Юу хэлмээр байна? гэж асуув. 

	— Би сүүний машин эвдээгүй, харин гурван ч удаа цэвэрлэж өгсөн, цэвэрлэхийн тулд задалдаг юм, тэр бол яггүй хэцүү ажил. Би эхний удаа задлахдаа л голынх нь эрчлээс элэгдчихсэн, түүнд угладаг эм эрэг удаан барихгүй, сүүний машиныг МТС руу аваачиж шинэ эрчлээс татуулах хэрэгтэй юм байна гэж мэдсэн юм. Аль ч механикч, аль ч засварчин үүнийг нотолно. Би энэ тухай тэдэнд тэр дор нь хэлсэн, тэгээд сүүлд хоёр дахь, гурав дахь удаа задлахдаа бас тухай бүр дахин хэлж байсан. Тийм учраас надад буруу байхгүй. Тухайн үед МТС руу аваачаагүй улс л буруутай. Би тосгоноос гарах эрхгүй болохоор өөрөө аваачих арга байгаагүй гэж Саша хариулав.

	Алфёров түүнийг анхааралтай сонсох зуур хэд хэдэн удаа суудлаа засан улам эвлэн тухалж Сашаг цаанаа л нэг янзтай харна. Бодвол хоолон дээрээ ганц хундага юм татсан бололтой, зав ихтэйг ч хэлэх үү, яриа дэлгэх дуран дээрээ байв. 

	— За тийм байж. Тэгэхлээр та анх задлахдаа л элэгдсэнийг үзсэн байх нь. Би зөв ойлгож уу? 

	— Зөв ойлгосон байна. Би тэр даруй хэлсэн... 

	— Тэр яах вэ. Тийм эрчлээстэй аппарат хэрэг байхгүй гэдгийг ямар ч механикч, ямар ч засварчин нотолно гэж баталж байгаа. 

	— Мэдээж нотолно. 

	— Панкратов, тэгэхлээр ийм байна. Эрчлээсийг сая эвдэлсэн гэдгийг механикч нотолно. Сая гэдгийг давтан хэлье. Харин сарын өмнө таныг анх удаа задлахад эрчлээс эвдэрсэн гэдгийг ямар ч механикч нотлохгүй. Түүнээс гадна иргэн Панкратов эм эргийг хазгай эрэгдэж байгаад эрчлээсийг эвдэлсэн байж болох уу? гэж механикчаас асуувал яах вэ? Юу гэж хариулах бол? Нээрэн, тэгсэн ч байж болно, эм эргээ буруу оруулж түлхүүрээр огцомхон эргүүлээд эрчлээсийг нь идүүлчихсэн байж болно гэж хэлнэ. Би авцалдаатай ярьж байна уу? 

	— Үгүй, авцалдаагүй байна гэж Саша өчив. 

	— Тийм үү? хэмээн Алфёров гайхаж, – Би уул нь өөрийгөө юмны учир олохдоо яггүй гэж тооцдог юм сан. Миний ярьж байгаа юмны юу нь авцалдаагүй байна, Панкратов аа? 

	— Би сүүний машиныг анх задалмагцаа МТС-д аваачиж шинэ эрчлээс гаргах хэрэгтэй гэж тэр дор нь хэлсэн. 

	— Хэнд хэлсэн гэж? 

	— Тэнд байсан бүх хүнд. 

	— Тэнд чинь хэн байсан юм бэ? 

	— Авгайчуул, хамтралын хүүхнүүд, хориод хүн байсан.

	Алфёров түүн рүү хөгжилтэй нүдээр харна. 

	— Панкратов, та чинь боловсролтой, ухаантай хүн шүү дээ! Та тэд нарт хэлж л дээ, гэтэл таны бодлоор бол тэд нар яах ёстой байсан бэ? 

	— Хамтралынхаа даргад мэдэгдэх ёстой. 

	— Панкратов! Тэд нар чинь бичиг үсэггүй авгайчуул, эрчлээс, эм эрэг, гол гэхчлэн үгийг насандаа сонсоогүй улс. Тийм үгийг хэлж ч чадахгүй. Тэд нар хамтралынхаа даргад юу ч хэлж зүрхлэхгүй, цаадах нь хүний явдалд бүү оролц гээд хэлчихнэ. Ер нь өөрснөө ч гэсэн тэр аппаратыг нь битгий аваад явчхаасай гэцгээж байгаа, нэг аваад явчихвал буцааж авчирч өгөхгүй, харин байж байхдаа бол ажиллаад болоод л байна гэж бодож байгаа. Даргад та л хэлэх ёстой байсан, гэтэл хэлсэнгүй, түүнээс болоод аппарат эвдэрчихсэн байна. Одоо утга авцалдааны тухайд юу гэмээр байна? 

	— Гойд юм алга. 

	— Тийм үү? Яагаад? 

	— Би хамтралд алба хаадаг хүн биш, сүүний машин зассан гэж мөнгө аваагүй, зүгээр л хүмүүст тус болъё гэж санасан юм. Би тэр аппаратыг хэмхэлсэн үү, үгүй юу? гэдэг л ганц асуулт байна. Би эхнийхээ задаргааг хийнгүүтээ л аппарат эвдэрсэн байгааг нийтэд зарласан юм чинь би эвдлээгүй гэсэн үг. Миний тэгж хэлсэн гэдгийг бүгдээрээ нотолно.

	Алфёров түүн рүү жуумалзан харж байснаа санаад оромгүй аяархан, бүр гунигтай ч гэмээр дуугаар, 

	— Нээрэн нотлох юм биз дээ? гэв. 

	— Тэд яахаараа нотлохгүй байх билээ? гэж Саша итгэл муутайхан хариулах зуур өөрийнх нь байдал тийм ч туйлбартай биш гэдгийг даруй ухаарч эхлэв. 

	— Ээ Панкратов, Панкратов, та чинь яасан гэнэн хүн бэ гэж Алфёров түрүүчийн адил аяархан гунигтай өгүүлээд, — Москвад хаахнуур аж төрдөг байсан бэ? гэв. 

	— Арбатад. 

	— Тэгвэл та бид хоёр хөршүүд юм байна гэж Алфёров бодол болон өгүүлсэн боловч өөрийнх нь Москвагийн байр хаа байдгийг хэлэлгүй, — Нээрэн Панкратов, та ч мөн гэнэн хүн юм аа. Тэр авгайчуудыг шүүхэд дуудлаа гэж саная, та төсөөлж байна уу? Нэгдүгээрт, та тэдний нэр овгийг хэлж чадах уу? Бараг үгүй биз. Хоёрдугаарт, тэд шүүхээс ухаан жолоогүй айна, тийм учраас тийшээ очихоос элдэв аргаар зайлсхийнэ. Хэрэв заяа шүүх дээр хоёр гурван авгай олоод ирж дөнгөдөг юм гэхэд тэд бид юу ч мэдэхгүй, сонссон юм огт байхгүй, үзсэн харсан ч зүйлгүй гээд ганцхан юм үглээд сууцгаачихна. Жингийн нэг таваг дээр цөлөгдсөн эсэргүү та байна, нөгөө таваг дээр нь хамтралын дарга байна, тэр бол эрх мэдэл, хүч чадалтай, тэдний хувь заяаны эзэн хүн. Тэд хэний гэрч болох вэ? Панкратов, та дээгүүр сэвэхээ больж өөрийнхөө байдлыг зөв үнэлж үз. Танд нэг ч гэрч байхгүй. Гэтэл хамтралын даргад бол бүх тосгоноороо гэрч болно. Тийм болохоор таныг хөдөө аж ахуйн техник зориуд эвдсэн өөрөөр хэлбэл хорлон сүйтгэх ажил хийсэн гэж үзэх үндэс прокурорт бүрэн байна. Та мэдээжээр сонин уншиж байгаа биз дээ? гэв. 

	— Би одоо хэр хэвлэл авахгүй байгаа. 

	— Тэгвэл Москвад уншиж байсан шүү дээ. Хараа биз дээ? Хаа сайгүй хорлон сүйтгэх үйл ажиллагаа байгаа. Трактор, комбайн, цайруулагч, хадагч машин энэ тэрийг энд тэндгүй хорлон сүйтгэж эвддэг. Энэ чухамдаа тийм үү? Зориуд эвдэлж байна уу? Хэн эвдэлж байна? Хамтралчид уу? Яах гэж тэр вэ? Ингээд үзэхэд бидэнд өөр гарах газар алга. Манай хөдөөгийн харчуулын хэдэн зуун жилийн турш мэддэг ганц техник нь сүх, гэтэл бид тэднийг трактор, комбайн, автомашин дээр шууд гаргаж байна. Тэгээд тэд мэдэхгүй чадахгүйгээсээ болоод техникийн болон бусад эрдэм номгүйгээсээ болоод нөгөө машин техникээ эвдэлж байна. Бид яах ёстой вэ? Тосгон тэр аяараа техникийн боловсролтой болж зуу зуун жилийн хоцрогдлоо даван туулж, хөдөөгийн харчуул олон үеийн турш бүрэлдсэн зан чанараа өөрчлөх хүртэл хүлээх үү? Одоохондоо бол трактор, комбайн, автомашинаа эвдлээд тийм байдлаар юм сурч байг гэж үзэх үү? Маш их цус урсгаж байж олж авсан техникээ эвдэлж устгуулахад нь хүргэж бид чадахгүй. Гэтэл хүлээж байж бас чадахгүй, яагаад гэвэл хөрөнгөтөн орнууд биднийг багалзуурдаад бүрэлгэчихнэ. Бидэнд ганцхан арга бий, хүнд бэрх боловч цорын ганцхан арга. Тэр бол айдас. Айдас маань “хорлон сүйтгэгч” гэсэн үгэнд биеллээ олж байгаа юм. Трактор эвдэлчихлээ гэхэд чи хорлон сүйтгэгч гэсэн үг, тэгээд арван жилийнхээ ялыг авах чинь тэр! Бас хадагч, цайруулагч эвдсэн ч ялгаагүй арван жил. Ингээд өгөхтэйгөө зэрэг манай тариачин эр сая эргэцүүлэн бодож, сая шилээ маажин, трактортойгоо ноцолдож, гадарлах төдий хүнийг үзээд өгөөч, туслаач, аминд орооч хэмээн царайчлан лонх архиа тавьж байгаа юм. Саяхан би нэг өдөр голын эргээр явж байсан чинь нэг банди моторт завин дээр уйлаад сууж байна: “Оосроос нь татчихсан чинь нэг юм тасарчхаад мотор асахаа больчихлоо, одоо таван жил ян гээд буулгачихна даа”. Мотор нь энгийн болхидуу эд, онгойлгоод харсан чинь нэг жижигхэн хөшүүрэг мултарчихсан байна, тэрийг нь бэхлээд өгтөл мотор ч асах нь тэр. Гэтэл тэр хөвүүнийг чинь мотор эвдэлсэн, загас бэлтгэх төлөвлөгөө тасалдуулсан, бас өөр яасан ч гэдэг юм бэ, хэрэг тулгаад л шүүх байсан шүү дээ. Шүүхийнхэн дээрээсээ тийм заавар чиглэлтэй. Ер нь ч өөр зам алга. Техникээ аварна гэдэг бол аж үйлдвэрээ аварна, улс орноо аварна, ирээдүйгээ аварна гэсэн үг. Өрнөдөд яагаад ингэхгүй байна вэ? Би хариулъя. Бид анхныхаа тракторыг 1930 онд гаргалаа, гэтэл өрнөдөд 1830 онд, зуун жилийн өмнө гаргасан, тэд бүхэл бүтэн зуун жилийн туршлагатай, тэнд трактор хувийн өмч болохоор эзэн нь эд хөрөнгөө хайрлаж байна. Гэтэл манайд эд хөрөнгө гэдэг чинь сангийнх, тэгээд л түүнийгээ сангийн аргаар хамгаалахаас өөр аргагүй байна. Бид бараг эрдэм мэдлэггүй тосгоны хөвүүнд юм чадахгүй байхад нь хорлон сүйтгэгч хэмээн таван жил, аягүй бол арван жил өгч байгаа юм чинь бараг инженер болчихсон цөллөгийн эсэргүүд хэдэн жилийн ял оноох ёстой вэ? Ямар ч шүүгч танд сэтгэлдээ сэвгүй ял оноох төдийгүй урьдынхаа нүглийг танаар цагаатгаж сэтгэлээ цэвэршээж авна. Нөгөө золгүй муусайн харчуулыг тушаалаар ялласан юм сан, харин үүнийг бол хэргийнх нь хэмжээгээр яллалаа гэж хэлнэ дээ. Панкратов, та өөрийнхөө байдлыг ойлгохгүй байна даа! Та цөллөгт байгаагаа эрх чөлөөтэй байна гэж бодож байна. Эндүүрч байгаа чинь тэр! Би бүр өөр нэг юм хэлье. Хориход байгаа хүмүүс чинь та нараас дээр байдаг юм. Тийм шүү, тэд нарт хэцүү л дээ, хөр цасны жавраар хүйтэн нойтонд өлөн хоосон мод бэлтгэх хэрэгтэй, өргөст торны цаана байна, гэхдээ эргэн тойронд чинь өөртэй чинь яг адилхан хоригдлууд байгаа, танд бусдаас ялгарах юм байхгүй. Энд бол харуул манаа байхгүй, эргэн тойрон ой хөвч, гол мөрөн, эмээс өөрцгүй агаар байна, гэхдээ та энд бол харийн хүн, та энд бол дайсан, танд энд ямар ч эрх мэдэл байхгүй. Ганцхан хов дуулдлаа гэхэд л бид таныг шоронд хийх үүрэгтэй. Таны байгаа айлын эзэгтэй ирээд л нөхөр Сталиныг зүхсэн гэж хэлэг л дээ. Тэгвэл энэ чинь алан хядах явуулгын бэлтгэл гэсэн үг.

	Тэрээр Сашаг харан инээмсэглэнэ. 

	— За Панкратов, нэгдүгээр зүйлийн тухайд байдал ийм байна. Үүгээр бол та дор хаяхад арван жил авна. Панкратов, та намайг ойлгов уу? 

	— Мэдлээ, би таныг ойлголоо гэж Саша хариулав. 

	Тэрээр бүх юмыг сайн ойлгож авчээ. Соловейчикийг гэм халгүй шог ярианаас, Ивашкиныг сонины үсгийн алдаанаас, тогоочийг “залхуу шөл” гэсэн үгнээс болж цөлсөн юм чинь, наймдугаар сарын 7-ын өдрийн хуулиар хос улавчны төлөө арван жил оноодог болсон юм чинь, өөрийг нь шал дэмий тайлбар шүлгээс болж цөлсөн юм чинь сүүний машины төлөө, “хөдөө аж ахуйн техникийн” төлөө мэдээж ял хайрлахгүй. 

	— Сайн байна гэж Алфёров өгүүлээд, — Одоо хоёрдугаар зүйлдээ шилжье. Тэр бол “хамтралын удирдлагын нэр хүндийг гутаасан” явдал. Та хамтралчдын дэргэд даргыг нь мунхаг гэж хэлсэн байна. Тэгж нэрлэсэн үү? гэв. 

	— Тэгсэн. Гэхдээ тэр намайг түрүүлж муухай зүхээд хорт могой, хорлон сүйтгэгч, троцкист, хувьсгалын эсэргүү, бас өөр юу ч билээ элдвийн муухайгаар дуудсан юм. 

	— Нээрэн тусгүй юм болжээ хэмээн Алфёров зөвшөөрснөө, — Гэхдээ Панкратов, та тэр даргатай хамт шүүлгэж байна гэж сана. Сүүний машин эвдсэн тухайд таны буруу батлагдсан. Ийм байхад хамтралын ажил үйлсийн төлөө бие сэтгэлээ зориулж яваа хамтралын дарга таныг хорлон сүйтгэгч гэж нэрлэсэн байна. Зөв л хэлсэн байна. Ууртаа цохиод авсан байлаа ч гэсэн шүүгч нар түүнийг ойлгох л байсан. Харин хараал зүхлийн тухайд бол энд хэн ч тоохгүй, хараалын төлөө ял оноодоггүй юм. Таны хувьд гэвэл сүүний машин эвдлээд зогсоогүй, тэр хүнийг олны өмнө мунхаг гэж доромжилсон байна. Гэтэл тэр чинь хамтралын дарга хүн, түүний хүч чадал нэр хүнддээ байдаг, тэр нэр хүндийг нь та гутаасан байна. Тэр хүн энэ албан тушаалаасаа одоо огцрох хэрэгтэй болно. Танд арван жил заачихтайгаа зэрэг хамтралын даргыг доромжилно гэдэг юу болохыг хамтралчид сая ойлгож түүнийг хүндэлж, үгэнд иь ордог болно. За Панкратов, байдал ийм байна. Та ойлгож байна уу? 

	— Надад бүх юм ойлгомжтой гэж би түрүүн хэлсэн. 

	— Чухам юу ойлгосныг чинь сонсмоор байна. 

	— Би ямар ч эрх мэдэлгүй, намайг яасан ч та нарын дур гэдгийг ойлголоо, хорлон сүйтгэх ажил хийсэн, нэр хүнд гутаасан хэргээр намайг шүүж болно, намайг доромжилж, нүүр лүү минь нулимж болно гэдгийг ойлголоо. Гэхдээ би доромжлолыг доромжлолоор, шүлсийг шүлсээр хариулна гэдгийг та бодолцоорой. 

	Алфёров түүнийг сонирхон харав. 

	— Түүнээс гадна та болгоож хайрлавал хорлон сүйтгэх ажлын тухай таны яриад байгаа юмыг би ёс суртахуунд харш зүйл гэж үзэж байна хэмээн Саша үргэлжлүүлэн яриад, – Элдэв алдаа, маш олон алдаа гарч байна гэж хэлж болно, өөрийн биеэр үзлээ. Гэхдээ хорлон сүйтгэх ажил гэдгийг нам, улсын бодлогын арга болгож зохиосон гэдэгт би итгэхгүй, ийм юм байж болно гэж үзвэл намдаа итгэхээ болино гэсэн үг, миний хувьд гэвэл надад тохиолдсон бүх явдлыг эс харгалзан би намдаа итгэсээр байна гэв.

	Алфёров түүнийг сонирхон харсан чигээрээ, 

	— Тэгээд цааш нь? гэв. 

	— Би хэлэх юмаа хэлчихлээ. 

	— За тэгэхлээр хорлон сүйтгэх явдлын онолын тухайд гэвэл боломж гардаг юм бол хоёулаа эргэж ярилцана аа, гайгүй хэмээн Алфёров нухацтай өгүүлээд, — Та намдаа итгэж байгаа чинь маш сайн байна. Би бүр хувьсгалаас өмнө намд элссэн ахмад большевик хүн, тэгэхлээр намын бодлогыг танаас муугүй мэдэх байх. Гэвч бид одоо энэ тухай яриагүй, таны тухай ярьж байна, таныг хэрхэхээ би шийдэх ёстой болоод байна. Та намайг таныг манагч, таныг дарлагч хүн байгаа мэт харж байна. Би таныг харгалзаж байгаа нь мэдээж, энэ бол миний үүрэгт багтдаг зүйл. Гэтэл би бас таныг хариуцаж байгаа хүн, таны зан байдал, тэгж ярих юм бол таны аюулгүй байдлыг хүртэл хариуцаж байгаа хүн. Та Богучаныд тэндхийн бүрэн эрхт төлөөлөгч Барановтой уулзсан уу? Тэр годилыг харав уу? Хэрвээ тэр миний оронд байсан сан бол та аль хэзээний Канскийн шоронд орчихсон, ялаа хүлээж байх байсан юм. Харин би бол Баранов биш, та бодвол анзаарсан байх. Тантай ярилцаж байна. Яагаад ингэж ярилцаад байна вэ? Уйдсандаа тэр үү? Зарим талаар тийм, түүнийг үгүйсгэхгүй. Гэхдээ зөвхөн зарим талаар шүү. Хамгийн гол нь би шийдвэр гаргах ёстой. Би гаргахгүй бол өөр хүмүүс гаргана, тэгвэл танд л муу болох юм. Ямар ч атугай давын өмнө таныг Мозговаас холдуулах ёстой болж байна, таныг Мозговад үлдээнэ гэдэг бол таныг зөвтгөж, хамтралын даргыг буруутгана гэсэн үг, тэгэх юм бол таныг шинэ мөргөлдөөнд оруулах аюул бий болгоно гэсэн үг. Хамтралын дарга энэ сүүний машинтай зүйрлэхийн аргагүй хэрэг танд тохоож өгнө. Юу хэлмээр байна даа, Панкратов оо? гэв.

	Шинэ газар очиж дахиад л бүх юмаа эхнээс нь эхлэх болох нь. Дасчхаад байгаа Зида, үерхэж эхэлсэн Всеволод Сергеевич хоёрыг орхих нь, дахиад л хаягаа өөрчлөх нь, эхлээд Канск, дараа нь Богучаны, дараа нь Кежма, дараа нь Мозгова, одоо дахиад бас нэг газар. Ээж маань юу гэж бодох вэ?.. Их муухай юм болох нь дээ... Нөгөө талаас Алфёровын хэлдэг зөв. Мозговад цаашид байх нь зохисгүй юм. Иван Парфёнович яаж ч мэднэ. Гэтэл Алфёров яагаад өөрөө шийдэхгүй байна вэ? Яагаад өөрөөс нь асууж байна вэ? 

	— Би арваас доошгүй жил авна гэдгийг та маш үнэмшилтэй нотолж өглөө. Хаа хүлээзнэх нь надад ямар ялгаа байх сан билээ? Бодвол нэг их удаан хүлээхгүй байлгүй, тэгэхлээр Мозговадаа хүлээсэн минь дээр биз гэж Саша өчив.

	Алфёров толгой сэгсрэв. 

	— Удах, удахгүйг яаж мэдэх вэ дээ... Би Канскт асуудал тавиад тэнд шийд гаргавал зөндөө хугацаа өнгөрч болно, гэтэл есөн сард зам хаагдана, тэгэхлээр хариу бүр өвөл болсон хойно, хагас жилийн дараа ирнэ гэсэн үг.

	Энэ юу гэж толгой эргүүлээд байна вэ? Юу бодож олсон юм бол? Энэ чинь хэнээс ч зөвшөөрөл авах ёсгүй шүү дээ. Тэгье гэх юм бол хорлон сүйтгэх ажил хийсэн гэж хэрэг тулгаад маргааш гэхэд л Канск руу явуулчхаж чадах ёстой, ийм эрхтэй юм чинь. Энэ хүн өөрөөс нь юу хүсээд байна вэ? 

	— Та дураараа бол л доо, тэртэй тэргүй та өөрийнхөө санаснаар л хийх юм чинь.

	Алфёров босож шүүгээ рүү очиж галуун хүзүүттэй бараан өнгийн шингэнээс нэг хундагалж уучхаад Саша руу эргэж, 

	— Ганц хундага уухгүй юу? Ёстой сайхан дарс гэв. 

	— Баярлалаа, үгүй. 

	— Балгадаггүй юу? 

	— Энэнээс арай өөр байдалд бол яах вэ. 

	— Тэр чинь зөв шүү, толгойд гарчихвал хэлэхгүй юм хэлж гарын үсэг зурахгүй юман дээр зурчхаж мэднэ.

	Алфёров дахин нэг хундага дарс хөнтрөөд нэг хоёр жимс ам руугаа шидэж үмхэв. 

	— Сайхан дарс хэмээн давтан өгүүлээд, — Манай айлын эзэгтэй ойн нэг жимсээр исгэдэг юм. Тэгээд ялангуяа эр хүнд их ашигтай гэдэг юм. Та залуу хүн болохоор танд хамаагүй хэрэг, над шиг настай хүн бол бодолцохоос аргагүй болох юм.

	Тэрээр ширээ рүүгээ буцаж ирэв. 

	— За Панкратов минь, одоо тэгээд яах вэ? 

	— Намайг Канск руу явуулчих л даа, тэгээд л гүйцээ биш үү. Эртхэн орвол эртхэн гарна гэдэг цэцэн үг цөллөгийнхөнд бий.

	Алфёров энэ тоглоом болгосон үгийг нь тоосонгүй. 

	— Панкратов минь, чи сүүний машин эвдлээгүй гэдгийг би мэднэ, тийм учраас танд арван жилийн ял өгсөн хэрэгт ормооргүй байна. Ер нь ч би яарахгүй байж чадна. Нээрэн шүү! Өргөдөл байж л байна, түүний дагуу хэзээ ч ажилласан болно.

	Тэрээр дахин инээмсэглэв. Тэгснээ босож өрөөн дундуураа явж, яггүй хүйтэн сэнгэнэж байгаа гал тогооны хаалгыг сайн хаагаад буцаж ирж суунгаа, 

	— Мозгова руугаа буц. Гэхдээ “мунхаг” гэж хэлснийг хамтралын дарга өршөөхгүй гэдгийг бодоорой. Ямаршуухан байхаа эргэцүүлэн бод, элдэв сайхан юм горьдохын хэрэггүй, ямар ч хүнтэй бүү сөргөлд гэж тун нухацтай хэлэв.

	Түүний дууны өнгөнөөс ямар нэгэн хүнлэг чанар Саша анзаарсан боловч ямар ч атугай уярч аргад нь орж болохгүй гэж бодов. 

	— Тэгвэл би ерөөсөө гадагшаа гарахгүй байх юм болов уу? 

	— Гарах нь аюултай байвал гарахгүй бай л даа. 

	— Тэгээд би юугаараа амь зуух билээ? 

	— Төрөл төрөгсөд чинь танд мөнгө гуйвуулдаггүй юм уу? 

	— Гуйвуулдаг. Гэхдээ ээжийн маань цалин хариугүй цөөхөн, угаалгын газар ажилладаг юм. Эцэг маань аль хэзээний биднээс тусдаа гарчихсан. 

	— Муу хэрэг байна, гэвч надад танд туслах юм даанч алга. Танаас бусад цөллөгийнхөн яаж ийгээд учраа олцгоогоод л байх юм. Ер нь бол цөллөг энд таарахаа больсон зүйл, хамтрал байгуулахаас өмнө цөллөгийнхөн хувийн аж ахуйтныд ажиллаж болдог байх үеэс тэр чигээрээ хоцорсон юм. Бодвоос эндхийн цөллөгийг мөд устгаж, хот руу шилжүүлж таарна. Ингэхэд та чинь ямар мэргэжилтэй билээ? 

	— Намайг тээврийн дээд сургуулийн сүүлчийн курсээс барьсан юм. 

	— МТС-д очмоор юм байна даа гэж Алфёров бодлогошрон өгүүлэв. 

	— Би хөдөө аж ахуйн техник мэдэхгүй л дээ. Алфёров дахиад гэнэтхэн инээд алдав. 

	— Хөдөө аж ахуйн техник мэдэхгүй хэр нь сүүний машин засах гэсэн байх нь. Тэгсэн мөртөө намайг учир авцалдаагүй юм ярьж байна гэж буруушаагаад байгаа. Би философич байсан хүн учраас эгдүүцсэндээ ийм юм ярьж байна. Харин энд бол ямар юмных нь техник байх вэ дээ? Араа, эрэг хоёрыг ялгаж чаддаг бол техникийн мэргэжилтэн гэсэн үг. Манай МТС-ын захирал засварчин, ерөнхий механикч нь тракторчин. Та бол автомашин мэддэг юм чинь тракторын учрыг олж чадна. Таныг ирэх үед би мэргэжлийг чинь мэдэхгүй байсан юм, түүнээс биш Кежмад үлдээчих байж л дээ. Ямар яльгүй юмнаас таны хувь заяа хамаарч байгааг хараа биз дээ, тэр үед би асуух ухаанаа олсон бол та өдийд районы төвд суугаад МТС-д ажиллаж байхгүй сэн үү... За тэр ч яах вэ, бид энэ тухай эргэж яримз, харин нөгөө хэргээ дуусгах хэрэгтэй хэмээн тэрээр Иван Парфёновичийн өргөдөл рүү зааснаа, – Мозгова руугаа буцаж оч, гэхдээ болгоомжтой байхыг буюу одоо цагийн ярьдгаар сонор сэрэмжтэй байхыг давтан сануулъя гэв.

	Тэр хоёр шөнийн харанхуй гудамж руу гарав. 

	— Таны нөгөө тэрэг чинь яваад өгчээ. Буцааж аваачих хэрэгцээ гарахгүй гэж шийдсэн бололтой гэж Алфёров өгүүлэв. 

	— Зүгээр, явган яваад хүрчихнэ. 

	— Харанхуй шөнө тайга дундуур арван хоёр километр... Айхгүй байна уу? 

	— Үгүй ээ, баавгай шөнө унтаад өгдөг шүү дээ. 

	— Эсвэл хоноод яв л даа, зэрэгцээ байшинд манай эзэгтэйн эгч байдаг юм, таныг аяыг нь олоод хонуулчихна гэж Алфёров санал болгов. 

	— Үгүй ээ, баярлалаа, хэрэггүй.

	Варя, Костя хоёр Крымээс эргэж ирээд Софья Александровнагийнд суух болов. Тэднийд сууж байсан нөгөө авгай тэр үед бүр явчихсан тул өрөө нь суларсан юм байжээ.

	Варя хүнтэй суусныг Софья Александровна одоо яая гэх вэ дээ, бас нэгэн хүн Сашагаас холдлоо хэмээн сэтгэл хатамжин тэвчив. Сашагийн бүх найз нар түүнийг мартжээ. Вадим, Лена Будягина энэ тэрийн хэн нь ч утасдахгүй, хэн нь ч асууж лавлахгүй юм, Юра Шарокийн тухай бол ярихын ч хэрэг алга, тэрээр Софья Александровнатай мэндийн зөрөөгүй байдаг юм чинь. Нина Ивановна эхний үеэс орж гардаг байснаа одоо Варя, Костя хоёрыг гэртээ хоргодуулсны учир Софья Александровнаг зориуд үл тоомсорлон тэднийхээр үзэгдэхээ больжээ. Үнэнийг хэлэхэд түүний ирэхээ больсонд Софья Александровна чухамдаа баяртай байжээ. Нина эхлээд Сашагийн баривчлагдсаныг утга учиргүй алдааны харгай гэж ярьдаг байснаа сүүлдээ улс орны дотоод болон олон улсын байдал нарийн төвөгтэй байна, ангийн тэмцэл хурцдаж байна, намын эсрэг бүлэглэлүүд идэвхжиж байна, одоо байр суурь хэзээ хэзээнээс илэрхий тодорхой байх шаардлагатай, гэтэл харамсалтай нь Саша заримдаа аливаа юм, үйл явдлын тухай өөрийнхөө ойлголтыг хамт олны үзэл бодлоос дээгүүр тавьдаг байсан гэхчлэн арай өөр өнгө аястай зүйл ярьдаг болсон юм. Нэг үгээр хэлбэл Сашагийн хэрэгт татагдсаныг битүүдээ үндэстэй гэж байгаа нь тэр.

	Харин ганцхан Варя л Софья Александровнаг орхисонгүй, тэгэхлээр Сашаг бас орхиогүй гэсэн үг. Саша тэр хоёрын хооронд болсон юм байхгүй, тэгсэн мөртөө ч өөртэй нь хамт шоронгийн оочирт зогсож эргэлтийн юмнаас бэлтгэлцэж угаалгын газрын зарим бүдүүлэг үйлчлүүлэгчдээс түүнийг өмөөрч, ийнхүү ганц бие хүний зовлонг хуваалцаж байгаа билээ. Гэхдээ зөвхөн өөрийг нь өрөвдсөндөө ч ингэж байгаа юм биш. Үүний цаана Саша байгаа, түүний тухай бодсон, түүний хувь заяаны төлөө санаа зовсондоо тэр.

	Гэвч яая гэх вэ дээ. Амьдрал бол амьдрал л юм хойно. Софья Александровна Варяд эхийн ёсоор хандаж, гагцхүү сайн сайхныг л хүсэж байгаа. Уул нь эрт л хүнтэй суулаа, аз жаргалтай л явах байгаа даа? Костя сул гартай өгөөмөр залуу, ресторанаас элдэв амттай юм авчирна, нэг удаа зөндөө том бялуу авчирч Софья Александровнад өгөхөд нь удвал муудчих учраас тэрээр яахаа мэдэхгүй байснаа хэд хуваагаад эгч дүү хоёртоо аваачиж билээ. Бас эмэгтэй хүний нусны алчуурын цуглуулга, урт оймс гэхчлэн элдэв дэл сул юм бэлэглэнэ, тэр ч байтугай нэг шүхэр бэлэглэсэн. Софья Александровна хэдийгээр тухай бүр авахаасаа татгалздаг боловч түүний өгөөмөр сэтгэлийг бодохоос авахгүй байхын аргагүй болдог байжээ.

	Тэглээ ч гэсэн Софья Александровна Костягийн тухай бодохдоо сэтгэл нь түгшээд болж өгөх биш. Ажил хийдэг газар байхгүй, одоо цагт ийм байж таарах уу? Чийдэнгийн шилэнд түрхэх ямар нэгэн хольц зохион бүтээж түүндээ зохиогчийн эрх аваад татвар төлж, санхүүгийн байцаагчтай харьцдаг юм гэж Варя ярьсан. Энэ бүхэн Эдийн засгийн шинэ бодлогын үе эргэж ирсэн мэт нэг л хачин сонсогдоно. “ЭЗШБ-ын хүн”, “ЭЗШ бодлоготнууд” гэсэн үг өөрийнх нь хувьд дамаар баяжих, өнгө мөнгө хөөцөлдөх, панз үсэргэх гэсэн утгатай ойлгогдоно. Тэгтэл тэр улирч өнгөрсөн хорвоогийн хүн дахин гарч ирдэг байна. Хаа ч ажил хийхгүй, утсаар үл ойлгогдох юм ярина, хачирхмаар дэгжин хувцаслана. “ЭЗШ бодлоготнууд” л яг тэгж хувцасладаг байсан билээ. Тэгээд Софья Александровна хөдөлмөрчин айлын охин Варя өөртөө харш орчинд уруу татагдан орсонд харамсан сууна. Костя орой болгон ресторанд орно, Варя бол орой болгон биш юм гэхэд бямба, ням гаригт заавал. Костяг биллиард тоглодог гэж Варя өөрт нь үнэнийг хэлсэн удаатай, тэгэхлээр тэр нь л чухамдаа гол орлого нь байж таарна, нөгөө чийдэнгийн шил, түрхэх хольц энэ тэр гэдэг бол Костя хууль ёсны орлогоор аж төрж байгаа мэт түүний байдлыг хуудуугүй болгох гэсэн зохиомол зүйл. Үнэн хэрэгтээ бол мөрийтэй тоглоомчин, рестораны биллиардчин байх нь, тэгээд л үүрээр эргэж ирдэг хэрэг. Түүнд гадуур хаалганыхаа түлхүүрийг өгөхөөс өөр аргагүй болж саадгүй оруулахын тулд айлын хүмүүсийг унтсаны дараа хаалганыхаа гинжийг мулталж байхыг Варяд зааж өгсөн. Энэ бол байрны хаалгыг шөнийн цагт заавал гинжилдэг олон жилээр хэвшсэн дүрмийг зөрчсөн хэрэг юм. Гэвч өөр арга байхгүй, хаалганы гинж дүүжлээстэй байвал Костяд хонхдох хэрэг гарна.

	Нэг удаа Варя гинжээ мултлахаа мартчихаад унтаад өгчээ. Костя өглөөний дөрвөн цагт ирж хонх дараад бүгдийг нь сэрээчихжээ. Михаил Юрьевич тэсээд дуугарсангүй, харин хөрш хүүхэн Галя “элдэв юмнууд харанхуй шөнөөр сэлгүүцээд унтуулахгүй юм” гэж хашхичжээ.

	Галя Сашагийн өрөөнд санаархаж байжээ. Тэрээр өөрөө нөхөр хүүхдийнхээ хамт арван дөрөвхөн ам метр талбайд аж төрж байхад Софья Александровна өөртөө хэрэггүй, илүү өрөөгөө бусдад хөлслүүлж орон сууцаар дам хийж байна гэж үзнэ. Галя тэдний харьцааг өөчлөн хооронд нь муутгахыг хичээж, хууль зөрчиж байгааг нь хэрүүл шуугиан дэгдээн мэдэгдэж тийнхүү тэр өрөөг нь салгаж авах санаатай. Софья Александровна үүнээс санаа зовно. Уул нь энэ өрөө Павел Николаевичийн нөөц байр гэдгээр Москва хотын захиргаанд бүртгэлтэй, түүнээс гадна тэр өрөөнд нь Варя сууж байгаа нь хэнд ч падгүй л дээ! Варя энэ байшинд бүртгэлтэй, тэгээд ч залуухан, нөхөртэй хүн чинь яаж эгчтэйгээ нэг өрөөнд унтацгаах билээ! Софья Александровна тэр хоёрыг сул өрөөндөө түр байхыг зөвшөөрч байгаа, энэ бол хэнд ч хүртээлгүй хэрэг! Гэвч Костяг яах вэ? Варя түүнийг Сокольникт Москвагийн нэг районд бүртгэлтэй гэсэн, тэр нь үнэн болов уу? Гэтэл Варягийн нөхрөөс паспортыг нь үзнэ гэж шаардах эвгүй байдаг. Хэрвээ Галя цагдаа дуудаад шалгуултал Костяд Москвад суух зөвшөөрөл байхгүй байвал яана? Софья Александровна хэдийгээр Варягийн сэтгэлийг зовоомооргүй байсан боловч түүнтэй ярилцахаар шийджээ. Түдэлгүй нэг шалтаг гарав.

	Варягийн бие төдгүй байв. Костя түүнийг гap хуруугаа муухай болгож гал тогооны үнэр ханхлуулж байхыг хүсдэггүй, хоол унд хийхийг зөвшөөрдөггүй учир ресторанаас давхар саванд үдийн хоол авчрах болжээ. Ер нь тун үнэтэй хоол авчирна. Тэгэхдээ Варяд төдийгүй Софья Александровнад бас авчирна.

	Авчирсан хоолыг голдуу Варя халаадаг боловч энэ удаа Софья Александровна өөрөө халаахаар болжээ.

	Тэрээр тугалын давтмал махыг хайруулын тавагт хийхүйд рестораны амтлаг хоолны үнэр гал тогооны өрөөгөөр тархав. 

	Галя хямсалзан, 

	— Үгүй, яасан сайхан үнэр вэ... Шүлс гоожиж байна гэж өгүүлэв.

	Софья Александровна түүний егж байгааг ойлгоогүй дүр үзүүлэн, 

	— Варя өвчтэй байгаа, Константин Фёдорович ресторанаас авчирсан юм гэж хэлэв. 

	— Баячуудын хоол ч сайхан юм аа, бидэнд ч сагамхай загаснаас өөр юм олдох биш. Тэднүүсийн хоол бодвол найман рублиэс наашгүй, аягүй бол бүр бүхэл аравт хүрдэг юм байгаа биз... гэж Галя мөн хямсалзав. 

	— Энэ хоол ямар үнэтэй байдгийг би мэдэхгүй гэж Софья Александровна тоомжиргүй хариулаад буруу харав. 

	— Хүмүүс ер нь мөнгө хаанаас олдог байна аа? Шөнөөр ажиллаад байх юм, манаач юм уу, хаашаа юм бэ? Гэтэл манаач чинь хашааны цэвэрлэгчээс бага авдаг шүү дээ гээд Галя салах янзгүй. 

	— Галя больж үз, би танаас гуйя, та чинь сайхан санаатай сайн хүүхэн шүү дээ, ингэж байхын хэрэг юу байна? гэж Софья Александровна өчлөө. 

	— Одоо ч сайхан санаатай улсыг л ноолдог болжээ хэмээн Галя хорон өгүүлээд, 

	— Тийм хүмүүсээр одоо газар хагалж, ус зөөж байна. Сайн санаатай хүмүүс өдрийн хагасжин оочирт зогсоод тасалбараа бараа болгож чадахгүй байна, трамвайнд бол гишгүүр дээр нь л зогсоогоороо явж байна, аягүй бол ойчоод дугуйн доогуур нь орчихно, гэтэл янзын санаатай улс нь таксигаар давхилдаад л ресторанаас толгой цухуйлгахгүй байх юм гэв.

	Софья Александровна юм ч хэлэлгүй, хоолоо өрөө рүүгээ авч оров. Гэтэл түүний байдлыг Варя анзаарчээ. 

	— Софья Александровна, та яасан уруу царайтай байх юм бэ? 

	— Галя сая гал тогоонд баячуудын хоол, ресторанаас салдаггүй, өглөөгүүр гэртээ ирдэг гэхчлэн юм яриад... 

	— Түүнд ямар хамаа байна? 

	— Атаархаж байгаа юм байлгүй... 

	— Муу новш! гэж Варя зүхэв. 

	— Аягүй бол Сашагийн өрөөг эзэгнэх гэж байж ч магадгүй. 

	— Таны байр баталгаатай юм чинь. 

	— Намайг энэ өрөөг дамлаж байна гээд баталчих юм бол надаас хураагаад авчихна гэж бодож байгаа юм. 

	— Та Галягаас айдаг юм уу? 

	— Би түүнээс айхгүй, гэхдээ энэ хэрүүл шуугиан… 

	— Муу шулам! гэж Варя зүхээд, – Би гайгүй үзүүлээд өгнө өө, дорхноо дуугаа татах вий, тэр муу гэв. 

	— Варенька минь, тэгэхийн хэрэггүй, цаадах чинь гай тарьж чадна шүү. 

	— Тэр надад ямар гай тарих юм бэ, мэдэх юм сан! 

	— Чамд биш гэхэд Константин Фёдоровичид тарина. 

	— Тэр юу юм бэ, хулгайч уу, луйварчин уу? 

	— Варя, чи юу гэж дэмий ярина вэ? Гэхдээ тэр чинь тодорхойгүй байдалтай хүн гэдгийг чи үгүйсгэхгүй биз. Хаа ч ажилгүй, ямар ч албагүй шүү дээ. 

	— Үгүй, артельд алба хаадаг юм гэж Варя зөрөөд, — Харин биллиард тоглохын тухайд бол улсын биллиардаар тоглож байгаа юм. Энэ чинь хэнд ч хориглоогүй зүйл гэв. 

	— Варенька, надад Константин Фёдоровичид дургүйцэх юм юу ч байхгүй. Гэхдээ түүний энд бүртгэлгүй байгааг Галя ашиглаж мэднэ. 

	— Би ч гэсэн танайд бүртгэлгүй шүү дээ. 

	— Гэхдээ чи бол энэ байшинд бүртгэлтэй. 

	— Тэгвэл Костя өөр байшинд бүртгэлтэй, ямар ялгаа байна? 

	— Цаадхыгаа Москвад суух зөвшөөрөлтэй гэж чи сайн мэдэж байна уу? 

	— Тэгэлгүй яах вэ!

	Энэ эрсхэн хариуны цаана итгэл байна гэдгийг Софья Александровна мэдэрсэнгүй. Гэвч Варя тэр зөвшөөрлийг нь өөрийнхөө нүдээр харсан эсэхийг асууж зүрхэлсэнгүй. Гагцхүү, 

	— Бас та хоёрын харьцаа бүртгэлгүй байгаа гэж хэлэв.

	Варя жуумалзасхийв. 

	— Манай оронд нийлсэн хоёрыг албан ёсны гэр бүлтэй адилтгаж үздэг. Бид дундын хөрөнгөтэй, нэг ор дэвсгэртэй, авгай нөхөр хоёр. 

	— Варя, чи юу ярьж байна вэ?! хэмээн Софья Александровнагийн нүүр нь үрчийв. 

	— Юу хэлчих шиг болов? Би саяхан нэг шүүхийн хурал дээр орж үзсэн юм, хүүхдийн тэтгэврийн тухай хэргийг шүүж байсан. Шүүгч шууд л дундын хөрөнгөтэй байсан уу? Нэг ор дэрэн дээр унтаж байсан уу? гэж асуусан.

	Софья Александровна дахиад үрчийв. 

	— Софья Александровна, хэрвээ биднийг гэртээ байлгахад эвгүй байгаа бол та шуудхан хэлчхээрэй. Та айж байгаа юм уу? гэж Варя үнэнээсээ өгүүлэв. 

	— Та нар өөрийн гэсэн өрөөтэй болж хүний дайтай төвхнөтлөө манайд байцгааж л бай. Харин элдэв зохисгүй явдал гарахгүй байхаар бүх юмыг зохицуулж байх хэрэгтэй. Чи үүнийг зөвшөөрч байна уу? гэж Софья Александровна бас үнэнээсээ хэлэв. 

	— Би зөвшөөрч байна, тэгээд бодож үзье. 

	— Варенька, бас нэг юм байна. Би танай өрөөнд буу байхыг үзсэн, зүгээр ч үгүй хоёр шүү. 

	— Тэр чинь ангийн буунууд. Костя анчин хүн. 

	— Тэгсэн ч гэсэн дээ. Чи намайг ойлгох ёстой. Арбат бол тусгай дэглэмтэй гудамж, би ийм байдалтай байгаа хүн яаж гэртээ буу байлгах билээ, одоо чинь ийм юманд маш ширүүн шүү дээ. Константин Фёдорович өөрийнхөө гэрт ийм юмтай байгаа сан бол өөрөө л хариуцалгүй яах вэ, харин манай байранд бол би л хариуцна хэмээн Софья Александровна нэлээд шаардсан янзтай өгүүлэв.

	Тэгээд хэсэг зуур чимээгүй байснаа, 

	— Би энэ өрөөг Сашадаа хадгалж үлдэх ёстой, энэ бол Сашагийн өрөө, энэ өрөөнд халдах аливаа аюул, бүр хамгийн өчүүхэн аюулыг ч гэсэн би зайлуулж байх үүрэгтэй гэж нэмж хэлэв. 

	— За мэдлээ, үүнээс хойш энд буу байхаа болино гэж Варя өчив.

	 

	Костягийн Москвад суух зөвшөөрлийг Варя өөрийнхөө нүдээр үзээгүй. Крымд зочид буудалд орохдоо Костя түүний паспорттай хамт өөрийнхийгөө үзүүлж маягт бөглөхдөө хаягаа Москва гээд л цааш нь бичиж байсан. Өөрөөр хэлбэл паспортдаа байгаа юмыг л бичээ шүү дээ, буудлын бүртгэгч хүүхэн шалгадаг юм чинь.

	Тэгсэн ч гэсэн Варя Костягийн паспортыг гардан барьж үзсэн удаа байхгүй. Тэгэхлээр өөрөө эндүүрсэн байвал яана, цаадах нь “Москва” гэж бичээгүй, өөр хотын нэр бичиж байсан бол яана? Өөрт нь ч хамаа алга л даа, харин Софья Александровнад гай тарьж болохгүй. Тэрээр яг тэр оройдоо Костяд, 

	— Софья Александровна чиний зөвшөөрлийн тухай санаа зовж байгаа юм байна гэж хэлэв. 

	— Би хаана суух зөвшөөрөлтэйгөө түүнд хэлсэн шүү дээ, итгэхгүй байгаа юм уу, хаашаа юм бэ? 

	— Итгэж байгаа. Харин энэ Галя гэдэг хөрш хүүхэн хов жив хөөцөлдөж энэ өрөөг нь салгаж авах санаатай, Софья Александровнаг орон сууц дамлаж байна гэж хаа сайгүй хашхичаад яваа юм байна. Тэгэхлээр чамд Москвад суух зөвшөөрөл байхгүй байвал Софья Александровнад гайтай юм болно. 

	— Түүнд паспортаа үзүүлэх хэрэг үү? 

	— Тэгвэл л бүр сайн. 

	— Хэзээ үзүүлэх юм бэ? Намайг ирэхэд унтаж байх юм, сэрэхэд яваад өгсөн байх юм чинь. 

	— Надад орхичих, би үзүүлчихье. 

	Тэрээр Варя руу хялайв. 

	— Би паспортаа орхиж болохгүй, надад хэрэгтэй байдаг юм. Намайг маргааш эрт сэрээгээрэй, би өөрөө үзүүлье. 

	— Бас нэг юм байна. Софья Александровна гэртээ буу битгий авчирч байгаач гэж гуйсан. 

	— Үгүй энэ чинь ангийн буу, хориогүй буу шүү дээ. 

	— Тэгсэн ч гэсэн болохгүй, Галя энэ тухай хов хүргэж мэднэ. 

	— Надад зөвшөөрлийн бичиг бий гэдгийг хэлээрэй. 

	— Зөвшөөрөл ганцхан буунд өгдөг, гэтэл чамд хэд хэдэн буу байна. 

	— Ангийн буу чинь хууль ёсны эд, Софья Александровна толгойгоо бүү зовоог гэж Костя уцаарлав. 

	— Чи бид хоёрт энд ганцхан хууль бий. Тэр бол Софья Александровна, энэ гэрийн эзэгтэй. Нэг бол бид түүний шаардлагад захирагдана, нэг бол эндээс тонилох ёстой болно гэж Варя хэллээ. 

	— За яах вэ, та нарынхаар болог хэмээн Костя дурамжхан өгүүлэв.

	Эрт босож заншаагүй болохоор маргааш өглөө нь эвшээлгэн суниасаар өндийж халаад нөмрөн пиджакийнхаа халааснаас паспортаа авч Софья Александровнагийн хаалгыг тогшиж орсноо түдэлгүй буцаж ирэв. 

	— Жин тан болгочихлоо. Тэгээд дахиад хэвтээд өгөв.

	Костя Варяд паспортаа бариулж үзүүлээгүй, Варя үүнийг цаагуураа мэдсэн боловч энэ тухай бодохыг эс хүснэ. Варя Костятай толгой холбосон ахархан хугацаанд цаадхыгаа хэцүү хувь тавилантай, бэрх байдалд байгаа хүн, тийм учраас элдэв юм түүнээс шалгаахын хэрэггүй. Нэг хэлэхгүй гэсэн юмаа хэзээ ч хэлэхгүй хэмээн ийм байдалтай нэгэнт эвлэрчээ. Эцэг эх нь гэж Азовын тэнгисийн загасчин. Оросжсон грекчүүд байсан агаад хөрөнгөө хураалгаж Мариуполиос цөлөгдсөн ажээ. Костя тэгэхэд худалдааны флотын усан цэргийн хувьд гадаадад явж байсан учир эцэг эхийнхээ тэр хувийг амссангүй. Тэрээр аяллаас буцаж ирмэгц ар гэрийнхнийхээ цөлөгдсөнийг мэдээд Пирей буюу Стамбулд үлдээгүйдээ харамсаж байснаа Варяд нэг удаа илэн далангүй хэлсэн аж. Тэгсэн бол одоо тэнд зугаацаж явахгүй юу. Үүнээс хойш флот руу очихоо больсон. Гадаадад явж байгаа хүнийг нарийн шалгадаг учраас эцэг эх нь хөрөнгөө хураалгасан гэдгийг олж мэдээд өөрийг нь мөн цөлчихнө гэж айгаад тэр. Тэрээр нийслэлд мөр буруулахад амар хэмээн Москвад ирж монтёр хийх зэргээр ажил сольж явсаар түрхэх хольц зохион бүтээж, артельд орсон боловч гол ажил нь биллиард болжээ. Москвагийн толгой биллиардчин Бейлис Костяг анзаарч бэлжүү хөдөөгийнхөн буюу сангийн мөнгөтэй томилолтынхны мөнгийг хуу хождог гол гол биллиардын газруудаар явуулж сургажээ. Костя тэднийг ёстой хайр найргүй хожно. Эхлээд амархан хожигдчихоод дараа нь хамаг юмыг нь нүцгэртэл нь мулзалж өгнө.

	Костя Америкт аж төрдөг байсан бол саятан болох байсан гэж Лёвочка хэлсэн удаа бий. Америкт зөвхөн гутал цэвэрлэгч төдийгүй бас гэмт хэрэгтнүүд ч гэсэн саятан болдог гэж Ика доогтой өгүүлж асан. Варя дүрсхийн улалзаж Икад амаа хамхиж явсан нь дээр гэж зөвлөсөн. Гэхдээ Костяд тэр яриаг дамжуулаагүй, тэгсэн бол Икагийн гутал цэвэрлэгч гэж хэлснийг нь Костя өршөөхгүй байсан юм.

	Варя Костятай сууснаар бүх шат дамжлагыг алгасаж Вика Марасевич, Нина Шереметьева, Ноэми энэ тэрээс дээгүүр гараад иржээ. Тэд нар нь нөгөө явдаг улсынхаа аяыг дагадаг бол мань хүн нөхөртэйгөө ресторанд орно. Нөхрийг нь мэдэхгүй хүн байхгүй, цөм түүнийг бялдуучилна. Түүнээс гадна охидын өөр хоорондоо дам дам худалддаг гадаадын элдэв өмсгөлд Варя үл атаархана. Костя түүнийг Москвагийн хамгийн шилдэг үйлчин, гуталчин, үслэг эдлэлийн оёдолчдоор оруулжээ. Түүний пальтог Лавров, даашинзыг Надежда Петровна Ламанова, Александра Сергеевна Лямина, Варвара Степановна Данилова, тэр ч байтугай Ефимова, хөхний даруулгыг Лубенец, оймсны татуургыг Арбатын Кошке, бүрх малгайг Тамара Томасовна Амирова, өндөр өсгийтийг Барковский, Гутманович, Душкин энэ тэр урлан хийнэ. Костя хямдхан үйлчдийг үл тоомсорлож Москвагийн хамгийн үнэтэй оёдолчин Журкевичээр өөртөө костюм хийлгэнэ.

	Ингээд үзэхэд өнгөнөөс харвал бүх юм баяр хөөртэй, гял цал оргиж байгаа мэт. Гэвч Костя тэр хоёрын холбоо хэврэгхэн зүйл гэдгийг Варя мэдээд байлаа. Яагаад тэр вэ? Тэрээр өөрөө ч эс мэднэ. Урьдах амьдралынхаа олон юмыг голдог байсан боловч юм болгон ойлгомжтой тодорхой асан билээ. Одоо бол тийм тодорхой байдал байхгүй, тэрээр хаашаа хийсэж, хаашаа хөвж яваагаа үл мэднэ. Костя өөрөөс нь бараг арав ах, тэгсэн хэр нь уншсан ном гэж нэг ч байхгүй, тэр ч байтугай “Шадар гурван цэргийг” ч уншаагүй. Пушкины бүх зохиолоос “Биллиардын цохиураар зэвсэглэсэн битүү тооцоотой нэгэн эр хар өглөөнөөс авхуулаад хоёр бөмбөлгөөр наадна” гэдэг дөрөвхөн мөр л мэднэ. Гэхдээ мань хүн ухаан сэргэлэн, энэ хэдэн мөрийг Пушкин өөрт нь харш бус гэдгийг харуулах гэсэн дээ биш, харин Пушкинд яг өөр шиг нь биллиард харш зүйл биш байсныг харуулах гэсэндээ тийн иш татдаг болой. Варя түүнд хайртай бил үү? Хэлэхэд хэцүү. Нөгөө юм Ялтын зочид буу— далд тохиолджээ. Тэрээр охидын яриад байдаг нөгөө үзээгүй юмыг амсах гэсэн хүслээсээ болсон уу, эсвэл жинхэнэ ёсоор хүүхэн болох гэсэн хүслээсээ болсон ч байж магадгүй, ямар ч атугай эсэргүүцээгүй.

	Гэвч үүний дараа ч гэсэн салж хагацахын аргагүй болтол ойртоогүй, тэр хоёрыг нэг л юм тусгаарлаад байлаа. Ээ дээ насны л ялгаа болов уу?.. Костя усанд сайхан сэлнэ, тэглээ ч гэсэн өргөн цээжтэй, богинохон хөлтэй (энэ нь костюмд овоо засагдана), гар хөл, нуруу нь нэл үсэнд баригдчихсан, цээжин дээрээ бүргэд шивсэн бахимхан тэр бээр нүцгэн байхдаа өөрөөсөө хамаагүй ахимаг харагдаж түүнтэй хамт далайн хөвөөнөө нарлаж усанд ороход Варяд нэг л хачин санагдана... Тэр хоёр буудалдаа буцаж ирэхэд цаадах нь хаалгаа цоожилж байгаад тэврэн авч хүзүү цээжгүй үнсэлж үнгэнэ. Гэтэл Варя гэрлээс бишүүрхэхийн зэрэгцээ ресторанд орохоор буухад нь хүн амьтан өөрийнх нь царайгаар сая тэгсэн юм байна гэж мэдчихнэ хэмээн айж зовно. Унтахаар хэвтэхдээ Костягийн нүдэн дээр тайчихаасаа ичиж гэрлээ унтраана. Түүнийг энхрийлж тэвэрч үнсэж барихаасаа бас ичнэ. Ер нь тэгэх дур ч эс хүрнэ.

	Энэ шинэ амьдралд ухаан жолоо алдан амь тавих юм байсангүй. Уул нь мөрөөслөөс цаашгүй мэт санагдаж байсан юмс гэнэтхэн гарт орж ирж, хэзээ язаанаасаа ингэж л аж төрж яваа юм шиг ердийн зүйл болжээ. Үдшийн рестораны баяр ёслолын байдал урьдын адил сэтгэл татаж гоёлын хувцаснууд сайхан санагдавч хийлгэх гэж зөндөө удаан хэмжин сонжуулахаас залхаж, оёдолчны шийдгүй байдалд уцаар хөдлөн, үсчин Полийнд Москвагийн хүүхнүүдийн хамаг сор цугладаг ч гэсэн тэнд цөхрөн хүлээж суухаас дургүй нь хүрнэ.

	Үсчний газар Арбатад “Прага” рестораны хажууд байдаг билээ. Костя тухайн үедээ эднийд үс хатаах чийдэн тавьж өгсөн учраас Варя бусад байнга үйлчлүүлдэг хүүхнүүдийн адил хашаан дотроос үсчний гэрийг дамжин ордог болжээ. Харин үсчин Поль буюу Павел Михайлович Кондратьев, тэдний авгай хумс засагч Вера Николаевна хоёр яагаад ч юм бэ, Варяг онцгойлон үзнэ. Тэр үед зургаан cap тогтдог буржийлга гойд маяг байсан боловч Павел Михайлович, 

	— Ийм царайг нүднээс гартал муухай болгож болох уу даа! гээд Варяд хийж өгөхөөс татгалзжээ.

	Үсээ буржийлгахаар хүлээж байсан хүүхнүүд үүнийг сонсчхоод доромжлуулсандаа мэдээж гомдоцгоожээ. Гэвч Варя үүнийг юман чинээд тоосонгүй! Тэрээр өөрийн гэсэн танилуудтай, өөрийн гэсэн найзуудтай юм чинь. Тэр нь нөгөө Костягийн бүлэг. Тэд нар ресторанд орохдоо хуучин янзаар нэгэн ширээнд сууцгааж, Варя ч гагцхүү тэдэнтэйгээ л бүжиглэнэ. Костя хаа нэг түр зуурхан биллиардын өрөөнөөс гарч ирж хундага архи тогтоож юмхнаар даруулсан болоод энэ хөөрхөн хүүхэн миний авгай, энэ залуус бол миний бүлэг, өөрийнх нь мөнгөөр идэж ууцгааж байна гэдгийг олон түмэнд үнэмшүүлэх гэсэн мэт Варяг мөрөөр нь энхрийлэн тэвэрнэ. Лёвочкад үнэтэй оёдолчноор явах сачий лав байхгүй биз, тэгэхлээр Костягийн мөнгөөр бас хувцасладаг байх гэж Варя боддог билээ. Гэвч Лёвочка бол биллиард тоглодоггүй, дарс бараг уудаггүй, эелдэг даруу, анхаарал болгоомжтой зантай, нэмэрт нь ажилд махруу, жирийн нэгэн шугам зурагчин, ямар ч өөгүй банди. Костяд шударга түвшин ариун цагаан гэргий хэрэгтэйн адил Москвагийн сайн айлуудын боловсон залуусаас бүрдсэн чухам ийм бүлэг бас хэрэгтэй юм. Энэ бол түүний нүүр царай, түүний нийгэмд эзэлж буй байр суурь, түүний өөрийгөө харах толь. Тэрээр юу ч уншихгүй хэр нь бусдын юу уншиж байгаа, ямар зохиолч одоо шуугиулж байгаа, ямар нь нэр цуутай энэ тэрийг андахгүй мэднэ. Сэргэлэн ухаан, овжин овсгоотой, дүлий годил шиг царайлах дургүй, хүний нэр ус тогтоохдоо сайн.

	Нэг удаа ширээнд сууцгааж байтал Ика асуулт хариултын уралдаан явуулж байгаа мэт дуугаар, 

	— Хийсэн хоёр кино нь “О”-гоор эхэлдэг, найдвар төрүүлж байгаа найруулагч. Овог нь хэн бэ? гэж асуужээ.

	Костя Икагийн харцыг ажиглаж амжаад эргэж харангуут хоромхон зуур, 

	— Барнет гэж хариулжээ.

	Костя бүгчим газар байж сууж чаддаггүй, кинонд дургүй, дагшаа концерт, хошин дуурь, бүжгэн жүжгийг илүү үздэг. Барнетийн киног үзээгүй боловч Икагийн асуултад хамгийн түрүүнд хариулсан юм. Тэгээд Барнет руу нөхөрсгөөр толгой дохиод, 

	— Хамт ан хийж байсан юм гэж хээвнэг өгүүлжээ. 

	— Өө тийм, би саналаа. Та хоёр чоно алсан нэг явдлыг чи бидэнд ярьж байсан юм байна гэж Ика доогтой тосгуулан авав. 

	— Тэр чинь энэ биш Качалов, бас чоно биш чонын сүрэг хэмээн Костя уруулаа тамшаалан хариулаад, – Чонын үүрэн дээр яваад орчихсон юм, эхлээд азарган чоныг, дараа нь гичийг нь буудаж алсан, тэгээд гурван бэлтрэг барьж авсан юм. Чи бодвол чоно үзээ биз дээ? Үзээгүй бол Амьтны хүрээлэнд очиж үз, харин илэх илбэх гэж оролдохын хэрэггүй шүү, гаргүй болно гэж мэдээрэй гэв.

	Тэрээр дахин нэг хундага архи ууснаа Варя руу налж, 

	— Гэтэл чи намайг буу байлгалаа гэж зэмлэж байгаа. Харин эднүүс гээд танхимын бүх хүнийг тойруулан зааж, – надтай анд явахын тулд юугаа ч өгөхөд бэлэн байгаа. Ляленька минь, маргааш Урлагийн мастеруудын клубт очъё, тэнд намайг яаж зулгуйдахыг хараарай гэж аяархан хэлэв. 

	— Тэнд чинь зөвхөн жүжигчдийг оруулдаг биз дээ? Костя үнэн сэтгэлээсээ гайхаж, 

	— Чи намайг үнэмшихгүй байна уу? Ляленька минь, маргааш тийшээ заавал явцгаая гэв.

	Костя маргааш нь Варяд биеэ янзлах, хувцсаа тохируулахад нь туслахын тулд гэртээ эрт ирэв. Варя эхлээд хуниастай захтай, хуниастай банзалтай хөх торгон костюмаа, дараа нь алтан саагаар хээлсэн пүүсүүн саарал хантаазаа өмсөж үзэв. Үүнтэй хамт хагалаатай нарийхан банзал өмсөх ёстой. Эцэст нь задгай энгэртэй хүрэн даашинзаа өмсөж үзлээ. Ажил явдлын тухайд догшин ширүүн байдаг Костя өөрийнх нь гоёлыг хэчнээн удаан ч хамаагүй шохоорхон, нүд салгахгүй харж, хүүхэд шиг бөөн баяр хөөр болж буйд Варя үнэнхүү гайхна. 

	— Ёстой догь, Ляленька, ёстой ганган байна. Варя Костягийн үнэлгээнд итгэдэг ч гэсэн тэндхийн алдар цуутнууд түүнийг гагцхүү өрөвдөсхийн хүлцэнгүй харьцвал яах вэ! Мань эр тэдний хувьд хэн билээ? Биллиардчин. Одоо бас анчин болж таарлаа. Тэгэхлээр өөрөө анчны хүүхэн юм чинь нэг их гоёчихлоор тэнэг юм шиг харагдах биз.

	Түүний тэгж болгоомжилсон нь талаар хэрэг байжээ. 

	— Клубт алдартай алдаргүй янз бүрийн хүмүүс цугларч жүжигчин өөр хоорондоо эрх тэгш гэдгийг цохох үүднээс хүн болгон бие биеэ сайн мэддэг дүр гаргацгаана. Тэнд биллиардын хоёр ч ширээ байв. Костя бараг тоглосонгүй. Тэрээр биллиардын нэртэй шүүгч өөрийн танил Захар Ивановичтай цуг зогсоод тоглож байгаа хүмүүст зөвлөгөө өгөн биечлэн тоглохдоо хүрвэл нэр цуутай найз нараа гомдоохгүйн тулд жижигхэн тоотойгоос нь шилж цохино. Костя Старо— Пимений гудамд очихоороо ажил явдлаасаа хөндийрөн амарч зан нь хөгжүүн дөлгөөн байдаг учраас Варя түүнтэй хамт тийшээ явах дуртай.

	Клуб хуучин ноёны эдлэн дотор эртний тохилог тавилгатай доод давхарт байрласан ажээ. Хоёр хажуугаараа арваад хүн байрлахаар задгай лоожтой. Заримдаа Костя Лёвочка, Рина хоёрыг бас дагуулж ирнэ. Тэгвэл тэд нар дөрвөн хүний тусгай ширээнд сууцгаана. Харин лоожуудад бол олуулаа яваа улс сууна. Костя түүнд Ильинский, Климов хоёрыг зааж үзүүлсэнд Варя тэднийг “Гурван саяын хэрэг” гэдэг кинонд үзсэн болохоор дор нь танив. Бас жүжигчин Смирнов— Сокольскийг танилаа. Тэр жүжигчин “Эрмитажийн” тавцан дээр олонтоо тоглодог юм. Смирнов— Сокольский сахалтай халзан хүн рүү жишисхийж суугаад бусад хүнд дуулгахгүй гэсэн юм уу, эсвэл юм гуйж байгаа юм уу, гараараа амаа хорголон нэг юм ярьж харагдана. Цатгалан мууртай төстэй халзан эр зальжин бөлцгөр нүдээ онийлгон чимээгүй сууна. 

	— Энэ чинь Демьян Бедный гэж Костя хэлэв.

	Варяд энд сайхан санагдана. Архи дарсаар үйлчлэхгүй гагцхүү рашаан, жимсний ундаагаар дайлдгийг “Рашааныг хундагаар өгөхгүй” гэсэн зарлал илтгэнэ. Харин гал тогоо сайтай, ёстой амт төгөлдөр хоол хийнэ. Рестораны эрхлэгч нь Москвагийн шилдэг тогооч Яков Данилович Розенталь. Түүнийг зүгээр л Сахал гэцгээнэ.

	Энэ байгууллагын зөв шинжийг илтгэх мэт ханан дээр нь:

	 

	Эгэл үнэнийг тогтоож ав. 

	Энэ клубт авгайтайгаа ир. 

	Хөрөнгөтнийг бүү дуурай. 

	Хүний биш өөрийнхөө авгайтай ир 

	 

	гэсэн бичиг дурайна.

	Эхний хоёр мөрийг зохиолч Третьяков, сүүлийн хоёр мөрийн Маяковский өөд болохоосоо өмнөхөн бичсэн гэж Рина нотолно.

	Рина энд Костягаас дутахгүй олон танилтай байв. Тэрээр хүнтэй нийцтэй болохоор хэнтэй ч хэл амаа ололцохын хамт ойртуулахгүй гэсэн хүнээ хөндий байлгаж бас чадна. Варя түүний тухай олигтой мэдэх юм байхгүй, лав л Остоженкад Зачатьевын хийдээс холгүй модон байшинд суудаг, “Байшин маань хэзээ л бол хэзээ нурчхаж мэднэ” гэж хөхрөөд хэнийг ч гэртээ урьж залах нь үгүй. Рина тэд наргүйгээр клубт ирдэг боловч чухам хэнтэй ирж, хэнтэй явдгийг тэд хэзээ ч үзээгүй ажээ. Зочид хотын театруудын жүжиг дууссаны дараа арван нэгэн цагийн үеэр цугларч өглөөний хоёр, гурван цагт тарцгаана. Морин тэрэгчид шөнөжин хөндлөн гудамжнуудаар тэднийг хүлээж байдаг билээ. 

	— Чи хүргүүлэх үү? гэж Костя Ринагаас асууна. 

	Цаадах нь аальгүйтэн цайвар сормуусаа дэрвэгэнүүлж, 

	— Намайг хүн хүргэж өгч байгаа... хэмээнэ. 

	Костя Варяг жууз тэргэнд түшиж суулгахуйд тэрээр суудлыг арлан налж тухлан суугаад Старо— Нимений гудмаар Бага Дмитровка руу гарч тэндээсээ цувраа цэцэрлэгт гудамжийг даган явахуйд хот бараг танигдахгүй мэт санагдан, энэ эзэнгүй эл хуль байдал, түнэр харанхуй, нойрсон буй анир чимээгүй байшин энэ тэрд ямар нэгэн түгшүүртэй юм нуугдан байх шиг. Варя өчигдрийнхөө тухай бодон чимээгүй сууна.

	Цугларсан хүмүүс ресторанаас дээшээ гарч сайн дурын үзэгдлүүд тоглодог үзэгчдийн танхим руу очих нь элбэг. Жүжигчид өөрснөө элэглэл, бяцхан гараа, шог үзэгдэл бичиж, заримдаа зохиолчид ч энэ ажилд оролцоно, чадварлаг сайн тоглоцгооно, цыганууд дуугаа дуулна, Русланова бас дуулна. Ямар ч театрт ийм юм үзэхгүй шүү дээ. Нэг удаа буурал хөмсөгтэй, буурал сахалтай хүүхэлдэй барьсаар Сергей Образцов тайзан дээр гарч ирсэн. Танхимд цугларагсад алга ташицгаан, Урлагийн удирдах ерөнхий газрын дарга бөгөөд клубийн захиргааны дарга Феликс Коны зуг эргэн харцгааж эхлэв. Хүүхэлдэй тэр хоёр гойд адилхан байжээ. Образцов яг Коны дуугаар “Зөвлөлтийн бүүвэйн дууны тухай” илтгэл уншина гэж зарлав. “Зөвлөлтийн бүүвэйн дуу бол... гээд хүүхэлдэй Коны дуртай зангааг дохиж долоовор хуруугаараа үзэгчдийн танхим руу зааснаа, – хөрөнгөтний дуу биш, манай дуу бол хүүхдийг сэрээх ёстой...” гэв. Гэвч элдэв юм байхгүй, гэм халгүй өнгөрнө. Ер нь энэ хүмүүст баргийн юм зөвшөөрдгийг Варя анзаарчээ.

	Гэтэл Костя Клубт долоо хоногт нэгээс илүү орж чадахгүй хэмээж “Мөнгийг энэ клубээс олохгүй гэдгийг чи ойлгож байгаа шүү дээ” гэж хэлжээ. Тэгээд энэ дүрмээ ягштал баримталж байснаа “Эмэгтэй хүний дүр бүтээдэггүй зохиолчдыг шүүсэн нь” гэдгийг найруулж тавих үед цорын ганцхан удаа Варягийн үгэнд орж тийшээ явжээ. Шүүгчид Наталья Сац, яллагдагчдад Катаев, Олеша, Яновский гурав, прокурорт Мейерхольд нар тоглов.

	Варя, Костя хоёрын суусан долоодугаар эгнээнд Алексей Толстой, зураач Дени, Моор энэ тэр бас сууж таарчээ. Вика Марасевич нүдний буланд үзэгдээд алга болов. Варя түүнийг энд анх удаа үзэж байгаа нь тэр. Харин утга зохиол, театрын шүүмжлэгч болсон Викагийн ах Вадим бол эндээс салдаггүй хүний нэг бөгөөд тэрээр алдар цуутны хавиар чихцэлдэн байдаг ажээ. Мань хүн одоо харалган нүдээ онийлгон сул суудал хайгаад сандлын чөлөөгөөр явж харагдана. Түүний араас, бодвол мань эр л урьсан байх, Юра Шарок, Лена Будягина хоёр явж байна. Лена Варяг таньж толгой эелдэгхэн дохиход араас нь Юра бас харсанд Варя түүнийг үзэж чаддаггүй болохоор тэр даруй хараа буруулав.

	Чингэхүйд нөгөө нэг Шинэ жилийг тэмдэглэсэн, Саша, Юра хоёрын хэрэлдсэн энэ тэр санаанд оров. Гэтэл Саша одоо Сибирьд цөллөгт байж байдаг, харин Юра, Вадим, Лена Будягина, Вика Марасевич нар энэ сайхан клубт хөгжилдөж байдаг байна.

	Варя бодлогоширч байгаад Наталья Сацын юу хэлснийг сонссонгүй. “Яллагдагсдыг” дуудаж эхлэхэд сая учраа олов. Эхлээд Катаев бослоо. Дуу нь гуншаа, чихэнд чийртэй агаад шуухинаа хүрсэн юм уу гэмээр сэтгэгдэл төрүүлэв. Үзэгчид түүнийг төдий л таашаасангүй, сулхан алга ташицгаав. Яновскийд бас сулхан ташицгаалаа. Харин Олешагийн юм хэлэх болгонд нирхийтэл инээлдэж гарцгаав. Өндөр чацтай ясархаг хамартай Мейерхольд Олеша руу элээ мэт дайрлана. Үс нь хэдэн тийшээ өрвийсөн бие давжаа Олеша хоромхон зуур сөргүүлэн мад тавина. Варягийн өмнө суусан жүжигчин Ярон сав л хийвэл Алексей Толстой руу эргэн харж, Олеша ямархан байна даа хэмээх мэт хөөрөн нүд ирмэж, аян хамтад нь Варя руу нүдний булангаар сээтгэнэнэ. Тэгээд шүүх хурлын дараа босож Варя руу эгцлэн эргэж хараад гарах хүмүүст саад болон хачирхмаар янзын дүртэй нэг хэсэг гөлрөн зогссоноо “Сайхан хүүхнийг хараад хэрсэн бух шиг хөшчихлөө” гэж дуу алдав. Инээдтэй хэрэг шүү. Варя инээчхэв. 

	— Та жүжигчин үү? Би яагаад таныг танихгүй байгаа билээ? гэж Ярон асуулаа. 

	— Би жүжигчин биш, тийм учраас та намайг танихгүй байна гэж Варя жишим ч үгүй хариулав. Инээснийг нь Ярон талархсанд тооцох вий гэж тэрээр болгоомжилжээ.

	Энэ бүх алдар цуутантай харьцахад түүнд ярвигтай байжээ. Костя, Рина хоёр инээдмийн жүжигчдийг шагшин магтана. Харин Варя бол тэд инээдмийн жүжигчид учир элдэв юм бурахыг зөвшөөрч байгаа юм гэж бодно. Тэрээр жүжигчдийг жинхэнэ тайзан дээр тоглож байгаагаар нь үзэх дуртай, тийм үед тэдэнд үнэн санаанаасаа баярлан алгаа хорстол ташна. Авьяас гэдэг бол авьяас юм сан хойно. Харин тэдэнтэй танилцах алба байна уу? Яах юм билээ? Костягийн сэтгэлд Варягийн энэ бодол бүрэн нийцэж мань хүн дотроо магнай хагартал баярладаг боловч Зоя, Рина хоёрын аль нэгтэй кинонд явуулахыг эс тооцвол Клуб болон бусад аль ч олон нийтийн газар ганцаарыг нь огт явуулахгүй.

	Вика Марасевич Урлагийн мастеруудын клубт Юра Шароктой тааралдсанаас болоод дахиж тийшээ явж байхгүй гэж шийджээ. Түүний нүдэнд хэрэгцээгүй өртөж байх уу? Ямар хэрэгтэй билээ? Маросейкад уулзаж байгаа нь болоо. Тэнд уулзахдаа тэдний өдөр тийм ресторанд тийм тийм улс тийм юмны тухай ярилцаад сууж байсан гэхчлэн ээлжит мэдээгээ илтгэдэг билээ. Хүмүүсийн яриа тогтоохын аргагүй шал дэмий юм байдаг ч гэсэн Шарок хүн бүрийн хэлснийг үг үсэгчлэн сэргээж ярихыг шаардана. Вика тэр утгагүй яриаг тогтоодоггүй учир зүгээр л юу болсныг мэдээлж гарна...

	... Ноэми нөгөө л японтойгоо явсаар байна. Гэтэл нэгэн итали хүн түүнтэй ханилж Итали руугаа авч явах санаатай гэнэ...

	... Хоёр шинэ герман хүн гарч ирсэн, тэдэнтэй Метрополь буудлын Сусанна, Катя гэдэг хоёр охин байгаа. Юун германчууд болохыг охид ярихгүй байна.

	... Хөөрхий Нелли Владимирова нөгөө Поляков гэдэг цыганаасаа салж баян франц худалдаачин Жорж хэмээгчтэй суусан. Том байр, өвч хивс, эртний тавилга, шил шаазан, машин...

	Вика Юратай уулздаг уулзалтаа дээдсийн хоосон яриархуу юм болгож хувиргахыг хичээнэ. Оёдолчны хүүд тийм яриа аятайхан санагдах ёстой. Гэвч энэ бүхэн түүнд төдийлөн сонирхолгүй байгааг хүүхэн удалгүй ягштал ухаарчээ. Шарок түүнийг гадаадынхантай явж байж баригдсан хүн, ямар ч атугай ажиллаж байг... гэж бодоод дотроо түүнээс нэг их онцгой гойд юм хүлээхгүй байгаа байж магадгүй юм.

	Үгүй ээ, ямар ч гэсэн нэг юм хүлээгээд л байна... Харин чухам юу юм бол? Бүсгүй түүний үг болгоныг шүүрч өөрийнх нь хэлсэн нэр болгонд хэрхэн хандаж байгааг тогтоож авна... Тэг тэгсээр эцсийн бүлэгт гадарлажээ... Юзик Либерман! Сонирхож байгаа хүн нь тэр байх нь! Тэр том уруултай өндөр залуу бол бүхний мэдэх дээд зэргийн ховчин бөгөөд зөвлөлтийн эсрэг явган шог илэрхий ярьж, яаж ч мэдмээр элдэв тоглоом тохуу хийдэг, гадаадынхныг сонирхдоггүй боловч хариуцлагатай дээгүүр албаны хүмүүсийн дунд хэлхээ холбоо ихтэй (бодвол ээжээрээ дамжиж тэр байх) этгээд юм. Зүгээр ч үгүй хувийн ойр дотнын холбоо шүү. Юра хариуцлагатай ажилтнуудын талаар мэдээ сэлт цуглуулдаг болохоор Юзик Либерман чухамхүү тийм хүмүүстэй холбоотой учраас л түүнд хэрэгтэй байх нь. Тэдний юу ярьж байдаг нь тэгтлээ чухал биш. Бурдаг нь ганцхан Юзик Либерман, гэхдээ мань хүн нийтийн ширээний ард чалчиж бусад нь цөмөөрөө инээлдэж хөхрөлдөн ярианд оролцож байгаа болохоор бүгдээрээ чалчицгааж байгаа гэсэн үг.

	Вика энэ тухай ухаармагц Юзикийг бараадах болж, цаадах нь ч түүнийг дуртай дагуулж явах болсноор хүүхэн хэзээ, хэнийд хэнийг үзсэн, юу сонссон тухай дараа нь тодорхой мэдээлэл бичиж эхэлжээ. Шарокт чухам энэ л хэрэгтэй байсан бололтой мэдээллийг нь сонирхон хүлээж авна. Хэдийгээр Вика Юзикийн өөрийнх мэдээлдэг зүйлээс шинэ юм юу ч мэдээлдэггүй байж мэдэвч Шарок чухамхүү ийм зориулгаар өөрийг нь ашиглах ёстой юм байна.

	Вика хэдий томоогүй ч гэсэн Юзик Либерманыг бараадах ёстойгоо бодож олсон, Шарокоос түүнд тавьсан зорилтыг тайлж мэдсэн гэдгээ Шарокт харуулахгүй байхаа эрхбиш мэднэ. Тэдний байгууллагад өөрийнхөө үнэ цэнийг нэмэх бодол түүнд огт байсангүй, тэгэхийн оронд Шарокийн нүдэнд дорвитойхон юм шаардахын арга байхгүй, юмны учир мэдэхгүй, богино жолоотой амьтан болж харагдсан нь дээр гэж үзнэ.

	Шароктой бачлахдаа Вика гол юмаа түүнээс хамгаалж байжээ. Тэр гол юм нь нэртэй хэдэн уран барилгачдын бүлэг ажээ. Өөрийнх нь хуучин танил Игорь Владимирович гэдэг уран барилгач тэдэнтэй танилцуулж өгсөн юм.

	Тэрээр Зөвлөлт Холбоот Улсын Баатар болоод удаагүй алдарт нисгэгчтэй суух мөрөөдөл, тооцоогоо хэдийн орхижээ. Нисгэгчдийг хаанаас олох вэ дээ, түүнээс гадна тэдний муусайн хүүхнүүд юу ч болоогүй шахам байхад л намын хороо, цэргийн командлал, тэр ч атугай бүр Сталин руу алтан хошуу өргөөд харайлгачихна. Салгаж авч чадах юмаа гэж санахад тийм “Баатарт” ямар ч ирээдүй байхгүй, Чукотка руу жирийн нисгэгчээр явуулчихна. Гадаад орон бол хоосон мөрөөдөл. Эрик яалаа? Аятайхан эр гэвч онцгой юм юу ч байхгүй ерийн нэгэн гадаадын хүн. Өдөр бүр усанд орж, сахлаа хусан дотуур хувцсаа сольж, сайхан үнэр ханхлуулна. Түүнээс цааш юу билээ? Гэрлэх тухай ярихаа яарахгүй байгаа, аав ээждээ хэлэхгүйгээр тийм алхам хийхгүй. Фирмийн нэр төр! Аав нь гэж нэг буянтай эцэг их л сайндаа жилийн дараа ирнэ, гэтэл өөрийнх нь нас сүүдэр аль хэдийн хорин дөрөв болчихно.

	Викад маш сайхан ирээдүйтэй хүн хэрэгтэй. Тийм хүн бий. Тэр бол томоохон уран барилгач, Москвагийн хамгийн чухал барилга, Сталины унаган бүтээл болж байгаа Зөвлөлүүдийн ордны төсөл зохиогчдын нэг юм. Нас ахимаг биш дөчин гуравтай, залуухан овортой жавхалзсан гоолиг эр, Италид олон жил аж төрсөн тэгэхлээр европ хүн! Тэр хоёр нийлбэл ёстой ховорхон хос гарах сан! Нэг муу савхин гуталтай нисгэгч биш дэлхийд нэр цуутай уран барилгач, тэгээд авгай нь гэж алдартай профессорын охин мань Вика, Москвагийн язгуурын сэхээтэн бүсгүй. Тийм холбоог ямар ч Шарок, ямар ч Дьяков хөндөж зүрхлэхгүй, тэгэх гэж оролдвол тэд мөн ч амархан балрах вий.

	Эс тэгвээс нөхөр нь Сталинд “Энэ чинь юу гэсэн үг вэ, Иосиф Виссарионович оо? Надад итгэхгүй байгаа бол намайг өөр хүнээр хянуулж болно биз дээ. Харин манай авгайг албадаж намайг мөрдүүлнэ гэдэг бол ёс суртахуунд харш зүйл” гэж хэлэх болно.

	Тэгсэн цагт Дьяков, Шарок мэт нь ёстой бөнжгөнөж өгнө дөө. Ажлаасаа тонилцгооно, тэд нар шиг ажилтай хүмүүс нэг үсрэхээрээ мөн ч хол үсэрдэг сэн.

	Үнэнийг хэлэхэд тэр уран барилгач авгайтай. Авгай нь өөр шиг нь бас Одессынх, нөхөртэйгөө Италид цуг амьдарч байхдаа тэнд соёлч байдалд дадаж овоо зүгширсэн, хамар нь томдсон, хар үстэй туранхай нэгэн агаад нарийхан урт папирос татаж, ойрын хараа муу хэр нь шил зүүдэггүй учир нүдээ онийлгон харна. Тэрээр түрүүчийн нөхрийн одоо насанд хүрсэн хоёр хүүхэдтэй. Уран барилгачаас найм ах, тавин нэгтэй, тэгсэн мөртөө өлөгчин чинь хавьтсан бүхэнтэй энгэр зөрж нөхөртөө тэрсэлнэ. Одоо Коля Крылов гэдэг Москвагийн дүүргийн шар толгойтой хар нялхаараа нэг хөвүүнийг урхидан намжирдаж, тэр нь цэрэгт явах нас нэгэнт болсон учир авгай түүнийг цэргийн нэгэн эрх дархтны туслагч болгох санаатай хөөцөлдөж буй болой. Тэрээр нөхөртэйгөө энд тэнд цуг явна гэж огт үгүй, хорин жилийн хугацаанд хоёр биеэсээ бүрмөсөн уйдсан ажээ. Нөхөр нь урлангийнхаа газар өнждөг төдийгүй заримдаа хононо, бас гадаадад явах нь элбэг тэгэхлээр авгай нь ёстой эрх дураараа байх аж. Уран барилгач Москвагийн дүүрэгт байдаг Сухановогийн уран барилгачдын амралтын газар явахад авгай нь нууц хонгоруудаа гэртээ хонуулна. Цаадах нь ч үүнийг мэддэг болохоор доромжлолоос өөр юм болохгүй хэрүүл шуугиан дэгдэхээс болгоомжлон гэртээ санамсаргүй ирэхээс түдгэлздэг ажээ. Тэр авгай хүүхэн хүний хувьд нөхрийнхөө дурыг татахаа больсныг Вика бат ойлгож авчээ.

	Энэ Итали, Одесса хосолсон хүүхнийг гэтлэхэд амаргүй байх вий. Ямар ч атугай харилцаа тогтчихсон, Уран барилгач Викаг шохоорхон хөл алдаж, ор дэрэн дээр нь тэр хоёр олон цагийг бахаа ханган өнгөрөөж буй. Бүсгүй нас залуу, бие бялдар, царай зүс сайхан, сурамгай, туршлагатай, цаадах нь одоо хэр чийрэг, янаг халуун тачаалтай эр. Тэр хоёр бие биеэ харахгүй буюу дор хаяхад утсаар ярихгүй ганц өдөр ч өнгөрөөж эс чадна.

	Гэвч хөндлөнгийн хүмүүст энэ харьцаа нууц байгаа билээ. Тэд хүүхний хуучин түншийнх нь хувьд, “дайраад гарсан давааных” нь хувьд гагцхүү Игорь Владимировичийг л мэднэ, түүнийг Новинскийн цэцэрлэгт гудамжнаа орших өмгөөлөгч Плевакогийн өргөө асан одоо Уран барилгачдын ордонд чухамхүү Игорь Владимировичтой очдог гэж мэднэ. Харин элдэв охид тийшээ эс очно. Энэ Ордон хэдийгээр гуравдугаар зэргийнх ч гэсэн өөрийн ресторантай боловч одоо хэр ийшээ гүйлдэх нь маяг болоогүй байгаа билээ. Энд зураг төслийн үзэсгэлэнгүүд л гарна. Даанч тэрийг сонирхох хэн байх вэ дээ?

	Ингэхлээр Викад нөгөө явдлаа нуухад бүр ч амар. Тэрээр Уран барилгачдын ордонд гагцхүү Игорь Владимировичтой ирэхэд дараа нь нөгөө Уран барилгач тэр хоёртой нийлнэ. Уран барилгач ийнхүү нууцлахыг илүү зан гэж үздэг боловч Викагийн аялаг занг үнэлэхийн хамт Вика бас түүний оролцдог төсөл хэлэлцэх ажилд сууж маргаан зөрөөг анхааралтай сонстог тул тийнхүү өөрийнх нь ажил үйлсийг сонирхдогийг нь бас үнэлнэ.

	Тийм хэлэлцүүлэгт оролцдог ахимаг насны уран барилгач авгай нар Викагийн сэтгэлийг эс зовоовч зураг төслийн газрын дэрвэгэр хүүхнүүд сэтгэл түгшээнэ. Гэвч тэргүүлэх уран барилгач тэгэх тусмаа Ерөнхий уран барилгачдын хувьд эндхийнх нь хүүхнүүд хэрхэвч таарахгүй гэж Игорь Владимирович хэлжээ. 

	— Материалын эсэргүүцлийн нэгдүгээр хууль ёсоор бол аливаа нэгэн холбоо юмны эрх чөлөөг нэгээр хязгаарладаг хэмээн Игорь Владимирович тоглоом хийж – Гэтэл уран барилгач хүн бол өөрийнхөө урлангийн газар юунаас ч хамаарахгүй байх ёстой гэнэ.

	Вика өөрийнхөө дүрд гарамгай тоглож байлаа. Игорь Владимирович хүртэл түүнийг найзад нь сэтгэл алдсан гэж бүрэн итгэжээ. Уран барилгачийн хувьд энэхэн үес бол уран барилгын элдэв урсгал, сургууль, чиглэл, уламжлалын хооронд тэмцэл явж байгаа бэрх үе байжээ. Италид сургууль хийж, олон орноор явж орчин үеийн өрнөдийн уран барилгатай танилцсан сайх Уран барилгач орчин үеийн ялангуяа өндөр хийцийг тусгасан сонгомол өвийг баримталдаг чиглэлийг тэргүүлдэг аж. Тийм учраас түүнийг олон хүн дайрч довтолдог боловч Вика мань хүнийг суут хүн хэмээж, түүний барилга, төсөл, элдэв санааг мөн суут бүтээл гэж тунхаглан энэ тухай түүний нөхөр, дайсан гэж ялгахгүй бүгдэд ил ярина. Тэр бол суу билигтэн! Таван зуун жилийн хойно үнэлэгдэх суу билигтэн биш өнөөдөр байж байгаа, нийтээр зөвшөөрсөн суу билигтэн. Түүний гap хүрсэн аливаа юм суут бүтээлүүд!

	Нээрэн, энэ нь тун зөв сонгож авсан дүр даруй мөн агаад Вика үнэхээр чадамгай тоглож байлаа. Агуу их хүнтэй дээд түвшинд харилцаатай байх хэрэгтэй тул Уран барилгачтай зөрнө гэж байхгүй, хэзээ ч маргаж ам мурийхгүй, бас гоморхож тунирхах зан эс гаргана. 

	— Надад дутагдал их бий хэмээн Вика түүнд учирлаж, – гэхдээ бүсгүй хүний улаан мөнгөний үнэ цэнгүй өчүүхэн зан надад байхгүй, үүгээрээ би бахархдаг. Чи юу гэж ч бодсон яах вэ, надтай байхад чамд амар байгаасай, чамд элдэв юм дарамт битгий болоосой л гэж хүсэж байна. Хамгийн гол нь чи тайван байх ёстой гэнэ.

	Уран барилгач болзоондоо ирж чадахгүй болчихвол түүнд утсаар мэдэгдэж өрөвдсөн янзтай, 

	— Чи минь юу хийнэ дээ? гэж асууна. Хүүхэн түүнийг тайтгаруулан, 

	— Хонгор минь, санаа бүү зов, би жаахан хэвтэж юм уншина. Найз бүсгүй рүүгээ очиж киногоор нэг шүргэнэ. Маргааш өглөө заавал утасдаарай гэнэ.

	Вика мэдээжийн хэрэг буйдан дээр хэвтэхгүй, найз руугаа очихгүй, кинонд явахгүй, тэрээр оёдолчин, гуталчин, Юзик Либерман, Шарок энэ тэр гээд өөрийн ажилтай, тэр бүхнээ ёсчлон гүйцэтгэнэ. Өчүүхэн ч тасалдал байж болохгүй. Уран барилгачтай ч гэсэн бас хийдэгдэл байх ёсгүй. Өөрийг нь итгэл төгс үнэнч анд найз гэдгийг мэдэж байг. Ямар ч байлаа гэсэн профессорын охин, ямар ч байлаа гэсэн язгуурт гаралтай хүн! Энд, энэ барлагуудын дунд төрсөн нь өөрийнх нь буруу биш өөрөөр бол сурвалжит бүсгүй, золиг чамайг!

	Вика зөвхөн ганц удаа биеэ барьж чадаагүй ажээ.

	Зөвлөлүүдийн ордны төслийн уралдаанд ирүүлсэн бүтээлүүдээр Урлагийн музейд үзэсгэлэн гаргасан юм. Музейд өглөөнөөс аваад орой хүртэл олон хүн чихэлдэж Волхонкийн гудамжаар урт оочир хөвөрнө. Уран барилгачид, тэдний дотор гадаадынхан ч бас байгаа, бараг бүгдээрээ авгай нартайгаа өөр өөрсдийнхөө төслийн дэргэд зогсоцгоон төслөө тайлбарлан асуултад хариу өгцгөөнө. Вика ийшээ өдөр болгон ирж Уран барилгачтайгаа уулзана. Тэрээр тэднийхний зүгийн улсаас аль хэдийн олон танилтай болсон болохоор зарим нэг нь түүнийг Уран барилгачийн хувьд хэн болохыг таамагладаг байж ч магадгүй, гэхдээ Вика даруухан янзаараа байлаа.

	Амьтны хөл татрахгүй шуугин инээлдэж байвч музейд цорын ганц хүн ерөөсөө ирээгүй нь Уран барилгачийн авгай билээ. 

	— Түүнийг зүхэхийн хэрэггүй, хорин жил болоход тэр чинь миний төслүүдийг ханатлаа үзэж бүр залхаж хоцорсон юм гэж Уран барилгач өгүүлнэ. 

	— Гэхдээ энэ бол чиний хамгийн гол төсөл, энэ яваа насны чинь үйл хэрэг чинь шүү дээ! 

	— Харин төслийг баталж диплом гардуулах үед л тэр чинь хүрээд ирнэ гэж Уран барилгач тоглоом хийв. 

	— Өө тэгэлгүй дээ! Тэгэхийн цагт тэр чинь чиний дэргэд зогсож чиний ялалтыг хуваалцах болно!

	Уран барилгач Викаг анхааралтай харснаа мань хүүхэн өөрөө хамт зогсож, ялалтыг нь өөрөө хуваалцах хүсэлтэй байгаа гэсэн битүү санааг нь ойлгов.

	Вика гэнэдсэнээ тэр даруй ухаарч түүнийг гэмгүй царайлан сугадав. 

	— Надад горилж байгаа өчүүхэн ч зүйл байхгүй. Гэхдээ чамайг, чиний бүтээлийг ингэж хайхрахгүй байгааг миний хувьд тэсвэрлэхийн арга алга. Гагцхүү ялалтаа харуулж байх үед л чамтай цуг зогсоно гэдэг бол... хэмээн Вика жигшин ярвайж, – Намайг уучлаарай, би чамайг гэнэтхэн өрөвдсөн юм гэв.

	Маргааш өглөө нь утасны дуугаар сэрвэл Уран барилгач ярьж байв. Тэрээр, өнөөдөр хаалттай үзлэгтэй учир ирэхийн хэрэггүй, харин утасдахыг хүлээж байгаарай хэмээжээ.

	Хаалттай үзлэг гэдэг нь үзэсгэлэнг Сталин болон Засгийн газрын бусад гишүүн үзнэ гэсэн үг.

	Вика өдөржин утаснаас хөндийрөлгүй сууж өнжив. Уран барилгач өдрийн сүүл рүү утасдлаа. 

	— Одоо очлоо.

	Тэрээр нэг лонх шампань дарстай ирсэн нь өнөөдөр түүний ялалтын өдөр болсон хэрэг байжээ. Түүний төсөл Сталины сэтгэлд нийцсэн аж.

	Өглөө нь тэр хоёр Суханово руу хоёр долоо хоногоор яваад өгчээ.

	Сталин Сочийнхоо зуслангийн байрны сэрүүвчинд сүлжмэл сандал дээр нүүрээ наранд ээгээд сууж байв. Тэрээр өөрийн гараар бүтээсэн Сочи хотдоо дуртай, хэдийгээр эмч нар өмнөд нутагт намар явах нь зүйтэй гэж зөвлөдөг боловч мань хүн бас өмнөд нутгийн зунд дуртай. Эмч нар юу мэдэх билээ дээ? Тэрээр хүүхэд ахуйдаа ч гэсэн зун цагт дуртай, Византийн эзэн хаадын байгуулсан Горис— Цихе хэмээх уулан дээрх эртний цайзын нурмал балгас өөд авирч мацах дуртай асан юм чинь. Чухам тэнд ойчиж гараа бэртээсэн билээ. Хэдийгээр Горид тэнгис байхгүй, эндхийнх шиг өвс ургамал байхгүй ч гэсэн Сочи Горийг санагдуулна. Сталины өмнөх ширээн дээр Соловьёв, Ключевский, Покровский нарын ном, референтүүдийн бэлтгэсэн “ЗСБНХУ-ын түүхийн сурах бичгийн товчлолын талаарх санал” энэ тэр байна. Энэ ажлыг Жданов удирдаж байгаа юм.

	Түүнийг ӨӨРӨӨ сонгож авсан ажээ. Тэрээр энэ жил Ждановыг Горький хотоос татаж авч Төв Хорооны нарийн бичгийн дарга болгосон юм. Жданов хязгаарыг удирдах ажил, Горькийн автомашины үйлдвэр байгуулах ажлыг амжилттай гүйцэтгэж байснаас болж ингээгүй. Бусад мужийн намын дарга нар ч ажлаа адилхан амжуулж байгаа. Бас Ждановыг дөнгөж гучин наймтай ч гэж тэгээгүй, бусад нарийн бичгийн дарга нар бас өвгөд биш. Хрущёв, Варейкис, Эйхе гурав дөчтэй, Хатаевич дөчин нэгтэй, Кабаков дөчин гуравтай... Харин Жданов бол сэхээтэн хүн, утга зохиол, урлагийн учрыг мэднэ. Гэхдээ бүхнийг мэдэгч Луначарский маягийн сэхээтэн биш, боловсролоороо сагсуурахгүй, гадаад үг хэрэглэж даналзахгүй, Бухарин шиг онолчийн зиндаанд байх гэж зүтгэлэхгүй, гэлээ ч гэсэн сэхээтэн. Удирдлагад сэхээтэн хүн хэрэгтэй. Жданов үүнд таарна. Зохиолчдын эвлэл байгуулах талаар түүнд даалгасан анхны томоохон арга хэмжээг овоо бэлтгэж байх шиг байгаа. Зохиолчид бол ард түмний оюун санааны удирдагч болох гэж байнга горилж ирсэн сэхээтний гол отряд учраас удахгүй болох их хурал намаас сэхээтэнтэй харилцах асуудал дээр эргэлтийн цэг болно.

	Ленин засгийн эрхийн төлөө тэмцэл хийхдээ сэхээтнийг түшиглэсэн юм. Тэр нь ч зүйтэй байсан, яагаад гэвэл сэхээтэн бол хэзээнээсээ нааш тэрс үзлийг агуулагчид агаад тэрс үзэл гэдэг бол засгийн эрхийн төлөө тэмцэлд сайхан зэвсэг. Гэхдээ засгийн эрхийг нэгэнт гартаа авчихсаны дараа бол сэхээтэнд тулгуурлаж болохгүй, учир нь засгийн зэвсэг бол тэрс үзэл биш нэгдмэл үзэл. Пролетарийн зохиолчдын оросын холбоо (ПЗОХ) мэтийн бүлэглэлүүд сэхээтнийг задлан бутаргаж янз бүрийн үзэл бодол баримтлахаас өөр аргагүй болгож байгаа юм. Үзэл бодлын нэгдлийг хангах байгууллага хэрэгтэй, тэр нь Зохиолчдын эвлэл болох учиртай.

	Горький бол зохиолчдыг нэгтгэхэд аятайхан хүн. Мөн чанараараа бол жижиг хөрөнгөтний либерализм руу ихээхэн хэвийсэн зүүн социал демократ үзэлтэн. Ленин түүнтэй их ноцолдсон, тэгж ноцолдсон нь зөв юм. Горький нэртэй хүн бас өрнөдийн томоохон зохиолчидтой хэлхээ холбоотой. Тэрээр манай олон зүйлийг хүлээж авахгүй байгаа. Гэхдээ цагаачилж явахдаа хилийн чанадад өөрт нь ямар ч ирээдүй байхгүй гэдгийг харсан. Жинхэнэ зохиолч бол эх орондоо аж төрж, эх орондоо өөд болох ёстой. Виктор Гюгогийн хилийн чанадад бичсэн зохиол Францад хэвлэгдэж байсан учраас тэрээр Гуравдугаар Наполеоны мөхлийг гадаадад хүлээх эрхтэй байсан юм. Оросын цагаачдын бичсэн юмыг бид нийтэлдэггүй, цаашид ч нийтлэхгүй, Аркадий Аверченког хэвлэсэн гэнэн явдал давтагдахгүй. Бунин байна. Юунд хүрсэн билээ? Жаран гурван дээрээ Нобелийн шагнал авсан, энэ хэнд хэрэгтэй юм бэ? Буниныг хэн уншиж байгаа юм бэ? Хэн ч мэдэхгүй нэг амьтан тэр Паристаа л үхнэ, тэд цөмөөрөө тэндээ үхэцгээнэ, оросын утга зохиолд хэн нь ч үлдэхгүй Горький бол үлдэхийг хүсэж байна, эх орондоо хөшөө дурсгалтай байхыг бодож байна. Түүнийг ойлгож болно. Тэгэхлээр тэр хөшөө дурсгалыг нь ч өгнө. Бас зохиолынх нь эмхэтгэлийг ч хэвлүүлж өгнө. Бас зохиолынх нь шагналыг ч гадаадын валютаар өгнө. Одоо бол өөрөө биеэрээ валют болчхоод байгаа хүн. Түүнийг өрнөдийн зохиолчид ч хүндэлж, манайхан ч бас хүндэлж, тэр ч байтугай “Серапионы ах дүүс” дугуйлангийн гишүүд агсан Федин, Тихонов мэтийн авьяаслаг, туршлагатай жинхэнэ зохиолчид хүндэлж байгаа, эд нар бол энэ түрүүнд социализмын үйл хэргийн төлөө зүтгэх ёстой. Гэтэл ПЗОХ тэд нарыг утга зохиолоос нь хөндийрүүлж “пролетарийн” толгой холбогчдыг дөвийлгөн гаргаж тавьж байна. Энэ муусайн толгой холбогчидтой нийлээд юу олох вэ дээ? Тэд нар ТҮҮНИЙ эрин үед утга зохиолын ямар дурсгал үлдээх вэ? Демьян Бедный юу? Демьянаас түүний номын сан л үлдэнэ. Харин ёстой сайхан номын сантай гэсэн шүү. Маяковский чадвартай хүн, шүлгийг нь ашиглах хэрэгтэй, гэхдээ шүлэг гэхээс урьдаар улс төрийн бодлого гэлтэй зүйл дээ.

	Дээр үед ӨӨРӨӨ ч гэсэн шүлэг бичих нүгэл хийж байсан. Шашны сургуульд байхдаа “Иверийн” редактор Илья Чавчавазед “Дила” — “Өглөө” гэдэг шүлгээ аваачиж өгсөн. Шашны сургуульд шүлгийг жинхэнэ зохиогчийн нэрээр гаргах хориотой учраас Сосело гэдэг нэрээр бичжээ. Тэгэхэд Чавчавазе түүний Горийн тухай, эцгийнхээ тухай, Атени орох замын тухай, эцгийнхээ найз нартайгаа наргиж байсан тухай дурссан тав билүү зургаан шүлгийг нь нийтэлжээ. Түүнээс хойш МАНЬ ХҮН шүлэг бичээгүй, ийм ажил өөрийнх нь тавилан биш байжээ. Тэр шүлгүүд сайн шүлэг байсан уу? Тэрээр шүлгээ хэзээ ч эргэж уншиж байгаагүй ажээ. Гэвч Илья Чавчавазе түүний ”Өглөө” шүлгийг магтаж байсан шиг санагдана...

	 

	Улаан сарнайн дэлбээ дэлгэрч 

	Нил цэцгийг ялдамхан тэвэрлээ.

	Үүлэн өндөрт болжмор шулганан 

	Хавийн газарт дуурсан жиргэлээ.

	 

	Тэгээд хорин жилийн дараа 1916 онд Якоб Гогебашвилийн бага сургуульд зориулсан гүрж сурах бичигт «Өглөө» шүлэг нөгөө л Сосело хэмээх зохиогчийн нэрээр орсон билээ. Анх нийтлэгдсэнээс нь хойш хорин жилийн дараа тэр шүлгийг Якоб Гогебашвили сурах бичигт сонгож оруулна гэдэг бол бас ч гэж үнэлж үзэх ямар нэг юм байсан гэсэн үг! Тэглээ ч гэсэн тэрээр яруу найргийн төлөө төрөөгүй, яруу найраг сэтгэлийг уяраадаг учраас яруу найрагч бол тэмцэгч байж чадахгүй. Сэтгүүлчийн ажил бол харин тэмцэлд таарна. Түүний үзэг Хувьсгалын хэрэгт сайн үйлчилсэн юм. Тэрээр их юм бичсэн. Давид, Намеразе, Чижиков, Иванович, Бесошвили, Като, Коба... гэхчлэн олон нууц нэрээр бичсэн. Коба гэдэг нь бүр намынх нь нууц нэр болсон. Тэр нэр өөрт нь аятайхан санагддаг байж л дээ. Коба гэж Казбегийн “Эцгээ алагч” романы шударга ариун үйлстэй баатар. Гэтэл мөн энэ нэрээрээ цагдаагийн газар зар тарчихсан учир бичсэн өгүүллээ ийм нэрээр гаргах боломжгүй болж тэрээр К. Стефин, К. Сталин, К. Солин гэхчлэн дахиад янз янзын нэр хэрэглэх болж, хожим 1913 оны нэгдүгээр сард “Социал— демократ” сонинд шиг билээ дээ, И. Сталин гэдэг нэрийг гаргах хүртлээ тийнхүү олон нэр ашиглаж байсан юм. Тэгтэл энэ нэр овог нь болж, одоо бүх дэлхий түүнийг энэ нэрээр нь мэдэх болжээ.

	Тэрээр шүлэг зохиох ажлыг орхиж зохиолч болоогүй ч гэсэн юм унших дуртай, их ч уншдаг байжээ. Бага залуудаа шохоорхож байсан юмаа хэдийн мартаж, хожмын сонирхолтой нь нэгэнт холилдоод шоронд ч бай, цөллөгт ч бай юм үл уншдаг байлаа. Хувьсгалчийн мэргэжилтэй хүнд юм унших цаг мундахгүй төдийгүй ер нь ийм мэргэжилтэй хүн уншиж байх албатай.

	Шашны дунд сургууль сонгодог гимназийн хэмжээний мэдлэг олгоно. Тэнд латин, грек, эртний еврей, франц, англи, герман хэл заана. Гэвч МАНЬ ЭР гадаад хэлэнд хэзээнээсээ авьяасгүй, цөллөгт байхдаа ч гадаад хэл оролдож байгаагүй. Цаг дэмий үрэхээс цаашгүй ажил! Гэхдээ шашны сургуульд таван жил суралцсан бөгөөд хичээл нь орос хэл дээр явдаг байсан болохоор орос хэл сайн эзэмшжээ. Харин бүр бага байхаасаа гүрж аялгатай ярьдаг боловч түүнийгээ засъя гэж ер оролдож яваагүй. Аялга бол бага хэрэг. Тэрээр таслал, өргөлт энэ тэрийн алийг нь ч зөв тавьж чадахгүй орос хүнийг үзэхээрээ болсон билээ.

	Хоёрдугаар зэргийн, хоёрдугаар шатны зохиолчдын бүтээлийг огт уншихгүй, тэд хэнд хэрэгтэй билээ? Сонгомол зохиолчдыг уншина, энэ бол оросын хувьсгалчид зайлшгүй чухал... Гоголь, Салтыков— Щедрин, Чехов, Горький энэ тэрийг засагтай тэмцэхдээ ашиглаж болно, яриа маргааны үеэр эсрэг этгээдүүд тэд нараас иш татдаг, тэгэхлээр мэдэж байх шаардлагатай! Нөгөө Златовратский, Левитов, Каронин түүнээс гадна Некрасов, Никитин, Суриков мэтийн тариачны зохиолчдод дургүй, тэднийг ер уншихгүй, тэд нар тариачин эрийг өрөвдсөн юм бичдэг гэтэл тариачин эр бол өөрөө хэнийг ч эс өрөвдөнө, үүнийг МАНЬ ХҮН биеэрээ амссан болохоор сайн мэднэ.

	Толстой бол томоохон уран бүтээлч, гэвч засгийн мөн чанарыг ойлгоогүй, хүнийг хэтэрхий ариусгахыг хичээж сургаж номнодог, тэгснээрээ бүтээлийнхээ уран сайхныг бууруулж байсан юм. “Оросын хувьсгалын толь” сэхээтэн либералуудад саймсарч юу эс хэлнэ гээч! Достоевский Толстойн нэг адил бас ямар юмны нь гүн ухаантан байх вэ дээ, төр, нийгмийн байгууллын учрыг олдоггүй байсан юм чинь. Гэхдээ Толстойг бодвол хүнийг ариусгаж үзэхгүй, түүний арчаагүй өчүүхэн байдал, өөдгүй чанарыг ойлгож, зовлон эдлэх үзэл санааг номлодог байсан, гэтэл зовлон эдлэх үзэл санаа бол хүмүүст нөлөөлөх маш хүчирхэг хэрэгсэл, үүнийг сүм хийд тун ч чадамгай ашигладаг юм. Тэгсэн хэр нь Достоевский даанч уйтгартай бичнэ, уран сайхан байхгүй муу бичнэ.

	Оросын агуу их зохиолч бол Пушкин! Бух юмыг ойлгоно, бүх юмыг гадарлана, бүх юмыг чадна. Зөвхөн Пётрын дүрийг ухаарсныг л бодоод үз л дээ! “Төмөр хазаарын хүчээр Оросыг орвонгоор нь босгосон”! Түүний уран бүтээлийн оргил нь “Борис Годунов”: “Манай мунхаг ард түмэн итгэх нь амархан; гайхам үзэгдэл, шинэхэн юмсыг харж бишрэх дуртай; дээд ноёд Годуновыг өөрсөдтэйгөө тэнцүүлэн дурсана... Хэрэв чи зальжин болоод хатуу гартай бол...” Яг хэлсэн юм шүү! “Мунхаг бөгөөд итгэх нь амархан” гэдэг бол ард түмний мөн чанар. “Зальжин бөгөөд хатуу гартай» гэдэг бол ТҮҮНИЙ засгийн мөн чанар. “өөрсөдтэйгөө тэнцүүлэн дурсана” гэдэг бол ТҮҮНИЙ эсрэг этгээдүүдийн мөн чанар. Борис Годуновыг бүр залуу байхаасаа биширсэн, Отрепьевын дүрийг биширсэн... “Сахилгүй гэлэн, оргодол бадарчин, нартын нас гэвэл дөнгөж хорь... Харин чацаар бол намхан, цээж өргөн, өрөөсөн гap нь татуу, үс нь халиун шар”. Тэрээр шашны сургуульд байхдаа Пушкиныг уншсан байж магадгүй. Пушкин сургуулийн программд ордог байсан, гэхдээ “Борис Годуновыг” сургуулиас хөөгдсөнийхөө дараа одон орны судлалын газар товчоологч байхдаа хожим жинхэнэ ёсоор уншжээ. Мань хүн тухайн үедээ биеийн байцаалтдаа “Марксизмыг сурталчилсны учир Тифлисийн шашны дунд сургуулиас хөсөр хөөгдсөн” гэж бичсэн учраас марксизмыг сурталчилсны харгайгаар сургуулиас хөөгдсөн мэт одоо бичицгээдэг билээ. Уул нь сургуулиас өөр шалтгаанаар хөөгдсөн юм. Ээж нь Эгнатошвилээс авсан мөнгөө cap болгон түүнд гуйвуулдаг байсаар атал сургалтынхаа төлөөсийг төлөөгүй учраас хөөгджээ. Гэхдээ мань хүн санваартан болохыг зориогүй учир шашны дунд сургуулийг төгсгөх дургүй, тэр үед марксист дугуйлантай холбоотой болчихсон байжээ. Харин марксизмыг сурталчилсны учир хөөгдсөн гэдэг тайлбар бол зүйтэй тайлбар, яагаад гэвэл жолоодогчийн дүрийг бататгаж байгаа буюу тэгснээрээ хувьсгалын үйл хэрэгт үйлчилж байна.

	Одон орны судлалын газар байхдаа л мань хүн “Борис Годуновыг” дахин уншжээ... “Сахилгүй гэлэн... Оргодол бадарчин... Нартын нас гэвэл дөнгөж хорь... Харин чацаар бол намхан, цээж өргөн, өрөөсөн rap нь татуу, үс нь халиун шар...” Мань эр ч гэсэн тэр үед хорин настай байсан, бас сургууль төгсөхөөсөө нэг жилийн өмнө санваартны зиндаа хөөхөөс татгалзсан. Мань хүн ч гэсэн чацаар намхан, цээж өргөн, бас үс нь хонгордуу, өрөөсөн гap нь хөдөлгөөн муутай. Тэрээр хэдийн хөвүүн насыг давж хий мөрөөдөгч байхаа больсон, мэдээжээр Отрепьевыг өөртэйгөө зүйрлүүлж бодоогүй, ер нь ч тэр аз муутай нэгэн эр түүний шохоорхлыг татаж байгаагүй. Тэгсэн ч гэсэн гадна талын төс нь үнэхээр гайхмаар. Отрепьевын хэрэг бүтээгүйн шалтгааныг Пушкины ухаарсан нь бас үнэхээр гайхмаар: задгай амтай, хамаг нарийн нууцаа хормойд нь салхи дэвсэн нэг польш хүүхэнд илчилчихсэн, хүнлэг сайхан сэтгэлтэй, улс төрийн бодлоготон хэн хүнгүй өөрийн эрхгүй хэрэглэдэг элдэв аргын төлөө санаа зовж шанална. “Сайхан Москва орох хүслэнт замыг би дайснуудад зааж өгнө”. Болчимгүй сайхныг мөрөөдөгч болохоос улс төрийн бодлоготон биш! Дур зориг, нэр алдрын шунал, эрэлхэг зориг, аз эзийн туршил, ялах эрмэлзэл, түүнийгээ бататгаж чадахгүй, үр шимийг хүртэж чадахгүй арчаагүй байдал энэ тэр гээд бүх юм түүнд байжээ. Засгийн дээд эрхийг гартаа оруулаад тогтоож чадалгүй алдана гэдэг бол урагшгүй улс төрийн бодлоготнуудын хувь тавилан, засгийн эрхийг авахаас тогтоон барьж байх нь хэцүү л дээ. Отрепьев тогтоож чадаагүй. Тэрээр Москвад хаан ширээнд залагдсаныхаа дараа өөрийгөө хүү нь гэж зарласан тэр хаан эцгийнхээ хийсэн зүйлийн үгүйдээ аравны нэг хувийг хийсэн бол ийм явдал болохгүй байсан юм.

	Гэвч энэ тухай мань хүн одоо л ингэж бодож байгаа болохоос тэр үедээ юу гэж бодож байснаа эс санана. Гагцхүү гадна талаасаа тэр хоёр их төстэй байсныг гойд гайхсан нь тодхон санагдана. Төрийн дээд эрхэнд өргөмжлөгдсөн оргодол бадарчны хувь заяаг үнэхээр гайхан биширсэн. Улирах цагийн эрхшээлд энэ дүр түүний бодол сэтгэлийг эзэмдсэн бусад түүхт хүмүүст шахагдан ой тойнд бүдгэрэн балархайтжээ. Тэглээ ч гэсэн тархины гүнд аль нэг эд эсэнд энэ дүр хоногшин үлджээ. Баку хотод польшийн үе улирсан сурвалжит эмэгтэй Софья Леонардовна Петровскаятай уулзахад нөгөө дүр санаандгүй тодрон гарч ирсэн биш биз? Пролетарийн нууц байгууллагын хувьсгалч гишүүн, салмайсан өмдтэй, сахлаа хусаагүй догшин зожиг царайтай, шургуу зоригтой, хүч тэнхээтэй сайх хүүхэнд сайхан санагддаг байжээ. Нэг удаа ирэхэд нь хүүхэн эзгүй байж таараад дараачийн удаа ирэхэд нь инээд алдан, 

	— Манай хөршийн охин надад “Софья Леонардовна, танайд нэг аймшигтай ах ирсэн” гэж хэлсэн шүү гэжээ.

	Манай хүн тэгэхэд жуумалзасхийн хямсайсан боловч хүмүүсийг айлгаж байхыг хүсдэг тул тэгж тодорхойлсонд сэтгэл өег байжээ.

	Өрөвч зөөлөн сэтгэлтэй Софья түүнийг халамжлан санаа тавих агаад энэ бол чухамдаа мань эрийн хувьд насандаа эдэлсэн хамгийн дэврүүн хайр сэтгэл болой. Тэр хүүхэн эсерийн талыг баримталдаг хэдий боловч намын зүтгэлтнүүдийн эвлэршгүй зан байхгүй учир түүнтэй хэзээ ч үл маргахын гадна үзэл бодлоо тулгах гэж ер оролдохгүй, харин ч болбоос хүн зөрөх тоолон цаадах нь уцаарлан унтууцдагийг мэдэх учир улс төрийн маргаанаас зайлсхийдэг бүлгээ. Гэхдээ хүүхэн түүнийг уцаарлуулж байгаагүй, түүнд уцаар төрүүлдэггүй цорын ганц хүүхэн тэр билээ. Гэвч тэдний харилцаа тас үсэрчээ... Софья уушгины сүрьеэгээр нас барсан аж.

	Мэдээжийн хэрэг мань хүн Отрепьев биш, Софья нь Марина Мнишек биш. Тэглээ ч гэсэн польшийн сурвалжит хүүхэн, цагтаа санваартан болж чадаагүй, тодорхой бус ч томоохон зорилго өвөрлөсөн нууц хувьсгалч хоёрын тухай одоо бодохдоо энэ явдлын анх үүдэх болсон шалтгаан нь тархины тэртээ мухарт зүүрмэглэн байсан чухамхүү тэдгээр дүрээс улбаалан гарч ирсэн байж болох юм гэж санадаг авай.

	Харгис бүлгийнхний гарт амь эрсэдсэн нефтийн үйлдвэрийн ажилчин Ханлар Сафаралиевыг есдүгээр сард Шиховын оршуулгын газар хөдөөлүүлжээ. Үй олон хүн жагсаж, үйлдвэрийн яндан хангинан, жагсаал дотор ТҮҮНЭЭС гадна Шаумян, Енукизе, Азизбеков, Оржоникизе, Жапаризе, Фиолетов энэ тэр явжээ. ТЭРЭЭР үг хэлж, тэгэхэд Софья ч тэнд бас байсан ажээ. Гэтэл хагас жилийн дараа энэ оршуулгын газар түүнийг бас оршуулжээ. Жагсаал ч байхгүй, яндангийн дуу ч байхгүй. Австай цогцсын араас хөрш айлын авгайчуул, танил хэдэн польш л дагажээ. Нүх рүү хийж шороогоор булчхаад буцацгаасан. Харин мань хүн танихгүй хүмүүстэй хамт буцмааргүй санагдсан учир тэндээ үлдсэн. Тэдэнтэй ярих юм ч байсангүй. Хоцроод шинэхэн овгор шорооны хажууханд явган суужээ.

	Хадан хясаатай Шихово хошуу тэнгис рүү зүтгэх мэт түрж ороод нефтийн тоо томшгүй олон цамхаг босгосон Биби — Эйбатын дээгүүр сүндэрлэнэ. Цамхгуудын түүгээр ажилчид эс харагдавч дохиур нь дээш доош тонголзон нефтиэ шахсаар байна. Хаврын урь дөнгөж орж байгаа боловч нарны элч хэдийн мэдэгдэн сайхан ээх ажээ. ТЭРЭЭР Каспийн тэнгисийн эрэгт хадан хясаатай Шихово хошууны хяр дээр суугаад тохойн ус руу, нефтийн тоо томшгүй олон цамхгийг харж байна. Үнэлж явсан цорын ганцхан Соня хүүхнээ оршуулсан хэдий ч толгой өөд татахын аргагүй уй гашууд автсангүй. ТЭРЭЭР Батуми, Кутаисийн шоронд сууж, Дорнод Сибирьд цөлөгдөж шорон, цөллөг, цөллөгөөс оргох энэ тэрийг нэгэнт биеэр амссаны дараа Өвөр Кавказын социал-демократуудын анхны байгууллага “Месами— Да— си”-д цуг байсан журмын нөхөд нь хэдийн халин одсон, Кецховели шоронд амь эрсдэж, Цулукизе нас барсан билээ. Цөмөөрөө халин одох юм, хойшид ч цөмөөрөө халин одно, хүний амьдрал гэдэг бол энэ эргэх хорвоод өчүүхэн хором төдий ажээ. Гагцхүү ӨНӨӨДӨР гэгч л байна. Энэ бол бас өчүүхэн хором, гэхдээ хувьсгалчийн хувьд бол жинхэнэ амьдралын хором. Гагцхүү хувьсгалч, гагцхүү эзэрхэн захирагч л хүний амьдрал арчаагүй өчүүхэн зүйл гэдгийг ойлгох агаад гагцхүү эзэрхэн захирагч л өөрийгөө хайрлан хамгаалах эрхтэй. Засгийн эрхийн төлөө тэмцэж байх хооронд хувийн амь нас бол юу ч биш, харин засгийг эзэмдэн авсны дараа бол амь нас гэдэг чинь ялагчид ноогдох шан. Одоо ӨӨРӨӨ ялан дийлэгч, тэгэхлээр амь насаа хамгаалж чадна. Яагаад гэвэл засгаа хамгаалж чадах юм.

	 

	Аливаа хувьсгалч хүн амь насаараа аз туршдаг билээ. Мань хүн ч гэсэн бас л туршиж явсан, гэхдээ хянуур болгоомжтой явжээ. Бакуд ирэхдээ Балажарын тэнд буучхаад тэнгисийн хөвөөгөөр нефтийн цамхаг даган явган явж хот руу орно. Тэгээд ядрахын цагт зөрөг дээр амсхийж яг одоогийнх шиг нүүрээ наранд ээн доошоо зам, цамхаг, тэнгис рүү харж суудаг байжээ.

	Хувьсгалчийг юу жолоодож, бартаат замаар юу түүнийг хөтөлж явдаг вэ? Үзэл санаа юу? Үзэл санаа олон хүнийг эзэмдэн авдаг, гэтэл тэд цөмөөрөө хувьсгалчид болдог сон бил үү? Хүнийг хайрлах сэтгэл үү? Хүнийг хайрлах сэтгэл бол халирхай хүмүүс, баптистууд, толстойчуудын хувь. Үгүй ээ! Үзэл санаа бол хувьсгалчийн хувьд шалтаг төдий зүйл. Бүх нийтийн аз жаргал, тэгш эрх, ах дүүсэг ёс, шинэ нийгэм, социализм, коммунизм энэ тэр бол олон түмний тэмцэлд дууддаг лоозонгууд. Хувьсгалч гэдэг бол араншин, тэр бол доромжлолыг сөрсөн эсэргүүцэл, хүн гэдгээ батлах нотолгоо. Түүнийг таван удаа баривчилж цөлж байсан, мань хүн цөллөгөөс оргож нуугдаж байсан, нойр хоолоор дутаж явсан, юуны төлөө ингэж яваа вэ? Өтөг бууцнаасаа өөр юу ч мэдэхийг хүсэхгүй байгаа тариачдын төлөө тэр үү? Ажилд зүтгэхээс өөр юмгүй энэ “пролетарийн” төлөө юу? Тэрээр Бакуд Баиловт байдаг Ротшильдийн ажилчны хуаранд байн байн хонож “ажилчин анги” гэдгийг үзэхээрээ нэг болсон билээ. Бакуд тэр удаа байх үед хэдийн намын нэртэй удирдагч болчихсон, Бакугийн большевизмийн толгойлогч байсан юм. Үүнийг үгүйсгэх гэсэн аливаа оролдлого бол бүтэлгүй оролдлого. Ийм оролдлогыг тас цохихдоо л нэг цохино. Сталин, олбогт сандлаасаа бослоо. Толгой дээхнүүр нь нэг зөгий нисэн бүр чихэнд чийртэй дүнгэнэнэ. Сталин түүнийг үргээсэнд нөгөө зөгий жаахан зайлснаа ширээн дээр суугаад үнсний сав руу дөхөхүйд мань хүн Ключевскийн ботиор няц цохив.

	Тэрээр буцаж суух зуур нөгөө тэр үеийн бодол руугаа эргэж Авель Енукизегийн өөдгүй товхимлын тухай бодохдоо, 

	— Жигшүүртэй явдал, жигшүүртэй явдал! гэж гүржээр өгүүлэв.

	Енукизе энэ товхимолдоо яагаад ч тэгсэн юм “Нина” гэдэг нууц нэртэй байсан Бакугийн нууц хэвлэх үйлдвэрийн тухай гэнэт бичихээр шийдсэн ажээ.

	Энэ хэвлэх үйлдвэр Ленинд захирагддаг, захидал харилцааг Крупскаягаар дамжуулдаг, үйлдвэрийн ажлыг Красин, Енукизе, Кецховели гурав удирддаг байжээ. Авелийн бичсэнээр бол тэр хэвлэх үйлдвэрийн тухай тэд нараас өөр нэг ч хүн мэдэхгүй байсан гэнэ. Тэгэхлээр МАНЬ ХҮН, Сталин бас мэдэхгүй байсан байх нь. Сталинд ӨӨРТ нь тэр тухай ярьж ч байгаагүй байх нь.

	Ротшильдийнхэн, бас Манташевийнхэнд алба хааж байсан нөгөө цахилгааны инженер Красиныг бол ойлгож болохоор байна. Ленин нууц байдлыг дээд зэргээр сахиж байхыг түүнд тушаасан юм чинь, ТЭРЭЭР түүнд гомдох юм байхгүй. Красин аль хэзээний нас барсан. Бас Кецховели ч нас барсан. Түүнээс гадна энэ муу жижигхэн хэвлэх үйлдвэр ч хувьсгалын хувь заяаг шийдсэн юм биш. Тэр үед байдал тийм байсан.

	Одоо бол байдал өөр байна. ТҮҮНД Баку, Тифлис, өвөр Кавказын титэм хэрэггүй байгаа юм. ТҮҮНД намын жинхэнэ түүх хэрэгтэй, жинхэнэ түүх гэдэг бол гагцхүү намын удирдлагын нэр хүнд, ашиг сонирхолд нийцэж байгаа түүх юм.

	Хэрэв МАНЬ ХҮН Бакуд хажууханд нь нууц хэвлэх үйлдвэр байсныг мэдээгүй юм бол Орост намын жолоог өөрөө барьж байсан гэж одоо зүтгэж яаж болох билээ? Хэрэв өөрөө намыг удирдаж байсан юм бол тэрээр хэвлэх үйлдвэр байсан тухай мэдэхгүй байх ёсгүй гэсэн үг. Үүнийг үгүйсгэнэ гэдэг бол түүний ролийг Лениний баруун гарын туслахынх нь хувьд үгүйсгэнэ гэсэн үг. Нөхөр Авель Енукизе үүнийг үнэхээр ойлгохгүй байна гэж үү дээ? Ойлгохгүй байх ёсгүй. Тэгвэл нөхөр Сталин “Нина” гэдэг хэвлэх үйлдвэрт ямар ч холбогдолгүйг тодорхой харуулсан товхимол яах гэж гаргав? Ингэх хэрэг нөхөр Енукизед яагаад гарав? Яагаад гэнэтхэн түүх рүү орох болов? Гэтэл ийм хүнд Кремлийг, өөрийнхөө амь насыг итгэн даатгачихсан байх юм! Кремлийн комендантын газарт тийм намын олон ахмад гишүүний хэрэг юу байна? Хамгаалалтыг ийм зарчмаар сонгож авдаг гэж үү? Хамгаалагч хүнд хамгаалалтынх нь ажил улс төрийн зорилт юм бол улс төрийн үзэл бодол өөрчлөгдөж болох учраас тийм хамгаалагч найдваргүй юм. Тэр ч атугай хувийн сайн харилцаа ч найдваргүй, яагаад гэвэл сайдахаас муудахад хүрэхэд ганцхан алхмын зай бий. Хамгаалагч бол эзэндээ гарз нохой мэт үнэнч байх ёстой, жинхэнэ хамгаалагч гэдэг бол тэр. Ганцхан юм л мэдэж байх ёстой. Өчүүхэн төдий гэнэ алдаж маш яльгүй ч гэсэн дутагдал гаргаваас хамгаалагч хамаг буян, эрх ямбаа амь насныхаа хамт алдана. Өөрийнх нь хамгаалалтыг ийм байдлаар л сонгож авах ёстой. Гэтэл нөхөр Енукизе Кремлийн комендантаар Петерсоныг, хуучин Троцкийн галт тэрэгний дарга байсан, Троцкийн талын хүнийг байлгасаар байна. Ордны эргэлт хийхээр сэдэж байх нь уу? Енукизе тэдэнтэй нэгсэж байгаа юм байна. Энэ нь тэр муу арчаагүй товхимлоос нь харагдаж байна, тэр товхимлоороо өөрийгөө илчлэх чинь энэ дээ!

	Энэ өдөөн хатгасан өөдгүй товхимлыг үнсэн товрог болгох хэрэгтэй. Авель түүнээсээ няцаж уйлж унжиж, гэмшиж гарах нь мэдээж, гэхдээ гэмшиж байгаа хун бол улс төрийн хувьд нэгэнт төгссөн хүн юм. Үүний дараа тэр хүн бие мах бодиороо байна уу, үгүй юу гэдэг нь түүний төрөл төрөгсөд, ойр дотнынхноос бусад хүнд ёстой падгүй болно. Төрөл төрөгсөд, ойр дотнынхон нь тэсэх л дээ.

	Энэ товхимлын тухай бичих даалгавар хэнд өгөх вэ? Бакугийн ахмадуудаас л нэг хүн байвал зүгээр дээ. Харин тэднээс хэн үлдсэн билээ?

	Оржоникизе Бакуд очиж байсан хүн, Балаханы районд Шамси Асадулаевын нефтийн үйлдвэрт, захын нэг жижигхэн байшинд өвчтөн хүлээн авах газар бага эмчээр ажиллаж байсан. ТЭРЭЭР тэр жижигхэн байшинг сайн санаж буй. Хоёр өрөөтэй, нэгэнд нь Серго аж төрдөг, нөгөөд нь өвчтөнөө үздэг байсан. Бага эмчид үзүүлэх хүн алийг тэр гэх билээ, тэгэхлээр энэ байр нууц уулзалтад тун тохиромжтой аятайхан газар байж билээ. Серго тэнд нэг жил хэртэй ажилласан байх. Дараа нь Бакуг бишгүй дайрч явдаг байсан. Уул нь жинхэнэ сайн гэрч мөн боловч завгүй гээд хавьтуулахгүй, нэмэрт нь Авель Енукизегийн найз юм чинь нөхрийнхөө эсрэг яаж гэрчийн этгээд болох вэ дээ.

	Вышинский? Дүүрчихсэн үл бүтэх этгээд. Нэг насаараа меньшевик явсан хүн, тэр ч ойлгомжтой, меньшевик байна гэдэг бол сайхан ярьчхаад л юу ч хийхгүй байж болно гэсэн үг юм чинь. 1908 онд Балаханы Ардын ордонд Бакугийн зубатовчууд2 болох Шендриковынхныг шүүн таслах хурал зохион байгуулагдсан. Хэн тэднийг өмгөөлж байсан билээ? Вышинский. Ганцхан шөнийн дотор таван удаа үг хэлж уран цэцэн ярьж байгаадаа өөрөө бах нь ханаж байсан шүү, муу хоосон цэцэрхэгч залийн хөрөнгө! Арван долоон оны зун Москвад Арбатын цагдаагийн газрын дарга байхдаа Ленинийг эрэн сурвалжилж баривчлах тухай тушаал энд тэнд нааж, заяагүй тэнэг толгой чинь тэр тушаалынхаа дор “А. Вышинский” гээд бүр гарын үсгээ тавьчихсан байсан. Октябрийн эргэлтийн дараагаар яаж ийж байгаад ӨӨРТЭЙ нь уулзаж гэмээ хүлээж, уйлж унжсан удаатай. Гэхдээ Баиловын шоронд нэг өрөөнд цуг хоригдож байхдаа эргэлтээр ирсэн юмнаасаа өөртэй нь хуваалцдаг байсан тухай нэг ч үг дурсаагүй. ХЭНТЭЙ ярьж байгаагаа ойлгож байсан хэрэг, бас энэ тухай дурсвал ТЭРЭЭР түүнийг өршөөхгүй, тэр л өчүүхэн эргэлтийн хишгийнхээ оронд амь насаа авч үлдэж байгааг ойлгож байсан хэрэг. ТЭРЭЭР түүнийг 1920 онд намд элсэхэд нь, 1925 онд Москвагийн их сургуулийн захирал болоход нь, 1931 онд ЗСБНХОУ-ын прокурор болоход нь түүнд тусалж байсан, одоо Вышинский ЗСБНХУ-ын Ерөнхий прокурорын орлогч боловч намын дотор түүнийг үзэн яддаг болохоор Бакугийн явдлын талаар гэрч болгох хүн даанч биш.

	Тэгэхлээр Киров үлдэж байна. Тэрээр хувьсгалаас өмнө Бакуд очиж байгаагүй ч гэсэн хувьсгалын дараа таван жил Азербайжаны эзэн байхдаа бүхий л архивыг үзэх боломжийг ашиглан Бакугийн намын байгууллагын түүхийг сайн судалсан, мэдлэг чадвартай, юмыг нарийн үздэг хүн. Енукизегийн муу товхимолд хариу өгөх хүн яг мөн. Тэр л өөрийнхөө нэр хүндээр намд хэрэгцээ байхгүй тэр нэг үндэслэлийг няцааж, оронд нь намын удирдлагын нэр хүндийг бэхжүүлэх үндэслэлийг дэмжиж байвал таарах сан. Уул нь аман дээрээ нөхөр Сталиныг өргөмжилж л байгаа л даа, гэхдээ үг бол чамлам зүйл. Тэрээр чухам энэ учраас Кировыг дэргэдээ нэг хэсэг ажиллаг, одоо ямар болсноо үзүүлэг хэмээн Сочи руу дуудсан ажээ. Тэр гурав нийлэхэд сайхан бүлэг гарна. Жишээ нь гурвуулаа хөгжимд дуртай, ӨӨРӨӨ зүгээр л дуртай, Жданов бол бүр төгөлдөр хуур дарна. Киров бол бараг хөгжмийн донтой, дуурийн жүжиг үздэг хүн, тэгэхдээ Засгийн газрын лоожид биш танхимын голын суудалд сууна, уг ухаан нь бас ардач хүн байх нь! Хэзээнээсээ нааш сэхээтэнтэй адилсах дуртай, хэдийгээр дөнгөж Аж үйлдвэрийн дунд сургуульд суралцаж байсан ч гэсэн залуудаа оюутны сайн дурын жүжгийн тоглолтод оролцож байсан гэж байгаа. Түүний залуугийн зургийг нэг газар үзсэн, Сергогийнд билүү, эсвэл Кировынд өөрийнд нь билүү. Өө тийм, авгай нь Маркус, нэр нь хэн сэн билээ дээ, Марья Львовна гэдэг байх. Олон товчтой хүрэмтэй, алх түлхүүр хоёр зөрүүлсэн дүрстэй Аж үйлдвэрийн дунд сургуулийн төмөр тэмдэг бүхий дүрэмт малгайтай зураг үзүүлж байсан юм байна. Тэр хувцас нь мэдэхгүй хүнд бол гимназийнх шиг тэр ч байтугай оюутных шиг харагдана.

	Гэтэл тэр нөхөр ирэх дургүй байгаа юм даа! Бие өвчтэй, эмч нар эрдэст ус уухыг зөвлөсөн гэж шалтаг заасан. Чи яасан юм бэ? цээж хорсдог... цээж хорсдоггүй хэн байсан юм бэ, түүнийг ямар өвчин гэх вэ дээ. Чи хүрээд ир, бид чамайг эмчилчихнэ, хэсэг цуг ажиллая л даа. “Би түүхийг яаж ойлгох вэ дээ...” — “Бид нар ч гэсэн юу ойлгож байгаа юм бэ? Гэсэн ч ингээд ажиллаж байна, чи ч гэсэн бидэнтэй ажилла л даа”.

	Нүдэнд ил хамт нэг хэсэг байг, нарийн яривал тэр хоёр ер нь цуг байж үзээгүй юм байна. Хувьсгалаас өмнө ерөөсөө тааралдаж байгаагүй, иргэний дайны үед хоёр, гурван удаа бие биеэ харсан. Киров Азербайжаны намын байгууллагыг толгойлж намын их хурал, Төв Хорооны бүгд хурал, бусад ажил явдлаар Москвад ирж очих болсноор тэдний хооронд илүү ойр харилцаа үүсжээ. Ер нь аятайхан сэтгэгдэл төрүүлж байсны гадна Оржоникизе түүнийг магтдаг, хилийн чанадад байж үзээгүй, цагаачидтай огт хамаагүй, намын мэргэжлийн боловсон хүчин, Троцкий, Зиновьев, Каменев, Бухарин энэ тэрийг эвлэршгүй эсэргүүцдэг хүн. Уул нь Бухаринтай нөхөрсөг харилцаатай хэр нь тэр. ӨӨРӨӨ л түүнийг дэвшүүлж яваа. Аравдугаар их хурлаар Төв Хорооны орлогч гишүүн, Арван хоёроор — Төв Хорооны гишүүн болгож, гучин онд Улс төрийн Товчоонд оруулсан. Түүнийг ӨӨРӨӨ Ленинград явуулж, энэ хэзээ мөнхөд эсрэг үзэлтэн, үл тоомсорлон зөрөх бардам зантны өлгийг бут ниргэх ажлыг итгэж даалгасан. Гэвч найдварыг биелүүлээгүй. Хотыг бут ниргэхийн оронд түүнийг толгойлж, амар хялбараар нэр төр олж аваад одоо бүх холбоотын хэмжээнд нэрд гарахыг эрмэлзэн, нөхөр Сталинтай жиших юм бол номхон дөлгөөн, уудам сэтгэлтний дүр гаргах санаатай байгаа юм. Улс төрийн Товчоон дээр Рютиныг цаазлахын эсрэг санал тавьж дараа нь Смирнов, Толмачёв, Эйсмонт гурвыг цаазаар авахыг эсэргүүцэж байсан. Тэгээд Улс төрийн Товчооны бусад гишүүдийг уруу татсан. Молотов, Ворошилов хоёр хүртэл эргэлзэхэд хүрсэн. Ганцхан Лазарь Каганович л үг дуугүй буудан алах саналтай байсан.

	Ялагдагсдад уудам сэтгэл гаргах явдал аюултай. Дайсан чиний уудам сэтгэл гаргасныг хэзээ ч үнэмшихгүй, улс төрийн холбирол гэж үзээд боломж гармагц өөрөө дайрна. Гагцхүү гэнэн хүн л үүнээс өөрөөр бодох байх. Киров бол аюултай идеалист хүн, ажилчин ангийн материаллаг аж байдлыг сайжруулахыг шаардаж байгаа, материаллаг талаасаа бүрэн хангагдсан хүн хохирол хүлээх, бадрангуй сэтгэлээр зүтгэх чадваргүй болж, амиа борлуулах бэртэгчин үзэлтнүүд болж хувирдгийг ойлгохгүй байгаа хэрэг. Гагцхүү зовлон зүдүүр л ард түмний агуу их эрч хүчийг оргилуулдаг, тэр эрч хүчийг нураан сүйтгэх хэрэгт ч чиглүүлж болно, бүтээн байгуулах үйлст ч чиглүүлж болно. Хүний зовлон бол бурхан руу хөтөлнө. Христосын шашны энэ гол номлолоор ард түмэн олон зуун жилийн турш хүмүүжиж, мах цусанд нь нэгэнт шингэсэн болохоор үүнийг бид ч гэсэн ашиглах ёстой. Социализм бол хурмастад байдаг үлгэр домгийн диваажинг бодвол илүү шохоорхол татах энэ орчлонгийн диваажин. Үүнд хүрэхийн тулд мөн адилхан зовлон туулах ёстой нь үнэн. Гэхдээ ард түмэн эдэлж байгаа зовлонгоо түр зуурынх гээд агуу их зорилгод хүрэхийн тулд ингэх шаардлагатай, дээд засаг төр нь тэднийхээ гачигдлыг мэдэж санаа тавьж байгаа, тэднийг ямар ч шатны албан тушаалын хүнд сурталтнуудаас хамгаалж байгаа гэдэгт бат итгэсэн байх ёстой. Дээд засаг төр бол МЭДДЭГ, ХҮРДЭГ, ЧАДДАГ газар.

	Тэрээр өчигдөр үүнтэй холбогдуулан юун тухай бодож байлаа? Хүн амын хангамжийн тухай юу? Хүнсний бүтээгдэхүүний тасалбарыг халах тухай юу? Гэтэл энэ чинь шийдчихсэн асуудал, нэгдүгээр сарын нэгнээс тасалбарыг халж байгаа. Ингэхлээр ер нь юун тухай бодсон байна аа? Өө тийм! Тэрээр эстон цэцэрлэгч Арво Ивановичтай ярьсан зүйлийг өчигдөр бодсон шүү дээ. Арво Иванович орос авгайтай, энэ нутгийн хүн бөгөөд өөрт нь илтгэснээр бол гарцаагүй найдвартай, шалгагдсан, насаараа Сочид аж төрж байгаа, гаргуу сайн цэцэрлэгч гэж алдаршсаны учир түүнийг Ворошиловын нэрэмжит сувиллын амралтаас Засгийн газрын зусланд шилжүүлж авсан ажээ. Энэ зууны эхээр Балти орчмоос хэдэн зуун эстон Сухумийн тойрогт нүүн ирж, Хар тэнгисийн эргээр гурав билүү дөрвөн эстончуудын тосгон бий болж, тэр эстончууд нутгийн ардын нэгэн адил жимс тарих, мал аж ахуй үржүүлэх (гэхдээ тэдний мал нутгийнхаас биеэр товируун) зэрэг ажил эрхлэн байсныг Сталин хэдийгээр мэдэх боловч Кавказад байхдаа эстон хүнтэй тааралдаж явсангүй. Гэхдээ эстончууд Сочид бас суурьшсан гэдгийг тэрээр мэдэхгүй явжээ. Арво Ивановичийг гаднаас нь харахад тавь эргэм настай, шанаархуу, цайвар халиун үстэй, тунгалаг нүдтэй бахимхан эр. Тэрээр аливаа эстон хүн шиг дотуур хантааз, хүрэмтэй явах боловч хүлхгэр өмднийхөө түрийг кавказынхан шиг савхин гуталдаа чихэж өмсөнө. Оросоор ярихдаа зарим үгийг инээдэмтэй урвуулж нэлээд аялгатай ярина. Түүнийг өчигдөр цэцгийн бутсыг танаж байхад Сталин өөрөө цэцэгт дуртай болохоор яаж ажиллахыг нь харж байжээ. Арво Иванович урамгүй бололтой амандаа нэг юм үглэж байхыг үзээд Сталин яагаад сэтгэл дундуур байгааг асуужээ. Арво Иванович авгай нь дэлгүүрээс юм авахад цаадуул нь жингээр дутаасан төдийгүй нэмэрт нь мөнгийг нь илүү авч залилсан байна гэж хариулжээ. Сталин орой нь хамгаалалтын даргад “Арво Ивановичийн авгайг дэлгүүрийнхэн жин дарж, мөнгө илүү авч залилсан байна. Буруутай хүмүүсийг хатуу цээрлүүл гэж хотын намын хорооны даргад мэдэгдээрэй” гэж хэлжээ.

	Орос худалдаачин хэзээнээс нааш луйварчин байсан, өнөөгийн дэлгүүрийн худалдагч мөн луйварчин чигээрээ үлджээ. Наймдугаар сарын 7-ны хуулиас хойш улсын хөрөнгөнөөс хулгайлахаа айгаад хүн амаас хулгайлдаг болсон байна. Ард түмэн үүнийг харсаар байгаа хэр нь яаж ч чадахгүй байна. Тэгэхлээр ард түмний өмнөөс ӨӨРӨӨ үүнийг хийх ёстой. ТЭРЭЭР дэлгүүрээр ордоггүй ч гэсэн ӨӨРИЙНХӨӨ ард түмний гачигдал зовлон, гомдол саналыг сайн мэднэ. Сталин босож сэрүүвчээс дотогшоо орлоо. Тэр өрөөнд нарийн бичгийн даргын том ширээний ард Товстуха сууж байв. Түүнийг ӨӨРӨӨ Сочид авчирчээ. Энд түүхч эрдэмтэд ажиллаж байгаа, тэдэнд МЭЛИЗ-ийн орлогч захирал энэ сэхээтэн Товстуха хэрэгтэй. Тэрээр түүхийг мэдэхийн хамт намд одоо ямар түүх хэрэгтэй байгааг ойлгож байгаа хүн. Товстуха түүний нарийн бичгийн даргаар олон жил ажилласан учраас цаг үеийн асуудлын тухайд гэвэл бас сайн мэдэж байгаа. Энэ бүхний нэмэрт бас сүрьеэтэй хүн, жаахан нар үзэг л дээ. Харахгүй юу, ийм туранхай бөгтөр амьтан, ханиалгаад л, доогуур хараад л, ээ зайлуул, эмч нар түүнийг удахгүй гэж илтгэсэн шүү. Хайран хүн, үнэнч хүн юм сан! 

	— Барааны жин, хэмжээгээр худалдан авагчдыг хохироох явдалтай хийх тэмцлийн тухай Төв Хорооны шийдвэрийн төсөл бэлтгээрэй гэж Сталин өгүүлснээ, — Үгүй ээ... хэрэглэгчдийг... Бас илүү үнэ авах явдалтай... Ер нь ингэсэн нь дээр байх: жижиглэн худалдааны үнийг зөрчиж байгаа тухай гэе. Хэрэг явдлыг баримтаар түүж авах хэрэгтэй, энэ нь эд хэрэглэгч өргөн олны талаар намаас тавьж байгаа анхаарал халамжид харшилж байгааг заах хэрэгтэй. Гарсан хэрэг явдлын талаар Худалдааны ардын комиссар Микоян, Хоршоодын төв холбооны дарга Зеленский, БХҮЭТЗ-ийн дарга Шверник (үйлдвэрчний эвлэл ч гэсэн хөдөлмөрчдийг мэхлүүлж гомдоолгохгүй байхыг анхаарч байх ёстой) нарт зэмлэл хүлээлгэх хэрэгтэй. Тогтоол хатуу байх шаардлагатай. Жин хэмжээгээр мэхлэх, илүү үнэ авах энэ тэрд арван жилийн ял оноож байх тухай Төвийн Гүйцэтгэх Хороо зарлиг гаргаг! гэв. 

	— Баримт цуглуулахад хэсэг хугацаа хэрэгтэй. 

	— Тэгвэл зүгээр Төв Хороонд мэдэгдлээ... гээд биччих. Үгүй ээ! Төв Хороонд баримтууд байна. Яг тэгж бичээрэй.

	Сталин сэрүүвчиндээ эргэж ирэн нүүрээ нар өөд харуулан сандалдаа дахин тухлан суугаад дахиад л Кировын тухай бодлогошров. Түүнийг үе залгамжлагч гэж нэрлэдэг. Гэтэл ӨӨРӨӨ Кировоос дөнгөж долоохон ах шүү дээ, тэгэхлээр юун үе залгамжлах тухай яриа байх билээ? Хэн нь түрүүлж нас барах нь бүү мэд, кавказынхан урт насалдаг. Ингээд бодоход нас барсны дараа залгамжлах бус нас барахаас өмнө залгамжлах тухай яригдаж байх нь. Тэгнэ вий гайгүй. Робеспьерийг балтаар цаазлах ял оноосон дээд хурал өөрт нь хэрэггүй. Робеспьер дээд хурлыг хэвээр үлдээснээр үйлтэй алдаа хийсэн юм. Наполеон дээд хурлыг тарааж хөөсөн, тэр нь ч зөв болсон, тийм учраас Наполеон бол агуу их хүн. Харин Робеспьер бол хэдийгээр хэрцгий догшин байсан боловч чалчаа өмгөөлөгчийн төдийхөн хүн.

	Кировыг нэг удаа Москвад ирэхэд Оржоникизегийнд цугларцгаасан билээ. Өөрөө, Серго, Киров, Ворошилов, Микоян энэ тэр байсан. Бас уригдаагүй ч гэсэн Каганович байсан. Серго түүнийг үл тэвчдэг юм. Гэвч МАНЬ ХҮН түүнд Лазарь, явцгаая, Серго оройн хоолонд урьж байна гэж хэлсэн юм. Киров тоо, физик, химид дуртай байсан, Аж үйлдвэрийн дунд сургуулийг шагналтай төгсөөд, инженер болох санаатай Томскийн технологийн дээд сургуулийн бэлтгэл ангид орсон гэж ярьж байсан, чухам юунаас болоод тэгж ярих болсон нь санаанд алга. Ингэхэд Иван Будягин тэр хоёр тэнд танилцсан юм биш биз дээ? Будягин бас тэр бэлтгэл ангид сурч байсан, бодвол энэ хоёрын үерхэл тэндээс эхэлсэн бололтой.

	Киров бага ч гэсэн техникийн боловсролтой, техникт авьяас сонирхолтой хүн, тэгэхлээр аж үйлдвэрийг тэр л хариуцаг, яг сайхан таарна. Тэгээд аж үйлдвэрийг машиных, химийнх, барилга гэх мэтчлэн салгаг л даа. Бүрэлдэж тогтсон аппаратууд, дуу хоолой нийлсэн бүлэг хүмүүсийг байнга задалж буталж, байнга хольж сүлж байх хэрэгтэй. Нөхөр Киров Улс төрийн Товчооны гишүүн, Төв Хорооны нарийн бичгийн даргын хувьд ийм аж үйлдвэрийг л удирдаж байг. Ингэхэд ичгүүртэй юм ер байхгүй. Улс орныг үйлдвэржүүлж байгаа үед эдийн засгийн гол салбар болсон аж үйлдвэрийг удирдахад ичгүүртэй юм байхгүй. Харин нөхөр Киров үүнийг зөвшөөрөхгүй бол, Москвад шилжин ирье гэхгүй бол тэрээр бусдаас хамаарахгүй бие даасан байдалтай үлдэж өөрийнхөө онцгой чиг шугамыг үргэлжлүүлэх бодолтой гэсэн үг болно.

	Саша Бутырын шоронд байхдаа ч, цөллөгийн газар луу өртөөлөн хүргэгдэж явахдаа ч ингэж гуньж гутарч үзээгүй билээ. Бутырын шоронд сууж байхад шалгаж учрыг олоод суллана гэсэн найдлага, өртөөгөөр явж байхад суурьших газраа хүрч хугацаагаа дуусахыг тэвчээртэй хүлээнэ гэсэн зорилго байсан юм. Найдвар нь түүнийг хүн хэвээр нь байлгаж, зорилго нь амьдрахад тус болж байжээ. Энд бол найдвар, зорилго хоёрын аль нь ч алга. Сүүний машиныг ашиглахад хүнд тус болох гэсэн чинь хорлон сүйтгэх хэрэгт холбогдож буруутлаа. Алфёров маш нарийн учирлаж гарцаагүй нотолж өгсөн. Тэрээр Иван Парфёновичийн өргөдлийг гаргаж ирээд дуртай цагтаа өөрийг нь няц дарж чадахаар байна. Ингэж аж төрж болох уу? Москва руу захичхаад хүлээж байгаа франц хэлний сурах бичгүүд, бас улс төрийн эдийн засгийн ухаан, философийн номуудаар яах болж байна вэ? Номын санааг хэнд ярьж, францаар хэнтэй ярих хэрэг вэ? Тайгад баавгайтай ярих уу? Алфёров өөрийг нь хөндөхгүй байлаа ч гэсэн энд ямар орлогоор, яаж амь зуух болж байна вэ? Эсгий гутал л тахлахаас. Үүнийг сурч болно. Ийм хувь үлдэж дээ. Бүх юмыг мартъя, бүрмөсөн мартъя! Сэтгэлийн дуудлага болгон байж өсөж бойжсон үзэл санааг нь баулинчууд, лозгачёвчууд, дьяковчууд эзэмдэж аваад улан дороо гишгэн тэрслэн зөрчиж, тэр үзэл санаанд чин үнэнч хүмүүсийг нухчин дарж байна. Тэрээр энэ орчлонд чанга гартай, чин зоригтой байхгүй бол амархан мажийна гэж хуучин боддог байсан бол чухамхүү чанга гap, чин зоригоос болж цаашаа харах юм байна гэдгийг одоо ойлгожээ. Яагаад гэвэл чиний зориг түүнээс илүү хатан зоригтой мөргөлдөж, чиний гар төр барьж буй түүнээс ч илүү чанга гартай тулгардаг ажээ. Амь насаа авч үлдэхийн тулд бусдын эрх зориг, бусдын хүчинд захирагдаж, амиа хаацайлж, аялдан дагаж, бутны цаанаас бултайхаасаа айдаг туулай шиг хоног төөрүүлэх хэрэгтэй юм байна. Тэрээр гагцхүү ийм үнэ цэнээр хар толгойгоо хадгалж чадах нь. Ингэж аж төрөхийн хэрэг байна уу?

	Саша ном унших гэж оролдон гэртээ сууж байлаа. Өвгөн хашаан дотор нэг юм засаж сүхээр тогшлох агаад энэ нэгэн хэмийн нэгэн янзын тогшоо улам гуниг төрүүлнэ. Өвгөн хашаанаас гараад явчихсан боловч Саша тэртэй тэргүй аль хэдийн уншиж чадахгүй байсан тул номоо орхилоо. Тэрээр ийм амьдралыг тэсэж давшгүй нь ээ. Дараа нь орон дээрээ хэвтэж дугхийсэн авч нойрон дундаа ч гай түүтгэрийн сэрлээс ангижирч чадахгүй айдаст автан сэрвэл зүрх нь оволзон дэлсэж байв.

	Алфёров өөрөөс нь юу хүсээд байна вэ? Өөриймсөг байгаа нь санаандгүй зүйл биш энд үлдээсэн нь ямар ч шалтгаангүй байж таарахгүй. Юм ёсоороо байдаг бол өөрт нь тэр хэргийг тулгаад л өөрийнхөө энд сууж байгаагийн идийг харуулмаар юм. Гэтэл мань хүн өөрийг нь Мозгова руу буцааж явуулсан төдийгүй Кежма руу МТС-д ажилд шилжүүлэх санаа цухуйлгасан хэр нь хариуд нь юу ч шаардсангүй. Өөртөө татах гэж оролдож байна уу, эсвэл сэтгэл санаагаар унагах гээ юм болов уу? Туйлд нь хүртэл цөхрөөж, яахаа мэдэхгүй байнга айж цухалдсан байдалд барина даа чамайг, чиний тухай мэдүүлэг энд байж байгаа юм чинь чамд амар заяа үзүүлэхгүй, дахиад хэзээ дуудахыг хүлээж бай гэж байгаа вий. Гунигтай, яасан ч гунигтай юм бэ...

	Авгай нөгөө өрөөнөөс, 

	— Юм идэх үү? гэж дуудав. 

	— Идэхгүй ээ, шүд өвдөөд байна гэж Саша хариулав.

	Тэрээр хоёр өдөр гадагшаа гарсангүй, хашаан дотор өвгөнд энэ тэрхнээс нь элбэлцэж өнгөрөөв. Зида өөрийг нь хүлээж санаа зовж байгаа гэж мэдэж байвч түүнтэй уулзах хүсэл байсангүй. Түүний шившгээ дуудуулж байхыг хүүхэн харсан болохоор тайтгаруулах гэж оролдоно, тэгвээс улам доромжлуулсан хэрэг болно. Ер нь юу ч бай, хэн ч бай өөрт нь ямар ч ялгаа алга. Дуусгах хэрэгтэй! Энэ хүлээснээс гарах нь нэгэнт өнгөрчээ... Үгүй, тэгвэл ээж нь юу болох вэ? Ээж нь тийм юмыг тэсэж давж чадахгүй, ээждээ тийм муухай юм хийж яаж чадах сан билээ, тэгэхлээр энэ хударгадаа л зүтгэж байхаас өөр арга алга. Эсэн мэнд явааг нь ээж л мэдэж байгаасай, ээж л битгий горьдлого тасраасай.

	 

	Нөгөөдрийн маргааш нь Всеволод Сергеевич түүн дээр ирэв. 

	— Та яагаа вэ? Яагаад үзэгдэхгүй байна? Өвдөө юу? 

	— Бие зүгээр. 

	— Алфёров зовоож гүйцэв үү? 

	— Намайг хорлон сүйтгэгч бас хамтралын удирдагчийг гутаагч гэж нотолсон. Нарийн ухаанаар ямар ч эргэлзээгүй баталсан.

	Всеволод Сергеевич инээд алдав. 

	— Та юуг нь гайхаа вэ? Тэр чинь философичийн мэргэжил эзэмшсэн хүн. 

	— Өө тийм үү? 

	— Тийм гээд бод л доо. Түүний албан тушаалд хууртахын хэрэггүй. Цаадах чинь том хүн, аюулаас хамгаалахын хоёр юм уу гурав дугаар зэргийн комиссар байх. Канскт байдаг дарга нараасаа дээгүүр цолтой гэж мэд, тэгээд л дүрэмт хувцсаа өмсөхгүй байгаа юм. Тэгж ярих юм бол гадаадад бас байсан хүн, тэгсэн хэр нь энд ирчихсэн байгаа юм. Ирээдүйд бидний хань ч гэх үү, нөхөр ч гэх үү болох вий гэж би санаа зовж байна. Эсвэл дахиад дээшээ гараад ирж ч магадгүй, бүх юм та бидний үл мэдэх элдэв дээгүүр нөхцөл байдлаас л шалтгаална. Ямар ч байлаа гэсэн хамтралын даргын өргөдлийн дагуу таныг яйртал үйрүүлж чадна гэдгээ танд учир холбогдлыг нарийн гаргаж баталжээ. Сүүний машиныг эвдэлж, хамтралын даргыг мунхаг гэж доромжилсон. Тэр танд ийм хэрэг тулгав уу? 

	— Ийм хэрэг. 

	— За тэгнэ ээ тэр. Би таны сэтгэлийг амраая. Нөгөө сүүний чинь машиныг яг тэр өдрөө Кежмад аваачиж таны хэлсэн ёсоор бүх юмыг засаад буцааж авчирсан, одоо сайхан ажиллаж байгаа. Та гараад өөрөө харсан ч болно. 

	— Өчүүхэн төдий ч хүсэл алга. 

	— За Саша, тэр чинь яг зүйтэй. Дахиад тэр машинд бүү гap хүрээрэй гэж зөвлөе. Ингэхлээр хорлон сүйтгэхтэй холбогдсон асуудал арилж байна гэж бодож байна. Санаа бүү зов. 

	— Би санаа зовоогүй ээ. Зүгээр л бодохоос дургүй хүрээд байгаа юм. 

	— Аргагүй ээ. Харин та намайг илэн далангүй ярихаас дургүйцэхгүй бол би танд нэг юм хэлье. Тэгэх үү? 

	— Тэг л дээ. 

	— Саша, та бол аргагүй л хүн юм. Жинхэнэ хүн! Зөвлөлтийн хүн! Энэ бол гоё үг биш, үнэн үг. Үзэл санаандаа үнэнч, жинхэнэ зөвлөлтийн хүн байна гэдэг бол ёстой сайхан хэрэг. Гэтэл та одоогийнхоо ноцтой байдалд ч гэсэн тэр хэвээрээ байж, зөвлөлтийн хүн юманд яаж хандах ёстой шиг яг тэгж хандахыг хүсэж байна. Ингэж болохгүй шүү, Саша. Яагаад гэвэл та бол эндхийн хүмүүсийн хувьд зөвлөлтийн хүн биш, зөвлөлтийн эсрэг этгээд. Тэгэхлээр таныг ч гэсэн, таны үйлдлийг ч гэсэн чухамхүү ийм үзлийн үүднээс үнэлж цэгнэнэ. Та гудамжаар явж байгаад сүүний машин ажиллахгүй байгааг харж түүний бүтцийг мэддэг учраас очоод засаж байна. Гэтэл хамтралын дарга, бас бүрэн эрхт төлөөлөгч хоёр бол (би Алфёровыг хэлээгүй өөр ердийн төлөөлөгчийг хэлж байна) өөр юм бодож байгаа. Энэ чинь яагаад сүүний машин руу дайраад орчхов? Мэдээж шүү дээ, хэмхлэх гэж л тэр. Дайсан бол чадах бүхнээ хорлож сүйтгэнэ. Хэн ингэж хэлснийг мэднэ байх гэж найдаж байна. 

	— Мэднэ. 

	— Та нийгмээс шоовдорлогдсон хүн байхыг хүсэхгүй байна, гэхдээ өөрийнхөө байдлыг бодолцох ёстой. Хамтралын даргыг мунхаг гэж хэлсэн чинь таны гол алдаа. Хэрвээ та түүнийг цусаар урс гэхчлэн зүхлийн муугаар зүхсэн бол юу ч болохгүй байсан юм. Харин мунхаг гэдэг бол дайрч доромжилсон, харьцуулах утгатай үг, тэгэхлээр та ухаантай, тэр мунхаг гэсэн юм шиг болжээ. Алфёров таныг өөр тосгонд оч гэхгүй байна уу? 

	— Оч гэсэн. 

	— Тэгээд яасан бэ? Та дургүйцээ юу? Нурзида Газизовнагаас болж тэгээ юу? 

	— Би үгүй ч гээгүй, тэгье ч гээгүй. Та өөрөө шийд гэж түүнд хэлсэн. Би түүнд өртэй, хариу үүрэгтэй байхыг хүсэхгүй байна.

	Всеволод Сергеевич бодолхийлснээ, 

	— За яах вэ, таны зөв ч байж магадгүй. Уул нь өөр тосгонд бол танд арай амар байх байсан байх. Энд бол та түрүүчийнхээ айлын хүүтэй муудалцсан, одоо ингээд даргатай ам мурийлаа, ер нь энд таны нэр базаахгүй боллоо шүү. Гэвч гайгүй байх гэж найдацгаая. Саша, одоо таны мэдрэл тэвчээр алдсан байна. Баривчилгаа, шорон, шилжүүлэг, өртөө, манай Мозгова, суух айл, элдэв хөөцөлдөх зүйл гэсээр таны мэдрэл пүрш шиг чангарсан байж л дээ. Тэгээд бүх юмны учир олдонгуут нөгөө пүрш чинь ганцхан шинэ таталтаас болоод тас үсэрчихгүй юу. Бид бүгдээрээ ийм зам туулсан улс. Гол нь ингээд архагшчихгүй л байвал болох нь тэр. Та бол зоригтой чийрэг залуу, энэ бүхнийг давах ёстой. Цорын ганц сургамж юу вэ гэхлээр тэдэнтэй зөрөлдөхийн хэрэггүй, бас багш хүүхэн та хоёр болгоомжтой байх ёстой. Танд хонзон санах хүн байгаа учраас одоо таныг мөрдөх болно, тэгээд ямар ч хэргийн хоморгод хийчхэж мэднэ гэв.

	Тэгснээ Сашагийн ор луу очиж мөрөн дээр нь алгадан, 

	— Боль! Босож үз! Явж хөзөр тоглоё гэв. 

	— Би хөзөрт муу. 

	— Тэр хамаагүй. Хөзөр бол бидний ганц зугаа, эрүүгийнхэн оноо3, бид нар преферанс4 тоглодог юм. Сахлаа хусчих, жигтэйхэн ургачихсан байна. Тэгээд хувцаслачих, явцгаая. Та эндхийн сэхээтнүүдтэй танилцах цаг болсон.

	Саша явмааргүй байсан боловч Всеволод Сергеевич шалаад салдаггүй бас эндхийн бусад хүн яаж аж амьдралаа зохиож байдгийг үзэхэд ашигтай гэдгийг өөрөө ойлгож байжээ.

	 

	Михаил Михайлович Маслов гэдэг дөчин тав эргэм насны зүдэрсэн хэр нь ярвагар царайтай эр ийшээ жилийн өмнө Соловки арлаас ирсэн ажээ. Байдал төрхийг ажвал офицер байсан гэж бодохоор.

	Тэрээр Сашаг дагуулж ирсэн Всеволод Сергеевичид, 

	— Бид ч таныг ирэхээсээ өнгөрлөө гэж бодож байлаа шүү гэж цаанаа нэг хорон өгүүлэв. 

	— Биднийг мулз хожиж амжина даа гэж Всеволод Сергеевич цайлган зангаар өчив.

	Тоглох үед Михаил Михайлович удаан бодуулахгүй яаруулж буруу гарвал зэмлэж байв. Харин гагцхүү Сашаг дайсны талын хүн гэж үзээд зэмлэж барихгүй, чухамдаа тийм цэрвүү харьцаагаар түүнийг гадуурхаж байлаа. Сашад ч гэсэн Михаил Михайлович зэвүүн санагдана. Тэрээр ийм хүн өөчилдөг уцаар хүнд дургүй, энэ бол хувь заяа биш зан араншин гэдгийг эцгийнхээ жишээгээр мэдэх билээ.

	Дөрөв дэх тоглогч нь Пётр Кузьмич гэдэг Воронеж мужийн Старый Оскод хотод наймаачин байсан хүн аж. Ялын хугацаагаа Нарымаас эхэлж энд Ангарад дуусгаж байгаа юм санж. Нас жар гаруй, мөр цээж ханхар, бие бахим, буурал суусан богинохон хууз сахалтай, өмднийхөө түрийг чихэж өмссөн савхин гуталтай, тохой нь гөлийсөн хуучин пиджактай. Тэрээр яаж хөглөж явснаа ярих дуртай эндхийн цорын ганц хүн болой. 

	— Зөвшөөрөхгүй байхад нь наймаа хийгээгүй, зөвшөөрсөн үед нь бол хийж л явлаа, тариачин хүнд хэрэгтэй хадуур, сэрээ, элдэв будаг цавуу гээд бага наснаасаа заалгасан зүйлийг зарна. Манай гацаанд хоршоо бий, гэвч тариачид над руу л ирнэ. Би тариачин хүнд хэзээ юу хэрэгтэйг андахгүй учраас надад юм болгон бэлэн байх л даа. Дараа нь мэдээж санхүүгийн байцаагч ар араасаа ирж албан татвар, гувчуур, хураамж гээд нэхнэ. Шоронд мөрдөгдөж байхад надаас алт нэхсэн, би алт хаанаасаа авах вэ дээ? Миний алт бол элдэв янзын хар төмөр. Би тэр үед хааны аравт, тавтын алтан рублиэс өөр алт ерөөсөө үзээгүй.

	Пётр Кузьмич мөрдөн байцаагчийг бас цаадуул нь шахаж байгаа л даа хэмээн гүндүүгүй өгүүлнэ. 

	— За яах вэ, би эрхээ хасуулсан худалдаачин хүн, гэтэл хүүхдэд ямар байх билээ? Тэд нар ямар өөрснөө эх эцгээ сонгож авах биш дээ? Хүний адилаар л аж төрөхийг хүсэж байгаа, тэгээд бусдын жишээгээр пионер, комсомолд элсэхийг бодно, гэтэл тэднийг бүх юмнаас хөөнө. Бага хүү Алёшка толгойтой эр юм сан, Москва руу явж үйлдвэрт ажилд орсон, тэгээд нэг сонин ирүүлдэг юм байна. Тэгсэн чинь “Би тэрний тэр, эцэгтэйгээ тангараг тасарсан, түүнтэй ямар ч холбоо байхгүй” гээд хэвлэчихжээ. Даанч гомдмоор. Хооллож, ундалж, өсгөж бойжуулсан нөгөө үр чинь тангараг таслахдаа хүрдэг байна. Ер нь ч яая гэх вэ дээ, өөр арга байсангүй. Түүнээс гадна наймаа хийх хортой гэдэгт мань хүн итгэж байсан, намайг бусдын хөдөлмөрөөр амьдарч байна гэдэг байсан юм чинь... Мухлаг дотор маажинтай торх эсвэл анжис, эсвэл хадаастай хайрцагтай ноцолдоод үзсэн бол ч манийхаа хөдөлмөр гээч юу болохыг таньж мэдэж л дээ... За тэр ч яах вэ! Алёшка хэзээний газарт дур сонирхолтой, тэгээд агрономич болохоор шийдэж дээд сургуульд орсон байна. Москвад нийтийн байранд суух боловч хүүхдэд нь идэх юм байхгүй, авгай нь шөнө ч унтаж чаддаггүй байж. Би гучин цаас явуулсан чинь буцаагаад ирүүлдэг байгаа даа, их үзэл сурталтай хүн шүү... Яая гэх вэ, сурталтай юм бол өлөн л сууж байхаас! Гэтэл ээж нь санаа зовж өр нь шимшрээд болох биш, нутгийн хүмүүсээр хэрчим гахайн өөх, гарын хэдэн боов явуулж өөрийг нь өгсөн гэж битгий хэлээрэй гэж захижээ. Нутгийнхан нийтийн байранд очтол Алёшка гэртээ эзгүй таарч тэд нар явуулсан юмыг шүүгээн дээр нь орхиж гэнэ. Дөрвүүлээ нэг өрөөнд суудаг, ор болгоны дэргэд нэг шүүгээтэй юм байж. Алёшка ирээд юм байхыг үзээд хэн авчирсан юм бэ? гэж дээ. Танай нутгийнхан авчирсан юм гэж. Үгүй ээ, эцэг эхээс ирүүлсэн байна, буцааж явуулна гэж Алёшка өчжээ. Гэтэл цаадуул нь буцаахын хэрэг юу байна, идэр залуу эрүүл чийрэг ч гэсэн өлөн улс байна, нударганчуудын өөхийг идэцгээчихье гэжээ. Тэгээд өөх боовыг аль альгүй цөлмөжээ. Гэтэл дараа нь нөгөө цөлмөсөн хэдийн нэг нь манай Алексейг эцэг эхээсээ юм авч байгаа, тэгэхлээр нөгөө холбоогоо тасалсан гээд байгаа нь худлаа болох нь гэх маягийн юм бичиж үүртээ өгчээ. Алёшка комсомол, дээд сургууль хоёроосоо хөөгдөж буцаад үйлдвэртээ ажилд орсон. Өөрсдийнхнөөсөө тангараг тасарсан чинь нөгөө бараадсан хүмүүс нь өөртэй нь тангараггүй болсон хэрэг... 

	— Наадахыг чинь зуу дахиа сонсож байна хэмээн Михаил Михайлович түүний яриаг тастаж, – Хөзрөө хараач гэв. 

	— Энэ залууд ярьж өгч болохгүй юу байх вэ, сонирхолтой байж магадгүй гэж Пётр Кузьмич зөрснөө, — Таны эцэг эх амьд уу? гэж асуув. 

	— Амьд гэж Саша хариулав. 

	— Тэд нар чинь өртөөгүй юү? 

	— Яасан гэж өртөх билээ? 

	— Хүсвэл ч өртөөх юм олно л доо. Хүү нь цөллөгт байгаа болохоор тэд нар чинь тэртэй тэргүй амар заяа үзэхгүй байгаа. Тэгснээс өөрснөө Сибирьд зовж байсан нь дээр. 

	— Та хүүхдүүдээ буруу талаас нь өрөвдөж дээ хэмээн Михаил Михайлович буруушаан өгүүлээд, — Юм явуулж байж амьдралыг нь үрэн таран хийсэн байна. Таны тэр явуулсан юмгүйгээр үхэхгүй л байсан, бусад оюутан болгоод л байгаа шүү дээ. Ер нь тэдний биднээс тангараг тасарч байгаа нь зүйтэй, бид нар чинь өнгөрсөн улс. “Хувьсгал бол түүхийн бух тэрэг”. Тэр тэрэгний дор орсон хойно эвлэрэхээс өөр зам байхгүй! гэв. 

	— Хүү нь хүү биш, эцэг нь эцэг биш болох нь ээ. 

	— Яг тийм хэмээн Михаил Михайлович улам уцаарлаад, – “Эцэг эхийгээ хүндэлж яв” гэдэг чинь бурхны сургаал, гэтэл бурхан хэнд ч хэрэггүй. Цаадуулын чинь шашин бол эрх тэгш ёс. Ингээд хаа сайгүй ийм болно, дэлхийн хувьсгал хийчхээд бүхнийг тэгшитгэчихнэ гэв. 

	— Дэлхийн хувьсгал гэж та хэтрүүлж байна хэмээн

	Всеволод Сергеевич ярианд оролцож, 

	— Дэлхийн хувьсгалаас чинь большевикууд өөрснөө татгалзсан. Төр гэж орос хүний шашин шүтлэг байна, тэгээд л орос хүн төрийн эзэн хаанаа бурхан болгон хүндэлдэг юм. Бас үг дуугүй захирагдана. Тэгээд элдэв эрх чөлөө гэж ер хүсэхгүй байгаа. Эрх чөлөө гэдэг чинь бүх нийтээрээ бие биеэ алан хядахад хүргэнэ, харин ард түмэн бол дэг журмыг шаардаж байна. Надад бол Степан Разин, Емельян Пугачёв энэ тэрээс Ленин дээр, арга барахад Сталин ч дээр гэж өгүүлэв. 

	— Чухам тэр учраас л та бид энд байна. 

	— Харин тийм. Стёпка, Емелька энэ тэрийн үед бол улиасан дээр дүүжлээстэй байх л даа. Большевикууд Оросыг аварч их гүрнийг хэвээр үлдээлээ. Эрх чөлөө гэгч нь ирэх юм бол Орос хэсэг хэсэг болоод бутран унана. Шинэ эзэн хаан Оросыг бэхжүүлж байна, түүний заяа буян нь дэлгэрч явах болтугай. Хожмын тухайд бол бурхны аврал мэдэх хэрэг. 

	— Төр бол өөрийнхөө иргэдийг хамгаалж байх ёстой, гэтэл танай төр чинь тэдэнтэйгээ байлдаж байна. Надтай, тантай, Пётр Кузьмичтэй байлдаж байна, улс гүрний суурь болж байгаа тариачин эртэй байлдаж байна гэснээ Михаил Михайлович Сашагийн зүг дохиж, – Тэр ч байтугай өөрсдийнхөнтэйгөө хүртэл байлдаж байна. Би бол орос хүн, би бас Оросын төлөө байна, гэхдээ ийм Оросын төлөө биш гэж өгүүлэв. 

	— Өөр Орос бий болохгүй гээд Всеволод Сергеевич инээв.

	 

	Михаил Михайловичийнд очлоо гэж Сашагийн элдэв ёозгүй бодол сарнисангүй, нөгөө арга барагдсан цөхрөл хэвээр үлдлээ.

	Тэрээр ийм шударга ч гэх үү, эсэргүү ч гэх үү яриаг мэддэг учраас ер сонирхдоггүй билээ. Харин ганц Пётр Кузьмичийн яриа л хүнлэг яриа, ЭЗШБ-ыг журам дэглэм эвдэхгүй устгаж даанч болоогүй юм байх даа... Ээжийнх нь явуулсан хэрчим өөхийг нөхөд нь ятгаж байгаад идүүлчихсэний учир нэг залуугийн амьдралыг үрэн таран хийх ч гэж дээ! Яасан ч харамсалтай юм бэ...

	Тэрээр өдий хүртэл гэрээсээ нэг ч захиа аваагүй болохоор харамсал гуниг дээр нь ээжийнхээ төлөө санаа зовох түгшүүр нэмэгдэв.

	Цөллөгийнхөн лхагва гараг бүрд Ангарын эрэг дээр цугларч шуудангийн завийг хүлээцгээнэ. Энэ бол тэдний нэгэн хэмийн амьдралын гол үйл явдал юм. Авгайчуул цагаан хэрэглэлээ усанд булхаж усанд орсон хүүхдүүд даарсандаа чичрэн гарч ирцгээж, цөллөгийнхөн манант голыг дагуулан алсын бараа ширтэж эрэг дээгүүр холхицгооно. Тэгж байтал тэртээ доор бүртийсэн хар юм үзэгдэхүйд шуудан мөн болов уу, биш болов уу хэмээн улам догдолцгооно. Юүдэнгээ ар шил рүүгээ буулгасан брезент цувтай шуудан зөөгч “Мозгова” гэсэн модон пайзтай богцыг эрэг рүү гарган хаяж шуудангаа тарааж өгөөд явуулах захидлыг хүлээн авна.

	Саша бас эрэг рүү очиж бусдын адил шуудан хүлээдэг боловч ганцхан Соловейчикээс “Цөллөгийн Наполеонд” гэж хаягласан захидал ирнэ. Хөөрхий Соловейчик тоглоом тохуу хийсэн хэвээр. Дахиад л урам зориг бадран, өөрийгөө Фрида руу юм уу, Фридаг өөр лүүгээ шилжүүлэх тухай санал хүсэлтээ бичиж байгаа ажээ. Саша Москвагаас, ээжээсээ юу ч авалгүй өдий хүрчээ. Тэрээр ээждээ Канскаас таван сард цахилгаан явуулсан, яг тэгэхэд анхныхаа захидлыг бас илгээсэн. Харин захиа Канск хүртэл нэг долоо хоног явдаг гэж саная, гэтэл тэр захиаг Канскт ирэхэд Богучанын шуудан явчихсан байг л дээ, тэгвэл бас нэг долоо хоног тэндээ хэвтэнэ гэсэн үг. Богучаныд ирээд Кежма руу хаяг өөрчилж явуулахыг хүлээж бас нэг долоо хоног хэвтэг нийлээд гурван долоо хоног болно, гэтэл мань хүн энд ирээд cap гаруй болж байна. Всеволод Сергеевич түүнийг тайвшруулж, 

	— Анхны захиа дандаа ингэж уддаг юм. Та өөрийнхөөрөө тоолж байна, гэтэл шуудангийн газар өөрийнхөөрөө тоолно. Москвагаас захиа заримдаа гурван долоо хоног явж ирнэ, заримдаа гурван cap явна, яагаад тэгдгийг хэн ч мэдэхгүй. Андуураад буруу богцонд хийчихнэ, тэрэг эвдэрчихнэ, шууданг тосгоны захиргаан дээр аваачаад хаячихна, тал нь үрэгдчихнэ. Шуудан зөөгч богцтой шуудангаа Ангара руу унагачихвал бух насаараа хүлээгээд ч ирэхгүй. Түүнээс гадна манай эрхэм хүндэт нөхөр Алфёров уйдаж үхэж байгаа учраас таны захидлыг дураа ханатал уншиж, хэрвээ аль нэг захиа жишээлбэл уран хэллэгийнхээ шинжээр онцгой сайхан санагдах юм бол тэр захиаг бүтэн cap ч өөр дээрээ байлгана, үгүй бол бүр аваад үлдсэн ч чадна. Таны тооцоо бол яг нарийн онож чадахгүй. Канскаас явуулсан цахилгааныг чинь будилуулсан байж болно, анхны чинь захиа ямар нэг шалтгаанаар ээжид чинь очоогүй бол дөнгөж хоёр дахь захиа чинь очсон байгаа, тэгэхлээр хариуг нь дахиад cap, cap хагас хэртэй хүлээх хэрэгтэй. Найз минь, тэвчээд байна шүү хэмээн учирлана.

	Всеволод Сергеевичийн зөв л дөө, тэглээ ч гэсэн өөрөө юу ч авахгүй байхад бусад нь захиа, сонин, илгээмж авч байхыг хараад Саша бухимдана. Тэрээр шуудан болгоноор ээждээ хоёр, гурван захидал явуулж сайхан төвхнөсөн, сайхан байртай болсон, бас хаа сайгүй сайхан хүмүүс байх юм, надад дутаж гуцаж байгаа юм алга, юу ч ирүүлэх хэрэггүй гэж бичнэ.

	Тэрээр гунигт автан голын эргээс гэр лүүгээ буцаж тосгоны гудамжаар явж байхад хүмүүс огт юу ч болоогүй юм шиг түүнээс өөр хүнийг л хорлон сүйтгэх хэргээр буруутгаж, түүнээс өөр хүнийг л Кежма руу дуудсан юм шиг хуучин янзаараа мэнд мэдэлцэнэ. Ингэхүйд мань хүн тосгоны хувьд болсон юм үнэхээр алга, өөрийнх нь явдал хэнд ч пад алга. Яаж тууж ирсэн яг түүн шигээ буцаагаад хөөгөөд явчих юм байна, энд түүн шиг амьтныг хэдэн зуугаар нь үзэж өнгөрүүлсэн юм байна гэдгийг ухаарна. Үхсэн, алагдсан, үрэгдсэн аль ч хүнд дасчихсан, тусгай нүүдэлчдийн үр хүүхдийг хүртэл гэртээ оруулаагүй улс.

	Хамтралын дарга Иван Парфёнович хүртэл Сашаг тоож анзаарахгүй, хэлэх газар нь хэлсэн, тэд нар л учрыг нь олдог юм байгаа биз, надад ямар ажил мундсан биш гэсэн шиг түүнийг хээвнэг харна.

	Зидатай хэдэн удаа тааралдахад цаадах нь тэр бүрийд шалгаасан янзтай хардаг боловч мань хүн зогсож саатахгүй толгой дохиж мэндлээд өнгөрнө. Орой цонх нь гэрэлтэй харагдавч тэднийд эс очно. Хүүхнийг өрөвдөвч одоо түүнтэй мантай, ер нь хэн ч, юу ч падгүй байгаа тул өөрийгөө яаж ч чадахгүй байлаа.

	Ганцхан Федятай энэ тэрийг ярьж аль нэг юм авахаар тэдний мухлагаар орж гарна. Федя урьдын адил нөхөрсөг харьцаж нэг удаа унадаг дугуйгаа засаж өгөхийг гуйжээ. 

	— За тэрийг ч больё, одоо та нарт би юу ч засаж өгөхгүй, өөрснөө янзалцгаа! гэж Саша хариулав. 

	— Сүүний машинаас болоод тэр үү? гэж Федя таамаглалаа. 

	— Тэгсэн байг л дээ! 

	— Тэгсхийгээд өнгөрөх ч юм билүү гэж Федя итгэл муутай өгүүлэв.

	Саша хирдхийн цочив. Ингэхлээр энэ явдал хараахан дуусаагүй гэдгийг тосгоныхон ойлгож байх нь. Өнгөрөх ч юм билүү... Эсвэл “өнгөрөхгүй” ч юм билүү. Хорлон сүйтгэх хэрэг тулгасан бол тийм амархан мултрахгүй гэдгийг мэдэцгээж байна... 

	— Өнгөрнө гэж би бодож байна хэмээн Федя арай итгэлтэй дуугаар өгүүлж, – Сүүний машин ажиллаж байгаа, МТС-д аваачаад үзүүлсэн чинь эрчлээс нь идэгдчихсэн байна гэж хэлсэн гэнэ билээ. Тэгэхлээр чинийхээр болсон хэрэг. Бас тэр чинь муу санадаггүй эр шүү гэв. 

	— Хэн? 

	— Манай дарга Иван Парфёнович чинь муу санадаггүй эр, эзэн хүн гэдгийг бас ойлгох хэрэгтэй шүү дээ. Хэрэм нүүчихсэн, хэдэн үнээ үхсэн, талх авчирч өгөхгүй байна, харчуулыг нь барилгын ажилд элсүүлж байна, нэмэрт нь авгай нарын аяыг бас олох хэрэгтэй. Гэтэл нөгөө авгайчуул чинь сүүний машинаас болоод хүний багалзуур тас хэмлэх нь халаг шаардацгаана. Тэр яах вэ дээ, нэг үг хэлээ л биз, чи тэвчвэл болох шүү дээ, гэтэл ихэрхсэн байгаа юм. 

	— За тэр яах вэ хэмээн Саша түүний үгийг тастаж, – Папирос, чүдэнз өгөөд орхи, керосин хийчих, би явлаа. 

	— За Саша, гайгүй шүү дээ, дөнгөж гинж нь мултарчихсан юм. Би углаж чадахгүй байна. Дараа нь нэг нэг хундага татъя, утмал хадар бий, ингэхэд би чамд ямар муу юм хийсэн юм бэ? Би Иван Парфёновичид хүртэл та дэмий юм хийсэн байна, тэр чинь хот газрын, Москвагийн хун, сайн санасандаа л тэгсэн хэрэг гэж хэлсэн, авгай нарт ч бас хэлсэн, тэд нар ч дүлий годил юм чинь дээ! Учир нь олдоно оо, Саша... 

	— За яах вэ, тэр дугуйгаа үзүүл гэж Саша хэлэв. Федя түүнийг мухлаг дундуураа дагуулж хашаанд оруулаад модон байшингаас дугуйгаа гаргаж ирэв. Саша дугуйг задалж холхивч, араа, гинж, эрэг боолтыг үзэх зуур багад нь өөрт нь байсан янз янзын дугуйн эд ангийг цуглуулж хийсэн эмэгтэй хүний дугуйг санав. Мань хүн тэгэхэд эмээл дээрээ зогсох, буруу харж мордоод давхих, арагшаа үсэрч буугаад дугуйгаа доогуураа гаргах зэргээр дугуйг чадварлаг сайн унадаг байжээ. Максим Костин түүнийг даган гудамж хороогоор гүйнэ. Саша туунд дугуйгаа унуулахын зэрэгцээ заримдаа сундалж давхина. Эмэгтэй хүний дугуйнд дагуу холбоос байхгүй болохоор Максыг эмээл дээр суулгачхаад өөрөө зогсоогоороо дөрөөгөө жийгээд давхидаг сан.

	Саша дугуйнаас болж Клязьмад байдаг зусланг санав. Эрэгтэй, эмэгтэй олон хүүхэд дугуйтай, гэхдээ өөрийнх шиг нь юм цуглуулж босгосон биш, “Дукс”, “Эйнфильд” гэдэг сайхан дугуйнууд. Их үнэтэй дугуйнууд, гэхдээ тэнд “мэргэжилтнүүд”, эмч, өмгөөлөгч гээд ядмаг бус хүмүүс амьдардаг байсан юм. Хүүхдүүд усанд орох гэж Клязьма руу, эсвэл арай өргөнийг бодож Уча руу дугуйгаар очицгооно. Зөрөг харгуй төмөр замын дагуу доошоо жалга руу нэг орж, дээшээ замын далан руу нэг гарч махирлах агаад түүгээр давхихад дугуйн дороос нарийн хайрга бутран үсэрч, нүүр лүү салхи алгадаж байдаг сан.

	Зуслангийнхан орой болохын үес буудлын тавцан дээр цугларч Москвагийн галт тэргийг хүлээн нааш цааш холхицгооно. Задгай энгэртэй зуны нимгэн даашинз өмссөн танхил авгай нар нөхрөө тоссоор костюмтай хүнд гap цүнхтэй буурьтай харчуулыг угтаж авна.

	Хар үстэй, өргөн цээжтэй, жигд сайхан шарагдаж, бүсэлхийгээ хүртэл нүцгэлсэн Саша дугуйгаа хөтөлсөөр тавцан дээр ирнэ. Хүүхнүүд түүнийг инээмсэглэн харцгааж “Энэ хүрэл шиг хүүхэд чинь хэнийх вэ?” гэцгээнэ. Сашад үүнийг сонсоход өег сайхан хэр нь яльгүй түгшүүртэй санагдана. Ганцхан “хүүхэд” гэдэг үг шар хөдөлгөнө.

	Оройн цагаар ойн цоорхойд нуугдаж тоглоцгооно. Урт шилбэтэй, өндөр туранхай охин, нэрийг нь бүр мартчихжээ, түүнтэй цуг нуугдаж санамсаргүй мэт шахан наалддаг сан. Саша түүний хуурай халуун биеийг мэдэрч бие рүүгээ улам шахаж тэвэрмээр санагддаг боловч тэгж зүрхлэхгүй, дэмий л “Битгий хавьчаад бай, газар багадаад байна уу?” гэж загнана.

	Эрийн сэрэл эрт үүссэн боловч тэр үед арван гуравтай байхдаа ийм хүслийг эр хүнд байж болшгүй дутагдал хэмээн үзэж түүнийг тэвчин унтрааж явжээ. Хашааны банди нар их зан гарган охидын тухай худлаа ярьж онгирохыг тэрээр жигшин дургүйцдэг бөгөөд үнсэх мөрийтэй тоглоом энэ тэрийг өөдгүй бэртэгчин явдал хэмээн түүнд эс оролцохдоо хүнд үүнээс арай эрхэм сонирхол байх ёстой гэж үздэг байжээ. Тэрээр биеэ голдоггүй зантай, хулчгар дорой харагдах дургүй хөвүүн билээ. Сургууль дээр ч, хашаа хорооны хүүхдүүд ч түүнийг эрэлхэг зоригтой, сэтгэлийн тэнхээтэй гэж үздэг. Харин ийм харагдахын тулд дотроо ямар хүч гаргадгийг хэн ч мэддэггүй байжээ.

	Сашаг тоохгүй болохоор нөгөө урт шилбэт охин Яша Рашковскийд наалдчихсан юм. Тэрээр Москвагийн алдартай бүжгийн жүжигчин айлын нэг гоолиг хөвүүний нэрийг одоо хүртэл мартаагүй явна. Тэр хөвүүн бас Их театрын бүжгийн сургуульд сурдаг, Сашагаас насаар нэг юм уу хоёр ах, “Дукс” гэдэг уралдааны дугуйтай, үе тэнгийн дугуйчид дотор түүгээрээ ялгардаг байсан. Нэг удаа Уча руу биш Клязьма руу явж усанд орох санал тавьж, тэнд ус руу харайж ороход эвтэйхэн нэг газар олсноо хэлжээ.

	Тэд Клязьмад ирж дугуйнаасаа бууцгаан хувцсаа тайлж эрэгтэй эмэгтэйгүй усанд орох хувцастайгаа үлдсэн хэр нь ганцхан Яшка л ус руу үсэрчээ. Үнэхээр ус руу өнгийсөн эвтэйхэн эрэг боловч арван хоёр метр хэртэй тун өндөр эрэг тул охид тэнд босоо байхаасаа хүртэл айж ирмэг дээр нь хэвтэж байгаад ус руу тонгойж харна. Дэндүү өндөр учраас хөвүүд харайхаасаа зүрхшээн байв. Яшка номхон зогссон янзаар ус руу харайж тэр чигээрээ далд орсноо шоволзон ил гарч, налуу эргийг чиглэн гараараа хол хол самран сэлж ирээд ташуу зөргөөр өгсөн дээшээ гарч ирэв. Охид түүнийг шагшин харцгааж, урт шилбэт ч мөн л шагшиж байв. Яшка Рашковский хүмүүжил сайтай хүүхэд болохоор харайсандаа онгирч хөөрсөнгүй, бусдыг харайлгах гэж битүүгээр цаашлуулсангүй, нуруугаа наранд ээхээр түрүүлгээ хараад элсэн дээр хэвтээд өгөв.

	Саша дамжуурга, завь энэ тэрээс ус руу үсэрч байснаас биш өндөр тавцан буюу эрэг дээрээс харайсан удаагүй юм санжээ. Гэвч Яшкаг харайчхаад байхад өөрөө яагаад чадахгүй байх билээ? Харайх хэрэгтэй, айдсаа давах хэрэгтэй. Сэлэх, шумбахын аль алинд нь сайн юм чинь гол нь биеэ хөвчлөн цэх байлгаж гэдсээрээ юм уу, нуруугаараа палхийтэл ойчилгүй өлмийгөөрөө ус руу орох хэрэгтэй. Өрсөлдье гэсэн санаа биш өөрийнхөө айдсыг давах хүсэл тэмүүлэл оргилон байв. Тэрээр харайхгүй байлаа гэхэд сэтгэлийн зовлонд унаж, эрт орой хэзээ боловч ийшээ эргэж ирж харайна. Тэгсэнд орвол одоо харайсан нь шулуун.

	Тэрээр босож суниалаа... 

	— Нэг шумбая байз...

	Эргийн ирмэг рүү нэгэнтээ алхаад үсэрсэнд ус руу яггүй гүнзгий орчхов. Тэгээд бачимдаж яаран хэд самардтал усны гадарга дээр гарчихсан байсан тул гэдрэгээ харж хэвтээд амьсгаагаа дарлаа... Эрэг дээрээс түүн рүү харж буй олон хүүхдийн дотор Яшка, урт шилбэт хоёр бас байлаа...

	 

	Хүүхэд ахуй цагийн энэ дурсамж дотор улам уймруулна. Юуны төлөө сэтгэлээ чангалах сургууль хийж, юуны төлөө эрмэг шулуун зантай болох гэж мэрийж явсан юм бэ? Түүнийг нэг хүн дуудсанд Зидагийн дуу гэж таниад эргэж харвал тэрээр үүднийхээ довжоон дээр зогсож байв. 

	— Федягийн ээжийнхээр орж, эм аваачиж өгөөд явж байна.

	Зида Кежмаас эм авчирч тосгоныхныг эмнэж тэдэнд чадах чинээгээрээ тусалдгийг Саша мэднэ. Бас сурагчид нь хичээлээ таслах буюу сургуулиа бүр хаядаг, сургуульд өөрт нь сурах бичиг, дэвтэр тэр ч байтугай харандаа дутагдаж байдаг энэ тэрийг мэднэ. Зида Кежмаас юухан ч болсон олох гэж хөөцөлдөнө, юу ч олохгүй бол байгаа юмаараа аргацаахын хамт айлуудаар орж хүүхдээ сургуульд нь буцааж явуулахыг эцэг эхэд нь ятгаж, заримдаа санасандаа хүрдэг боловч заримдаа хэрэг нь эс бүтнэ. Зовлон тоочиж үглэхгүй, тэсвэр хатуужилтай сайн хүүхэн, гэхдээ энэ бөглүү газар юуны төлөө ингэж сайн дураараа тарчилж байна вэ? 

	— Орж гарахгүй яачихаа вэ? гэж Зида аяархан асуув. 

	— Ямар ч урам алга. 

	— Сашенька, би санаад байна, манайд очоорой... 

	— Хүн амьтан харчихвал чи сайнаа үзэхгүй. Шөнө орой болтол хэний төлөө гэрэл асааж керосин барж байгааг чинь улс ойлгохгүй байгаа гэж бодож байна уу?

	 

	— Би гэрэл асаахаа байя. Бүрий болмогц хүрээд ирээрэй. Шинэхэн загас шараад бин хайраад байна шүү.

	Бүсгүйн дотносог зан, дуу хоолой, түүний хэрэглэдэг хямдхан сүрчгийн танил үнэр энэ тэр Сашагийн сэтгэлийг хөдөлгөнө. 

	— Би Федятай юм балгана, яаж согтуу очих вэ дээ? 

	— Ямар ч байсан хүрээд ир л дээ. 

	— Энэ тэнэг явдлын тухай бүү бод, битгий өөрийгөө зовоо хэмээн Зида өгүүлээд, 

	— Алфёров МТС-д очиж сүүний машиныг зас гэж хэлсэн, цаадуул нь яг тэр өдөр нь янзалчихсан. Тэр чинь өөрөө элдэв хэрэг болгож дэврээхийг хүсэхгүй байгаа юм гэв. 

	— Чи яаж мэдээ вэ? 

	— МТС-ын дарга надад хэлсэн, би авгайтай нь үерхдэг юм.

	Сашаг тайвшруулах гэсэндээ ийм юм зохиожээ. Алфёров МТС руу очиж сүүний машины тухай сонирхсон байж магадгүй, харин шуурхай засварлахын тухайд бол Зида өөрөө даргаас гуйсан байх. Тэрээр Зидад, 

	— Энэ явдал барагдсан ч бас нэгийг зохиочихно. Зохиох юмаа олно гэж хэлэв. 

	— Чамд тохиолдсон явдал бол санамсаргүй зүйл, энд хэзээ ч тийм юм болж байгаагүй.

	Саша гэнэтхэн, 

	— Хөөе, чиний тэр танил дарга чинь намайг МТС-даа татаад авчхаж болохгүй юм уу? Тэдэнд бодвол хүн хэрэгтэй байлгүй гэв.

	Тэрээр тохойлдон өндийж мань хүн рүү харахад тун ойрхон байгаа нүүр нь жижигхэн цонхоор туссан сарны гэрэлд ер бусын цав цагаан харагдав. 

	— Чи Кежма руу шилжмээр байна уу? 

	— Хонгор минь, би чинь ямар нэг юм хийж ямар нэгэн орлогоор амь зуух хэрэгтэй биз дээ?

	Хүүхэн буцаж дэрээ дэрлээд чимээгүй болов. Сашаг Кежма руу явуулах дургүй, түүнийг алдахаас айж байх нь. Томоогүй ч амьтан бол доо, тэртэй тэргүй алдах юм чинь. Мань хүн хугацаагаа хал балгүй дуусгалаа ч гэсэн суллагдсан хойноо хэн нэг хүнтэй ирээдүйгээ холбох эрхгүй байх билээ. Шүүхээр ял шийтгүүлсэн нэр үүрд хадагдаж, тэрээр дьяковчуудын байнгын хараанд байх учраас бас нэг хүний хувь заяа, бас нэг хүний амьдралын хариуцлагыг өөртөө авч, Зидаг хэрэн тэнүүчлэх, зовон тарчлах замд яаж оруулах вэ! Нэгэнт ийм им тамгатай болсон хойно хамаг хуучин харилцаа холбоогоо тасалж ул мөргүй уусан арилж үгүй болохоос өөр зам байхгүй. Тэрээр цаашид орь ганцаараа байх ёстой. Өөрийнхөө амь насыг хамгаалж чадах уу, үгүй юу гэдэг нь бүү мэд. Харин хоёр хүнийхийг хамгаалж чадахгүй нь лав. 

	— Би тоглосон юм, миний тухай гуйхын хэрэггүй. Ажилд тэртэй тэргүй авахгүй. Түүнээс гадна Кежмад байвал ямар нэг хэрэгт холбогдох бололцоо л нэмэгдэнэ. Тэнд юу л болсон над руу чихчихнэ гэж Саша өгүүлэв.

	Зида харанхуйд гараа сунгаж түүний толгойг тэмтэрч олоод илбэх зуур, 

	— Битгий гутар, чи залуу хүн. Хамаг амьдрал чинь чамайг хүлээж байна. Одоо хэчнээн үлдсэн билээ? Хоёр жил биз дээ гэв. 

	— Хоёр жил дөрвөн cap гэж Саша заслаа. 

	— Сашенька минь, тэр чинь дорхноо өнгөрчихнө. Суллагдаад л яваад өгнө шүү дээ. 

	— Хаашаа? хэмээн Саша асуугаад, – Намайг Москвад оруулахгүй. Тэгэхлээр дахиад тэнүүчлэх хэрэг болно, зүгээр ч үгүй тавин наймдугаар зүйлийг давсан хүн шүү дээ гэв. 

	— Чи нэг тийшээ яваад өгвөл яасан юм бэ, жишээ нь манай Томск муж руу...

	Бүсгүй санаагаа дутуу хэлэх шиг Сашад санагдав. 

	— Тэглээ гээд юу болох вэ? 

	— Тэнд чамайг мэдэхгүй шүү дээ... гэж Зида хариулахад бас л хэлэх гэсэн юмаа шууд хэлж зүрхлэхгүй байгаа нь мэдэгдэв. 

	— Тэгэхлээр ийм шүү дээ, паспортад миний овог нэрийг тодорхой бичнэ, бас ял шийтгүүлсэн тухай тусгайд нь тэмдэглэнэ. Яаж хийх нь заавартай. Паспортын “Ямар баримт бичгийг үндэслэн олгосон” гэсэн хүснэгтээр “ЗСБНХУ-ын Ардын Комиссарын Зөвлөлийн... тэдний өдрийн тогтоолын II зүйлийг үндэслэн” гэж бичдэг юм. Тэр нь паспортын систем болон түүний хязгаарлалтын тухай тогтоол. Ингэхлээр би Томск, Омск гээд хаашаа ч явсан нэгэнт ял эдэлсэн хүн гэдэг тодорхой. Чи ойлгож байна уу? 

	— Ойлголоо, гэхдээ паспортыг чинь үрэгдүүлж болно шүү дээ.

	Саша инээд алдав. 

	— Хэрвээ тэр чинь тийм амархан юм сан бол ял эдэлсэн бүх хүн паспорт, ял хоёроосоо аль хэзээний хагацчихсан байхгүй юу. Одоо хэр тэгж чадсан хүн байхгүй байх гэж бодож байна. Шинэ паспорт олгохдоо шаардлагатай газраас асууж лавладаг, тэгээд бүх юмны учир мэдэгддэг юм. 

	— Тэнд надад танилууд бий, юу ч хийгээд өгсөн чадна. 

	— Би хууль бусаар авсан хуурамч паспортаар амь зуух бодолгүй байна. 

	— Бүх юм хууль ёсоор хийгдэнэ, зөвхөн овгоо л солих хэрэг гарна. 

	— Яаж солих билээ? Сонин юм байна.

	Зида дахин тохойлдож өндийгөөд түүн рүү тонгойв. 

	— Хэрвээ цөллөгийн дараа чи бид хоёр эндээс явж, тэнд очоод бүртгүүлэх юм бол чи хууль ёсоор миний овгийг авч болно, тэгвэл чамд шинэ паспорт олгоно шүү дээ. Тэгээд чиний яриад байгаа тэр хүснэгтэд “Гэрлэлтийн баталгааг үндэслэн олгосон” гээд биччихнэ. Панкратов биш Исхаков л болно, бас ч гэж муугүй шүү. 

	— Тэгвэл лалын сүсэгтэн болох нь ээ хэмээн Саша инээд алдаж, – Огтолдог ёсоо надад албадаж хийх үү? гэв. 

	— Би чамтай тоглоогүй шүү. Надад тэнд найдвартай хүмүүс бий. 

	— Чи үүнийг сая бодож олов уу? 

	— Би бүх насаараа Сибирьд аж төрж байгаа хүн, хүмүүс ингэдгийг мэднэ. Би чамд наалдчих гэж тулгаж байгаа юм биш байдлаас яаж гарсан нь дээр вэ гэдгийг л зүгээр бодож байна. Харин дараа нь чи хүсвэл хоёулаа салчхаж болно, чи Исхаков чигээрээ л үлдэнэ биз. Гэхдээ цэвэрхэн паспорттай хоцорно. Надаас талак болно биз. 

	— Талак гэж юу вэ? 

	— Татараар “салах” гэсэн үг. Нөхөр нь авгайгаа хөөх болбол талак гэдэг үгийг гурвантаа хэлдэг юм.

	Хөөрхий Зида өөрт нь аз жаргал ирнэ гэж бодож байна, гэвч тэр хоёрын хэнд нь ч аз жаргал ирэхгүй. Тэрээр хүний нэрээр, хүний паспортаар оргодол шиг амьдрахыг түүнд санал болгож байна. Тэгэхлээр мань эр хэзээ нэгэн цагт, хаа нэгэн газар танил хүнтэйгээ тааралдвал өөрөө Панкратов байхаа аль хэдийн больж Исхаков болсон, хүнтэй ханилснаас тэр гэж учирлан тайлбарлаж байх ёстой болох нь. Түүнээс гадна дьяковчууд яаж ийж байгаад түүнийг оллоо гэхэд эхнэрийнхээ ард нуугдахыг оролдоо шив, найз минь, биднээс хэний ч ард нуугдаад нэмэргүй гэж бахаа ханган тавлах болно. Бас тэгээд хуурамч паспортаар амьдарч байгаа чинь санаандгүй хэрэг биш, үнэнч шударга зөвлөлтийн хүнд хуурамч паспортын хэрэг байхгүй, үнэнч шударга зөвлөлтийн хүн овгоо сольдоггүй юм гэх вий.

	Гэвч энэ бүхнийг Зидад тайлбарлах хүсэл байсангүй. Түүнийг гомдоохын хэрэг юу байх вэ. 

	— Зида, чи бод доо, ажилд орохын цагт маягт бөглөж намтраа бичиж хаа төрсөн, хаана сургуульд суралцсан, эцэг эх хэн бэ, өвөө эмээ хэн бэ гэдгийг бичих хэрэгтэй болно. Панкратовыг яагаад ч нууж хааж чадахгүй. Ийш тийш нь сураг тавиад л бүх юм тодроод ирнэ.

	Зида өөрийнхөөрөө зүтгэж, 

	— Аль нэг алсын район руу яваад өгье, жолооч юм уу механикчаар ажиллана биз, тийм хүмүүсээр маягт бөглүүлдэггүй, асууж сурагладаггүй юм гэв. 

	— Больж үз, бидний яриа ямар ч утгагүй болох тийшээ хандаж байна. Би энэ овогтой төрсөн, мөн тэр чигээрээ үхнэ. Өөрчлөх юм байхгүй гэж Саша эрсхэн хэлэв.

	Санхүүгийн байцаагч Костяг орлого нуусан хэмээн буруутгаж ихээхэн хэмжээний албан татвар ноогдуулжээ. Төлөхгүй бол шоронд орно. Эхлээд эд хөрөнгөө Клавдия Лукьяновна гэдэг хуучин авгайнх нь юм гэж зүтгэсэн боловч Сокольникт буй оршин суугаа газрынх нь хаягаар өөрийнх нь нэр дээр бүртгэж авчээ. Түүнийг эхнэрээсээ салаагүй хүн гэдгийг Варя ингэж мэджээ.

	Хэрвээ Костя гэр бүлийн баталгаатай, салсан бичиг баримтаа бүрдүүлж амжаагүй гэж эхнээсээ өөрт нь хэлсэн бол Варя үүнийг төдийлөн тоохгүй байсан билээ. Гэтэл мань хүн үүнийгээ нууж, чухам тэр учраас паспортаа үзүүлэхгүй байж. Ийм заль бол доромжлол. Варягийн үл мэдэх Костягийн өөр нэг амьдралын тухай анхны дохио энэ. 

	— Ляленька, би ингэхээс өөр яаж ч чадаагүй юм хэмээн Костя мэтгэж, – Би зөвхөн Москвад суух зөвшөөрөл олж авах гэж л Клавдия Лукьяновнатай гэр бүл бүртгүүлсэн юм, бас их мөнгө төлснийг яана. Чамайг ойлгохгүй гэж айгаад би энэ тухай чамд яриагүй юм. Гэхдээ ийм наймаа мянга мянгаараа бий, байхгүй бол хүмүүс Москвагийн зөвшөөрөл олж чадахгүй байх сан. Клавдия Лукьяновнагаас бичиг баримтаа салгахын тулд би аль нэг газар суурьших зөвшөөрөл олсон байх ёстой. Хаана? Хэнийд? Хэн намайг дэргэдээ авах вэ? Софья Александровна юу? Хэн түүнд зөвшөөрөх юм бэ? Танайд байх зөвшөөрөл авах уу? Нина үүнийг зөвшөөрөхгүй, тэр чинь намайг тоодоггүй хүн гэв. 

	— Тэгээд ямар арга байна? Клавдия Лукьяновна чиний албан ёсны эхнэр, би жинхэнэ эхнэр чинь байх хэрэг үү? гэж Варя асуув.

	Костя царай алдангуй янзтай, 

	— Би Шинжлэх ухаан академийн нэг эрдэм шинжилгээний хүрээлэнд цахилгааны маш нарийн тоноглол хийж байгаа. Тэднийх ажилтан нартаа зориулж орон сууцны байшин барьж байгаа, тэгээд надад нэг өрөө өгөхөөр амласан юм гэж өчив.

	Костя Шинжлэх ухааны академи, хүрээлэн, нарийн тоноглол... гэхчлэн урьдын адил тун нухацтай өгүүлсэн боловч Варяд төдий л үнэмшилтэй санагдсангүй. 

	— Өрөө өгөх бодолтой юм бол эхлээд орон тоондоо авах ёстой шүү дээ.

	Костя уруулаа цорвойлгон үгээ сунжруулж, 

	— За яах вэ... Уул нь ярихгүй гэж бодсон юм, гэвч шаагдаж байна... Чи юу гэж бодож байна? Намайг хөөрхөн нүдтэй гэж захиалга өгдөг хэрэг үү? Үгүй шүү, Ляленька! Би захиалсан хүнд тэн хагасыг нь өгдөг юм. Тийм учраас тэд өөрсдийнхөө хувийг авахын тулд намайг гэрээгээр аргамжиж байх ёстой болдог, томоохон гэрээгээр шүү, гэхдээ тэр тоо цаасан дээр л том байгаа юм, тэн хагасыг нь би тэдэнд өгчихдөг. Гэтэл албан татварыг бүх дүнгээс нь бодож төлж байна, тэгэхлээр надад юу үлдэх вэ? Юу— уу— ч үлдэхгүй! Улаан мөнгө ч үлдэхгүй! Тэгвэл чи бид хоёр чинь ямар нэг орлогоор аж төрөх ёстой биз дээ. Иймэрхүү байдлаас болоод л би мэдэгдлийн хуудсанд аль нэг эмнэлгийн холбоотой хоёр цөөхөн орлогоо бичээгүй юм. “Санхүү” энийг л өөрчилж байна. Чи надад итгэ! Энэ бүх ажлыг би аль хэдийн хаявал хаях л байсан. Зөвхөн өрөө горьдсондоо л тэр хүрээлэнтэй зууралдаад байлаа л даа. Чи бид хоёр гэр бүлээ батлуулаагүй байсан нь л яамай боллоо, тэгсэн бол хөрөнгөний бүртгэл гаргахаар чам руу ирэх байж шүү гэж үглэв. 

	— Клавдия Лукьяновна яах вэ? 

	— Клавдия Лукьяновна юу гэж? 

	— Яалаа гэж тэднийд эд хөрөнгийг бүртгэж байна? 

	— Клавдия Лукьяновнагийн тухайд чи санаа бүү зов. Тэр чинь биеэ өмгөөлөхтэйгөө хүн, энэ байтугай юманд орж явсан толгой. Хэний ч тухай, юуны ч тухай бүү санаа зов, бүх юмны учир олдоно. Тэгээд аяндаа өнгөрнө. Би аль нэг юм дутуу хэлж байгаа бол чамайг тайван байлгая гэсэндээ л тэр, миний хувьд чамайг тайван байлгахаас өөр чухал юм алга!

	Тэрээр зөндөө удаан ярив. Хэн нэгэн хүнд ямар нэгэн юмыг ятгаж үнэмшүүлэх хэрэгтэй бол үг нь мянга мянгаараа ундарч, шалтаг зуу зуугаар нь тоочдог хүн л дээ.

	Варя түүнд итгэж байгаа бил үү? Итгэхийг хүсэж л яваа, эс тийм бол түүнтэй яаж цуг амьдрах вэ? Гэвч хэнээс ч хамаарахгүй хүн гэж байдаггүй юм байна, Костя ч гэсэн яг тийм л хүн, аягүй бол Костя бусдыг бодвол хүнээс улам ч их хамаардаг байж мэдэх юм гэж Варя харуусан бодно. Лёвочка өөрийнхөө албан ажлаас хамаарна, тэр ажил нь шалихгүй ч гэсэн хууль ёсны ажил, бас өөрийнхөө цалингаас хамаарна, тэр нь өчүүхэн ч гэсэн хууль ёсны цалин. Костя бол хэдэн зуун нөхцөл шалтгаанаас хамаарна, үүнийг алхам тутамд нь аюул отож байгаа. Өнөөдөр баян хүн л явж байна, маргааш гэхэд ядуугаас ядуу болчихно, өнөөдөр амьдралын оргил дээр явж байна, маргааш гэхэд бүр адгийнх нь ёроолд шидэгдсэн байж ч мэднэ.

	Костя нөгөө явдлаас яаж бултаж гарсныг Варя мэдэхгүй байв. Гэхдээ ямар ч атугай мултарчихсан бололтой. Тэрээр хоёр долоо хоног гэрээрээ бараг үзэгдэлгүй, ресторан, биллиардын газраар ч ер оролгүй, энэ хугацаанд Варяд үл мэдэгдэх улайрсан үйл ажиллагаа явуулсны эцэст бүх татвараа хуу төлж дөнгөлөө гэж түүнд хэлжээ. Харин артельтай дахиад ярих юм нэгэнт үгүй болсон аж. Одоо Костя ямар төлөвлөгөөтэй байгааг Варя эс мэднэ. Энэ тухай цаадах нь ч хэлдэггүй, өөрөө ч асуудаггүй билээ.

	Костя Герцений гудамжинд байх бичгийн машин засах газар ажилд орсон гэхээс өөр юу ч хэлсэнгүй. Бичгийн машиныг мань хүн мэдэхийн цаагуур мэднэ. Варяд засварын газрын утасны дугаарыг өгөхдөө өөрийг нь олж утасдахад их хэцүү, өглөөний арван цагаас эхлээд бичгийн машин засахаар элдэв албан газраар яваад өгдөг, заримдаа урьд өдөр нь ажлын захиалга ирвэл тэр газрууд руу нь өглөө шууд гэрээсээ явчихдаг гэж анхааруулжээ. Костя тэр засварын газар зөвхөн бүртгэлтэй, түүний ажлыг бусад засварчин хийж, мөн төлөөнөөс нь цалинг нь авдаг гэдгийг Варя тун удалгүй гадарлаж, түдэлгүй яг үнэн болохыг мэдэв. Энэ нь Костяг бичгийн машины засварын газрын ажилтан гэсэн албан ёсны нэр олгоно. 

	Хийдэг ганц ажил, орлого олдог ганц зам нь биллиард, гагцхүү биллиард болсон байжээ.

	Варя ингээд бүх юмыг ойлгосон үедээ ажилд оръё гэж бүрэн шийджээ.

	 

	Лёвочка, Рина хоёр Варяд туслахаар амлацгаажээ. Тэд нар Зоягийн ажилладаг нөгөө “Москва” зочид буудлын зураг төсөл боловсруулах товчоонд ажилтай. Зураг хордуулан буулгагчид хаа сайгүй хэрэгтэй, самбар болгон дээр тийм зарлал өдий төдийгөөрөө байгаа юм чинь Варя уул нь хэн нэгний гар харалгүйгээр ажилд орвол чадах л даа. Гэхдээ өөрсдийнхөнтэйгөө ажиллах нь дээр. Лёвочка, Рина хоёр “Москва” зочид буудлыг шууд Москвагийн Зөвлөлд захирагддаг, нийслэлийн хамгийн том чухал барилга, бас нэмэгдэл цалинтай, их сайхан гуанзтай гэцгээжээ. Шинэ барилгыг “Гранд— отельтэй” холбох агаад тэгсний дараа энэ нь Европын хамгийн том буудлуудын нэг болно. Тэдний товчоонд хамгийн сайн уран барилгачид, зураачид, инженер, техникчид ажиллаж байгаа гэнэ. Лёвочка, Рина хоёр тухайлбал өөрсдийнхөө удирдагчийг магтана. Тэр нь Игор хэмээх хачин нэртэй залуухан авьяаслаг уран барилгач, зочид буудлын зураг төсөл зохиогчдын нэг бөгөөд халамж анхааралтай, тусархаг сайн хүн ажээ. Хэрвээ Варя сайн ажилладгаа харуулах юм бол Игор Лёвочкаг дэвшүүлсэн шигээ түүнийг дэвшүүлье гэвэл дурын хэрэг. Лёвочка одоо техникч хийж байгаа л даа. Рина ч бас удахгүй тийм болно. Товчоо нь Охотный ряд гудамжны “Гранд— Отелийн” тавдугаар давхарт байрладаг тул тэдний Арбатын байрнаас ердөө долоохон буудал, бас дөрөвдүгээр, арван долоодугаар номерын хоёр янзын трамвай явна. Зоя энэ байдлыг бүр ч онцлон ярина. Тэрээр мөн энэ товчоонд, гэхдээ өөр хэлтэст ажилладаг юм.

	Лёвочкагийн товлосон өдөр Варя “Гранд— Отельд” ирэв.

	Охотный ряд гудамжинд ”Гранд— Отель”, Манеж хоёрын хооронд байсан олон мухлаг, бяцхан сүм, бусад барилгыг хуу нурааж, газар дээр нь хашаа тойруулан барьжээ. Варя зочид буудал руу Воскресений талбайн талаас оров. Дүрэмт хувцастай хаалгагч түүнийг дагуулан харсан боловч хаашаа очиж яваа нь асуусангүй. Таван давхарт гаргаж өгсөн цахилгаан шатны үйлчлэгч ч юу ч асуусангүй.

	Варя цахилгаан шатнаас гараад Лёвочкагийн зааж өгсний дагуу зүүн гар тийшээ эргэж, энэ давхар буудал байх үеэс хоцорсон хаалганы дугаарыг ээлжлэн харсаар урт хонгилоор алхлав. 526 тоотыг олмогц хаалгыг онгойлголоо.

	Яг ийм өндөр адартай, нарийхан урт цонхтой өрөөнд Костя тэр хоёр Ялтад “Орианда” буудалд байхдаа сууж байсан билээ. Ялгаатай нь гэвэл буудлын тавилгын оронд энд гурван энгийн ширээ байх бөгөөд дээр нь хазгай ивээстэй зургийн самбар тавьжээ.

	Цонхны харалдаа ажиллаж байсан Лёвочка Варя руу эргэж соёгор шүдээ орсойлгон найрсаг инээмсэглээд зургийнхаа үзгийг тавив. 

	— Хүрээд ирэв үү? Сайн байна! 

	— Рина хайчаа вэ? 

	— Гарсан. Одоохон ирнэ. Дипломоо авчирсан уу? Тэрээр Варягийн сургууль төгссөн гэрчилгээг гүйлгэж харав. 

	— Жин тан! Явъя!

	Хажуугийн өрөөний хаалгыг онгойлгов. 

	— Орж болох уу, Игорь Владимирович аа? Тэгээд хариу хүлээлгүй Варяг дагуулан орлоо. Варя энэ нэрийг сонсонгуут хоромхон зуур бүх юмыг ойлгов. Үүнээс өмнө яагаад санаанд орсонгүй вэ? “Игорь” гэдэг нэрийг л Игор болгоцгоочихсон юм байна. Энэ хүнийг “Националь” ресторанд Викагийн танилцуулж өгсөн нөгөө Игорь Владимирович гэж даанч бодоогүй билээ. Эртхэн шиг үүнийг ойлгосон бол Варя ийшээ огт ирэхгүй байх билээ. Гэвч нэгэнт оройтжээ. Игорь Владимирович түүнийг харангуут таньж гайхсан янзтай нүд нь том болон ширээний цаанаас босож ирээд эелдэгхэн хэр нь гайхсан, тэр ч байтугай яльгүй самгардсан янзтай инээмсэглэн байв. 

	— Игорь Владимирович аа, миний танд яриад байсан нөгөө охин чинь энэ, Иванова гэдэг иргэн гэх юм уу даа, дипломтой хүн. Варя, дипломоо үзүүл гэж Лёвочка хэллээ.

	Варя дунд сургууль төгссөн гэрчилгээгээ цүнхнээсээ дахин гаргаад ширээн дээр тавив.

	Игорь Владимирович суудалдаа буцаж суух зуур, 

	— Та суу л даа гэж Варяд хэлэв. 

	— Би ч явах уу даа? гэж Лёвочка асуув. 

	— Тэг тэг, баярлалаа...

	Лёвочка гарлаа.

	Игорь Владимирович Варягийн гэрчилгээг уншиж үзэв. 

	— Та аль нэг газар ажил хийж байсан уу? 

	— Үгүй. 

	— Нээрэн ч тийм юм даа, энэ гэрчилгээ чинь дөнгөж гурван сартай юм байна хэмээн Игорь Владимирович инээмсэглээд, – Яасан санаандгүй уулзалт вэ? Лёва надад таны тухай ярьж, авах нь л зүйтэй гээд байсан юм, би таныг гэж даанч бодоогүй шүү гэв. 

	— Би ч гэсэн тантай уулзана гэж огт бодсонгүй гэж Варя өгүүлэв.

	Анхны тулгамдаж цэрвэсэн байдал арилсан боловч яагаад ч юм бэ, нэг л гунигтай болчхов. Варя Игорь Владимировичийг гурав билүү дөрвөн сарын өмнө цорын ганцхан удаа үзсэн атал түүнээс хойш хязгааргүй их хугацаа өнгөрсөн мэт санагдана... Александрын цэцэрлэгээр зугаалсан, Бовегийн тухай ярилцсан, манаачаас зугтсан, оймсоо урсан энэ тэр чинь мөн ч эрт болсон явдал биз дээ. 

	— Та жаахан хувирчээ, хувирах юу байх вэ, яльгүй байр суусан байна гэж Игорь Владимирович хэлэв. 

	— Би хүнтэй суусан гэж Варя өчив. Ингэж хэлснээр тэр хоёрын харилцаа ямар байх ёстойг тов тодорхой болгож байх шиг түүнд санагджээ. 

	— Тийм мэдээ миний сонорт хүрсэн шүү гээд Игорь Владимирович инээмсэглэв.

	“Викагаас дуулжээ” гэж Варя дотроо бодов. 

	— За тийм байж, ажлаа ярилцъя хэмээн Игорь Владимирович ажил хэрэгч өгүүлээд, — Та урьд нь ажил хийж байгаагүй болохоор хордуулан буулгагчаас эхлэх ёстой гэв. 

	— Би энэ тухай мэднэ ээ. 

	— Та зурах дуртай юу? 

	— Дуртай. 

	— Сайн байна. Хоёр зүйлийн боломж байна, эсвэл зураг буулгах нийтийн урлангийн газар, эсвэл манай хэсэгт Лёвочка, Рина хоёртой ажиллаж болно. Аль нь танд дээр вэ?

	Варя нийтийн урлангийн газар Зоягоос өөр таних хүнгүй учир тэнд ажилламааргүй, эндээ Лёвочка, Рина хоёртой ажилламаар байв. Гэтэл энэ нь Игорь Владимировичийн хажууд түүний удирдлагын дор ажиллана гэсэн үг. Уул нь энэ хүн өөрт нь хэн ч биш гэдэг нь мэдээж, ганц нэгхэн цаг “Национальд” цуг сууж, Александрын цэцэрлэгээр нэг дайрч, хэдэн үг солилцсон төдий... Варя одоо нөхөртэй хүн, тэглээ ч гэсэн Игорь Владимировичид аятайхан санагдаж буйгаа мэдэрч, түүний ичингүйрэн бүхийг харж байгаа болохоор тэр хоёр цуг ажиллахад эвгүй юм. Тийм учраас Варя, 

	— Мэдэхгүй байна. Надад ялгаа алга гэж хариулав. 

	— Манайхаас эхэл дээ, эхний үес найз нартайгаа Лёва, Рина хоёртой цуг байхад танд амар байж таарна. Тэгээд зүгширснийхээ дараа байдлаа харж байгаад хаана дээр вэ гэдгээ шийднэ биз. Тэгэх үү? гэж Игорь Владимирович санал болгов.

	Варя зөвшөөрч буйгаа илэрхийлэн толгой дохив.

	Игорь Владимирович түүнд хуудас цаас үзэгтэй өгч ажилд орох тухай өргөдөл дуудаж бичүүлэв. Тэгээд уншиж үзсэнээ Варягийн гэрчилгээнд хавсарган бичгийн хавчаараар хавчаад суудлаасаа босон нөгөөдүүлээ барьсаар зэргэлдээх өрөөний хаалгыг нээж Варяг түрүүндээ авч оров. Тэнд Лёвочкагаас гадна Рина бас ирчихсэн мань хүн рүү сайшаан нүд ирмэж байв. 

	— Лёва, би удахгүй буцаад ирнэ. Чи одоохондоо Варяд ажил байдлаа танилцуулж бай гэж Игорь Владимирович хэлэв.

	Түүнийг гармагц Рина инээд алдав. 

	— Харав уу, чамайг мөн хүндэлж байна шүү, өөрөө бичиг баримтыг чинь бүрдүүлэх гээд явчихлаа. 

	— Боловсон хүчнийхэн үүнийг айлгачихна гэж санаа нь зовоо биз. Бүх юм жин тан болно. Рина техникчийн албан тушаалд шилжиж байгаа, тэгэхлээр чи оронд нь миний удирдлагын дор хөдөлмөрлөх болж байна гэж Лёва өгүүлэв.

	Рина түүнийг Игорь Владимировичтай “Национальд” цуг байхыг харсан юм чинь битүүдээ тэр тухай өгсөн юм биш биз? 

	— Намайг нийтийн урлангийн газар очихгүй юу гэж байна билээ хэмээн Варя өчиж Ринагийн битүү санааг няцаав. 

	— Хачин юм даа, уул нь чамайг бидэнтэй ажиллуулна гэж бид хоёр тохирсон юм сан. Би бас Костяд ч ам өгсөн юм гэж Лёва хэлэв. 

	— Чи Костяд юу амласан юм бэ? Намайг мөрдөнө гэж амлаа юу? 

	— Хаанаас даа, Варя, яах гэж тэгэх билээ? Зүгээр л эхний үед чамд тусална гэж амласан юм... За тэр ч яах вэ! За чиний ширээ энэ байна, самбар, чигтэй шугам энэ тэрээ харж ав, зургийн хэрэглэлээ нярваас аваарай. 

	— Өөрийн хэрэглэлтэй болтлоо тэр шүү гэж Рина тайлбарлав. 

	— Тэр бол хожим, их мөнгө авдаг болохоороо хийх зүйл хэмээн учир мэдэх Лёва өгүүлээд, — Манай сангийн хэрэглэлээр ажиллахад ер дажгүй гэв.

	Тэрээр босоо шүүгээг нээж зургууд болон өөр хаа юу байгаа, хаанаас юу авахыг үзүүлэв. Рина завсраар нь инээдэмтэй үг нэмэрлэж, ер нь аятайхан, эвлэгхэн, хөгжүүхэн байлаа.

	Тэднийг иймэрхүү байдалтай байхад Игорь Владимирович орж ирэв. 

	— Танилцаж байна уу? 

	— Тэгэлгүй яах вэ. 

	— Варя, над руу түр ороод гараач.

	Тэр хоёр тэдний өрөөнд буцаж ирэв. Игорь Владимирович өөрөө сууж Варяг урьж суулгаад, 

	— Таны өргөдлийг даргаар цохуулчихлаа, маргааш өглөөнөөс ажилдаа ороорой. Май, таны дипломыг өгчихье. Бас үүнийг... гэв.

	Тэгээд сургууль төгссөн гэрчилгээнийх нь хамт дөрвөн хуудастай том маягт өгөөд жуумалзав. 

	— Үүнийг та гэртээ бөглөчхөөд маргааш аваад ирээрэй, боловсон хүчний хэлтэст өгөх юм. Та анх удаагаа ажилд орж байгаа болохоор ийм маягттай тааралдаж яваагүй байх, үүнээс тэнэг юм бодож олно гэхэд бэрх, гэвч албаны журам ийм хойно дагахаас өөр аргагүй. Таны эцэг эх сэрүүн тунгалаг уу? 

	— Байхгүй. 

	— Өө тийм үү. Тэгвэл зүгээр л тэдний нас барсан он, cap, өдрийг биччихээрэй, тэдний тухай өөр юу ч бөглөхийн хэрэггүй. Бас нэг асуулт байна... Та намайг зов ойлгоорой, албан ажлын шаардлагын үүднээс л асууж байгаа юм шүү. Та нөхөртэйгөө гэр бүлээ батлуулсан уу? 

	— Үгүй. 

	— Яагаад үүнийг асууж байна гээч: наад маягтад чинь нөхрийн чинь тухай, түүний эцэг эх, өвөө эмээгийн тухай олон асуулт бий, тэднийг бөглөхөд тун ярвигтай, олон зүйлийг та хоёрын хэн нь ч мэдэхгүй байж болно, тэгвэл ийш тийш нь бичиж асууж лавлах хэрэг гарна...

	Харин та хоёр бүртгүүлээгүй, бас хүүхэд байхгүй бол гэр бүлийнхээ байдлыг бичихгүй, тэр тоо томшгүй олон асуултыг бөглөхгүй байж болно.

	Варя энэ юу гэсэн үг болохыг тэр даруйдаа сайн ойлгож чадахгүй чимээгүй суузнав. Бодвол үүний цаана ямар нэгэн хоёрдмол санаа байхгүй, үнэнээсээ ярьж байгаа байх. Гэхдээ доромжлох зүгийн аль нэг юм байх шиг. Гар үйлдвэрчин, хувийн өмчтөний алин болох нь бүү мэд, нэг үгээр хэлбэл чухам хэн нь мэдэгдэхгүй нэг биллиардчинтай суусан гэх мэтээр Вика л элдвийг бураа биз. Тэгээд л түүнийг ажилд авах асуудал яршигтай болох вий гэж Игорь Владимирович болгоомжилж байна. Өө, үхсэн хойшоогоо! Үгүй ердөө! Өөр газар ажилд орж болох юм чинь. Ийм мундаг биш, ийм маягт шаардлагагүй газар.

	Игорь Владимирович түүний бодлыг яг тааж, 

	— Өөрийнхөө зөв гэж бодсоноор л болоорой. Бид таныг ямар ч нөхцөлд ажилд авахдаа л авна. Би зүгээр л таныг энэ лайтай шал хэрэггүй дэмий ажлаас хөнгөлж өгөх л гэж тэгсэн юм гэв. 

	— Би үзье ээ гэж Варя тогтуухан хариулав. 

	— Энэ маягтыг баллаж сохолбол дахиад бөглүүлж чадах улс шүү, тийм учраас эхлээд зүгээр цаасан дээр хариултаа бичиж сайн шалгаж магадлаад дараа нь маягтдаа хуулж бичсэн нь дээр гэж зөвлөмөөр байна. 

	— За, би яг тэгнэ ээ. 

	— За маш сайн байна хэмээн Игорь Владимирович босох зуур өгүүлж, — Маргааш таныг хүлээж байя. Бид нар есөд эхлээд дөрөвт тардаг юм. Бидэнтэй ажиллахад танд аятайхан байх болов уу гэж найдаж байна гэв.

	Варя явган харихаар Их сургуулийн дэргэдүүр гарч дараа нь Воздвиженкаар өгсөж Арбат руу оров.

	Игорь Владимировичтай маягтын тухай ярьснаас үүссэн эвгүй булингар жинхэнэ амьдралыг шүргэсэндээ хөөрч баярласан сэтгэлд сэв суулгахгүй байж чадсангүй. Лёвочка, Рина хоёр ёстой сайн байна! Тэдний хувьд ресторан, Эрмитаж цэцэрлэг энэ тэр бол хоёрдугаар зэргийн зүйл, гол юм нь Москвагийн төвийн нүсэр том барилга байгууламжийн холбогдолтой ажил. Зургийн самбар, чигтэй шугам, жирийн шугам, лекал, зургийн үзэг, хурц үзүүрлэсэн харандаа, бас бэхний үнэр сэлт Варяд төрөлх сургууль, шугам зургийн хичээл энэ тэрийг санагдуулжээ. Тэрээр шугам зургийн хичээлийг хэзээ ч тасалдаггүй сэн. Энэ бүхэн шинэ, сонин амьдралыг зөгнөн байх авай.

	Игорь Владимировичийн тухай гэвэл Варягийн санаа зовсон нь талаар хэрэг байж тэрээр энэ хүний өмнө ямар ч буруугүй, харин ч болбоос тэр нэгэн удаа Вика тэр хоёртой “Канатик” яваагүй нь шударга явдал болсон билээ. Игорь Владимирович Вика шиг хийсвэр амьдралтай хүн биш гэдэг нь тэгэхэд л ойлгогдож байсан болохоор түүний толгойг эргүүлж зүрхлээгүй. Түүнээс гадна мань хүн тэр үед хөгшин юм шиг санагдсан. Гэтэл Костягийн л үе тэнгийн хүн юм шиг байна шүү дээ.

	Нөхрийгөө маягтад бичихгүй байхыг зөвлөж байгаа нь Варяг намтраа бүү будилуулаг гэж санасан хэрэг биз. Алдартай уран барилгач байж айж хулчийж байх юм. Харин өөрөө бол хэнээс ч айхгүй. Костя ямар ч хүн байлаа гэсэн өөрөө түүнийг нуух бодол алга. Өөрийнх нь нөхөр, тэдний төрөл төрөгсөд тэдэнд ямар пад байна, ямар тэд нар ажилд орох гэж байгаа биш, өөрөө л орох гэж байгаа юм чинь, өөрийг нь шалгавал барав биз.

	Варя гэртээ ирсний дараа ширээний ард тухлан суугаад маягтыг дэлгэж гүйлгэн харлаа.

	Маягт нь дөрөв биш найман нүүртэй аж. Асуултуудыг үзээд эхлээд гайхширч, дараа нь зэвүүрхэн уурсаж, эцэст нь бүр нэгмөсөн арга барагдав.

	Игорь Владимировичийн зөвлөсний дагуу дэргэдээ ноорог хийх цаас тавиад хариултаа түүн дээрээ эхлэн бичиж гарав.

	1. “Овог, нэр. Өөрчилсөн бол түрүүн ямар овог буюу нэртэй явснаа бичнэ үү”. За, энэ ч тодорхой байна. Иванова Варвара Сергеевна, овгоо өөрчилж яваагүй.

	2. “Төрсөн он, cap, өдөр, газар”. Бас тодорхой зүйл: 1917 оны дөрөвдүгээр сарын 5, Москва.

	3. “Яс үндэс, харьяалал (өөр улсын харьяат байсан бол бичнэ үү)”. Бас тодорхой зүйл: орос, ЗСБНХУ-ын харьяат.

	4. “Угсаа язгуур буюу хувьсгалын өмнөх нийгмийн гарал (тариачин, хотынхон, худалдаачин, язгууртан, хүндэт иргэд, санваартан, цэргийнхэн гэх мэт алин болох)”. Эцэг эх нь багш байсан юм чинь энэ бол ямар язгуур байх вэ дээ? Нинагаас асуух хэрэгтэй юм. Ингэхэд эцэг эх нь санваартан бол “ламын охин”, эсвэл цэргийн хүмүүс бол “офицерын жаал” гэхчлэн тийм хүүхдүүд хөөрхий еэ.

	5. “Боловсрол”. Энэ ч амархан зүйл: шугам зураг зохион бүтээх чиглэлтэй дунд сургууль төгссөн.

	6. “Ямар ямар гадаад хэл мэдэх вэ?”. Хариулт: германаар ойр зуурхан ойлголцоно.

	7. “Намын гишүүн эсэх, намд байгаа хугацаа”. Нам бус.

	8. “БХЛКЗЭ-д элссэн хугацаа”. БХЛКЗЭ-д элсэж байгаагүй.

	9. “БХК(б)Н буюу БХЛКЗЭ-д түрүүн байсан бол ямар хугацаанд байсан, яагаад гарсан шалтгаанаа бичнэ үү. Өөр намд гишүүн байсан уу?” Варя БХК(б)Н, БХЛКЗЭ-ийн алинд ч, бас өөр ямар ч намд гишүүн байгаагүй гэж бичив.

	10. “БХК(б)Н буюу БХЛКЗЭ-д байх хугацаанд арга хэмжээ авагдсан эсэх(хаана, хэзээ, хэнээр, ямар, юуны, учир, мөн түүнийг арилгасан эсэх, арилгасан бол хэн)”. Хариулт: юуны ч гишүүн байгаагүй болохоор ямар ч арга хэмжээ авагдаж яваагүй, арга хэмжээ авагдаагүй учир арилгасан зүйл байхгүй.

	11. “БХК(б)Н-ын чиг шугамыг хэрэгжүүлэхэд гуйвж байсан эсэх, эсрэг хүчний эвлэл, намын эсрэг бүлэглэлд оролцож байсан эсэх (хэзээ, хаана, ямар)”. Энд ингэж хариулна: БХК(б)Н-ын гишүүн байгаагүй учраас чиг шугамыг нь хаа ч хэрэгжүүлж байгаагүй, тийм болохоор гуйвж яваагүй, эсрэг хүчний эвлэл, намын эсрэг бүлэглэлд оролцож байгаагүй.

	12. “Та буюу таны төрөл төрөгсөд мөрдөгдөж, шүүхэд татагдаж байсан эсэх, баривчлагдаж шүүх буюу захиргааны шугамаар ял шийтгэгдэж байсан эсэх, сонгуулийн эрхээ хасагдаж байсан эсэх, одоо мөрдөгдөж буюу шүүгдэж байгаа эсэх, мөн ял эдэлж байгаа эсэх”.

	Варяд шорон, мөрдлөг, шүүхийн аль нэгэнд байгаа хүн байхгүй. Ер нь Козловт байдаг хамаатан эгчээс нь өөр төрөл садан ч гэж байхгүй, харин энэ эгчийнхний хэн нэгийг шоронд хийчихсэн юм уу сонгох эрхийг нь хасчихсан юм биш байгаа? Өөрөө ч “байхгүй” л гээд биччихнэ л дээ, гэхдээ ямар нэг юм нууж, нөгөө ид шидтэй боловсон хүчнийх нь хэлтэс өөрийнх нь мэдэх битгий хэл зүүдлээ ч үгүй нэг баригдсан садных нь хүнийг нэрлэж мэдмээр санагдаад байв. Софья Александровна ажилд орохдоо ийм маягт бөглөсөн гэж үү дээ? Тэгээд Сашагийн тухай бичихэд хүрсэн гэж үү?

	13. “Гадаадад байсан эсэх, ямар оронд, хэдийнээс хэдий хүртэл, юу хийж байсан...” Байгаагүй.

	14. “Таны болон таны гэргийн (нөхрийн) төрөл садны хүн гадаадад одоо байгаа эсэх, эсвэл урьд хожид байсан эсэх (хэн, хаана). Тэдэнтэй холбоотой (урд нь холбоотой байсан) эсэх, таны садныхнаас хэн нэгэн хүн гадаадын харьяат байсан эсэхийг бичнэ үү?”.

	Тэдний сургуульд Арбатын хөндлөн гудамжнуудын хуучин язгууртан агсан олон хүний хүүхэд суралцдаг байсан, тэд нарт бол бүгдэд нь гадаадад хамаатнууд байгаа, Пушкин, Толстой эд нарын олон ач үрс гадаадад бий. Тэгэхлээр тэр хөөрхий амьтад энэ асуултад яаж хариулдаг бол? “Хаа” байгааг нь бичих хэрэгтэй юм байна, гэтэл гадаадынхантай захидлаар харилцахаас бүгдээрээ айцгаадаг юм чинь “хаа” байгааг нь хэн мэдэх билээ.

	15. Та болон таны садныхнаас империалист буюу иргэний дайны үед олзлогдох буюу баригдаж эрх чөлөөгөө хасагдаж байсан эсэх”. За ингээд империалист дайнд хүрчихдэг юм байна!

	16. 17, 18, 19, 20, 21. Улаан Арми, партизан, нууц бүлгэмд байсан эсэх, шархтсан, бэртсэн байдал. Цөмөөрөө — үгүй!

	22. “Төрөл садныхнаас (27-д тоочсон) хэн хэн өөр намын гишүүн байсан, хэн хэн хувьсгалын өмнө цагдаа, прокурорын газар, шүүх, шоронгийн захиргаа, хилийн буюу хуягийн хамгаалалтад ажиллаж байсан”.

	За, 27-д хэнийг дурдах ёстойг харъя. “Эхнэр, нөхөр, хүүхэд, эх, эцэг, ах, эгч, дүү нар. Нөхөр нь өөрийнхөө болон эхнэрийнхээ бүх төрөл төрөгсдийг бичнэ, эхнэр нь өөрийнхөө болон нөхрийнхөө бүх төрөл төрөгсдийг бичнэ...” Ээ, бурхан минь! Тэгвэл зөвхөн өөрийнхөө бүх хамаатныг бичээд зогсохгүй Костягийн бүх төрөл төрөгсдийг бичих ёстой болох нь, тэд нар хувьсгалаас өмнө хилийн буюу хуягийн хамгаалалтад алба хааж байсан эсэхийг бичих нь. Костя өөрөө энэ тухай мэддэг юм болов уу? Хүн яахаараа нөхөр буюу эхнэрийнхээ төрөл садныхны төлөөнөөс хариулж байх ёстой юм бэ?

	23. “Гэр бүлийн байдал (эхнэртэй, эхнэргүй, бэлэвсэн), гэр бүлийн гишүүдээ тоочиж, тэдний насыг бичнэ үү. Хэрэв бэлэвсэн, салсан буюу хоёр дахиад гэрлэсэн бол өмнөх эхнэрийнхээ (нөхрийнхөө) овог, нэрийг бичнэ үү?..” Үгүй, энэ зураг төслийн товчоонд хорин жилийн өмнө нас барсан эхнэр ямар пад байна аа? Зочид буудлын төсөлд энэ ямар хамаатай байж болох вэ?

	24. “Одоогийн хаяг”. Ойлгомжтой...

	25. “Төрсөн өдрөөс эхлэн гэрийн бүх хуучин хаяг...” Өөрийнх нь хувьд тодорхой. Арбатын энэ байшингаас өөр хаа ч амьдарч яваагүй. Гэтэл энэ маягтыг ахимаг насны хүн бөглөж байгаа бол хэчнээн хаяг санаж байх ёстой байх нь вэ? Зүгээр ч үгүй, төрсөн өдрөөсөө хойш шүү! Хэрэв заяа эцэг эх нь нас барсан бол хүн яаж хүүхэд ахуйнхаа хаягийг мэдэх билээ?

	26. За, нөгөө Игорь Владимировичийн анхааруулж байсан хамгийн маапаантай асуулт: “Таны ойрын садан төрлийнхний тухай мэдэгдэхүүн (эхнэр, хүүхэд, эх, эцэг, эх, эгч, дүү нарынхаа тухай бичнэ үү. Эхнэр нь өөрийнхөө маягтад нөхрийнхөө тухай, мөн өөрийнхөө ойрын садан төрлийн тухай бичнэ). Овог, нэр, төрлийн ямар холбоотой, төрсөн он, cap, өдөр, төрсөн газар, яс үндэс, намын гишүүн эсэх, ажлын газрын нэр, хаяг, албан тушаал, оршин суугаа газрын хаяг. Эхнэр, нөхрийн төрөл садныхны тухай мөн эдгээр мэдэгдэхүүн”. Тэгэхлээр энэ бүх мэдэгдэхүүнийг зөвхөн Нина, талийгаач аав ээжийн тухай төдийгүй Костягийн бүх төрөл төрөгсдийн тухай бөглөх ёстой болох нь. Гэтэл тэр чинь таван ах дүүтэй, хоёр эгчтэй, тэд нь Зөвлөлтөөр нэг тарчихсан байгаа, эцэг эх хоёр нь бол бүр хөрөнгөө хураалгасан нударганчууд.

	Игорь Владимирович зөвхөн сайныг хүссэндээ л нөгөө нэг зүйлийг анхааруулж байсныг Варя одоо ойлгож эхлэв. Гэхдээ мань хүн тэгж эвлэрэхгүй, тэгж юмны аяыг дагахгүй, тэгдэг хүн хараахан биш!

	За яах вэ, энд өөр юу байна?

	“Шинж: чац, үс, нүд, бусад шинж”.

	Зөвхөн хурууны хээ л дутаж байх шив. Үгүй, энэ ч арай дэндэж байна шүү! Больж үзье, чи минь! Энэ доромжилсон байцаалтад хариулж байдаг нь би биш. Ийм маягт бөглөх шаардлагагүй газар олно, ердийн зураг төслийн газарт зураг хордуулан буулгагч бас л хэрэгтэй шүү дээ. Аргаа барвал ерөөсөө ажилд орохгүй, дээд сургуульд орох бэлтгэл хийнэ, тэгж байгаад хойтон Уран барилгын дээд сургуульд өргөдөл өгнө. Оюутны цалин өгөхгүй байсан ч хамаагүй. Костяд “Надад үнэтэй цайтай юм битгий авч бай, тэр мөнгөөр чинь би сургуульд суралцъя” гэж хэлнэ. Саяхан өөрт нь бэлэглэсэн хар үнэгэн нөмрөг бодвол оюутны хоёр гурван жилийн цалинтай тэнцэх үнэтэй байлгүй. Бас муусайн хувцас хунараа зарах юм бол хэдэн жил хүрэлцэх мөнгөтэй болно. Юмаа зарсан ч гэсэн оюутан болж ном үзнэ, толгой түрийгүй, өөд уруугүй шалгах явдал үгүй болно. Тэгээд дипломтой уран барилгач болсон цагт ийм маягт бөглүүлэх гэж чичилж зүрхлэх хүн гарахгүй.

	 

	Варя маягтыг эвхэж ширээн дээр хаяв. Маргааш Костяд үзүүлж жаал инээлгэх юм шүү.

	Тэрээр гэрийнхээ халаадыг өмсөөд даашинзаа босоо шүүгээндээ өлгөв. Тэгээд шүүгээнийхээ хаалгыг хааж байтал дотор нь юм дутаж байх шиг гэнэтхэн санагджээ. Нээрэн, тийм байна! Саяхан Костягийн бэлэглэсэн нөгөө хар үнэгэн нөмрөг нь алга. Зургаа юм уу найман үнэгний арьсаар хийсэн тэр нөмрөг ёстой их үнэтэй эд. Варя Старо— Пимений гудамд очихдоо л түүнийгээ цорын ганцхан удаа нөмөрсөн билээ.

	Варя шүүгээн дотроос даашинз, пальто, хантаазаа гарган сэгсчиж баахан онгичсон боловч нөмрөг нь байдаггүй. Хөндөж сандаасан юм ер байхгүй хэр нь зөвхөн нөмрөг л алга. Варягийн толгойд хамгийн түрүүнд хөрш хүүхэн Галя орж ирэв. Эсвэл түүний хүү Петька гэдэг арван тавтай гудамжны дэггүй банди.

	Софья Александровна ажлаасаа хэдийн ирсэн байсан тул Варя тэдний өрөө рүү тогшиж ороод хаалгыг нь сайтар татаж хаав. 

	— Софья Александровна, миний хар үнэгэн нөмрөг алга болчхож. 

	— Юуны чинь алга болчхож гэж? хэмээн Софья Александровна мэгдэн сандрав. 

	— Өглөөхөн л шүүгээнд өлгөөтэй байсан юм, гэтэл одоо алга. 

	— Чи сайн эрэв үү? 

	— Шүүгээгээ хуу онгичлоо. Хулгай авчихжээ! 

	— Хулгайлах ий? Хэн тэр вэ? 

	— Хэний нь бүү мэд. Галя юм уу тэдний хүү байж магадгүй. 

	— Үгүй, тэдэнд чинь танай өрөөний түлхүүр байхгүй шүү дээ... Би тэдэнтэй энэ байранд олон жил аж төрж байна. Хэзээ ч тийм явдал болж байгаагүй. 

	— Түрүүхэнтэйгээ Петька жаахан байсан л даа, одоо торниод хулгай хийдэг болсон хэрэг, хүн гайхаад байх юм алга. 

	— Сэргийлэхэд утасдаж мэдэгдэх хэрэгтэй гэж Софья Александровна хэлэв.

	Гэвч Варя Костягийн эзгүйд сэргийлэх рүү утасдмааргүй байв. Яагаад тэр вэ? Яагаад гэдгээ өөрөө ч эс мэднэ. Гэвч эхлээд Костяд хэлж байж дараа нь сэргийлэхэд мэдэгдэх хэрэгтэй гэж бодогдоод байв. 

	— Костяг хүлээх хэрэгтэй. 

	— Юу гэсэн үг вэ, Варенька минь! Константин Фёдорович оройтож ирнэ. Сэргийлэхэд чинь тэр дор нь мэдэгдэх ёстой. Эс тэгвэл тэд чинь дараа нь яагаад тэр дор нь мэдэгдээгүй вэ? гэнэ. 

	— Би шүүгээгээ хэзээ онгойлгосныг тэд хаанаас мэдэх вэ дээ. Маргааш очоод л тун сая онгойлгож үзээд юм алга болчихсоныг мэдлээ гээд хэлчихнэ. 

	— Маргааш болчихлоор тэд нарт эрж хайхад улам хэцүү болно хэмээн Софья Александровна өөрийнхөөрөө зүтгэж, — Хойш нь тавилгүй яг халуун мөрөөр нь хайх хэрэгтэй. Энэ ч тун эвгүй л дээ, би ойлгож байна, гэхдээ өөр арга алга шүү дээ. Тэр нөмрөг чинь бүхэл бүтэн хөрөнгөтэй дүйх үнэтэй эд. Тэгээд ч хэрвээ Петька хулгайлсан бол бүр зүгээр өнгөрөөж болохгүй, эс тэгвэл цаашдаа бидний юмыг хумслаад байх болно. Тэгвэл амьдрал маань юу болж хувирах сан билээ! гэв. 

	— Би одоо Костяг хайж олоод түүнтэй зөвлөе гэж Варя хэлэв.

	Тэгээд хувцсаа сольж цуваа нөмрөөд гарлаа.

	Сэргийлэхэд утасдахаас юунд нь цааргалав, юунаас болгоомжлов, яагаад Костя руу гүйх болов? Санхүүгийн байцаагчаас болсон юм болов уу? Тэд Костягийн эд хөрөнгийг бүртгэж авсан юм чинь. Сэргийлэхийнхэн тийм үнэтэй нөмрөг хаанаас авсныг сонирхож болзошгүй, тэгэхлээр Костя бэлэглэсэн гэдгийг хэлэх ёстой болно, тэгвэл... Юу тэгвэл гэж? Тэгвэл гээд юу гэх гэснээ өөрөө ч эс мэднэ. Ямар ч атугай Костяд хэлэлгүйгээр сэргийлэхэд мэдэгдэж болохгүй гэдгийг тов тод ухамсарлаж байв. Мань хүн тэр нөмрөг хаанаас гарч ирснийг ч чухамдаа мэдэхгүй билээ. Костя авчирч задлаад л, 

	— Нөмрөөд үз! гэсэн юм. Нөмрөг тун сайхан таарсан. 

	— Чамд бэлэг болгож байгаа юм. 

	— Баярлалаа. Ямар өртөгтэй юм бэ? 

	— Чамд ямар ялгаа байна? Өртөгтэй эд. Хямд биш. Шинэ нөмрөг байсан юм чинь дамаас авсан байх, эсвэл ямар нэг нууц оёдолчин оёсон юм уу, торгоны дэлгүүрээс авсан ч байж магадгүй. Ямар ч байтлаа гэсэн хулгайлсан зүйл биш, хулгайн юм байсан бол Костя юу гэж тэр нөмрөгийг өмсүүлээд жүжигчдийн клубт дагуулж очих вэ дээ. Тэгсэн хэр нь хаанаас худалдаж авснаа огт хэлээгүй. Костятай холбоотой ямар ч юм байсан дандаа түүнийг хөөдөж мэдэх бас нэг талтай билээ.

	Тэрээр Костяг “Метрополийн” биллиардын тэндээс олов. Биллиард бол эмэгтэй хүн байх газар биш, Варя ийм газар ирэх үнэн голоосоо дургүй. Зөвхөн эрчүүд цуглана. Эрүүл, халамцуу, согтуу эрчүүд түүнийг нөхрөө эндээс салгаж авах гэж ирсэн, нойтон хамуу шиг амьтан үзсэн мэт зарим нь сониуч, зарим нь дооглосон янзаар харах ажээ. Тамхины утаа суунаглан бүгчим гэдэг нь жигтэйхэн. Цонхир цонхир царай, найгүй найгүй архичин...

	Костя Варяг анзаарсангүй биллиардын бөмбөлөг, оруулах нүх, цохих мод гурваасаа өөр юу ч харахгүй байгаа бололтой, нөгөө тоглогчийнхоо цохихоос хараа салгахгүй, тэмдэглэх самбар дээр нэг юм бичсэнээ тэр дорхноо ширээ рүү эргэж ирэх нь тоглоомдоо хорхой нь асаж мэрийж улайсан нь илт.

	Энэ тоглолтыг хэн нь хожсоныг Варя ойлгосонгүй. Костя шүүгчид нэг юм хэлэхэд цаадах нь бөмбөлгийг шинээр гурвалжлан тавьж байна. Костя цохиураа дахин шохойдох зуур сая биллиардын өрөөг болгоомжтой хурц харцаар эргүүлдэн харахдаа үүдэнд зогсож буй Варяг үзэв. Түүнийг ирнэ гэж хүлээж байсан юм уу гэлтэй огт гайхаж хачирхсангүй, гагцхүү хөмсгөө зангидсаар цохиураа барьсан чигээрээ дөхөж ирэв. 

	— Гарцгаая!

	Тэр хоёр биллиардын үүдний бяцхан тасалгаа руу гарав. Тэнд хоёр жижгэвтэр буйдан, нэг олмогт сандал байв. Тамхиа энд л татах ёстой байлгүй гэж Варяд бодогдов. Тэрээр Костягийн царайг хараад сэргийлэх рүү утасдах хэрэггүй юм байна... гэдгийг ойлгож гэнэтхэн тайвширлаа. 

	— Юу гэж яваа юм бэ? хэмээн Костя Варя руу харалгүй асуув. 

	— Нөмрөг алга болчихжээ. 

	— Ямар нөмрөг? 

	— Нөгөө хар үнэгэн нөмрөг, чиний надад бэлэглэсэн.

	Костя түүний юу ярьж байгааг огт ойлгохгүй байгаа юм шиг хэдэн хором зөрүү харж дуугүй зогсов. Варя энэ хоромд огт танихгүй хүн дэргэд нь зогсож байна гэж боджээ.

	Тэгтэл цаадах нь, 

	— Би чамд өөр бүр сайн нөмрөг авч өгнө. Би хожигдчихоод мөнгө олж чадалгүй чиний нөмрөгөөр тооцоо хийхээс өөр аргагүй болсон, эс тэгвэл тэд намайг алах байсан юм. Гэртээ харь, би ч бас удахгүй очно гэв.

	Варя гэртээ буцаж ирэв. 

	— За яав? гэж Софья Александровна асуув. 

	— Константин Фёдорович нөгөө нөмрөгийг чинь оёдолчинд янзлуулах гээд аваачаад өгчихжээ. Сэргийлэх рүү утасдаагүй маань л сайн юм боллоо.

	Варя өрөө рүүгээ орж цуваа тайлж өндөр өсгийтөө мулталж хаяад буйдан дээр лагхийн сууж бодолд автав.

	За ингээд нөмрөгийг мөрийд алдчихсан байх нь. Бас хаанаас олсон нь мэдэгдэхгүй байгаа. Магадгүй яг тийм нэгэн мөрийчнөөс хожсон, цаадах нь авгайнхаа нөмрөгийг тийнхүү алдчихсан байж ч мэднэ.

	Варяд тэр нөмрөг хайран биш л дээ, тэр муу яах вэ! Гэхдээ өнөөдөр нөмрөг, маргааш пальто, нөгөөдөр шаахай. Архичин хүн авгайнхаа юмыг уучихдаг, тоглоомчин мөрийд алдчихдаг юм байна. Вика, Ноэми, Нина Шереметева энэ тэр завхай хүүхнүүд, гэвч тэд нар өөрсдийнхөө хувцсыг бусдын мөрөнд углаатай байхыг үзэх вий гэж санаа зовох юмгүй улс. Өнөөдөр өөрийнх нь хувцас хунарыг мөрийд алдаж байгаа юм чинь маргааш түүнийг өөрийг нь мөрийд өгчхөж мэднэ. Өөрөө өдий болтол яасан тэнэг хүүхэн яваа вэ! Худлаа биеэ даасан байдалд нь хууртжээ. Одоо тэр биеэ даасан байдлын үнэ цэнийг мэдлээ. Варя одоо биллиардын ширээн дээр бөмбөлөг яаж өнхрөхөөс хамаарах хүн болсон хэрэг.

	Ийм хувь заяанд тэрээр хорхойтохгүй, Костягаас хамаарч байж чадахгүй, хүсэх ч үгүй, өгчхөөд дараа нь мөрийд алдчихдаг бэлэг хэрэггүй, түүний тусламжтайгаар дээд сургуульд орж төгсөхгүй. Гагцхүү өөрийнхөө хүчинд л найдах хэрэгтэй. Нөгөөдөх маягт яах вэ дээ! Хаа л бол маягт, хаа л бол ийм ёстой юм чинь. Танихгүй хөндлөнгийн хүмүүсийн дунд тийм юм бичиж байснаас найз нөхөд нь байгаа газар тэр маягтыг бөглөөд орсон нь дээр. Игорь Владимирович зүйтэй юм зөвлөжээ. Костягийн тухай юу ч бичихгүй, өөрийнхөө тухай бичиж байгаа нь их юм. Ер нь Костягийн тухай яах гэж бичих билээ? Одоо бүх юм тодорхой боллоо. Тэр хоёрын гэр бул хэврэгхэн, тохиолдлын зүйл гэсэн совин байнга татаад байсан шүү дээ.

	Харин өөрийнхөө тухай бичихэд тун амархан. Аливаа яршигтай асуултад “үгүй!” гэдэг ганцхан хариулт бий. Талийгаач эцэг эхийнхээ тухайд бол Нинкагаас асуух хэрэг болох нь, Нинка бүх юмыг мэдэж байгаа.

	Үнэнийг хэлэхэд Нинка Костягаас болоод өөрийг нь тоохгүй, гэрээр нь орж гарах, утасдах нь битгий хэл хашаан дотор тааралдахад янзгүй толгой дохиж мэндлэхээс цаашгүй байгаа билээ. Дураараа болог! Харин эцэг эхийн тухай хэрэгтэй юмыг хэлж өгөх албатай, ямар ганцхан түүний эцэг эх биш дээ. Гэтэл Нина одоо гэртээ байгаа болов уу, үгүй болов уу?

	Тэрээр утасдаж үзтэл Нина гэртээ байж байв. 

	— Би Варя байна, чам дээр одоо очлоо, надад нэг хэрэг байна. 

	— Хэрэг байгаа юм бол ир л дээ гэж Нина хайхрамжгүй өгүүлэв.

	Шал дэмий утасдлаа. Зөвшөөрөл гуйсан юм шиг болчихсон байна. Зүгээр л яваад очдог байж.

	Варя бүтэл муутайхан гэрлэсэн байх юм гэхэд Нина дүүгийнхээ хувь зохиолоос хуваалцаж, өмгөөлж хамгаалж, аялж тайтгаруулах сан билээ. Гэтэл энэ болсон явдал бол зүгээр нэг бүтэлгүй хэрэг биш эцэг эх нь амьд сэрүүндээ хичээнгүйлэн захидаг байсан, өөрснөө ч үнэмшин итгэж явсан нөгөө ариун нандин үзэл бодлоосоо урван тэрсэлсэн хэрэг мөн. Нэг удаа Юра Шарок Нинатай хашаан дотор тааралдахдаа, 

	— Танай Варя чинь хулгайчтай нөхөцчихжээ гэж хэлсэн юм.

	Нина Шарокт дургүй. Гэвч Лена Будягина дахиад түүнтэй нийлсэн учир тэр хүүхнийг бодоод Шароктой муудалцахыг хүсээгүй ажээ. Тэглээ ч гэсэн Юркагаар заалгахдаа хүрэхгүй хэмээн, 

	— Хулгайч яагаад сул явж байдаг юм бэ? гэж өчжээ. 

	— Цагаа болохоор сууна даа гэж Шарок амлах мэт хэлэв.

	Юра үнэн ч хэлсэн бай, худлаа ч хэлсэн бай, энэ Варягийн хар хүн шүү этгээд бол Нинагийн үнэн голоосоо үзэн яддаг нөгөө ресторан, мөрийчид, дамчид, луйварчдын ертөнцөд хамаарах үнэхээр эргэлцээтэй хүн. Ингээд л Варя, Нина хоёр салаа замаар оржээ. Софья Александровна түүнийг гэртээ хоргодуулж байгаа нь ч санамсаргүй хэрэг биш, тэрээр Сашаг цөлсний учир Зөвлөлт засгийг уучилж чадахгүй байгаа болохоор бас л өөр талд байгаа хүн. Гэхдээ Сашаг цөлсөн нь алдаа юм гэж санахад Зөвлөлт засаг үүнд ямар ч хамаа байхгүй, аль ч засаг алдаа хийхгүй гэсэн хууль байхгүй. Тэгэх тусмаа улс оронд ангийн хатуу ширүүн тэмцэл явж нам аливаа дайсагнасан нам, бүлэг, эсрэг үлдэгдлийг устгахаас өөр юмгүй байхад ганц нэг алдаа гарах нь зайлшгүй.

	Харин Сашад тохиолдсон явдлын тухайд гэвэл ямар юмных нь алдаа байх вэ дээ! Сашагийн сурч байсан сургуульд зөвлөлтийн эсрэг байгууллага байсан, тэд нар Сашаг ашигласан, гэтэл мань хүн тэднийгээ хамгаалж байгаад цуг баривчлагдсан гэж Лена Будягина Юра Шарокийг хэлсэн хэмээн Нинад ихэд дотночлон нууцгайлж шивгэнэсэн билээ. Харин ч түүнийг толгойлогч биш гэдгийг илрүүлсэн учраас гуравхан жил цөлөх ял заасан, түүнд хариуцлага хүлээлгэлгүй яах вэ дээ, мань нөхөр мундаг нагац ахтай гэж Рязановт найдаад мөрдлөгийн үед дутагдлаа хүлээхгүй их хэдэр давилуун байсан гэх маягийн юм Шарок битүүхэн хэлсэн ажээ. Гэхдээ Рязановын хөөцөлдлөг Иван Григорьевич Будягиныхтай нэг адил ямар ч нэмэр болоогүй юм.

	Софья Александровна эвлэрвэл зохих юм, ямар хүүхэд биш том хүн чинь ойлгох ёстой шүү дээ. Гэтэл мань авгай бүх хүнийг үзэн ядаж, бусдыг ч гэсэн адилхан муу явуулах санаатай, Варяг тэр луйварчинтай нь хамт өөрийндөө орогнуулснаар Нинаг төдийгүй Сашагийн бүх найз нарыг өдөж байгаа нь тэр.

	Гэхдээ шударгаар хэлэх юм бол Варя ч энэ замыг бүр сургуульд байхаасаа сонгож авсан хүн л дээ. Банди нар, уруулын будаг, элдэв новшоор хөөцөлдөөд л. Нина түүнийг тэр үед нь ч яаж ч чадаагүй, одоо ч яаж ч чадахгүй байна. Тэгэхлээр, төөрөг нь л мэдэхээс! Одоо юу ч тохиолдсон өөрөө л учрыг нь олно биз. Тэр муу нөхөр шүү юмандаа энд суух зөвшөөрөл авна гэж горьдсоны гарз, манайх яг хоёрхон хүний зайтай. Хулгайч, луйварчин, мөрийний биллиардчинд орон сууцнаасаа хумсын чинээ ч өргөл барихгүй. Яаж л амьдардаг санж, хаана л амьдардаг санж өөрсдөө мэдэж. Варя, мэдээжийн хэрэг, одоо орон сууцны талаар морилж ирэх гэж байгаа л даа.

	Гэвч Варя шал өөр асуудлаар иржээ. Маягт бөглөхөд шаардагдах мэдэгдэхүүн хэрэгтэй гэнэ, тэр маягт нь ажилд ороход хэрэгтэй юм гэнэ.

	Варя ажилд орох хэрэг үү?! Санамсаргүй юм байна! Хачин юм даа! Одоогийнх нь аж төрж байгаа байдалтай нэг л уялдаж авцалдахгүй санагдана. 

	— Хэрэв нууц биш бол хэлчих, чи чинь хаана ажилд орох нь вэ? 

	— Нууц байхгүй ээ. “Москва” зочид буудлын зураг төсөл хийх товчоонд.

	Сайн сайхан яваагаас болж ингээгүй, тэр нөхөр шүү юмных нь хэрэг явдал бүтэл муутай болоод л энэ гэдгийг Нина бүрэн ойлгов. Гэвч асууж шалгаасангүй. Хэрэгтэй бол өөрөө л ярина биз. 

	— Чамд ямар мэдэгдэхүүн хэрэгтэй юм бэ? Варя маягтаа өгч 27— дугаар зүйлийг заав: “Таны ойрын төрөл садны тухай мэдэгдэхүүн...”. 

	— Чи надад цаасан дээр бичээд аль, би дараа нь маягтдаа хуулаад биччихнэ.

	Тэрээр сууж өрөөг эргэн тойрон харав.

	Ханан дээр өлгөөтэй буй Максим Костины зургаас өөр шинэ юм юу ч алга. Захныхаа түдүүл дээр цолын дөрвөлжин тэмдгүүдтэй цэрэг цамцтай, энгийн дөлгөөн сайхан царайтай зураг ажээ. Ингэхлээр Нина Макстай захидлаар харилцдаг байх нь. Түүнтэй суучихвал барав биз дээ, энэ хоёр бие биедээ таарч байгаа юм чинь. Яваандаа цэргийн даргын авгай ээж хүүхэн болохгүй юу, үүнд бас л зохих зүйл.

	Өрөөний бусад юм цөм хуучнаараа. Номын тавиур дээр хүүхдийн нэвтэрхий толь бичгийн дэргэд гуутай зураг байгаа нь аав ээжийнх нь залуугийн зураг; цоохортож хуурсан хулдаасаар бүтээсэн ширээ; Нинагийн орон доогуурх налчийтал гишгэсэн гэрийн шаахай; харин Варягийн өөрийнх нь орон дээр хурц өнгийн алчуураар бүтээсэн дэр, орны дэргэд сунгасан чийрэг гартаа чийдэн барьсан тамирчны хүрэл цутгамал байна. Варя Софья Александровнагийнд очихдоо гэрээсээ орныхоо цагаан хэрэглэлийг ч аваачаагүй, бас тэнд хэрэг болохгүй учраас эгшигт хайрцгаа ч аваагүй билээ. Хэдийгээр юм юм дутагдаж байгаа нь түдэлгүй мэдэгдсэн боловч тэрээр шинийг худалдаж авахаа урьтал болгожээ. Сургууль төгссөн гэрчилгээгээ авах гэж л ганцхан удаа гэрээрээ орсон, тэгэхэд Нинка гэртээ байгаагүй нь яамай.

	Гэтэл одоо гэртээ орж ирээд, ганц умгар өрөөгөө, ижил дасал болсон эд юмсаа эргүүлдэн харж танил үнэрийг нь шимтэн амьсгалахуйд дахиад балчир нас нь эргэж ирэх мэт санагдаж уйтгар гуниг эзэмдэн авбаас хэдийгээр Нинка нь үглэж яншдаг ч гэсэн зөвхөн энд л амар тайван байж чадах юм байна, энэ бол өөрийнх нь гэр, өөр оромж байхгүй, мөд бий болохгүй гэдгийг тодоос тод ухаарав. Нина бичсэн юмаа өгөв.

	Варя түүнийг маягттай тулгаж үзвэл Нина бүх асуултад хариулж бүх юм ёсоор болжээ. 

	— За боллоо, баярлалаа... За, баяртай. 

	— Сайн яваарай.

	 

	Дүүтэйгээ зөв харьцав уу, яав? Үгүй, өөрөөр яаж харьцах юм билээ дээ? Баярласандаа харайж дэвхцэх уу? Варяг ажилд орох гэж байна гэж тэр уу? Бүх хүн ажил хийж байгаа. Тэгэх л ёстой юм чинь. Варя хэнийг ч гийгүүлээгүй. Дээд сургуульд оръё гэсэн бол чадах л байсан байх. Гэвч хордуулан буулгагч хийх санаатай юм байж, хүн болгон өөр өөрийнхөө замыг сонгодог хойно яая гэхэв. Бид эмэгтэй хүний нэр төрийг ярьцгаагаад л байдаг хэр нь эр хүний бараа харангуутаа түүнийгээ мартацгаах юм даа.

	Варя ч бас яах вэ, гудамжаар хүмүүжсэн нэг муу охин... Гэтэл Лена Будягина даанч яав даа, ээ бурхан минь, тийм айлд өсөж бойжсон, нас бие гүйцсэн хүүхэн гэж байгаа шүү! Тэр өвөл Ленка Юрагаас хүүхэдтэй болчхоод нууцаар үр хөндөж золтой л үхээгүй (үүнийг Нина одоо мэдэх билээ), тэгэхэд тэр муу шившиг эмнэлэгт хүний урамд ганц удаа очоогүй, тэгээд хагас жилийн дараа үзэгдэхэд нь Ленка түүнтэй зууралдчихсан байгаа юм даа. Тийм амьтан гэдгийг нь харахгүй байна гэж уу? ДЯАКГ-т зөвхөн жинхэнэ сайн чекистүүд ажилладаг төдийгүй шургалж орсон этгээдүүд тэнд ч бас бий, тэдний нэг нь Юрка. Ленка үүнийг мэдэхгүй байх ёсгүй. Гэтэл дахиад шинэ түүх, шинэ “эмгэнэлт явдал” гарч. Нөгөө Юрка чинь бас өөр нэг юмтай толгой холбочихсон гэнэ. Тэгтэл Ленка тэр муу өчүүхэн хүний адгийг мартчихын оронд дахиад л зовж шаналж байх юм. Нина хүүхэн хүн эр хүний эрхэнд орчихдогийг үзэн яддаг агаад төрсөн дүү нь ийм болчихсоныг харсаар байгаа билээ. Ажилд орлоо гээд уг чанартаа өөрчлөгдөх юм байхгүй. Тэгэхлээр одоо хэр баярлах, бахдах юм ер алга.

	Юра өөрийг нь араар нь тавьж байдгийг Лена цөхрөнгөө барсан нэг үедээ Нинад хэлжээ. Гэхдээ тодорхой юм юу ч тайлбарлалгүй “Тэр намайг араар тавьж байна” гэсэн цорын ганцхан өгүүлбэр хэлсэн ажээ.

	Цаана нь тодорхойсоод байх элдэв юм байхгүй, ердөө Юра Вика Марасевичтай самуурч байгаа ганцхан тодорхой явдал байсан юм санж. Тэр хоёр хүүхэн Маросейкад Старосадын хөндлөн гудмын нөгөө байшингийн шатны тавцан дээр улаан нүүрээрээ мөргөлдчихжээ. Ленаг цахилгаан шатнаас гарч ирэх мөчид өөрийнх нь орох гэж яваа байрны хаалгыг Вика дөнгөж хааж байв. Тэр хоёр хэдэн хором яах учраа олохгүй бие биеэ самгардан харсны эцэст Вика “Сайн уу” хэмээж, Лена хариуд нь мөн тийнхүү мэндлэх аяджээ. Тэгээд Вика хаагдаж амжаагүй байсан цахилгаан шат руу орж хаалгыг хаажээ.

	Бушуухан зугтах бодол толгойд нь хамгийн түрүүнд орж ирж, Лена шат уруудан дараачийн давхар хүртэл гүйснээ амьсгаагаа даран чимээ чагнан зогтусав... Дор цахилгаан шатны хаалга дуугарав. Вика гараад явлаа гэсэн үг. Жаахан холдог... Лена дахиад нэг давхар алгуурхан доошлов... Ээ, бурхан минь! Ингээд бодоход нөгөө Шинэ жилийг тэмдэглэхэд болсон явдал санаандгүй хэрэг биш, энэ хоёр хэзээнээсээ ийм яваа юм байна. Цөмд нь энэ байдал илт байхад өөрөө л ганцаараа сохор юм шиг явжээ. Тэгээд л Нина түүнтэй хэрэлдэж Юрагийн нүүрэн дээр Саша өөрт нь “Чи энэ өөдгүй амьтнаас дээр юм олсонгүй гэж үү?” гэж асууж байж. Юра өөрийг нь ер хайрлаж хамгаалдаггүй байсан, одоо хүртэл гичийн үнэр гарангуут дотор муухайрсаар байгаа. Эмнэлэгт байхад нь “Та ёстой золоор амьд гарсан шүү” гэж өөрт нь тэндхийнхэн хэлж байсан, гэтэл Юра хулчийж нуугдаад нэг ч удаа эргэж ирээгүй. Тэгсэн чинь өнөөдөр Викагийн тун сая сугарч боссон ор дэвсгэр дээр өөрийг нь хүлээж байсан байх нь.

	Бодвол энэ ор дэвсгэрээр орж гардаг нь ганц тэр биш биз. Викатай яг нэг өдөр, бараг нэг цагт өөртэй нь болзоо товлохоосоо хүртэл айсангүй.

	Лена яг ингэж бодмогцоо Юра таван цагт ирээрэй гэж гуйгаад байхад нь дөрвөн цагт хүрээд ирснээ сая ухаарав. Тэр тухай таг мартчихаад хуучин янзаараа дөрөвт хүрээд ирсэн ажээ. Тэр муу нэг цаг амардаг байх нь! Садар шуламс! Аягүй бол хоёулыг нь цуг өвөртөө ор гэж шаардах вий. Үүнтэй ингээд гүйцээ, нэгмөсөн гүйцэх нь энэ! Яриа хөөрөө ч хэрэггүй. Түүний биеэ худлаа өмөөрөхийг сонсох дур алга.

	Юра орой нь түүн рүү утасдаж өнөөдөр яагаад ирсэнгүй вэ? гэж тунирхсан дуугаар асуув. 

	— Ажил дээрээ саатаад. 

	— Мягмар гарагт ирж чадах уу? 

	— Чадахгүй. 

	— Тэгвэл хэзээ вэ? 

	— Мэдэхгүй. Чадвал өөрөө утасдана. Харин чи бол над руу дахиад битгий утасдаарай. Баяртай, Юра.

	Энэ хүүхний юу нь болохоо байчихсан юм бол? Шарок учрыг олж ядав. Бух юм аятайхан л явж байх шиг байсан, тэр хоёр нэг их ойрхон уулздаггүй байсан нь үнэн, мань хүн тийм ажилтай юм чинь яах вэ дээ. Театр, кино, Жүжигчдийн клуб, үзэсгэлэн энэ тэрээр ханиндаа бишгүй л явсан... Юу гээд шил нь татчихаад байгаа юм бол? Хачин юм даа!

	Ленагийн гоморхоод байгаагийн шалтгааныг Шарок тун удалгүй мэджээ.

	 

	Вика Ленатай мөргөлдөхдөө зөвхөн тэрхэн зуур л самгарджээ. Тэрээр Юра, Лена хоёрын харьцаа сэргэснийг Вадимаас дуулсан учир өөрийнх нь ийшээ ирдгээс шал өөр зорилгоор ирсэн гэдгийг Вика ойлгож байв. Юра өөрийг нь энд, энэ нууц байранд Ленад харуулдаг нь юу ч вэ? Өөрийг нь илчилчихлээ! Лена Юрагаас ямар учиртайг асууж шалгаах нь мэдээжийн хэрэг. Тэгэхлээр мань эр энэ байр бол зөвхөн амрагийн болзоонд зориулсан байр биш гэдгийг хүлээх болно. Гэтэл нууц ажилтныг илчлэх ёс байхгүй, тэгэхлээр мань хүн тэр хоёрыг харгалдуулсныхаа хариуцлагыг хүлээж таарна.

	Ийм бодол толгойд нь оронгуут Вика тайвширч ямар шижим гарт нь орж ирснийг ухаарав. Одоо Юрочка өөрөө түүнийг суллаж тавихаас өөр аргагүй болно, одоо тэр муу заяа нь бултаж зайлж чадахгүй. Өнөөдөр өөрийг нь баахан доромжилсон, одоо тэр басамжилсан ярианыхаа шанг хүртэнэ ээ, гайгүй. Ийм яриа болсон ажээ. 

	— Юра, би хүнтэй сууж байгаа гэж Вика хэлжээ. 

	— Тийм үү? Хэнтэй тэр вэ? гэж Юра хөгжүүн асуужээ.

	Вика Уран барилгачийн овог нэрийг хэлэв. Шарок энэ овог нэрийг мэдэх юм санж. Гэхдээ гойд гайхаж байгаа царай харуулсангүй. 

	— Баяр хүргэе. Алдартай хүн шүү. 

	— Түүний төсөл Сталины сэтгэлд нийцсэн. 

	— Би тэр төслийг чинь үзэсгэлэн дээр үзсэн хэмээн Шарок Сталины өөрийнх нь биечлэн сайшаасан төслийн тухай өөрөө элдвийг ярьж яаж зүрхлэх билээ гэсэн шиг даруухан өгүүлэв. 

	— Юра, чи бид хоёр хагацах хэрэгтэй болох нь. Цаадах нь түүнийг ойлгоогүй дүр гаргаж, 

	— Ямар утгаар тэр билээ? гэв.

	 

	— Одоо би хүний авгай болсон, хэнийх гэдгийг нь чи мэдлээ. Миний амьдралын төрх өөрчлөгдөж ресторанаар хэсдэг явдал дуусаад, хуучин танилууд холбогдолгүй боллоо. 

	— Өөр хүмүүстэй л уулзана биз. 

	— Үгүй шүү, нөхөр маань явцуу байдалтай аж төрдөг хүн. Тэр маань өглөөний есөөс оройн арван нэг хүртэл ажил дээрээ сууж би бол гэртээ хүлээж байдаг юм. Ганцаараа. Гэхдээ энэ гол нь биш. Би түүнээс юу ч нууж чадахгүй, нуух эрх ч байхгүй. 

	— Тэгвэл битгий л нуу л даа гэж Шарок тайван өгүүлэв. 

	— Яана гэнэ ээ... Чи бид хоёрын уулзалтын тухай түүнд ярих уу? 

	— Хэрэгтэй гэж үзэж байгаа бол ярь л даа. 

	— Би чинь нууц задлахгүй гэж гарын үсэг өгсөн шүү дээ. 

	— Гэр бүлийн чинь гал голомтын ашиг сонирхлыг бодож чамайг нууц задлахыг би зөвшөөрч байна гээд Шарок жуумалзав. 

	— Тэгвэл тэр чинь намайг тэр даруй хаячихна. Шарок дал мөрөө хавчив. 

	— Яасан гэж? Чамайг үүргээ биелүүлж байна гэж тэр үү?

	Бүсгүй Шарок руу бүлтийхээрээ бүлтийн харав. Өөрийг нь энэ тухай хэнд ч, хэзээ ч хэлэхгүй гэдгийг мань хүн маш сайн ойлгож байгаа шүү дээ. Харин түүнийг тавих хүсэлгүй, нөхрийнхөө тухай мэдүүлэг мэдүүлээд явж байг гэж бодож байгаа төдийгүй түүнийг ингэж албадаж чадна гэдэгтээ хоромхон зуур ч эргэлзэхгүй байгаа аж. Бүсгүй ямар ч гэсэн, 

	— За яах вэ, би түүнд бүх юмаа ярина аа гэж хариулав.

	Цаадах нь ярвайн хямсайж, 

	— Ярь, ярь... Бид бас нэмж яримз. Чиний бүх гадаадынхныг тоочно. Чи тэгээд тэр гадаадынхных чинь ямар байдгийг түүндээ ярьж өгнө биз... Тэд нартай унтахад бодвол илүү зугаатай байдаг байлгүй... гэв. 

	— Юра, чи юу ярьж байна аа? Цаадах нь ширээ шаан хашхирч, 

	— Би юу ярьж байгаагаа мэдэж байна!.. Чи муу янхан, тэд нартай унтаж, өрөө дамжин самуурсаар байгаад гадаадын тагнуулуудад хамаг гар хөлөө хүлүүлчихсэн шүү. Толгойгоо далд ортол зоогдсон гэж мэд. Тэд нарт чинь хүн шохоорхох юм юу байдгийг тэр хар хүн шүү юмандаа ярьж өгөөрэй л дээ, цаадах чинь сонсог гэв. 

	— Юра, чи яаж ийм юм ярина вэ? Би чинь тэр улсыг зөвхөн ширээний ард байхыг нь л харсан шүү дээ. 

	— Худлаа ярь! Чи тэдэнтэй унтсан. Сүүлчийн удаа гэхэд л шведтэй унтсан. Бид түүнийг чинь мэднэ, түүнээс өмнөхийг нь ч толгой дараалан мэднэ. Чамд юу вэ, манайхны оросууд дутаа юу! Манай оросууд юугаараа дор юм бэ, хэлээд орхи!

	Энэ нөхөр арай эелдэг байж болох сон биш үү, өөрөө орос юм чинь өөртэй нь бас унтсан шүү дээ. Гэвч Вика түүний гарцаагүй мэдлэгт балмагдан дуугүй байв.

	Гэтэл цаадах нь түүнийг ад үзсэн нүдээр шорлож, 

	— Ай, ай, нөгөө зүгээр л аавын танил алдартнууд... Профессор Крамер, Россолини, Курт Зандерлинг хэмээн илт сэжиглэсэн дуугаар өгүүлээд, – “Авьяаслаг хийлчид”, ай ай, Фриц, Ганс, Михель... Яг л хамаатан садан шигээ дуудацгаадаг билүү. Хөөрхий муужгайнууд! Гэтэл тэр муужгайнууд чинь нацистуудын намын идэвхтэй зүтгэлтнүүд, фашистууд, тагнуулууд! Бас чиний нийлж архидаад байдаг япончууд чинь мөн ялгаагүй толгой дараалан тагнуул, зүгээр ч үгүй томчуул, хурандаа цолтой хүн ч бий. Тэд яах гэж манайд ирцгээдэг, бидэнд яагаад тийм их хайртай байгааг чи мэдэхгүй юу? Чи тэд нартай заваарч заваарчхаад одоо болохоор намайг тавьчих, тэгэхгүй бол нөхөртөө хэлнэ шүү гээд явж байна гэнэ ээ. Үгүй ээ, хонгор минь, чамаар яриулахгүй, бид өөрснөө ярьж өгнө, тэгээд чамтай суух нь уу, үгүй юу харна даа! гэж зүхэв.

	Вика тэгэхэд нэгэнт өнгөрч яах ч аргагүй болсон мэт дув дуугүй болсон юм.

	Харин одоо Маросейкаар явж байхад нэгэнт өнгөрчээ, арга баригджээ гэж огт бодогдохгүй. Оёдолчин муу жулдрай эндүүрсэн байлгүй! Түүнээс болж өөрөө илчлэгдлээ. Нөхрөөрөө болгоод итгүүлж чадаагүй ч гэсэн өөр бусад шалтгийг тэр муу харгалзахгүй хаачих вэ дээ. Харгалзаж л таарна даа Юрочка минь, харгалзаж л таарна. Вика ням гарагт түүн рүү утасдав. 

	— Юра сайн уу, Вика байна, чамтай яаралтай уулзах хэрэг гарлаа. 

	— Юу болчхоо вэ? 

	— Утсаар ярих юм биш. Чамайг зөвшөөрвөл би танайд очъё, эсвэл гадаа уулзаад жаахан явцгаая.

	Вика Маросейка руу очихоосоо айж байжээ. Шароктой хоёулхнаа байна гэхээс айдас нь хүрнэ. Гэтэл Шарок ч гэсэн өнөөдөр Маросейкад очих ээлж нь биш учраас тийшээ очъё гэж хэлж чадсангүй. Тэрээр Вика дахиад л нөхрийнхөө тухай үглээд салахгүй гэж ойлгож байсан учраас ер нь гойд яарахын хэрэгцээ алга хэмээн боджээ. Гэтэл Викагийн шаргуу шахаад байгаагаас ямар нэг санаа зовсон байдал илт байв. Гэвч мань хүн уцаарлан, 

	— Юундаа яараад байгаа юм бэ? Цагаа болохоор уулзаж ярилцъя гэв. 

	— Энэ хойшлуулж болохгүй зүйл. Хойшлуулбал чамд л ашиггүй юм болно гэж Вика өөрийнхөөрөө зүтгэв. 

	— Гайгүй гайгүй, тэвчиж үз. 

	— За тэгвэл яах вэ, би л чамд хэлдгээ хэллээ, хожим хар толгойгоо буруутгаарай хэмээн Вика зэвүүн өчив. 

	— Наадах чинь юу гэсэн үг вэ, занаж байна уу? 

	— Юу гэж л боддог сон дураараа бол. Би чамаас эцсийн удаа асууж байна. Чи одоо Арбат руу гараад ирж чадах уу? 

	— Яг одоо юу? 

	— Цагийн дараа ч болно, хоёр цагийн дараа ч болно, тохиромжтой цагаа хэл. 

	— За яах вэ, цагийн дараа Нохдын талбай дээр уулзъя. Надад тэр зүгт явах хэрэг байгаа юм.

	Вика цэцэрлэгт талбайн хоосон вандан руу зааж, 

	— Сууцгаах уу гэж санал болгов. 

	— Үгүй ээ, энэ гудмаар явъя. Би Воровскийн гудамж руу очих ёстой гэж Шарок зөрөв.

	Тэр хоёр Трубниковын хөндлөн гудмыг өгсөв. 

	— За тэгээд юу болчхоо вэ? 

	— Юу болчхоо вэ ээ? хэмээн Вика асуултыг нь жуумалзан давтаад, – Юрочка чи бид хоёрын уулздаг байрыг янаг амрагуудын болзооны байшин болгох хэрэггүй юм гэж хэлэх гэсэн юм гэв.

	Вика тэнд Ленатай тааралджээ гэдгийг Шарок тэр даруй ойлгов.

	Гэвч цаг хожих санаатай, 

	— Юу юу гэнэ ээ? гэж сөргүүлж асуув. 

	— Шатны тавцан дээр би Лена Будягинатай тааралдсан. Тэр ч байтугай мэндээ мэдэлцэцгээсэн, эрхбиш дунд сургуулийн найз охид юм чинь. Би яах гэж чам дээр ирж очдогийг цаадах чинь мэдээж гадарлаа шүү дээ. Чамайг хаа ажилладгийг мэддэг юм байгаа биз дээ. Тэгэхлээр миний нууц тайлагдчихжээ. Одоо ийм ажилтны хэрэг чамд байхгүй. Найз нөхөд чигээрээ салцгаая.

	Юра түүнийг чимээгүй сонсох зуур байдлыг эргэцүүлэн бодож явав. Лена гэж нэг усан толгойт л будилаад нэг цагийн өмнө хүрээд ирсэн хэрэг! Яг тэгсэн байх нь. Викатай улайм цайм мөргөлдчихөөд гоморхсондоо өөртэй нь уулзахгүй гээд байгаа юм байна, тэр чигээрээ тонилбол таарна! Яршиг түвэг удахаас өөр нэмэргүй амьтан. Гэхдээ Викагийн энэ жүжиг бас бүтэхгүй, муу тэнэг эм айлган сүрдүүлэх санаатай гэнэ!

	Вика гэнэтхэн түүнийг сугадан авч инээмсэглээд нүд рүү нь ялдамхан харав. 

	— Юрочка минь, битгий уурла! Чамд яльгүй алдаа тохиолдчихлоо, гэхдээ чи ухаантай эр юм чинь сайхан зохицуулчихна. Тэгэхлээр энэ алдааны тухай хэн ч мэдэхгүй өнгөрнө. Харин надад л төвөгтэй юм боллоо. Одоо би хаагуур ч явж чадахгүй, харсан хүн болгон надаас дөлж зугтах нь мэдээж, тэгэхлээр гэртээ сууж байхаас өөр аргагүй болчихлоо гэв.

	Юра гараа булааж авсангүй. Цаанаа л нэг сэргэлэн эм шүү, үгүй тэр шаргуу болоод өршөөлгүй байж байгааг нь, хэлэх юм алга. Уул нь өөрт нь нөгөөдөх шиг үхээнц амьтан биш чухам ийм л хүүхэн хэрэгтэй юм сан! Үүнтэй бол мань хүн мөн ч дээшээ явна даа. Нөгөөдөх нь хэдийгээр Будягины охин ч гэсэн тэр Будягиныг нь аль хэзээний Бутырын шоронд нэг өрөө хүлээж байгаа, харин энэ нь бол аль ч талдаа хал балгүй профессорын охин...

	Гэвч энэ тухай бодол нэгэнт оройтжээ. 

	— Үгүй, чиний толгойд өөр нэг бодол орж ирсэнгүй юу? Лена чамайг харчхаад миний нууц амраг гэж бодсон юм биш үү?

	Вика зогтусахад Шарок ч бас зогсохоос өөр аргагүй болов. Хүүхэн инээмсэглэхээ больчхоод энэрэлгүй саарал нүдээрээ нэвт сүвлэх мэт ширтэж байв. 

	— Чи намайг нэг муу тэнэг хүүхэнд бүү тооц! Би балмагдаж самгардсан учраас Дьяковын аргад орж нэг цаас шургуулахлаар нь гарын үсэг зурчихсан юм. Гэтэл чи чинь эрхбиш Дьяков биш шүү дээ, муу ч сайн ч чи бид хоёр хар багаасаа бие биеэ мэднэ, чи бол миний ахын нөхөр, манайхаар орж гардаг хүн, энэ бүхний хажуугаар надтай бас унтсан... Намайг өмгөөлж хамгаалбал чадах л байсан, гэхдээ хамгаалаагүй. Одоо бол би чамайг хамгаалахгүй, тэгж мэдээрэй. Чамайг Старосадын хөндлөн гудамд завхайрдаг газар бий болгож өөрийнхөөрөө нэг нууц амрагт намайг илчилсэн. Тэр нууц амраг нь ардын комиссарын орлогчийн охин, миний багаасаа үерхсэн найз гэж захианд бичээд Ягода руу явуулчихна. Тэр захиаг биччихсэн бэлэн байгаа. Хэрэв чи намайг баривчлаад аваад явчих юм бол тэр захиа явдаг мөрөөрөө яваад өгнө. Үүнийг бодолцоорой. 

	— Чамайг барьж аваачих юм гэнэ хэмээн Шарок шазуур зуун өгүүлж, 

	— Чи хэнд хэрэгтэй юм бэ? гэв.

	Тэгснээ түрүүлээд хөдлөв. Хүүхэн зэрэгцэн алхсан боловч түүнийг сугадсангүй. 

	— Хэрэггүй бол сайн л биз, ингээд хоёр тийшээ болцгооё. Би эцсийг нь хүргэж байж сална, ямар ч саад тохиолдсон давахаа л нэг давна, заяа нь ухрахгүй. 

	— Өө тийм үү, яасан аймаар юм бэ!

	Вика түүний хэлснийг үл тоомсорлон өөрийнхөөрөө зүтгэж, 

	— Би бүх зүйлийг шударгаар хийж байсан. Ой гутмаар хүмүүстэй, нөгөө Либерман энэ тэртэй уулзаж явлаа. Гэтэл чи намайг садар самууныхаа явдлаас болоод илчилчихлээ. Энэ явдал чиний дарга нарт хэр аятайхан санагдахыг харцгаая л даа гэв. 

	— Чи битгий заналхийлээд бай, тэгэхийн хэрэггүй. Энэ чинь чамд ус болохоос тус болохгүй хэмээн Шарок тамшаалан хямсалзав. 

	— Чи ч гэсэн намайг занахын хэрэггүй, би юунаас ч айхгүй байна. Би нөхөртэй болж амьдралаа зохиосон, тэгэхлээр тэр амьдралаа хамгаалах л болно. Би үхвэл үхнэ л биз, харин чиний дэвших хөг чинь бас өнгөрнө, чиний энэ хэргийг цаадуул чинь хэрхэвч өршөөхгүй. Хэрвээ чи хэрсүү хандах юм бол энэ явдал чи бид хоёрын хооронд үлдэнэ. Надад итгэж болно шүү.

	Энэ удаа Шарок зогтусаж, 

	— За тэгэхлээр Лена үнэхээр чамайг харсан байна билээ, над руу ёстой бууж гарсан, тэгээд би ч чи бид хоёрын хооронд янагийн явдал байсан гээд үнэнээ хэлчихсэн, явдал байсан нь үнэн юм чинь тийм биз дээ?.. Чамтай дахиад яасан ч уулзахгүй гэж би түүнд ам өчгөө өгсөн. Тэгэхлээр чи санаа зовохгүй байж болно. Лена энэ тухай нэг ч хүнд хэлэхгүй. Энэ талаас чамд ямар ч аюул занал үүсэхгүй. Чиний захидлын тухайд гэх юм бол тэр чинь зорилгоо биелүүлж чадахгүй. Лена бол хэрэг дээрээ миний авгай, чи түүнтэй мөргөлдчихсөн байна, ийм явдал байх шүү дээ, тэгэхлээр манай авгайгаас тэр нууцыг задлахгүй гэсэн гарын үсэг авчихъя, тэгээд л энэ явдал дуусах нь тэр. Чи захиа бичвэл зөвхөн ганцхан үр дүнд хүрнэ. Юу вэ гэхлээр чамайг өөр хүнд л шилжүүлээд өгчихнө, тэглээ гээд чамд дээрдэнэ гэдэгт би нэг их итгэхгүй байна гэв.

	Вика биеэ барьж ядан түүнийг сонсох зуур ичгүүр сонжуургүй дүрэлгэр саарал нүдээрээ яг түүний нүд рүү ширтээд байв.

	Тэгснээ хорсолтой бөгөөд эрс шийдэмгий дуугаар, 

	— За тэгвэл яах вэ, хоёулаа мөр мөрөөрөө явцгаах болох нь. Сайн сууж байгаарай гэв.

	Гэвч цаадах нь түүнийг барьж тогтоогоод, 

	— Байз л даа, бас өөр нэг тал байгаа юм. Өнгөрсөн удаа чи намайг энэ ажиллагаанаас чөлөөлж өгөхийг ч хүссэн. Тийм хүсэлтийг би даргадаа илтгэх ёстой байсан юм, тэгээд яг тэр өдрөө мэдээлэл бичсэн. Ямар дүн гарахыг би мэдэхгүй байна. Жаахан тэвчиж бай гэв.

	Шарок энэ бүхнийг сая зохиож бодсоноос биш дээш нь бичсэн ямар ч мэдээлэл энэ тэр байхгүй, харин одоо бичиж магадгүй, тэгэхлээр өөрийнх нь хэлснээс айж байгаа хэрэг гэж Вика бодсон боловч, 

	— Би хэр удаан хүлээх ёстой болж байна? гэж асуув. 

	— Бидний дараачийн уулзалт дээр хариугаа аваарай.

	Арав хоног хүлээх нь! Дахиад л нөгөө байр луу санжганах хэрэг үү? 

	— За тэгье, би арав хоног хүлээе гэж Вика хэллээ.

	Вика одоо ухрахаа үзэхгүй. Уран барилгачийн авгай болчхоод өөрийнхөө талыг их хүчтэй болсон гэж сэтгэж байх шив. Хүч бол түүнд биш мэдээж нөгөө талынханд байгаа, гэхдээ Вика ичих нүүргүй, яахаас ч буцахгүй улайрсан амьтан. Түүнээс гадна Юра өөрөө үнэнийг хэлэхэд түүнд бас ч гэж идэш өгчихсөн.

	Тийм учраас Шарок Дьяковт дурссан нь зүйтэй гэж үзээд, 

	— Виктория Андреевна Марасевич Уран барилгачтай суусан, тэгээд нөхрийнхөө нүүрэн дээр ариухан охин шиг байх санаатай гэнэ гэж хэлжээ. 

	— Гуйж гувшаад байна уу? 

	— Либерманы бүлгээс харилцаагаа тасалсан, хуучин найз нартайгаа уулзахаа больсон, ресторан явахаа зогссон, гэртээ л суугаад байгаа. Гэтэл одоо хэр шинэ танил алга. Тэгэхлээр нэг хэсэг хугацаанд түүнийг сул тавьдаг юм билүү, өөрийнхөө шинэ нөхцөл байдалд дасан шинэ хүмүүсийн дунд орж, шинэ танилуудтай болж байг. Уран барилгачийн бараанд олон хүн бий, бас сонирхолтой ч хүмүүс бий. 

	— Энэ зүйтэй, нэг хэсэгтээ сул явж байг хэмээн Дьяков зөвшөөрөөд, 

	— Одоо ийм юм, Шарок... гэснээ ширээн дээрх цааснуудаа эмхлэв. Энэ нь хэлэх үгээ эргэцүүлж, бодлоо төвлөрүүлж байгаа хэрэг билээ. 

	— За тэгэхлээр, энүүхэн хоорондоо ярьж байна шүү гээд Дьяков Шарок руу тун нухацтай харснаа, 

	— Ленинградаас нөхөр Запорожец ирсэн, тэгээд төв аппаратаас гурав дөрвөн найдвартай залууг Ленинград руу өөртөө авах санаатай гэнэ. Мэдээж цол, цалин нэмэгдэх дээгүүр албан тушаалд авна гэсэн үг. Товлож байгаа хэдэн хүний дотор чиний нэр бас явж байгаа. Чи үүнийг юу гэж бодож байна? гэж асуув.

	Шарок дал мөрөө хавчлаа. 

	— Би юу гэж бодох вэ дээ? Хаашаа л яв гэж тушаана тийшээ л явна. Москвагийн байр маань миний нэр дээр хоцорно гэж найдаж байна. 

	— Тэгэлгүй яах вэ, тэр байранд чиний эцэг эх сууцгааж байгаа юм чинь. Орон нутагт нэг хоёр жил ажиллахгүй юу, гэхдээ энэ ч ямар юмных нь орон нутаг байх вэ дээ? Хоёрдугаар нийслэл. Буцаад ирэхдээ том цолтой болчихсон, өндөр албан тушаал дээр бууна. Бодож үз л дээ! Энэ бол тушаал биш сайн дурын хэрэг. Запорожец бол өөрийнхөө залуучуудад хир хүргүүлдэггүй, хөгжилтэй сайн хүн. Түүнтэй ажиллах хүсэлтэй хүмүүс зөндөө бий. Энэ бол урьдчилсан яриа. Тэр чамтай өөрөө ярилцана, магадгүй өөр хүн авахаар болчхож ч мэднэ. Чи бод, минийхээр бол ирээдүйтэй л хэрэг шиг санагдах юм.

	Санамсаргүй ч гэсэн сонирхолтой санал. Бүх насаараа төв аппаратад шигдэж байж болохгүй, тийм ёс ч байхгүй, хэсэг хугацаанд орон нутагт ажиллаж тэндхийн ажлын бодитой туршлага эзэмшээд Москвад ирэх хэрэгтэй. Ленинград бол хамгийн сайхан боломж, зах хязгаарын аль нэг бөглүү нүхтэй яаж зүйрлэх вэ” Үүнээс гадна Москвагаас ганцхан шөнө явах газар. Бас Запорожец Медведь өвгөний халааг удахгүй авах байх. Тэгэх юм бол түүнтэй хамт мань Шарок өөрөө бас дээшилнэ. Ер нь өөрөө энд нэг түшиг тулгууртай байх хэрэгтэй. Дьяков бол түшиг тулгуур биш жижигхэн хүн. Березин! Уул нь ч том толгой л доо, даанч хэл амаа олохгүй байгаа юм, тэгэхлээр түүнийг Алс Дорнод руу шилжүүлэх байх. Харин Алс дорнод руу явах юм уу, за больё, Ленинград нь дээр.

	Нэг үгээр хэлбэл тэр санал Шарокт аятайхан санагджээ. Бас Ленатай хар аяндаа харьцаа тасарна. Ахтайгаа ч гэсэн тэр. Ахынх нь хугацаа дуусаад ирэх болж байгаа, өөрөө аяа олно биз, мань хүн тус болж чадахгүй.

	Шарок Маросейкад Викаг тун сайхан зантай угтлаа. 

	— За хонгор минь, магнайгаа тэнийлгэ, чамайг бид дуртай зүгт чинь тавилаа. Ленагаас болсон юм биш шүү. Чамайг манай авгайтай мөргөлдчихсөн гэдгийг би илтгээд энэ асуудлыг бас зохицуулчихсан. Чамайг гэрээсээ гардаггүй үлгэр жишээ авгай болсон, ийм хүний нэмэр гэж юу байх билээ? гэж би дарга нартаа учирласан. Тэд нар миний хэлснийг зүйтэй гэж үзсэн учраас л бидний уулзалтыг цуцалж байгаа юм. Бурман сарынхаа жаргалыг эдэлж үз. 

	— Баярлалаа гэж Вика тогтуухан хариулаад 

	— Миний үүрэг яах вэ? гэж асуув. 

	— Үүрэг ий? Архивд өгчихсөн. Чи буцааж авмаар байна уу? 

	— Тийм. 

	— Чи мөн дураараа шүү! Хавтаст хэргээс баримт тастаж авахыг хэн зөвшөөрөх юм бэ? Хуудсаар нь дугаарлаад архивд тушаачихсан, одоо түүнийг чинь оготно уншиж байгаа.

	Тэр цаас хүзүүнд нь угласан урхи мэт өөрийг нь аргамжиж байх болно гэдгийг Вика ойлгож байв. Гэвч энэ зуур чөлөөлөгдлөө, цаашид хэрхэхийг яван байж харъя. 

	— Юра, баярлалаа хэмээн Вика босож өрөөг тойруулан гараараа дохиод, 

	— Ийм байдалд, ийм үүрэгтэйгээр чамтай хэзээ ч уулзахгүй байх гэж найдаж байна гэв. 

	— Хэзээ ч уулзахгүй хэмээн Шарок инээмсэглэн нотлов.

	Энэ бол чин санааны хариулт. Тэрээр дахиад хэзээ ч Вика Марасевичтэй ажиллахгүй. Шаардлага гарвал өөр хүн түүнтэй ажиллах болно, шаардлага гарах нь дамжиггүй.

	Мань хүн өөрөө бол Ленинград явахаар дотроо аль хэдийн бэлтгээд эхэлжээ. Тэрээр хэзээ ч Ленинград орж үзээгүй. Дунд сургуулийнх нь олон нөхөд тэнд төрөл садан, танил талтай, амралтаар тийшээ явцгаадаг, Ленинградад амралтаа өнгөрөөнө гэдэг бол ёстой мундаг хэрэг байсан, харин өөрт нь Ленинградад таних мэдэх хүн огт байгаагүй билээ. Тэрээр Арбатын сэхээтнүүдийн энэ байдалд, үгүй зөвхөн энэ ч биш тун олон юманд нь атаархдаг байсан. Одоо мань хун ч гэсэн Ленинград явж байна, гэхдээ хамаатныдаа толгой хоргодохоор биш хариуцлагатай ажил хийхээр явж байна. Эхлээд нэг хэсэгтээ зочид буудалд сууна, дараа нь байр өгнө.

	Шарок яг тэр өдрөө Березинээр хэдэн бичигт гарын үсэг зуруулахаар өрөөнд нь орж таарав. Березин гарын үсэг зурчхаад, 

	— ДЯАКГ-ын дээд сургуульд хүмүүс элсүүлэх гэж байгаа. Сурах хүсэл танд байна уу? гэж асуув.

	Шарок балмагдчихав. Дээд сургууль гэдэг бас л дотор гижигдсэн зүйл, дээд шатны ажилтан бэлтгэнэ. Тэгвэл Ленинград яах вэ? 

	— Би сайн мэдэхгүй байна. Нөхөр Запорожец намайг өөртөө Ленинград руу авах гэж байгаа шүү дээ гэж Шарок итгэл муутайхан өчив.

	Березин түүнийг анхааралтай харснаа тэргүүнээ гудайлгаж хараагаа буруулав. 

	— Тэгвэл өөр хэрэг, асуудалгүй боллоо.

	Түүний царайнаас бодлыг нь тайлахын аргагүй байлаа.

	 

	Шарок тэдний өрөөнөөс гарлаа. Березин араас нь хаалгаа түлхүүрдэн цоожлов. Тэгээд тэр хэлхээтэй түлхүүрүүд дотроосоо өрөөний буланд буй нууцын шүүгээний түлхүүрийг олж онгойлгоод хажуудаа сандал тавьж шүүгээнээс гаргасан хавтаснуудаа нэг бүрчлэн үзэж сандал дээр давхарлан тавьж эхлэв.

	Тэг тэгсээр хайж байсан хавтсаа олж хажуу тийш нь тавиад бусдыг нь хуучин дарааллаар нь шүүгээндээ буцааж өрөхдөө саяын авсан хавтсаа сүүлд яг байранд нь хийхийн тулд байсан газар нь цаас хавчуулав.

	Тэрээр хавтаст хэргийг анхааралтай шүүсээр хэрэгтэй хуудсаа онгойлгов... Тамхиа асаалаа.

	Шарокоос санаандгүй сонссон мэдээ нь Ленинградад ямар нэг ажил явуулга бэлтгээд байна уу гэсэн түүний хардлагыг нотолжээ.

	Алфёровыг Зүүн Сибирь лүү шилжүүлсэн явдал тийнхүү хардахын анхны сэжиг болсон билээ. Уул нь Алфёровыг Киров өөртөө авах гэж гуйсан шүү дээ. Гэтэл Алфёровын Хятадад байх үеийн үйл ажиллагааны зарим нэг талыг тодруулах хэрэгтэй, одоохондоо Сибирьд суузнаж байг гэх маягийн үндэслэл гаргаад Ленинградын оронд Ангара руу районы бүрэн эрхт төлөөлөгчийн албанд хөөчихсөн юм. Тэр ч байтугай Алфёровыг Москвад ч ирүүлээгүй, Канскт буух тушаал өгөөд тэндээс нь район руу явуулчихсан гээч.

	Алфёровын оронд Ленинград руу Иван Запорожец яваад өгчээ. Тэрээр нуруу өндөр, мөр өргөн, “царигтай эр”, хэл ам хурц, алиа наргиа зантай, дарс, хүүхэн хоёрын чансааг сайн мэддэг, сайхан дуулдаг нэгэн болой. Палихад аж төрдөг, нэг удаа байранд нь усанд орох онгоц байхгүй гэж гомдол мэдүүлсэн явдал бий, эхнэр нь яншаад тэр тухай амар заяа үзүүлэхгүй байсан гэдэг, авгай нь ёстой сайхан хүүхэн, Роза Проскуровская...

	Березин дахиад ширээ рүүгээ тонгойж Запорожецийн хавтаст хэргийг шүүж үзлээ. Хуучин зүүн эсер явсан атлаа Онцгой комиссын төв аппаратад үлдчихсэн байгаа юм. Мэдээж, Ягода л хамгаалж хоцроо л доо, тэр хоёр салж хагацах цаг гэж байх биш. Запорожецийн гүйцэтгэсэн ажиллагааны жагсаалт дотроос хамгийн тоймтой нь түүнийг Махногийн5 штабт тагнуулаар явуулсан хэрэг юм. Аз нь гозойж явдаг балмад этгээд. Одоо нэг шинэ балмад явуулга бэлтгэж байна. Запорожецийн гар дор байдаг Березиний өөрийнх нь талын нэг хүн Николаев гэгч нэг этгээдийн замаас нь барьсан захидлын хуулбарыг түүнд шилжүүлж өгсөн юм. Сэжиг төрмөөр хачин захидал... Березин тэр захидлыг дахин нэг уншив.

	Леонид Николаев. 1920 онд арван зургаан настайдаа фронтод намд элссэн. Ажилчны гэр бүлээс гаралтай, өөрөө ч бас ажилчин байсан. 1934 он хүртэл Ленинградын Ажилчин тариачны байцаан зааварлах газар үнийн байцаагчийн албан тушаалд ажиллаж байсан. Николаевын өөрийнх нь бичсэнээр бол мужийн намын хороонд шургалсан троцкистуудын явуулгаар түүнийг Ажилчин тариачны байцаан зааварлах газраас зайлуулж үйлдвэрт шилжүүлжээ. Гэтэл үйлдвэрийн намын үүрийн нарийн бичгийн дарга гэж бас нэг троцкист түүнийг намын дайчилгаагаар тээвэрт илгээжээ. Тэрээр намын яв гэсэн газар хаа ч очиж ажиллахад бэлэн байгаа боловч нам биш, өөрийг нь Ленинградаас хөөх гэсэн троцкистууд ийш тийш нь явуулж байна. Тийм учраас хотоос явахгүй гэж татгалзжээ. Үүний улмаас намаас хөөгдөж гуравдугаар сараас хойш ажилгүй байгаа ажээ. Нөхөр Кировт өөрийнхөө хэрэг явдлын учрыг олж өгөхийг хүсэн хорин захидал явуулж, мөн Ленинградын аппаратад троцкистуудын нөлөө давамгайлж байгаа тухай бас нөхөр Кировт бичжээ. Тэгээд нэг ч хариу аваагүй. Нэг бол нөхөр Киров хариулах шаардлагагүй гэж үзэж байгаа, нэг бол захидлууд нь нөхөр Кировт хүрэхгүй байгаа хэрэг. Үүний буруутан нь Кировын сохроор итгэж өөрийгөө хүрээлүүлсэн троцкистууд. Николаев өөрөө насалсан гучин насныхаа арван дөрвөн жилийг намд өнгөрүүлсэн, намгүйгээр цаашид яаж амьд явах нь толгойд нь багтахгүй байгаа болохоор арга барагдан мухардсан учир яахаас ч буцахгүй болсон...

	“Яахаас ч буцахгүй болсон...” Энэ юу гэсэн үг вэ?

	Амиа хорлох нь уу? Ингэж айлгаад хэн ч тоохгүй гэдгийг намд арван дөрвөн жил болсон хүн ойлгож байгаа. Алан хядах ажиллагаа хийх нь үү? Ийм юмны тухай бичдэг ч үгүй, урьдчилан анхааруулдаг ч үгүй, ингэж сүрдүүлсний төлөө буудан алдаг. Гэтэл биччихсэн, сүрдүүлж байна шүү дээ. Ухаан солиотой юм болов уу?

	Түүний энэ сүрдүүлэг хэнд зориулагдсан зүйл вэ? Бас хамгийн гол нь энэ хүнтэй Запорожец ажиллаад байгаа юм. Тэр юунд хэрэгтэй байх вэ?

	Запорожец шинэ хүмүүсийг Ленинград руу ямар албан тушаалд авах гэж байгаа юм бол? Тэд нар хэний оронд очицгоох вэ? Ямар зорилготой тэр вэ? Яагаад ийм нууц хийж байна? Березин хүртэл өөрөө коллегийн гишүүн мөртөө энэ тухай санамсаргүй олж мэдлээ.

	Сталин Ленинградын байдалд сэтгэл дундуур байгаа нь нийтэд илэрхий зүйл. Зиновьевынхны эсрэг бүлгийнхэн гэгчийн эсрэг залхаан цээрлүүлэх ажил явуулахыг Кировоос шаардаж Ленинградад аллага хядлага дэгдээх санаатай байгаа. Яах гэж тэр билээ? Улс орон даяар аллага хядлага дэгдээх эхний аянга болгох гэж гэр уу? Киров татгалзаад байгаа болохоор Запорожец үүний эсэргүүцлийг давахад тус болох хэрэг өдүүлэх зорилготой бололтой. Гэхдээ Запорожец юу ч зохион байгууллаа гэсэн мөрдөн байцаах ажлыг Ленинградад л явуулна. Киров мөрдөн байцаалтыг гараасаа гаргахгүй, ийм ажил дээр мань хүн ухрахаа үзэхгүй, шаардлагатай бол асуудлыг Улс төрийн Товчоонд оруулна.

	Тэгэхлээр Запорожец бүх нийтийг палхийтэл цочоож Киров ч ухрахаас өөр аргагүй болох нэгэн зүйлийг зохион байгуулах ёстой болох нь.

	Гэтэл энэ нь юу байж болох вэ? Хорлон сүйтгэх ажил уу, дэлбэлэлт үү, төмөр замын осол уу? Кировыг ийм юмаар дийлэхгүй! Түүний аль нэг хамтран зүтгэгчийг алах нь уу? Чудовыг уу, Кодацкийг үү, Позерныг үү?.. Ийм зорилгоор Николаевыг хадгалж байх нь уу? Энэ бол дуулиантай юм болно, гэхдээ ямар ч байсан Кировыг мөрдлөгийн ажлаас хөндийрүүлж чадахгүй. Тэгвэл юу байх вэ?

	1918 онд Царицынд байхдаа Сталины өөрт нь хэлсэн үгийг Березин сайн санаж байгаа билээ. Сталин хаант засгийн армид офицер агсан цэргийн хэдэн мэргэжилтнийг буудан алахыг шаардсан ажээ. Тэр үед онцгой хэлтсийн дарга байсан Березин, тэдэнд тулгасан ялыг үнэмшил муутай байна, тийм учраас буудан албал баахан төвөгтэй хэрэг мандаж бөөн асуудал үүснэ хэмээн Сталинд нотлохыг оролджээ. Сталин хариуд нь, 

	— Үхэл бүх асуудлыг шийддэг юм. Хүн нь байхгүй бол асуудал нь ч байхгүй гэж сургамжилжээ.

	Тэгээд Сталины зөв болж таарсан юм. Буудан алах ялыг цуцлах тухай цахилгаан ирэхэд нөгөө хэдийг аль хэдийн хороочихсон байжээ. Гэтэл ямар ч асуудал үүсээгүй.

	Энэ хүний философи ийм билээ. Одоо түүнийгээ хэрэглэх болов уу, яах бол? Хэрэглэнэ, гарцаагүй хэрэглэнэ! Березин өөрөө ил хэлж чадахгүй, цорын ганцхан болгоомжгүй үг хэллээ гэхэд л мань хүн үйлийн үргүй арчуулна. Гэхдээ урьдчилан анхааруулах боломж өөрт нь байна.

	Березин орой нь Будягиныхаар оров. Тэднийхэн Зөвлөлүүдийн тавдугаар байшинд өөр өөр орцонд аж төрдөг агаад хэдийгээр бие биеэ таних төдий, бас ховорхон уулздаг боловч амьдралын адилхан зам туулсан, нэр алдар, эрх тушаал горилохыг огтхон ч мэддэггүй ахмад большевикуудын бат найдвартай жигүүрт хоёулаа хамаардаг тул хоёр биеэ талархан харьцдаг байжээ.

	Березин элдэв сэжиг ажгийн тухай Будягинд юу ч хэлсэнгүй. Тэднийхээр хэзээ ч орж байгаагүй Березин дуртай номын сангаасаа захиалаад авч болох Алс Дорнодын эдийн засгийн тухай ном сураглаж яваа дүрээр анх удаа орж ирсэн нь Будягинд бүх зүйлийг тодорхой болгожээ. Тэр хоёрын ярианы явцад Иван Запорожец Ленинград руу татахаар өөрийнхөө хүмүүсээс нэг бүлэг бүрдүүлж, энэ нь маш нууцаар хийгдэж байгаа тухай Березиний дурдах төдий хэлсэн зүйлийг ч Будягин ойлгохын цаагуур ойлгов.

	Будягин Березинийг үдэж гаргаад гал тогоо руугаа орж өөрөө аагтай цай чанав. Ашхен Степановна хол яваа нь даанч тоогүй, түүнээс биш Березины мэдээлсэн түгшүүртэй мэдээг авгайтайгаа эргэцүүлж яримаар санагдав. Будягин өглөө нь өөрийнхөө тасалгааны хажуугаар өнгөрч Сёмушкин руу ороод, Оржоникизегийн өрөөний хаалга руу дохиж, 

	— Байгаа юу? гэв. 

	— Байгаа гэж Сёмушкин хариулав. Будягин Ленинград руу Запорожецид шинэ хүмүүсийг томилж явуулж байгаа тухай Оржоникизед ярихдаа Березиний нэрийг дурссангүй. Иймэрхүү ажил дээр мэдээний эзнийг дурддаггүй билээ.

	Оржоникизе бодлогошров. Хэрвээ энэ шинэ томилолтууд нь ДЯАКГ-ын аппаратын дотоод дахь ердийн явуулга бол тэр тухай мэдээллийг Медведь Кировт илтгэсэн байх ёстой сон. Гэтэл сонирхсон хүмүүс энэ тухай Будягинаар дамжуулан өөрт нь, Улс төрийн Товчооны гишүүн, Кировын хувийн найз хүнд мэдээлж байна. Тэгэхлээр энэ мэдээлэл бол байгууллагын дотоодын чанартай биш түгээмэл улс төрийн шинжтэй байж таарах нь. 

	— Чи энэ тухай юу гэж бодож байна гэж Оржоникизе асуув. 

	— Ленинградад ямар нэг юм сэдэж байна. Сергей Мироновичийн нэрийг хорлох зорилготой. 

	— Яаж? 

	— Хэлэхэд хэцүү юм. Залхаан цээрлүүлэх ажил албадан хийлгэж байна, түүнийг тэгэхээс өөр аргагүй болгох гэж байна. Харин дахиад татгалзах юм бол Ленинградаас зайлуулна. 

	— Бодвоос тийм бололтой гэж Оржоникизе санал нийлэв.

	Мэргэжлийн чекист Березиний дор нь гадарласан нь тэр хоёрын толгойд даанч орсонгүй.

	Шүд нь өвчин оржээ. Тэр шүд аль хэзээнээс хөдөлж байгаа боловч хиймэл шүдний дэгээнд овоо тогтож байсан юм. Гэтэл өчигдөр орой Сталин хиймэл шүдээ авахдаа өвчин орсныг мэдэрчээ. Тэрээр шүдээ буцаан углахад дэгээ нь байрандаа орж нөгөө шүдийг тогтоов. Гэхдээ хэлээрээ хөндөж үзэхэд шүд нь ганхаж буйл нь өвдөж байх шиг санагджээ.

	Сталин хиймэл шүдээ авалгүй хэвтсэн боловч тэр шөнийг нам тайван өнгөрүүлэв. Өглөө нь хиймэл шүдээ аятайхан авч нөгөө шүдээ эхлээд хэлээрээ, дараа нь хуруугаараа хөндөж үзэхэд тэр нь ганхаж суга татаад хаячих юм уу, хэлээрээ түлхээд гаргаад хаячихмаар эгдүүтэй байв. Сталин Москвагаас шүдний эмч дуудуулахыг тушаалаа. Липман эмч, хиймэл шүдний техникч хоёр онгоцоор ирээд тэднийг гуравдугаар зусланд оруулсан тухай нар тонгойх үес түүнд илтгэв. 

	— Төвхнөж гүйцмэгц наашаа ирэг гэж Сталин тушаав.

	Хагас цагийн дараа эмч ирэв. Дөч шахаж яваа цагаан зантай, сайхан еврей аж. Тэрээр үүнээс өмнө Сталиныг эмчилж байсан, Сталин ч түүнийг сайшааж, тэр ч байтугай “Та ч Шапирог бодвол хөнгөхөн гартай хүн юм аа” гэж хэлсэн удаатай.

	Шапиро гэж Липманы өмнө байсан эмч. Бас л сайн мэргэжилтэн. Гэтэл асууж шалгааж тэмтэрч үзэж, хүний хэлснийг сонсож, эм биччихсэн хэр нь ямар өвчнөөр өвдсөн энэ тэрийг эмчийн ёсоор ярьж тайлбарлаж өгдөггүй, хэтэрхий дүвчигнэн битүү дүрэмдэж, мэргэжлээ нууц далдын оньсого болгодог эмч нарт Сталин дургүй билээ. Дуу ховортой, жижигхэн биетэй Шапирогийн иймэрхүү шинж гойд дургүй хүрэм байсан аж.

	Липман бол тэс өөр хүн, юу хийж байгаагаа тайлбарлаж, Сталин ямар шүдтэй болон хиймэл шүдээ яаж арчлах тухай ярьж өгнө. Анх удаа Сталины шүдийг авахдаа Шапиро шиг шууд нулимуур луу хаячхалгүй өөрт нь үзүүлж, тэр шүднийх нь тулга ямаршуухан болчихсон, чухам яагаад энэ шүдийг заавал авах ёстой болсныг харуулсан билээ. Хүнтэй нийцтэй амгалан хүн. Сталин түүний тухай “Сайхан ч сугална, сайхан ч дүйвүүлнэ” гээд хүд хүд инээдэг сэн.

	Тэрээр Липман өөрөөс нь эмээдгийг харж байгаа, гэвч хүн болгон айдаг болохоор тэр тухайд хачирхах юм алга. Гэхдээ шүдний эмч айснаасаа болоод гар нь салгалж байвал хахь хамаагүй юм ч хийчхэж мэднэ. Тийм учраас мань хүн Липмантай найрсаг харьцана. Өнөөдөр ч гэсэн урьдын адил, 

	— Сайн биз дээ, гэр орныхон чинь цөм сайн уу? гэж асуув.

	Хэдийгээр Липманы гэр орон, ам бүлийн тухай юу ч мэдэхгүй ч гэсэн ингэж асууж байгаа юм. 

	— Цөм сайн, баярлалаа, Иосиф Виссарионович гэж хариулаад Липман бараг аяных шиг том чемоданаа нээж багаж хэрэгсэл, толгойн түшүүрээ гаргаж түшүүрийг сандалд бэхлэв. Толгойн түшүүрийг ингэж урьдаар бэхэлдэг нь Сталинд бас аятайхан санагдана. Шапиро бол Сталиныг суудалд суучихсан хойно түшүүрээ бэхэлдэг агаад ард нь юм оролдоход Сталин хэзээний дургүй.

	Липман толгойн түшүүрийг бэхэлж хэр зэрэг тогтсоныг нь шалгаж үзээд Сталиныг урив. Сталин суулаа. Липман түүний хүзүүгээр алчуур хормогчлон зангидаад толгойг нь зөөлхөн түшиж түшүүрийг дэрлүүлэв. 

	— Эвтэйхэн болов уу? 

	— Зүгээр. 

	— Ямар зовуурь байна? 

	— Нэг шүд ганхаад болдоггүй, ялангуяа хиймэл шүдээ авчихлаар бүр горьгүй. 

	— За одоо хараад орхиё гээд Сталинд шилэн аягатай ус “өгч – Та амаа зайлчих... За зүйтэй... Одоо толгойгоо гэдий дээ... За яг боллоо... гэв.

	Липман хиймэл шүдийг нь аятайхан аваад нөгөө шүдийг нь хөдөлгөж үзэв. Хуруу нь зөөлхөн бөгөөд нэг аятайхан үнэр ханхлах аж. Нямбай эмч юм даа... Дараа нь ширээн дээр бэлтгэсэн багажуудаа үзсэнээ гарын толио гаргаж ирээд шүдийг нь дахин шалгаад, 

	— Энэ шүдийг авах хэрэг болох нь, өөр зам алга, илүү шүд зовлонгоос өөр юм хайрлахгүй. Хиймэл шүдний бэхэлгээ түүн дээр тогтохгүй байна. Бүүр муудчихсан шүд юм гэж өгүүлэв. 

	— Энэ чинь хэдий хэр удах вэ? 

	— За ором нь хоёр гурав хоногт эдгэчих байх гэж найдаж байна, хиймэл шүдийг нэг хоногт хийчихнэ. Ингээд бодоход нийтдээ тав хоногоос хэтрэхгүй биз. 

	— Би тэгээд тав хоног шүдгүй явах болж байна уу хэмээн Сталин хөмсөг зангидав. 

	— Хаанаас даа, юу гэж тэгэх вэ гэж Липман инээмсэглэн өгүүлээд, — Та одоохондоо зөвхөн дээд араагүй л байх юм. Тур зуур энэ шүдийг тохируулсан ч болно хэмээн хуучин тагнайтай хиймэл шүд гартаа эргэлдүүлж, 

	— Тэгвэл танд ердөө л ганцхан шүд дутна. Гэхдээ яльгүй ч гэсэн жиширвэл эрүүл шүдний тань ачаалал хэт ихдээд тэр шүдээ гэмтээчхэж болзошгүй. Азаа үзэхийн хэрэг юу билээ? Та хэд хоног тэсэх үү? гэв. 

	— За яах вэ гэж Сталин зөвшөөрөөд, – Хэзээ авах хэрэгтэй вэ? гэв. 

	— Хэзээ ч хамаагүй, одоо ч авсан болох байна. 

	— Маргааш өглөө бол яах вэ? 

	— Маргааш өглөө ч болно. 

	— Өнөөдөр манайд зочин ирнэ, шүдгүй байж зочид хүлээж авах эвгүй, та юу гэж үзэж байна? 

	— Зочид гийчид юм идэх хүсэлтэй байгаа бол юуны өмнө өөрснөө л шүдтэй байх хэрэгтэй хэмээн Липман инээмсэглэв. Сталин бослоо. Липман хүзүүгээр уясан алчуураа бушуухан тайлж авав. 

	— Та амар, маргааш өглөө цайны дараа танд хэл өгнө гэж Сталин өгүүлэв.

	Киров өдөр иржээ. Сталин түүхийн сурах бичиг бүтээх талаар тэдний хийж байгаа ажлыг Кировт танилцуулаад орой нь үдшийн хоолонд урихыг Ждановт даалгажээ. Сталин, Киров, Жданов гурав хамт оройн хоол идэцгээв.

	Сталин гэрийн эзний ёсоор ширээний тархинд тухлан суух зуур, 

	— Сергей Миронович, чи ирсэн чинь яамай, тэгээгүй бол энэ Андрей Александрович хэмээн Жданов руу дохиж, – юм ч уухгүй, хоол ч идэхгүй, ширээний ард Иисус Христос шиг суучхаад намайг бас өлсгөж цааш нь харуулах гээд байна. Би энэ тухайд гэвэл Чеховтой санал нэг байдаг юм. Бүх төрлийн өвчнийг эмч нар зохиож олсон гэж хэлсэн шүү дээ. Бүх юмыг идэх хэрэгтэй, мэдээж их биш ээр, зохих хэмжээ хязгаартай идэх хэрэгтэй. Кинза, тархун, жонжоли... гээд кавказын нарийн ногоонууд ашигтай. Жимс ашигтай, хуурай дарс, гүржийн дарс — сайхан дарс шүү. Ид, уу, бүх юм ашиг тусаа өгнө. Ширээн дээр юу байгаа чи өөрөө харж байна, чи кавказын хүн юм чинь дээ. Эсвэл чи Ленинградад очоод хачапури, лобио, сациви6 гэж юу юу байдгийг мартчихсан юм болов уу? гэв. 

	— Мартаагүй ээ хэмээн Киров инээд алдаж хариулаад олон төрлийн зууш хоолноос өөрийнхөө таваг руу жаахан жаахан хийж, – Бүгдийг нь санаж байна, би цөмд нь дуртай гэж өгүүлэв. 

	— Одоо Ленинградад хаанахын хоолыг чамирхан хэрэглэж байгааг би мэдэхгүй байна хэмээн Сталин бодлогошрон өгүүлээд, – Дээр үед язгууртнууд франц хоолонд, ардууд хиам, зайдас гээд герман хоолонд дуртай байж билээ. Одоо ямар байгаа вэ? гэж асуув.

	Одоо байцайны шөл, хүрэн манжингийн шөл, котлет, хөндий гоймон гээд пролетарийн хоол л гол хоол болж. Бид тасалбараар өгч байгаа юмыг л ардууд идэж байна гэж Киров хариулав. 

	— Тийм дээ, тасалбар байгаа гэж Сталин түрүүчийн адил бодлогошрон өгүүлснээ, 

	— Цаашдаа тасалбарыг устгана аа гэв.

	Киров үүнийг ер тоосонгүй. Хүнсний тасалбарыг нэгдүгээр сарын нэгнээс эхлээд хүчингүй болгоно гэдэг бол нэгэнт шийдчихсэн асуудал байжээ. 

	— Энэ жил ургац сайн байх төлөвтэй байна, талх хүрэлцэх ёстой. Бид Казахстанаас мэдээ авсан, ойрын арав хорин жилд хэзээ ч байгаагүй сайхан ургац гарсан гэж бичицгээсэн байна, гагаас хорин таван центнер тариа авна гэж найдацгааж байгаа гэнэ. Чиний найз Мирзоян тийм их ургацыг хурааж авч чадахгүй болов уу гэж айж байна гэж Сталин ярив. 

	— Мирзоян гавшгай хүн, ажил унагахгүй. Сталин Кировын хэлснийг сонсоогүй мэт бодолдоо автан яриагаа үргэлжлүүлэн, 

	— Баялаг ургац ч мэдээжээр сайхан хэрэг, гэхдээ нөгөө талаас бас муу юм бий. Хүмүүс гэнэднэ, тайвшрах, амарлингуй хандах, цалгардах явдал үүснэ. Баялаг ургацыг бүрэн хурааж, алдаж асгахгүй, идэж шамшигдуулахгүй аваачих газар нь аваачиж баймааж сая сайн ургац авлаа гэж хэлж болно.

	Сталин дэмий хоосон юм ярьдаггүй болохоор Казахстаны тухай санаандгүй ярьж байгаа биш гэдгийг Киров мэдэж байв. Сталин хоол ундны үеэр ажил төрлийн юм ер нь ярьдаггүй атал өнөөдөр тийм яриа үүсгэж байна. Их холоос эхэлж, хэний ч мэдээжийн юм ярьж байна. Ингэж байгаад огт санаанд оромгүй зүгт эргүүлдэг барилтай л даа. Бас дахиад л хөдөө аж ахуйн тухай яриа. Нэг сарын өмнө Төв Хорооны зургаадугаар сарын Бүгд хурал дээр Киров тариа, махан бүтээгдэхүүн бэлтгэх бууруулсан төлөвлөгөө хүртэл биелүүлээгүй гэж ширүүн зэмлүүлсэн билээ. Уул нь төлөвлөгөө бууруулсан юм огт байсангүй. Тарианы төрөл зүйлээр ердийн тодруулга хийж, нэгнийх нь төлөвлөгөөг бууруулж, нөгөөгийнхийг нь нэмсэн хэрэг, гэвч Сталин хөдөө аж ахуйг мэдэхгүй, энэ мэт ажлын нарийн учрыг төдийлөн олдоггүй хүн. Түүнээс гадна Ленинград мужийн хувьд зургаадугаар cap бол бэлтгэлийн шийдвэрлэх cap хараахан биш учраас чухамдаа ямар ч тасалдал гараагүй байсан юм. Гэвч Киров тогтоолыг эсэргүүцээгүй. Нам тасалбарын системийг халах бэлтгэл хийж байхад улс орныг талх, тариагаар хангах ажилд бүх хүчээ төвлөрүүлж бүгдийг шахаж шавдуулах хэрэгтэй, тийм учраас ташуурын амт үзүүлэхдээ хүрвэл мэдээж тэргүүлэх намын байгууллагыг жишээ болгосон нь дээр, тэгвээс сая бусдад сайхан сануулга болно. Энэ бол ердийн хэрэг, Киров ч өөрийнх нь эсрэг чиглэсэн ямар нэг муу юм үүнээс олж харсангүй. Уул нь Москвагийн намын байгууллагаар жишээ авсан бол улам л илүү ашигтай байх байсан юм. Яагаад гэвэл дутагдал нь ижилхэн байгаа, харин эндхийн бэлтгэлийн хугацаа түрүүлж эхэлнэ. Гэтэл Москвагийн намын байгууллагыг Каганович толгойлдог, Сталин чухамдаа түүнд халдахыг хүсэхгүй байгаа юм. Нэгийг нь гомдоож, нөгөөг нь урамшуулж, хооронд нь яс хаях явдал бол Сталины ашиг завшаан хайсан тод шинж. Степан Шаумян дээр үед нэг удаа “Коба могой шиг зан араншинтай” гэж хэлж билээ. Гэвч Киров үүнийг юу гэж тоох билээ. Намын ажил хэрэг шийдэж байхад хувийн гомдол санал гэж байх ёсгүй. Энэ бүхний хажууд Киров Кагановичийг жигшин үздэг билээ. Ямар ч байлаа гэсэн Ленинград хоцорч байгаа тухай Төв Хорооны зургаадугаар сарын шийдвэр Кировт ойлгомжтой байсан бол Казахстанд үр тариа бэлтгэх тухай яриа ойлгомжгүй байв. Мань хүн түүхийн сурах бичиг бүтээх ажилд оролцоно гэдэг бол хуурамч зүйл, тэрээр ямар юмных нь түүхч байх вэ дээ! Сталин ч бас түүхч биш, гэтэл тэрээр өөрийгөө түүхч гэж үзэж байна. Ингэхэд өөрийг нь чухам яах гэж дуудав аа? 

	— За тэр ч яах вэ, бид нар чинь яагаад гэнэтхэн ургацын тухай, Казахстаны тухай, Мирзояны тухай яриад эхлэв дээ? хэмээн Сталин цочирхон өгүүлснээ, – Бидэнд энд нэг ажил байна, тэр бол түүхийн асуудал гээд Жданов руу харж, – Та Сергей Мироновичид байдлыг танилцуулсан биз дээ? гэж асуув. 

	— Танилцуулсан. Урьдчилсан байдлаар гэж Жданов хариулав. 

	— Түүхийн шинжлэх ухааныг гартаа авах хэрэгтэй байна, эс тэгвэл бусдын гарт, хөрөнгөтний түүхчдийн гарт орчихно, тэгж яривал манай түүхчид ч тэднээс дээрдэх юм алга. Покровскийн тухай бол бүр ярих юм алга, тэр нөхөр чухамдаа бас л хөрөнгөтний түүхч гэж Сталин царай нь хөрзийн өгүүлэв. 

	— Покровскийд алдаа байсан нь гарцаагүй, гэхдээ Ленин түүнийг өөрөөр үнэлж байсан... гэж Киров зөрөв.

	Сталин Кировыг сонжсон янзтай харсан чигээрээ, 

	— Ленин түүнийг юу гэж үнэлж байсан юм бэ? гэв. 

	— Покровскийн “Оросын түүхийн маш хураангуй найрууллын” талаар Лениний түүнд бичсэн захидлыг бодвол та мэдэх байлгүй? 

	— Покровскийд юу бичсэн билээ?

	Ленин Покровскийд юу бичсэнийг Сталин мэднэ шүү дээ, зүгээр ч үгүй сайн мэднэ, гэхдээ зөрүүтэй хэлбэл түүнийг нь ашиглах гэж байгаа хэрэг. 

	— Би яг үгчлэн санахгүй байна... Тэр захидал олон удаа хэвлэгдсэн юм чинь харж болох юм. Ямар ч байсан Ленин түүний амжилтад баяр хүргэж уг ном өөрт нь гойд сайхан санагдсан, гадаад хэл рүү орчуулах хэрэгтэй гэж бичсэн. 

	— Тийм ээ, Ленин тийм магтаалын үг хайрласан, тийм явдал байсан хэмээн Сталин зөвшөөрөөд, — Гэхдээ хөнгөн хуумгай байлгахгүйн тулд уг номд он цагийн хэлхээс нэмэх санал тэр дор нь тавьсан юм... Чухамхүү энэ анхааруулга бол Лениний үнэлгээний гол сүнс мөн... гэв. 

	— Би түүхч биш гэхдээ тэгж бодохгүй байна гэж Киров хэлээд, — Ерөнхий үнэлгээ нь оновчтой тодорхой бөгөөд сайшаасан үнэлгээ байсан. Он цагийн хэлхээс нэмэх санал бол бүхэлд нь сайшаасан үнэлгээг үгүйсгэж чадахгүй зүгээр нэг тухайлсан нэмэлт төдий зүйл. Покровский тэр номоо 1920 онд бичсэн, түүний ном бол чухамдаа Оросын түүхийг марксизм ленинизмийн байр сууринаас тайлбарлах гэсэн анхны оролдлого. Тэгээд ч өргөн олон түмэнд зориулсан энэ номыг Покровский Лениний даалгавраар бичсэн юм. Янз бүрийн алдаа байлаа ч гэсэн энэ бол ихээхэн чансаатай бүтээл, бид нар түүгээр л суралцсан. Мэдээж, шинжлэх ухаан урагшлан хөгжсөн, одоо шинэ сурах бичиг хэрэгтэй байж магадгүй, гэхдээ зарим нэг түүхчид шиг Покровскийн бүтээлийг муулах нь буруу, сүүлийн жилүүдэд түүнийг хавчиж байгаа шиг хяхаж хавчих нь байж болшгүй зүйл, Покровский шударга хүн байсан нь эргэлзээгүй... гэв. 

	— За тэр харахгүй юү, ийм байж түүх мэддэггүй гэж яриад байгаа шүү хэмээн Сталин жуумалзаж, — Чи түүхээр биднийг бүгдийг нь давчхаад байна. Чиний хэлдэг ч зүйтэй, түүхийн шинэ сурах бичиг бүтээх хэрэгтэй. Чухам үүний тулд л чамайг нааш нь урьсан юм, чи ирэх дургүй байсан, гэтэл энд хэрэгтэй хүн чинь яг чи л байсан байна шүү дээ. Гэхдээ одоо бол Покровскийн тухай ярьж байгаа юм биш. Би намын зарим гишүүн, намын ахмад гишүүдийн тухай ярьж байна. Жишээ нь, нөхөр Надежда Константиновна бас түүхээр ажиллаад эхэллээ. Түүний Лениний тухай дуртгалыг чи уншив уу? гэв. 

	— Уншсан гэж Киров толгой дохив. 

	— Тэгвэл энэ дуртгалын талаар Поспеловын “Правдад” бичсэн өгүүллийг? 

	— Бас уншсан. 

	— Ажил хэрэгч сайн өгүүлэл хэмээгээд Сталин эргэж явган ширээн дээрээс хавтсаа авч дотроос нь “Правда” сонины хайчилбарыг олж улаан будгийн харандаагаар таслан зурсан хэсгүүдийг гүйлгэн харснаа, — За, энэ... Поспелов ингэж бичсэн байна. “Крупская Плехановын манай намын түүхэнд гүйцэтгэсэн үүргийг шүүмжлэлгүй хандан хэтрүүлж, харин Ленинийг Плехановын элбэрэлт шавь мэтээр дүрсэлсэн байна”. Зүйтэй санаа. Яагаад зүйтэй гэж байна? Яагаад гэвэл Крупская эдгээр зүтгэлтнийг эрт дээр үеийн нүдээр харж байна, харин Поспелов бол өнөөдрийн нүдээр харж байна. Тэгэхлээр бид хэдийгээр Плехановыг хүндэтгэдэг, түүний үйл ажиллагааг өндөр үнэлдэг ч гэсэн өнөөдрийн туршлагыг үндэс болгон одоо энэ хоёр зүтгэлтнийг зэрэгцүүлж тавьж чадахгүй юм гэв.

	Киров Сталиныг чих тавин сонссоор байв. Түүний санаанд Поспеловын өгүүлэл тодхон байгаа. Хэргийн учир Плехановт падгүй нь мэдээж. Нарийн учир нь Крупскаягийн дараах үгэнд байгаа юм. “Хуучин нууц байдлаас болоод далайцтай ажиллах боломжгүй байсан хүмүүс Октябрийн дараагаар тэргүүн байранд дэвшин гарч ирэх болсон юм... Тийм хүмүүсийн тоонд нөхөр Сталин хамаарч байлаа”. Энэ хэдэн мөр Сталины уурыг яаж шатаана гэдгийг Киров тов тодхон төсөөлөхийн хамт маш түргэн хариу өгнө гэж ойлгож байжээ. Яг тийм болж таарсан. Поспелов “Правдад” урт өгүүлэл хариу болгон бичиж зөвхөн нэг гол үндэслэлийг гаргахын тулд дуртгалын янз янзын санааг шүүмжилсэн байсан юм. Тэр үндэслэл нь энэ: “Сталин, Свердлов нар шиг намын удирдагчид — нэр хүндтэй зохион байгуулагчид нууц байдлын үед ч гэсэн тэргүүлэх үүрэгтэй байсан нь хилийн чанадад биш яг Орос дотроо ажиллаж байсан үндсэн большевик боловсон хүчнүүдэд тов тодорхой байсан билээ”. Энэ мэдээж, тийм биш. Гэвч Сталин, бүр хувьсгалаас өмнө намын дотор хоёр дахь хүн нь Сталин байсан, Ленин намыг хилийн чанадаас удирдаж байсан, харин Сталин бол Орос дотроосоо удирдаж байсан гэдэг үндэслэлд өчүүхэн төдий ч халдахыг тэсвэрлэдэггүй билээ. Энэ нь хэдийгээр үнэнд эс нийцэвч нам шинэ удирдлагаа хүрээлэн нягтрахад тус дөхөм болж байсан учир Киров тэр үндэслэлийг хүлээж авсан юм. Гэхдээ аль нэг үндэслэлийг улс төрийн шаардлагын үүднээс хүлээж авах нэг хэрэг, харин түүнд чин санаанаасаа итгэнэ гэдэг бол өөр хэрэг. Сталин тамшаалав. 

	— Цөмөөрөө дуртгал бичих гэдэг болцгоолоо. Үгүй, тэр Авель Енукизег бас харахгүй юу.

	Сталин дахиж явган ширээ рүү эргэж, мөн нөгөө хавтаснаасаа Енукизегийн товхимлыг гаргаж ирээд Кировт үзүүлж, 

	— Уншсан уу? гэв.

	Киров Енукизегийн товхимлыг уншсан, түүнээс юу нь Сталины санаанд нийцэхгүй байгааг ойлгож байжээ. Тэрээр уншаагүй гэж хэлээд ярианаас зайлдаг ч юм билүү гэсэн санаа хэсэгхэн зуур толгойд нь эргэлдэв. Гэвч тэгэх юм бол Сталин уншиж үз гэж хэлэх учраас тэртэй тэргүй энэ тухай ярианаас мултрахгүй. 

	— Тэгсэн... гүйлгэж харж байсан... Гарт тааралдаж л байсан юм байна...

	Булзааруулсхийн хариулж байгааг Сталин ойлгов. 

	— “Тааралдаж л байсан”, “гүйлгэж харж байсан” хэмээн Сталин давтаж хэлээд, 

	— За тэгвэл энэ товхимлоос үзэх юм бол “Нина” хэвлэх үйлдвэрийн тухай зөвхөн гуравхан хүн мэдэж байсан болж таарах гэж байна. Красин, Енукизе, Кецховели гурав. Авель Енукизе үүнийг яаж мэдээ вэ? гэв. 

	— Тэр чинь хэвлэх үйлдвэрийн нэг удирдагч байсан. 

	— “Нэг удирдагч...” гэдэг чинь яг. Бас Красин, Кецховели хоёр байсан. Тэгээд Кецховели тэр үйлдвэрийн үйл ажиллагааг надаас нуудаггүй байсан юм. Гэвч Красин, Кецховели хоёр насан өөд болцгоосон. Амьд сэрүүн байгаа нь ганцхан Авель Енукизе, гэхдээ тэр амьд байгаагаараа түрээ барьж хэвлэх үйлдвэрийн түүхийг жинхэнэ байснаар нь биш өөрийнхөө санаснаар зохиож байх эрх түүнд байхгүй. 

	— Таныг байдлыг мэдэж байсан гэдгийг Енукизе мэдэхгүй байсан бололтой. Бодвол Лениний удирдамж яв цав биелэгдэж байгаа гэж бат итгэлтэй байсан байх гэж Киров хэлэв. 

	— Ямар удирдамж хэмээн Сталин хирдхийв. 

	— Хэвлэх үйлдвэрийн тухай Красин, Енукизе, Кецховели гурав, бас өрөгч нараас өөр хэн ч мэдэх ёсгүй гэсэн удирдамж. 

	— Чи тэр удирдамжийн тухай хаанаас мэдээв? 

	— Энэ ч нийтээр мэдэх баримт. 

	— “Нийтээр мэдэх” гэдэг чинь юу гэсэн үг вэ? Үүнийг Енукизе санаанаасаа зохиож, тэгээд цөмөөрөө үнэмшчихсэн байна. Хэвлэх үйлдвэр үнэхээр хилийн чанад дахь төвд захирагдаж байсан юм. Гэхдээ тэр үйлдвэрийн тухай намайг мэдэхгүй байсан гэж үзэх ямар үндэс байна? Үйлдвэрийг Ленин биечлэн удирдаж байсан нь үнэн, гэхдээ энэ бол Енукизегийн бичиж байгаачлан тэд нараас гадна тэр тухай мэдэх хүн нэг ч байгаагүй гэсэн үг огт биш. Хэрвээ нөхөр Енукизе үнэнээсээ тэгж бодож байгаа юм бол энэ баримтыг тэр үед Бакуд байсан хүмүүсээс яагаад лавлаж шалгасангүй вэ? Бас яагаад үүнийг чухамхүү одоо гаргаж ирэв? Яагаад ганцхан зүйлийг онцлон цохож байна? Яагаад энэ бүхэн хэрэгтэй болов? Энэ бол намын удирдлагын залгамж чанарын тухай сэдвийг няцаах, Төв Хорооны өнөөгийн удирдлага Лениний шууд үе залгамжлагч биш, хувьсгалаас өмнө Ленин өнөөгийн намын удирдагчдаас өөр хүмүүсийг түшиглэж байсан, түүгээр ч барахгүй Ленин тэр хүмүүст итгэдэг, одоогийн удирдагчдад итгэдэггүй байсан гэж нотлохын тулд хэрэгтэй болсон байна. Нөхөр Енукизе хэний галд тос нэмж байна вэ? 

	— Нөхөр Енукизег тийм зорилго тавьсан гэж би бодохгүй байна хэмээн Киров зөрж, – Зүгээр л мэддэг юмаа бичсэн гэж бодож байна. Кецховели танд мэдээлдэг байсан тухай тэрээр мэдэхгүй байсан ч байж болно. Би яг тэгж итгэж байна гэв. 

	— Тэгж итгэх үндэс байгааг би харахгүй байна хэмээн Сталин хүйтэн өгүүлээд, – Тэгж бодох үндэс байгааг ч харахгүй байна. Нөхөр Енукизе намд нэг өдөр болж байгаа хүн биш, нөхөр Енукизе бол намын Төв Хорооны гишүүн, нөхөр Енукизе хийж байгаа хэргийнхээ улс төрийн үр дагаврыг эргэцүүлж бодохгүй байх ёсгүй, нөхөр Енукизе түүний товхимол өнөөдөр хэний ашиг сонирхолд нийцэж байгааг ойлгохгүй байх ёсгүй. Хэрэв энэ товхимлыг ердийн нэгэн түүхч бичсэн бол тоохгүй өнгөрч болох байлаа. Яагаад гэвэл түүхчид алдаа гаргаж болно, түүхчид элдэв салангид баримтын эрхшээлд автах нь элбэг байдаг, түүхчид бол ёс шиг муу диалектикчид, арчаагүй улс төрийн бодлоготнууд байдаг юм. Гэтэл энэ товхимлыг жирийн нэгэн түүхч биш нам, улсын нэг удирдагч бичжээ. Ямар зорилготой бичив? Дурдатгал бичих дур нь хөдлөө юу? Тэр дур эртэдсэн байна. Нөхөр Енукизе бол одоохондоо залуу хүн, бид хоёр бараг чацуу, гэтэл би өөрийгөө өвгөн болсон гэж хараахан үзэхгүй, дуртгал бичих гэж завдаагүй байна. Энэ бол дуртгал биш улс төрийн үйлдэл. Манай намын түүхийг мушгин гуйвуулахад чиглэсэн үйлдэл, намын өнөөгийн удирдлагын нэр хүндийг гутаахад чиглэсэн үйлдэл. Нөхөр Енукизе ийм л зорилго өөртөө тавьсан байна гэв. 

	— Та арай хэтрүүлж байгаа болов уу гэж би бодож байна хэмээн Киров хөмсгөө зангидаж, 

	— Енукизе түүхч ч биш, зохиолч ч биш юм чинь ийм товхимол бичих нь ерөөсөө түүний хийх ажил биш. Түүнийг намын удирдлагын нэр хүндийг гутаах гэж байна гэдэгт би бол эргэлзэж байна. Тэр чинь илэн далангүй, шударга хүн, таныг ч бас хайрлаж хүндэлдэг хүн гэв.

	Сталин Кировыг духан дороосоо эгцлэн ширтэв. Нүд нь шар, барсных мэт ажээ. Уур нь дэврэн оросоор улам буруу дуудлагатайгаар, 

	— Шударга зан, илэн далангүй байдал, хайр хүндэтгэл гэдэг бол улс төрийн ухагдахуун биш. Улс төрийн бодлогод бол ганцхан зүйл байдаг юм. Тэр улс төрийн тооцоо.

	Яриа яршигтай болох тийшээ хандлаа. Сүүлийн үед Сталинтай ярихад ер нь хэцүү болсон бөгөөд ялангуяа уцаар байх үед нь бол бүр ч бэрх. 

	— Нөхөр Енукизег залруулж түүхийн асуудлаар түүний мэдлэг учир дутагдалтай байгааг заан анхааруулж болно гэж Киров эвлэрэнгүй өчив. 

	— Тийм ээ хэмээн Сталин түүний үгийг тосон авч, — Хэрэв энэ товхимлыг аль нэг түүхч бичсэн бол түүнийг тэр нэг түүх ч нь залруулж болох сон. Гэвч үүнийг Төв Хорооны гишүүн, манай орны нэг томоохон удирдагч биччихээд байна. Тэгэхлээр түүнийг мөн тийм зиндааны хүн залруулбал зохино гээд тэрээр Киров руу яг эгцлэн харах зуур, — Чи Бакугийн намын байгууллагыг таван жил толгойлсон, чиний бичсэн юм л хамгийн нэр хүндтэй байх сан гэж өгүүлэв.

	Киров мэл гайхжээ. Ийм явдал хараахан тохиолдоогүй байгаа билээ. Сталин “Нина” хэвлэх үйлдвэрийн нэг удирдагч байсан гэдгийг Улс төрийн Товчооны гишүүн мань хүн нийтийн өмнө гэрчлэх ёстой болох нь. Гэтэл Сталин тийм үйлдвэр байсныг ч мэдэхгүй явган, тэр тухайд Енукизегийн бичсэн зүйл зөв. Яагаад өөрт нь ийм санал тавих болов? Өнгөн дээрээ дэмждэгийг шалгаж байна уу? Уул нь тэр талаар хангалттай шалгасан, харин дахиад шалгах хэрэгтэй бол үүнээс арай өөр жишээгээр шалгахаар даа. 

	— Би хэзээ ч түүхээр оролдож яваагүй, тэгээд ч энэ тодорхой асуудлын тухайд мэдэх юм огт алга. Түүнээс гадна энд яригдаж байгаа цаг хугацааны хувьд бол би тэр үед Бакуд байгаагүй шүү дээ гэж Киров хэлэв. 

	— За тийм байж, мэдэхгүй гэдэг үг мянган үгийн хариу гэдэг дээ хэмээн Сталин тайван өгүүлээд, – Авель Енукизед хариу өгөх чадвартай нөхөд манай намаас олдоно гэж найдаж байна гэснээ, Жданов руу эргэж, – Энэ асуудлыг Төв Хороо хөөцөлдөх хэрэггүй юм. Энэ бол бүх намынх биш, зөвхөн түүний нэг байгууллага, өвөр Кавказын намын байгууллагын асуудал. Тэгэхээр өвөр Кавказын намын байгууллага л өөрийнхөө түүхийн учрыг олно биз. Нөхөр Берияг дуудаад түүнд Төв Хорооны үзэл бодлыг танилцуулаарай. Тэр өвөр Кавказын хязгаарын намын хорооны нарийн бичгийн дарга юм чинь энэ бол түүний эрх мэдлийн асуудал гэв.

	Маргааш өглөө нь Сталин хоолныхоо дараа эмч дуудуулах тушаал буулгав.

	Липман чемодантайгаа ирж багаж хэрэгслээ дэлгэн төмпөн зэхэж тавиад Сталиныг сандал дээр суулгаж хоолойгоор нь алчуур зангидлаа. 

	— Хэр зэрэг унтаж амрав? гэж Сталин сонирхов. 

	— Маш сайхан амарлаа, анир чимээгүй, намуун тайван оргиод энэнээс сайхан гэж яаж байх вэ хэмээн хариулах зуур Липман шприцдээ эм соруулан Сталины толгойг түшүүр дээр аятайхан дэрлүүлж, амаа ангайхыг хүсээд, 

	— Бусад хүнд ямар байдгийг мэдэхгүй юм, надад бол далайн түрлэгийн шуугиан дандаа бүүвэйн дуу шиг сайхан байдаг юм... гэв.

	Сталинд тэгж санагдсан юм уу, эсвэл үнэхээр тэгсэн юм уу буйл руу нь зөөлхөн тарьчих шиг болов. Липманы царайгаар юмны баримжаа авах арга алга, мань хүн нөгөө л инээмсэглэсэн чигээрээ ам руу нь харж байв. Тэгснээ арагшаа налж хоёр гараа өвдөг дээрээ тавиад аанай л инээмсэглэсэн хэвээр, 

	— Жаахан суузнацгаая, наркоз үйлчлэг. Та амаа хамхиж болно, юм ярьж болно, босоод жаахан явсан ч болно, гэхдээ суузнаж байсан нь дээр гэж хэлэв.

	Буйланд нь ямар нэг юм дүүргэж байх мэт мэдээ алдран бадайрах ажээ. Сталинд урьд өмнө нь мөн хэсэгчилсэн наркоз хийж шүдийг нь авч байсан боловч наркоз үйлчилтэл хэр удаан хүлээх хэрэгтэйг тэрээр санахгүй байв. Тэгээд, 

	— Удаан хүлээх шаардлагатай юу? гэж асуув. 

	— Арваад минут болов уу гэж бодож байна. Амаа дахиад ангай даа, би нэг хараад орхиё.

	Тэрээр амыг нь дахин шалгаж хараад нэг төмөр багажаар буйлан дээгүүр нь гүйлгэж үзэв. 

	— Мөдхөн жиндчихнэ, жаахан тэвчээрэй.

	Мань хүн тариагаа өвтгөлгүй эвлэгхэн хийсэн учир нөхөр Сталин өөрийг нь үнэлж байгаа хэмээн түүнийг ивээх мэт тогтуухан харж суув.

	Ажлаа сайн мэддэг, сайн хийж чаддаг хүмүүсийг Сталин үнэхээр үнэлдэг билээ. Энэ эмч ажил, амьдрал, байр байдлаараа сэтгэл хангалуун байдаг юм байна, бодвол зуу наслах байлгүй. Кремльд ажил хийж байна, Улс төрийн Товчооны гишүүдийг эмчилж байна, бодвол аятайхан хувь авдаг байх, атаархах хүмүүс гарна даа, атаархагчид хэзээ ч олдоно. Гэхдээ энэ эмч атаа жөтөөг тоодоггүй бололтой. Хорвоогийн дийлэнх олонхын адил нэр алдар, эрх тушаал горилдоггүй хүн байна. МАНЬ ХҮН дээр үед бүр залуухан байхдаа чухамхүү ийм хүмүүсийн төлөөнөө тэмцэж эхэлсэн, гэхдээ тэмцлийнхээ бусад учир шалтгааныг хожим ойлгосон юм. Гэтэл МАНЬ ХҮН одоо ийм хүмүүсийг удирдан жолоодож, цаадуул нь өөрийг нь бурхан мэт итгэн сүсэглэж байгаа, бурханд бол гагцхүү бодох санах юмгүй ухаан жолоогүй бишрэн шүтэж болно, эд нар ӨӨРИЙГ нь эцэг гэцгээдэг, хүмүүс эцгийн хатуу чанд бөгөөд чанга найдвартай гарыг хүндэлдэг. Энэ нөхөр гэхэд л зөвхөн ТҮҮНИЙГ шүргэдэг гэж бодохоос үхэр нохой мэт үнэнч байгаа, өөрийнх нь эргэн тойронд ийм хүмүүс бас заавал байх ёстой. Зөвхөн гарз ноход шиг хамгаалагч нар, нэр алдар хөөсөн туслахууд төдийгүй, ТҮҮНИЙГ хайрладаг, ТҮҮНД үнэнч энгийн номхон даруу хүмүүс байх ёстой.

	Липман дэргэд нь суугаад Сталин руу инээмсэглэн цагаа хаа нэгтээ харж, заримдаа амаа ангайхыг гуйж, ямар нэгэн багажаар буйлан дээгүүр нь явуулж үзэх бөгөөд нэг тэгж үзсэнийхээ дараа суга татсан шүдээ хазууртай чигээр нь Сталинд үзүүлэв. Та чинь хэдийд нь амжуулчхав аа?! Би бүүр юу ч мэдэрсэнгүй. 

	— Би наркозтай авлаа шүү дээ. Тэгээд ч энэ шүд дөнгөж тогтох төдий, бид нарын хэлдгээр бол хуруугаараа авчихаар байсан юм. 

	— Тэгээд авчихгүй яасан юм бэ? 

	— Тэгсэн бол ч та мэдрэх байсан шүү.

	Сталин тоссон төмпөн руу цустай зунгаарсан урт шүлсээ нулимснаа амаа нэгэнтээ зайлаад дахин нулимав.

	Липман Сталинд шинэ алчуур өгч амыг нь арчуулаад, 

	— Хоёр цаг юм битгий идээрэй, ер нь өнөөдөр халуун хоол идэх хэрэггүй гэв.

	Тэгээд ширээн дээрээс хэлхээ хиймэл шүдийг авч гартаа эргэлдүүлснээ, 

	— Сайн шүд байна, хийц нь ч сайн юм, бас алт, цагаан алт, паллади гурвын хайлшаар хийсэн онцгой сайн материалтай юм. Одоо ч үүний хэрэг байхгүй ээ, танд шинийг хийж өгнө. Харин Иосиф Виссарионович оо, ердийн хиймэл шүд хийвэл дээр баймаар ч юм шиг гэв. 

	— Ердийн гэдэг чинь юу гэсэн үг вэ? 

	— Энэ чинь бол шүднүүдээ хооронд нь төмөрлөгөөр бэхэлсэн байна, харж байгаа биз дээ, харин одоо нийтэд нь хуванцраар хийчихнэ. 

	— Тэгэх ямар хэрэг байна? 

	— Иосиф Виссарионович, ийм юм л даа, төмөрлөгтэй хэлхээ шүд бол энэ хоёр дэгээгээрээ бэхлэгдэнэ, бид нар энэ дэгээг кламмер гэдэг юм. Шүдний хэлхээ хөнгөн байх үед шүдэнд ч бас хөнгөн байдаг юм. Гэтэл таны энэ хэлхээ хэдийн долоон хиймэл шүдтэй болчихсон байна, энэ бол хүндэднэ, дэндүү хүндэднэ. Одоо шинээр хийхдээ бас нэг шүд нэмнэ, хэлхээ улам хүнд болж, дэгээний ачаалал бас нэмэгдэнэ. Харин хавтгай суурьтай хиймэл шүд бол тагнайд хөхөгдөөд хэчнээн ч шүд хийсэн даадаг юм. 

	— Та надад хөгшчүүлийн шүд хийх нь ээ дээ. 

	— Яагаад хөгшчүүлийнх байх билээ? Хөгшчүүлд шүд байхгүй юм чинь тэдэн бүтэн эрүү шүд хийдэг юм, танд бол өөрийн чинь шүд байна шүү дээ. Эд чинь зөндөө удна, тэнгэр тэтгэх болтугай.

	Хэдэн жилийн өмнө Сталин хэдэн арааг авч анх удаа хиймэл шүд хийхийг санал болгоход мань хүн ингээд дуусдаг байжээ, хиймэл эрүүтэй өвгөн боллоо хэмээн гутарч гүйцсэн билээ. Тэрээр өвөгчүүл шөнө унтахдаа хиймэл шүдээ сугалан авч аягатай усанд хийдгийг үзсэн юм. Сольц тэр хоёр Петрбургт нууц байранд цуг аж төрдөг байхад чухам түүнээс анх удаагаа хиймэл эрүүг харсан, тэр үед нас өвгөрөх яагаа ч үгүй асан Сольц хиймэл шүдээ шөнө тэгж авдаг байсан билээ. Сольц юм ярихдаа дандаа тэвдэнэ, тэгээд ярихтайгаа зэрэг нөгөө хиймэл эрүү шүд нь мултран гарч мань хүн түүнийгээ хэлээрээ тогтоон эвлүүлэх гэж оролдоход үг нь мэдэгдэхгүй тултиран харахад түн зэвүүн сэн.

	Гэвч эмч нар тэгэхэд хиймэл эрүү хийхгүй, харин алтан хуудсан дээр хиймэл араануудыг бэхэлж тогтооно, тэгэхлээр хоол зажлах юмтай болно гэж тайлбарлаж өгчээ. Тийнхүү алтан хуудас тааруулж, мань хүн ч түүндээ дасаж, тэр нь эвгүй оргиж саад болохгүй, шүдгүй гэж мэдэгддэггүй болчихсон юм. Хожим дахин хоёр шүд авч Липманы саяын хэлж байгаа шиг тагнайтай шүд хийхийг санал болгож мөн түүний ярьж байгаа шиг учир шалтгааныг тайлбарлахад мань хүн татгалзаж, тийнхүү Липманы одоо барьж байгаа алтан хэлхээ шүдийг хийлгэсэн юм. Энэ шүд нь элдэв яриаг эс харгалзан эзэндээ тун сайн үйлчилж байгаа билээ.

	Липман одоо өвөгчүүлийн шүд хийлгэхийг санал болгож байна. Липман богино жолоотой хүн юм, өөрийг нь зөвхөн эмчлүүлж байгаа хүн төдийд үзээд энэ өвчтөнийг нь сая сая хүн ширтэн харж байдаг, тэгэхлээр тэдний нүүрэн дээр мултарч унаад байдаг эрүү шүдтэй гарч ирж болохгүй, амандаа агшаасан будаа үмхсэн мэт тултиран шулганаж болохгүй гэдгийг мартаад байна. 

	— Алтан шүд хийчих гэж Сталин хэлэв. Липман дахин зөрж зүрхэлсэнгүй. 

	— За, мэдлээ. Шүдний ором өвдөх янзтай байвал нэг үрэл пирамидон уучхаарай, шаардлагатай бол намайг дуудуулаарай. Эдгэж байгаа явцыг маргааш харж болно биз дээ. 

	— Маргааш энэ үед таныг урина.

	 

	Липман явлаа. Сталин толь руу очиж амаа ангайгаад шүдээ гаргалаа... Дээд талд нь дөнгөж тавхан шүд хоцорчээ, тамхинд нэвчсэн шар шүднүүд, харахаас ой гутам... Зүгээр, Жданов түүнийг тавхан шүдтэй ч гэсэн хэдэн өдөртөө тэвчиж чадна. Киров ч бас тэвчинэ.

	Кировын тухай бодонгуут Сталин ярвайн үрчийв. Тэмцэлд оролцохгүй, намын удирдлагыг бэхжүүлэхгүй санаатай байна гээч!

	Наркозын хор гарч, шүдний ором аньж эхлэг хэмээн Сталин энэ өдөр хэнийг ч хүлээж авсангүй. Эмчийн заасан ёсоор хоёр цаг юу ч амссангүй, үдийн хоолонд хүрэн манжингийн хүйтэн шөл, зөөгшсөн котлет өгсөн нь зажлах юмгүй хүнд тун зөв хоол байжээ. Шүдний ором, буйлны аль нь ч өвдөөгүй учир пирамидон уух хэрэг гарсангүй.

	Өглөө нь Липман ирж амыг нь шалгаж үзээд, 

	— Тун сайхан эдгэж байна, хоёр хоногоос эхэлнэ ээ гэж сэтгэл хангалуун өгүүлэв. 

	— Яаж амарч байна? Уйдаагүй биз гэж Сталин асуув. 

	— Хаанаас даа, Иосиф Виссарионович оо, уйдаж байх цаг хаана байх вэ? Шумбах тэнгис, нарлах хөвөө хаяанд байж байна, бас үзтэл бичгийн ширээн дээр цаас, үзүүрлэсэн харандаанууд байж байна, юмаа бичээд эхэлсэн гэж байгаа. 

	— Та чинь юу бичдэг билээ? 

	— Хиймэл шүдний талаар тусгай ажил. 

	— Амжилт хүсье.

	Шүднээсээ болоод нийтийн ширээ рүү очмооргүй байсан тул Сталин өдөр, оройныхоо хоолыг ганцаараа идэв. Гэвч ажиллах хэрэгтэй. Орой нь Жданов, Киров хоёр түүн дээр ирцгээлээ. Тэд нар сонин харцгаасан шиг сэрүүвчинд сууцгаав. 

	— За ингээд Гитлер бүх насаараа германы ард түмний фюрер, эзэнт улсын рейхсканцлер болжээ. 

	— Аягүй бол өөрийгөө эзэн хаанаар зарлах вий гээд Киров инээд алдав. 

	— Тэр ч тийм тэнэг юм хийхгүй ээ гэж Жданов хэлэв. 

	— Тийм шүү хэмээн Сталин санал нийлж, – Эзэн хаан өдий төдий байсан, харин нэг насны фюрер цорын ганцхан байгаа болохоор тэгж зарлах нь утга байхгүй. Түүнээс гадна түүнд хүүхэд байхгүй болохоор үе залгамжилсан хаад бий болгож чадахгүй... гээд сонины хуудсыг гүйлгэн харах зуур, – Нөгөө Зиновьев чинь дахиад л нэг өгүүлэл тургичихсан байна, өдөр болгон бичих юм. Ямар ч сонин нээсэн Зиновьев, Каменев, Радек энэ тэртэй заавал тааралдана гээч. Бичээд л байх юм, бичээд л байх юм... гэв. 

	— Хийх юмгүй болоод л бичицгээж байхгүй юу гэж Жданов өчив. 

	— Гэтэл юу нь сонирхолтой байна гээч хэмээн Сталин яриаг үргэлжлүүлж, — Өгүүлэл болгонд нөхөр Сталин тийм, нөхөр Сталин ийм, агуу их хүн, суу билигт хүн, мэргэн цэцэн хүн, бараг л Маркс, Энгельс, Ленинээс дээр гэх нь халаг нөхөр Сталиныг шагшин магтсан байх юм. Яах гэж шагшин магтаж байна вэ? Зиновьев нөхөр Сталиныг үнэн санаанаасаа магтаж чадна гэж үү? Чадахгүй. Тэр чинь нөхөр Сталиныг үзэн ядаж байгаа. Тэгэхлээр худлаа ярьж байгаа хэрэг, бодсоноосоо өөр юм бичиж байгаа хэрэг. Яах гэж худлаа бичиж байна? Уул нь түүнийг хэн ч үнэмшихгүй, нөхөр Сталин ч гэсэн үнэмшихгүй гэдгийг сайн ойлгож байгаа шүү дээ. Айж байгаа хэрэг үү? Хэнээс айж байгаа юм бол түүнийг хэн ч хөндөхгүй байгаа шүү дээ гэв. 

	— Зэвсгээ хурааж устгасан, одоо ямар ч юмны төлөө өрсөлдөхгүй гэж нотлох санаатай байна гэж Киров хэлэв. 

	— Тэгж саная. Эргэлзээтэй л зүйл, гэвч тэгж саная хэмээн Сталин түүний үгийг зөвшөөрөөд, – Гэхдээ тэр өөрийгөө доромжилж байна. Гэтэл өөрийгөө доромжилсон хэн боловч түүнийгээ хэзээ ч мартдаггүй юм. Басамжлах, гомдоох, шударга бусаар хандах гэхчлэн юуг ч мартаж болно, харин доромжлолыг нэг ч хүн мартахгүй, энэ бол хүний мах цусны шинж. Адгуус араатан бол хоорондоо хөөлцөнө, уралцана, алалцана, идэлцэнэ, гэхдээ нэг нэгийгээ доромжилно гэж байхгүй. Гагцхүү хүн л бие биесээ доромжилно. Тэгээд өөрийнхөө доромжлуулсныг нэг ч хүн мартахгүй, доромжилсон хүнээ хэзээ ч өршөөхгүй. Харин ч болбоос үүрд үзэн ядна. Тэгэхлээр Зиновьев Сталиныг хэчнээн их шагшин магтана, түүний өмнө өөрийгөө хэчнээн их доромжилно, нөхөр Сталиныг төдий чинээ их үзэн ядах болно. Радек бас сүйд майд болж, бас шагшин магтаж байна. Радек чалчаа, болчимгүй этгээд. Өчигдөр Троцкийг шагшин магтаж байсан, өнөөдөр Сталиныг, маргааш хэрвээ шаардлага гарвал Гитлерийг магтан сайшаах хүн. Тийм хүнд гашуун гичтэй талхан зууш өгөхөд хавхийтэл үмхэж хэл амаа долоочхоод нэмэрт нь гялайлаа гэж хэлэх вий. Харин Зиновьев, Каменев хоёр бол тэгэхгүй, тэр хоёрын санаархал өөр, бүх насаараа жолоодогч болох гэж анасан, одоо ч анаж яваа улс. Тэдний талынхан нэмэгдэл хүчтэй болсон юм чинь бүр ч анаж байгаа. Бухарин бас Рыков өөрийнхөө бүлэгтэй тийшээ нийлсэн гэв. Киров дал мөрөө хавчив. 

	— Зиновьев, Бухарин хоёрт ямар холбоо байх вэ? 

	— Сергей Миронович минь, Бухарин Каменевтэй холбоо тогтоох санаатай арын хаалгаар нь гүйгээд байсан шүү дээ гэж Жданов зөөлхөн өгүүлэв.

	Жданов Кировын сэтгэлд нийцдэг ч гэсэн Улс төрийн Товчооны гишүүд зөвхөн хоорондоо хэлэлцэх асуудал гэж бас бий. Жданов бол Улс төрийн Товчооны гишүүн биш. Сталин Киров, Жданов хоёрыг ялгаагүй гэж үзэж байгаагаа харуулахын тулд зориуд Ждановын дэргэд ийм яриа сэдлээ. 

	— Нөхөр Жданов, энэ чинь найман жилийн өмнө намын удирдлага тогтворжоогүй, Зиновьев, Каменев хоёр засгийн толгойд гарах гэж өрсөлдөж байх үеийн явдал шүү дээ. Тэд нар одоо өөрсдөд нь ямар ч горьдлого байхгүй гэдгийг сайн ойлгож байгаа, нэрээ нэгэнт хорлосон, олон жил гэмээ наманчилж байгааг ч бодсон, ялагдлаа хүлээж байдалтайгаа эвлэрцгээсэн, одоо ямар нэгэн найдвар, тооцоо тэдэнд огт байхгүй гэж би бодож байна хэмээн Киров зөрөв.

	Жданов хариу хэлэх гэсэн боловч Сталин гар дохиж болиулаад, 

	— Улс төрийн бодлоготнууд бол засгийн төлөө байнга өрсөлдөнө. Тэгээд хэчнээн их доромжлол хүлээнэ, тэр доромжлолынхоо өшөөг авна гэж төдий чинээ их найдна. Тэд доромжлуулсан хүнээ хэзээ ч өршөөхгүй, ялангуяа чи бид хоёрыг өршөөнө гэж бүр ч хол хэвтэнэ. Зиновьев Ленинградыг өөрийн эзэмшил нутаг гэж үзэж байсан. Арван дөрөвдүгээр их хурлын өмнө Ленинградын намын байгууллага Зиновьевын төлөө, намын эсрэг санал өгч байсан. Харин одоо бол нөхөр Киров Ленинградын намын байгууллагыг даруй найман жил толгойлж, Ленинградын намын байгууллага ч нөхөр Кировыг дагаж байна. Ленинградын намын байгууллага Зиновьевыг аль хэдийн мэдэхээ больсон, одоо зөвхөн Кировыг л мэдэж байгаа. Зиновьев үүнийг чамд өршөөх үү? Үгүй ээ, өршөөхгүй. Тэгээд анхны боломж гарсан даруйд өшөө авна гэв. 

	— Та ойлгогдохгүй юм ярьж байна гэж Киров дал мөрөө хавчаад – Тэд ямар аргаар, хэний гараар, яаж надаас өшөөгөө авах гэж байгааг би ойлгох ч үгүй, харах ч үгүй, гадарлах ч үгүй байна. 

	— Гар хэзээ ч олдоно, ийм ажилд гар хэзээ ч олддог юм. Ленинградад бол бүр ч элбэг олдоно. Тэнд зиновьевчуудын ёзоор их бий, чи тэр ёзооруудыг суга татаж хаяхыг хүсэхгүй байна, тэр зэвсгээ хураалгасан царайлаад гэмшсэн царайлаад байгаа хүмүүст итгэсээр байна гэж Сталин өчив.

	Тэрээр Киров руу эгцлэн ширтэнэ. Нүд нь хүнийх юм шиг, нүүр нь бөөн нөсөө. Нөсөө ямар ч гэсэн хүний царайг эвддэг юм байна. Тэгж бодохоос дотор хачин оргив. Уул нь нөсөө ямар хамаа байх вэ дээ! гэж бодогдмоор. Гэтэл хачин оргиод л байна даа! Кировын нөсөөг хараад өөрөө бас хоосонгүй гэдгээ саналаа. 

	— Нөхөр Сталин хэмээн Киров эрсхэн өгүүлж, – Хорин таван онд Ленинградын намын байгууллага Зиновьевын төлөө санал өгч байсан. Гэтэл хорин зургаан он гэхэд л бидний төлөө, Төв Хорооны төлөө саналаа өгсөн. Эд бол намын жирийн гишүүд. Хорин таван онд намын удирдлагууд дээрээсээ аваад доороо хүртэл Ленинградын удирдлагын төлөө саналаа өгөхийг тэдэнд ятгаж, ятгах ч юу байх вэ дээ, шулуухан хэлэхэд тэгж тушааж байсан юм. Саналаа өгөхгүй байна гэдэг нь намын сахилгыг зөрчсөн хэрэг болох гээд байж л дээ. Харамсалтай нь төвлөн удирдах ардчилсан зарчмын уршиг тэр. Намын аль ч байгууллага удирдлагаа дагаад алдаатай замаар нэг хэсэгтээ явчхаж мэднэ. Намын жирийн гишүүд үүнд буруу байхгүй, тэглээ гэж тэднийг шийтгэх эрх ч бидэнд байхгүй гэв. 

	— “Намын жирийн гишүүд” хэмээн Сталин хямсайж, 

	— Хэрвээ районы намын хорооны нарийн бичгийн дарга тэднийг намын эсрэг, түүний Төв Хорооны эсрэг босгож чадаж байгаа юм бол тэд нар ч намын муухан гишүүд байх вий. Ленинградын коммунистууд бол чиний бидэнд одоо яриад байгаа шиг тийм ч хээгүй амьтад биш. Тэд нар чинь одоо хүртэл өөрийнхөө хотыг хувьсгалын өлгий, өөрсдийгөө оросын ажилчин ангийн манлай гэж үзсээр байгаа шүү дээ. Өөр нэг юм байна. Ленинградад чинь намын сахилгын журмаар санал өгсөн хүмүүс төдийгүй тэднийг саналаа өгөхийг албадаж байгаа хүмүүс ч бас үлдсэн байгаа. Тэд нар бас л гэмшигчдийн тоонд яваа, гэтэл тэдний гэмшил бол Зиновьев, Каменев энэ тэрийн гэмшлээс ялгарах юм ор байхгүй, өөрсдийнхөө цагийг хүлээж намын дотор, улс орны дотор өчүүхэн төдий үймээн үүсэхэд л тэр цаг нь хүрээд ирж мэднэ гэдгийг ойлгож байгаа. Намайг, чамайг, бас Улс төрийн Товчооны өөр гурван гишүүнийг зайлууллаа гэхэд л тийм үймээн хэзээний эхэлж байгаа нь тэр бөгөөд цаадуул чинь туршлагатай улс төрийн бодлоготнууд учраас яах ийхийн зуургүй уг үймээнийг ашиглана. Тэгсэн цагт чи бид хоёр лав тэднээс өршөөл үзнэ гэвэл санааны гарз. Хэрэв тэд нар засгийн толгойд гарах юм бол бид бүхнийг гурван үеийг нь барагдтал сөнөөнө. Гэтэл чи тэдэнд итгэж, тэдэнтэй эвлэрч байх юм. Тэд нар чамд баярлалаа гэж хэлнэ гэж бодож байна уу? Мөн ч хэлнэ вий, хонгор минь! Чи чинь гудамжаар явган зугаацаж, театрт юм үзэхдээ голын суудалд суудаг гэж байгаа шүү дээ. Болгоомжгүй, тун болгоомжгүй байна. Чи үнэхээр өөрөө ойлгохгүй байна гэж үү? Улс төрийн Товчоо чиний хамгаалалтын талаар тусгай шийдвэр гаргах ёстой болж байна уу? гэв. 

	— Ямар ч шийдвэр битгий гаргаарай гэж гуйя хэмээн Киров яаран өгүүлж, 

	— Надад найдвартай бас хангалттай хамгаалалт байгаа гэв. 

	— Энэ бол чи тэгж үзэж байгаа хэрэг. Улс төрийн Товчоо энэ талаар өөр бодолтой байж болно. Улс төрийн Товчооны гишүүдийг хамгаалах тодорхой журам бий, ганцхан чи л түүнийг зөрчиж байна гэж Сталин зөрлөө. 

	— Би Ленинградад найман жил болж байна. Энэ найман жилд янз бүрийн юм болоогүй. Ямар нэг юмны сэжиг битгий хэл ажиг ч байгаагүй гэж Киров өчив. 

	— Өчигдөр юм болсонгүй, өнөөдөр юм болсонгүй, гэхдээ маргааш юм болж мэднэ, үүрдийн юм гэж байхгүй, эцэс төгсгөлгүй юм гэж байхгүй гэж Сталин зөрөв. — Гитлер засгийн эрхэнд гарсан явдал байдлыг үндсээр нь өөрчилж байна. Манай орны эсрэг хүчин одоо Германы милитарист санаархлаар дэмжлэг авч байна. Энэ милитарист санаархал нь юуны өмнө өрнөд рүү чиглэж байгаа нь эргэлзээгүй. Гэтэл Өрнөдийнхөн түүнийг бидний нуруунд үүрүүлчих гээд байна. Хэрэг явдал ингэж эргэж байгаа нь манайд хямралын байдал үүсгэж болно. Хэн тийм байдлыг юуны өмнө ашиглах вэ? Эсрэг хүчин... Манай оронд бид ямар эсрэг хүчинтэй билээ? Хаант засгийн талыг баримтлагчид уу? Кадетууд уу? Эсерүүд үү? Меньшевикүүд үү? Тэд нар байхгүй болсон, тэднийг үүрд арчиж цэвэрлэсэн, буцаад сэргэх чадвар тэдэнд байхгүй, ард түмэн өөрийгөө үүрд зөвлөлтийн системтэй холбосон. Тэгэхлээр цорын ганц аюул бол зөвлөлтийн систем доторх намын доторх эсрэг хүчин юм. Тэд нар хэн бэ? Троцкистууд, зиновьевчууд, бухаринчууд. Тэд нар өөрснөө үүнийг ойлгож байгаа юу? Ойлгож байгаа нь эргэлзээгүй. Тэд одоохондоо аргалцгааж байна. Тэдний гол зорилго бол өөрсдийгөө хямгадаж, боловсон хүчнээ хадгалж үлдэх явдал. Тэд цөөхөн үү? Хэдхэн мянга уу? Тэгвэл арван долоон онд большевикууд бид нар хэдүүлээ байлаа? Бас л хэдхэн мянган хүн байсан. Гэвч бид нар байдлыг зөв ашиглаад ялчихсан. Тэгэхлээр ардаа хэдэн мянга биш хэдэн түмэн нуугдмал санаа нэгтэнтэй Зиновьев, Каменев, Бухарин мэтийн этгээдүүд боломжийн байдлыг ашиглаж чадахгүй гэж үзэх ямар үндэс бидэнд байна? Хуучин меньшевик байсан бүх хүн Зиновьевыг дэмжихгүй юм гэж үү? Хөрөнгөө хураалгасан тариачид, эсэрүүд, кадетууд Бухариныг дэмжихгүй юм гэж үү? Тэд нар Зиновьев, Бухарин хоёрыг түр зуурын замын хань гэж үзэж байгаа, гэхдээ тэднийг ард түмэн ч мэддэг, нам ч мэддэг учраас хямарсан тодорхой нөхцөлд цорын ганц таарах хүмүүс гэж үзэж байгаа. Тэд нарын нөгөө гэмээ наманчилж, алдаагаа хүлээж байсан энэ тэрийг бол хэн ч нэхэж санахгүй. Зиновьев, Каменев хоёр арван долоон онд ямаршуухан алдаа гаргасан билээ дээ, гэвч дажгүй л байна, бүх алдааг нь өршөөж, цөмийг нь мартацгаасан. Троцкий Лениний эсрэг арван таван жил тэмцсэн, гэтэл большевикуудын талд орохтойгоо нь зэрэг түүний хамаг нүглийг өршөөж бүх юмыг нь мартацгаасан. Ард түмэн улс төрийн зүтгэлтний өнгөрсөн явдлыг биш, харин яг энэ мөчид хэн гэгч вэ гэдгийг л сонирхдог юм. Зиновьев, Каменев, Бухарин энэ тэр үүнийг маш сайн ойлгож байгаа. Алсын бодлогын наад захын зүйл шүү дээ. Тэдний хувьд бол амиа авч үлдээд л цагийн сайныг хүлээх явдал. Энэ талаар тэд Троцкийгоос илүү зальжин. Троцкий бол улс төрийн барагтайхан бодлоготон, тэр өөрөө ч гэсэн, тэдний талынхан ч гэсэн ердөө л хар муйхраар дайрцгаасан, тийм учраас бид тэднийг нэг бүрчлэн мэднэ, бүгдээрээ бидний хараанд байгаа. Зиновьев, Бухарин хоёр бол арай овтой улс, цаг алдалгүй бууж өгцгөөж, боловсон хүчнээ огт илчлээгүй, тэд нар нь нуугдазначхаад хэзээ л бол хэзээ босоход бэлэн байгаа. Тэд нар олуулаа шүү, маш олуулаа. Намд болоод намаас гадуур гомдсон бүх хүн шүү дээ. Аюултай бөгөөд томоохон хүч нөөц. Гэтэл “бид” энэ хүч нөөцийг ариглан хамгаалж, өмгөөлөн ивээж байна. 

	— Та Ленинградыг хэлж байна уу? гэж Киров асуув. 

	— Тийм гэж Сталин эрсхэн хэлээд, – Эсрэг хүчний бут ниргэгдээгүй түшиг тулгуур болж байгаа Ленинградыг хэлж байна, бас энэ бат цайзыг бут ниргэхийг хүсэхгүй байгаа хүнийх нь хувьд нөхөр Кировыг хэлж байна гэв. 

	— Энэ ч тийм биш шүү, намын түүх биднийг бас өөр зүйлд сургаж байна хэмээн Киров тайван өгүүлж, – Стратеги, тактикийн асуудлаар намын дотор эсрэг тэсрэг үзэл бодол үргэлж байсан, яриа маргаан ч гардаг байсан. Гэхдээ нам шийдвэрээ гаргамагц маргаан эцэс болж, цаашдаа ямар ч эсрэг хүчин байхгүй болдог төдийгүй хуучин эсрэг талын хэнийг ч болов намаас тасалж хаядаггүй байсан. Харин ч болбоос Ленин аль нэг асуудлаар төөрөлдөж байгаа хүмүүст нөхөр ёсоор халамжтай хандаж байхыг бидэнд сургадаг байсан. Ленинградын намын байгууллагад ямар ч троцкистууд, зиновьевчууд, бухаринчууд байхгүй гэдгийг хариуцлагатай батлан хэлж байна. Бид намын эсрэг, зөвлөлтийн эсрэг үзэл бодлын салангид илрэлтэй тулгарч байгаа нь үнэн, гэхдээ тийм үзэл бодол үндсэндээ хөрөнгөтний ангиудын дотроос гарч байгаа болохоос биш намын доторх хуучин эсрэг хүчнийхэнд ямар ч хамаа байхгүй. Түүнээс гадна хорин таван онд Зиновьевын төлөө санал өгч байсан Ленинградын ажилчин коммунистууд Зиновьевтой аль хэзээний түнжин хагарч, түүнийг хэдийн мартсан. Тэгэхлээр намын сахилгын хүрээнд удирдлагынхаа төлөө санал өгсний учир одоо найман жил өнгөрсний хойно тэднийг би залхааж чадах ч үгүй, тэгэх ч үгүй. Хэрэв та миний улс төрийн бодлогыг буруу гэж үзэж байгаа бол намайг Ленинградаас татан авч болно, харин би Ленинградад байгаа цагтаа тэр бодлогоо өөрчлөхгүй гэж ярив.

	Сталин түрүүнээс хойш илт цухалдаад байсан нь гэнэт намдаж, тэрээр тайван төдийгүй бүр хэнэггүй янзтай, 

	— Нам маань хот болгонд өөр өөр бодлоготой байж таарахгүй, нам бол бүхий л улс орны хэмжээнд нэгдмэл бодлоготой, тийм учраас аль ч мужийн намын хорооны дарга энэ л бодлогод захирагдах ёстой. Хуучин зиновьевчуудад хэрхэн хандах чиг шугамын тухай бид Улс Төрийн Товчоогоор хэлэлцэнэ. Харин бид тэр асуудлыг хэлэлцтэл зиновьевчууд идэвхжиж байна гэж миний анхааруулж байгааг чи бодолцож, зориуд болгоомжтой байхыг чамаас хүсэж байна. Надад чинийхийг бодвол арай өргөн хүрээтэй мэдээлэл бий. Сергей Миронович, чи дэндүү итгэмхий юм. Тэр хэтэрхий итгэмтгий зан чинь чамайг хөөдөх вий, мэдээтэй л байгаарай гэж хэлэв. 

	— Юу гэсэн үг вэ? 

	— Чи бол Зиновьев, Каменев хоёрыг зөвхөн их хурлуудын индэрт байхыг нь харсан, би бол тэдэнтэй цуг олон оймс элээсэн, Каменев бид хоёр бол цөллөгт хамт байсан улс. Тэр хоёр худалч хуурамч, мэхлэгч дүрэмдэгчид. Тэдний ард нуугдаж буй хүмүүс ч бас худалч, дүрэмдэгч өөдгүй амьтад. Тэдэнд бүү итгэ, тэд нар чинь юу ч хийхээс буцахгүй. Цаадуул чинь чамайг үзэн ядаж байгаа. Чи тэднийг хэчнээн их өөгшүүлнэ, тэд чамайг төдий чинээ илүү үзэн ядна гэж мэд. Нэгэнт иймдээ хүрсэн хойно хэлэхэд чамайг Москва руу шилжүүлэх санаатай байгаагийн нэг шалтгаан энэ. Хэрвээ чиний оронд өөр хүн очоод Ленинградын ажлыг адилхан сайн амжуулаад байх юм бол цаадуул чинь юмны учир зөвхөн нөхөр Кировт байгаа бус намд байгаа юм байна, Ленинградын коммунистууд зүгээр нөхөр Кировыг дагаж байгаа бус намаа дагаж байгаа юм байна гэдгийг ойлгож авна. Тэгээд чамайг залгамжилсан хүн рүү хэл амаа билүүдэхээ больцгооно. Ер нь чи чинь Төв Хорооны нарийн бичгийн дарга шүү дээ, чи аль эртний Москвад шилжиж ирвэл зохих байж, Төв Хорооны нарийн бичгийн дарга Москвад амьдрах ёстой. Ленинградад тасалбар халах ажлыг хийчих, Ленинградынхан чамайг энэ ажлаар чинь санаандаа шингээж аваг, бас энэ ажил чиний салах ёс үйлдсэн үйлдэл ч гэх юм уу тийм зүйл болог, тэгээд л Москвад шилжээд ир.

	Киров дүрсхийн шатсан хилэнгээ тогтоож доошоо харлаа. Түүнийг нэр төрд шунаж байгаа мэт битүүгээр дайрсан нь тун бүдүүлэг хэрэг байв. Бүх юм тодорхой боллоо. Сталин түүнийг Ленинградаас татан авч, Москвад дэргэдээ байлгах санаатай байх нь, тэгээд бүрмөсөн гартаа авахыг хүсжээ. 

	— Нөхөр Сталин, хотын шинэчлэн байгуулалт дуустал намайг Ленинградаас татаж авахгүй байхыг танаас гуйя. Би тэр ажлыг эхлүүлсэн, тэгээд өөрөө дуусгамаар байна гэж Киров хэлэв.

	Тэрээр энэ тухай эрс шийдсэн хүний янзаар өгүүлжээ.

	Сталин нэгд нэгэнгүй ойлгож, 

	— Шинэчлэн байгуулалт хэзээ дуусах билээ гэж тайван асуув. 

	— Энэ таван жилийн сүүл рүү болов уу гэж найдаж байна. 

	— За тэгвэл чамайг даруйхан Москвад татаж авахын тулд таван жилийнхээ төлөвлөгөөг дөрвөн жилд багтаахыг хичээе хэмээн Сталин тоглоом хийж өгүүлэв.

	 

	 

	12

	 

	Варя яг есөн цагт ажилдаа ирж гэрэлтүүлэн буулгавал зохих зурагтай цаасаа самбар дээр дэлгэж дээрээс нь цэнхэр туяатай ёрог хальс давхарлан товхтой хатгуураар шигтгэж тогтоогоод Лёвочкагийн зааж сургасан ёсоор тусгай тосоор зэрвэсхэн арчихад гэрэлтүүлдэг хальс нь шил шиг тунгалаг болж, цаадах зураг нь дурайтал тодроод ирэх бөгөөд бэх нь сарниж баахгүй амар болдог ажээ. Лёвочка зургийг гараас гаргана. Тэрээр техникч болж яггүй дээгүүр зиндаанд хүрснээ харандааны ажилтай хүн хэмээн тодорхойлдог билээ. Даанч техникийн боловсролгүй болохоос биш ёстой сайн залуу, тийм боловсролгүй учраас зохион бүтээгч техник гэдэг нэрээрээ үнэнхүү бахархана. Игорь Владимирович зургийн эх нооргийг томьёолж, Лёва түүнийх нь дагуу нарийн зураг гаргаж, Варя гэрэлтүүлэн буулгана. Гэрэлтүүлсэн хальсыг гэрлийн хуулганд оруулж түүнээс хөвхөр дардас буюу ажлын зургуудыг хордуулан хэвлэж тэдгээрийг зэргэлдээ баригдаж байгаа зочид буудлын барилга руу шилжүүлнэ. Лёвочка эндхийнхний ярьдгаар “нандин зураасыг” эзэмшсэн буюу чанартай тов тод зурдаг учраас түүний зургаас харж ажиллахад хялбархан байдаг ажээ. Лёвочка Варяд зургаа шилжүүлэхдээ цонх, хаалга, буудлын үүдний танхимын хэсэг, давхрын танхимын хэсэг, рестораны хүлээн авалтын танхимын хэсэг гэхчлэн ерөнхийд нь тайлбарлахаас биш нарийн ширийн юмыг тэр болгон ярихгүй. Нарийн ширийн юмыг нь Игорь Владимирович ярьж өгнө. Тэрээр өрөөнөөсөө гарч ирж Варягийн дэргэд очиж зогсоод зураг руу тонгойн энэ зураас ийм учиртай, тэр зураас тийм учиртай хэмээн тайлбарлаад, 

	— Ойлгогдохгүй юмаа асууж байгаарай, санаа зовохын хэрэггүй... гэж нөхөрсгөөр өгүүлнэ.

	Лёвочка, Рина хоёрын ярьснаар бол тэднийг буулгагч хийдэг байхад сохроор битгий хуулаасай, хийж байгаа ажлаа ойлгоосой гэсэндээ Игорь Владимирович тэдэнд мөн ингэж тайлбарлаж өгдөг байжээ. Албархах хэнээтэй дарга нар байдаг, тийм дарга бол хүрч ирж харчхаад “Өө хонгор минь, чи чинь баллаад хаячхаа шив... Наадахыгаа авч хая, шинээр хуул” гэнэ. Игорь Владимирович бол хэзээ ч тийм үг хэлэхгүй, тэрээр дарга шиг төдийгүй сурган хүмүүжүүлэгч шиг харьцана. Гаднаас нь харахад Игорь Владимирович Варяг ямар нэг байдлаар илүүд үзсэн шинжгүй бусдын нэгэн адил харьцана. Гэхдээ өөрт нь бусдаас өөрөөр хандаж буйг Варя анзаараад байгаа учир түүнийг өөгшүүлэхгүйн тулд асуух юмаа Лёвочка, Рина хоёрын аль нэгнээс асуудаг байв.

	Тэрээр ажилдаа түргэн дадаж уймрах, сандрах, тээнэгэлзэхийн алийг ч амссангүй. Чиг, шугам, гурвалжин, нуман шугам, гортиг, бэхний үзэг мэтийн багаж хэрэгслийг сургуульд байхын мэдэх бөгөөд гэрэлтүүлэх хальсаа сурамгай гэгч нь толийлгож бэхэлнэ. Бэхээ зураг дээрээ баалгахгүйн тулд үзгээ зайдуухан цэнэглэнэ, хэрвээ дусчихвал сахлын хутгаар ямар ч ор мөр үлдээлгүй чадмаг хусдаг тул Лёвочка, Рина хоёр хүртэл гайхширна. Бас мурий зураасыг буулгахдаа нуман шугам хэрэглэхгүй нарийхан үзгээр болгочихдогийг нь гайхна.

	Арван хоёр цагт тэд нар Тверийн гудамж, Белинскийн гудамж хоёрын уулзварт байдаг хаалттай гуанзанд очиж үдийн хоол идэцгээхээр шуугилдан хөдөлцгөөнө. Үдийн хоол нь манжингийн салаат, ногооны буюу ердийн шөл, хэрчим махтай буюу котлеттой агшаасан будаа, жимүүснээс бүрдэх бөгөөд дөнгөж дөчин копейкийн үнэтэйн гадна хүнсний тасалбараас тастаж өгөх шаардлагагүй ажээ. Нэмэрт нь буфетээс хиам, бяслаг, эсвэл май загастай нэг хоёр талхны зууш бас тасалбаргүйгээр худалдан аваад явж болно. Товчоонд дөчөөд хүн ажилладгийн тэн хагас нь залуухан сайхан охид байх бөгөөд Варя тэдний зарим нэгтэй “Эрмитаж” цэцэрлэг, “Националь”, “Метрополь” энэ тэрд тааралдаж явсан ажээ. Түрүүлж ирсэн нь нөгөөдүүлдээ кассад оочир авч цөмөөрөө эвсэг найртай, тоглоом тохуу хийлцэн байна. Энэ охидын дарга нар болох уран барилгачид, инженер, техникчид мөн адилхан энгийн нөхөрсөг харьцацгаана.

	Хоолоо идэж дуусахын хэрээр хоёр гурваараа нийлэн буцацгаана. Зоя зочид буудлын суурь тавих газар шорооны ажил хийгдэж байгаа хашаагаар хүрээлсэн барилгын талбай руу нүдээ дүрлийлгэн зааж, 

	— Ноднин Охотный ряд гудамжинд муусайн мухлаг лангуунуудыг хуу нурааж зайлуулсан, тэнд мах, загасны худалдаа хийдэг байсан болохоор үхэр хулгана сүрэглээд үүрлэчихсэн байсан юм. Гэтэл, чи бодоод үзээч, тэр олон муур шиг том тарган цатгалан үхэр хулгана чинь “Гранд— отель” руу сүрэглэн дайрч ороод өрөө тасалгаа, дээд доод давхруудаар тарчих нь тэр. Бүү үзэгд! Бид нар ухаан гартлаа айж, ширээн дээрээ авирч гарцгаасан гээч. Тэр үхэр хулганын сүргийг тусгай бүлэг ирж устгасан, тэр ч байтугай нэг хэсэгтээ зочид буудлыг хаахаас өөр үггүй болсон юм гэж ярина.

	Зоя ер өөрчлөгдөхгүй юм. Тэрээр хэзээний ийм олон үгтэй, байнга хөөрч хөвсөлзөж, хүн ээрээд салдаггүй нэгэн билээ. Товчооныхноос түүнтэй үерхдэг, түүнийг тоодог хүн гэж огт байхгүй. Варя ч гэсэн түүнийг сонирхдоггүй боловч үерхдэг бүсгүйгээ хөөж тууж эс чадах тул хоосон бурахыг нь тэвчин тэвчин сонсоно. Цаадах нь ч ховын тулам л гэсэн үг. 

	— Зочид буудлын төсөл бол Игорь Владимирович бас өөр нэг уран барилгач хоёрынх, тэр хоёр уралдаант шалгалтаар тэргүүн шагнал авсан юм. Гэтэл академич Щусевыг тэр хоёрт хамтран зохиогчоор томилчихсон төдийгүй түүнийг ерөнхий удирдагчаар томилсон. Тэр хоёрт гомдолтой байлгүй яах вэ. Щусев чинь энд ч суудаггүй, Брюсовын хөндлөн гудамд байдаг өөрийнхөө урлангийн газар суудаг юм, мэднэ биз дээ, нөгөө Качалов энэ тэр гээд баахан алдартай жүжигчдийн байр шүү дээ. Мэдэх үү? хэмээн Зоя дуржигнуулна. 

	— Би ч мэдэхгүй л дээ, харин чи яаж мэддэг юм бэ? Качаловынхоор зочилж орж гардаг юм уу? гэж Варя доогтой асууна. 

	— Тэднийд ч очдоггүй л дээ, гэхдээ тэр байшин хаа байдгийг мэднэ. Би Щусевт зураг зөөж аваачиж өгдөг байсан юм.

	Варя Щусевыг харсан билээ. Тэрээр жар эргэм насны нүдэнд дулаахан өвгөн бөгөөд Товчоон дээр бараг өдөр болгон ирдэг байжээ. Нэг удаа тэдний өрөөгөөр орж ирсэн юм. Тэгэхэд Лёвочка ямар нэгэн дээгүүр даргад зориулан зочид буудлын бүтэн гадаад байдлыг зурж байсан. Яаралтай ажил учраас өдөр шөнөгүй ажиллаж байсан.

	Щусев зургийг хараад сайшаан толгой дохиж, 

	— Маш сайн байна, харин цонхыг нь арай нарийсгаж харуулах хэрэгтэй гэчхээд гараад явчихжээ

	Лёвочка балмагдан сандарч сандал дээрээ лагхийтэл суув. 

	— Чи яачхав? хэмээн Рина асуув. 

	— Би цонхнуудын хоорондох зайг туйпуун өрлөгөөр гаргасан юм. Цонхыг нарийсгах юм бол бүх туйпууг дахин зурах хэрэг гарна. Бас нэг шөнийн ажил. 

	— Би чамд тусалъя, тэгэх үү? гэж Варя санал хэлэв.

	Лёвочкад туслах хэрэгцээ гараагүй. Игорь Владимирович, 

	— Бүү гap хүр. Маргааш түүнд засчихсан гээд хэлчхээрэй гэж хэлжээ.

	Маргааш нь Щусев дахиад орж ирэв. 

	— Хийчихсэн үү? 

	— Тэгсээн. 

	— Харахгүй юу, шал өөр байна шүү дээ.

	Энэ явдлын тухай хожим байсхийгээд л инээдэм болцгоодог сон. Ер нь Щусевыг тохуу хийх нь элбэг. Тэрээр зочид буудлын Манеж руу харсан хажуу талыг хэдэн багана дээр ресторан байрлах хайрцаг байгаа мэтээр төсөөлжээ. Энэ хайрцгийг товчооныхон дооглон “авдар” хэмээдэг боловч өөриймсөг сэтгэлээр тэгдэг болой. Энд энэ барилга байгууламжийн төлөө сэтгэлээ зориулсан цөөхөн ч гэсэн гар нийлсэн эвсэг хамт олон ажиллаж байгаа учир элдэв засварт цөмөөрөө гутарч амжилтдаа бүгд баярлацгаадаг ажээ.

	Щусевыг Игорь Владимирович өөрөө ер шүүмжилдэггүй, хажууд нь өөр хүн шүүмжлэхийг ч эс зөвшөөрдөг билээ. Тэрээр нөгөө цонхны явдал шиг бүх юмыг санаснаараа хийдэг боловч түүний заалтыг хэзээ ч үгүйсгэж маргадаггүй аж. Цаад хүн нь эрхбиш Щусев учраас Игорь Владимировичийн тийм зан Варяд аятайхан санагддаг юм. Хэрэв Игорь Владимирович түүнийг егөөд байх юм бол өөрийгөө доромжилсон хэрэг болох сон. Гэтэл Игорь Владимирович чинь нэртэй хүн шүү дээ! Тэрээр дорд ажилтан нарынхаа ноорог зургийг үзэхдээ эндхийнхний ”сүмс” гэж нэрлэдэг хар нүүрсээр энд тэнд нь хэдэн зураас татдаг бөгөөд мань хүний заалт чухам тэр учраас цаадуул нь үг дуугүй ёсчлон биелүүлцгээнэ. Даруу, түвшин, дэгжин янзын эр. Олон охид түүнд ухаан жолоогүй дурласан боловч энэ талаар түүний нэр хүнд эндээ ямар ч өө сэвгүй болой.

	Нэг удаа Варя, Игорь Владимирович, Рина, Лёвочка дөрөв гуанзнаас хамт буцаж таарчээ. Рина, Лёвочка хоёр жаахан түрүүнд нь, Игорь Владимирович, Варя хоёр арханд нь зэрэгцээд явцгааж байв. Игорь Владимирович “Националь” руу нүдээрээ дохиод, 

	— Энэ буудал танд юу ч санагдуулахгүй байна уу? гэж асуув.

	Варя гуанз руу очих, тэндээс буцах замдаа “Националийн” дэргэдүүр өдөрт хоёр удаа өнгөрдөг бөгөөд энэ буудал түүнд ер нь юу ч санагдуулдаггүй билээ. Энд аль эрт хавраар Викатай нэг удаа орсон, тэр үед төрсөн сэтгэгдэл нь хожим Костятай цуг хэссэн олон ресторанаас төрсөн сэтгэгдэлд шахагдан арилсан болой. 

	— Та бид хоёр энд танилцсаныг санаж байна, би тэгэхэд Вика Марасевичтэй явж байсан гэж Варя тайван өчив. 

	— Тэгвэл Александрын цэцэрлэгийг санаж байна уу? Сандлаар хаасан үүд, манаач нь шүгэлдсэн... Зугтсан... та оймсоо урсан энэ тэрээ...

	Түүнд энэ дурсамж дотно байдаг нь илт. Үүнийг бодохоос Варягийн зүрх ч гэсэн шимшрэн гөхөлзөнө. Тэр үед өөр цаг, өөр амьдрал, өөр горьдлого найдвар байжээ. Харин Игорь Владимирович саяынхаа үгийг хариу хүссэн янзтай хэлжээ... Тэгэхийн хэрэг юу билээ? Тэрээр нөхөртэй хүүхэн! Хэр зэрэг удаан ийм байх бол? Одоо ч бодвол удаан ийм байхгүй вий. Тэглээ ч гэсэн... 

	— Нээрэн тиймэрхүү явдал байсан шүү гэж Варя хайхрамжгүй хариулав.

	 

	Игорь Владимирович Варяд аятайхан санагдаж байгаа нь эргэлзээгүй. Гэхдээ зөвхөн хүнийхээ чанараар л тэр. Нөгөө “Национальд” уулзах үед л Варя түүнийг Вика болон түүний нөхдөөс өөр хүн гэдгийг дор нь ойлгосон юм. Тэгээд одоо ажил дээрээ олон гарамгай хүмүүсийн дунд байгааг нь харж байна. Щусев ирж байсан. Казанийн галт тэрэгний буудлын танхимуудын чимэг зургийг бүтээсэн нэртэй зураач Лансере ирж байсан, одоо энэ хүн шинэ буудлын гол рестораны адрын чимэглэлийг зурна, хөргөгч зэрэг гал тогооны хамгийн сүүлийн үеийн техникийн зөвлөх нэг америк хүн ирж байсан, төслийн нарийн ширийн зүйлийг зохицуулах уран барилгачид, инженерүүд ирж байсан. Дараа нь Лёвочкагаас эдгээр хүний нэрийг сонсоход дандаа л алдар цуутнууд байсан.

	Варя орой ажлаасаа явмааргүй, гэртээ эргэж очмооргүй санагдана. Тэрээр Костяд хайргүй, зөвхөн өрөвддөг боловч өөрөө түүний амьдарч яваа шиг аж төрж чадахгүйгээ мэджээ. Костя тэгэхэд түүнд “Магадгүй, би чиний дэргэд л хүн болох ч юм билүү” гэж хэлж байсан. Хов хоосон үг, тэрээр хүн болоогүй, цаашдаа ч болохгүй.

	Нөгөө нөмрөгийн явдлаас хойш мань эр юу ч болоогүй юм шиг, мөрийчний амьдрал ийм л байдаг юм, өнөөдөр хожно, маргааш хожигдоно, өнөөдөр мөнгөтэй байна, маргааш өл залгуулах юмгүй явна, одоо яая гэх вэ, түр зуур аз харьсныг давж тэвчизнэх хэрэгтэй гэсэн мэт хэнэггүй царайлах болжээ. Варя дуугарахаа больж биеэ хураан хүйтэрч хөндийрснийг Костя харж байгаа тул өөрийнх нь тоочиж байгаа шалтгийг хүлээж авахгүй байна гэдгийг ойлгож байв. Тэглээ ч гэсэн Варяг өөрийнхөө амьдралын эрхшээлд оруулахыг махран улайна. Нэг удаа алтан бугуйвч авчирч гарт нь углаж өгөөд, 

	— Зүүж яв! гэж хэнэггүй өгүүлжээ.

	Цаадах нь бугуйвчийг мулталж ширээн дээр тавиад, 

	— Би үүнийг чинь зүүхгүй ээ гэж өчив. 

	— Яагаад? 

	— Би хэзээ ч алтан эдлэл хэрэглэж яваагүй, хэрэглэх бодол ч байхгүй.

	Костя түүн рүү улангасаж уурссан харцаар хялалзсан боловч биеэ барив. 

	— Зүүхгүй бол тэр л биз, чиний бугуйвч шүү. Тэрээр бугуйвчийг хайрцагт хийж цаасанд нямбайлан боогоод ширээний татуурга руу шургуулж цоожилсноо, 

	— Эмэгтэй хүнд чинь үнэтэй цайтай юмаа хийдэг гоё хайрцаг байх ёстой. Гэвч одоохондоо чамд гоё хайрцаг алга, тийм учраас энд байж байг гэж тоглоом болгож өгүүлэв.

	Варя энэ бугуйвч гэнэтхэн гарч ирсэн шигээ мөн гэнэтхэн алга болчихно гэж мэдэж байсан учир хариу юу ч хэлсэнгүй.

	Цаадах нь мөн тэр өдрөө ширээний нүдэнд баахан мөнгө бас орхив. Варя тэр мөнгөнд нь огт гар хүрсэнгүй, тэр ч байтугай хэд байгааг нь ч мэдэхгүй байв.

	Костя нэг удаа, 

	— Чи яагаад мөнгөнөөсөө авахгүй байна? гэж асуув. 

	— Яах гэж авах билээ? Чи гэртээ хоол идэхгүй байна, би ажил дээрээ үдийн хоол идчихэж байна. 

	— Үдийн хоолонд ч гэсэн өртөг төлөх хэрэгтэй шүү дээ. 

	— Миний цалин түүндээ хүрдэг юм.

	Түдэлгүй мөнгө ч арилж, бугуйвч ч алга болов. Варяд мөнгөний хэрэг байхгүй, бугуйвчны хэрэг ч бас байхгүй, гэхдээ элдэв будилаанаас сэрэмжилж, ийнхүү юм алга болсныг түүнд заавал хэлэх ёстой. 

	— Ляленька, энэ удаа намайг бас л өршөө, би эргэж хожоод бүх юмыг буцаагаад байранд нь хийчихнэ, битгий гутар гэж Костя хариулсан ажээ. 

	— Надад гутарсан юм алга, юу ч буцааж авчрахын хэрэггүй. Надад мөнгө, бугуйвч хоёрын аль нь ч хэрэг байхгүй. Тэр юмнууд чинь алга болчихсон байхаар нь би чамд мэдэгдэх нь зүйтэй гэж санасан юм. Уул нь ч чамайг өөрөө авсан гэдгийг ойлгож байсан л даа.

	Костягийн дуу чангарч, 

	— Намайг авсан гэж ойлгосон юм бол надад хэлэхийн хэрэг юу байна? гэв. 

	— Чамд ийм мэдээ сонсоход эвгүй байна уу? Үүнээс хойш элдэв үнэтэй эд, мөнгө энэ тэр нааш нь битгий авчирч бай, өөр газар хадгалж бай. 

	— Чи юу хэлэх гээд юу хэлж байна? 

	— Энэ бол барьцааны газар буюу хадгаламжийн касс биш. Тийм газар хадгалуулсан нь илүү найдвартай, харин энд болохоор Софья Александровна бид хоёр хариуцах ёстой болчхоод байх юм. 

	— Чи миний амьдралын нөхцөлийг ойлгохыг хүсэхгүй байна. 

	— Тийм ээ, би хүсэхгүй байна. Ийм амьдралыг би ойлгож ч чадахгүй, хүлээж авч ч чадахгүй. 

	— Чи намайг хөндлөнгийн хүн шиг ярьж байна. Варя түүн рүү эргэж нүд рүү нь эгцхэн хараад, 

	— Үнэхээр чи бид нар хүний хүмүүс, тийм учраас салах нь л хамгийн зөв зам гэв. 

	— Өө тийм бий! хэмээн Костя ярвайн үгээ сунжруулан зөөж — Би азтай явахдаа сайн хүн, аз нь харьчихлаар хэрэггүй хүн болж байх шив гэв. 

	— Тэр тийм биш гэдгийг чи сайн мэдэж байгаа шүү дээ. Би Крым явна гэж чамайг шахаж шаардаагүй, хар үнэг, алтан бугуйвч энэ тэр бас гуйгаагүй. Зүгээр л чи бид хоёрт нэг гэр бүлийн амьдрал алга, цаашдаа ч бий болохгүй гэдгийг би сайтар ухаарч авлаа. Костя муухай харсан чигээрээ, 

	— Уран барилгачтай явалдаж эхлээ юу? гэж шүд зуув. 

	— Тэнэг толгойт! гэж Варя тоомсоргүй өчсөн боловч дотроо хэн нэг нь алтан хошуу өргөчихжээ, хэн байх вэ? Лёвочка юу, эсвэл Рина юу? гэж бодов. 

	— Мэдээж тэнэг л дээ хэмээн Костя шатсан уураа барьж ядан үгээ сунжруулж, – Ресторан санаанд нь таарахгүй байна гэнэ, үгүй ер дөө, чи бид хоёр чинь хаана танилцсан улс болж байна, ресторанд биш гэж үү? гэв. 

	— Чи намайг ресторанаас олж авсан, рестораны банзал хүүхэн гэж хэлэх санаатай байна уу?

	Костя биеэ барив. 

	— Би ганцхан зүйл л хэлэх гэсэн юм. Чи бид хоёр ресторанд танилцсан, тэгэхлээр тэр баримтыг гуйвуулахын хэрэггүй гэдгийг л хэлэх гэсэн юм. 

	— Надад гуйвуулах юм алга, чамтай ярих юм ч алга. Чи бид хоёр салах ёстой. Нэн даруй! Энэ өрөөг өнөөдөртөө багтааж сулла!

	Цаадах нь гайхсан төдийгүй дооглосон маягтай мүдээ бүлтийлгэж, 

	— Өнөөдөр ий? Сонин хэрэг байна... Чи бид хоёр чинь хаашаа нүүх болж байна? гэв. 

	— Би гэртээ харина. Чамд бол бүртгүүлсэн байр чинь байгаа.

	Костя энэ удаа хямсайн жуумалзаж, 

	— Тэр бүртгэл бол ёс төдий зүйл, би тэнд аж төрж чадахгүй гэж чамд хэлсэн шүү дээ. Ер нь ч би эндээс хаашаа ч гарахгүй. Надад энд болж байна гэв.

	Тэрээр Варягийн самгардаж буйг үзээд яаж дөнгөснөө ойлгож ялан дийлэгчийн янзаар марсайтал инээмсэглэж байв. Варя үнэхээр балмагджээ. Тэрээр Костяг Софья Александровнагийнд орхиж чадахгүй юм. Софья Александровна түүнийг дийлэхгүй, сэргийлэхэд хэлж хөөлгөхөөсөө айна, хэрүүл маргаанаас нь ч айна, өрөөгөө хураалгачих вий ч гэж айна. Ээ тэнгэр минь, “нээрээ яасан хөнгөн хийсвэр хөдлөө вэ, Софья Александровнаг ийм муухай явдалд хутгачих гэж байх уу даа. 

	— Софья Александровна энэ өрөөг надад хөлслүүлж байгаа юм.

	Костя түүний үгийг тастаж, 

	— Бидэнд! “Надад” биш бидэнд. Тэгж ярих юм бол би хөлсийг нь төлж байгаа гэв. 

	— Би тэр мөнгийг чинь буцааж өгнө. 

	— За тэгвэл, чи аан гээд анхааралтай сонсож бай хэмээн Костя нухацтай өгүүлж, — Чи бид хоёр анх удаа “Савойд” танилцах үед л чи энэ өрөөний тухай надад хэлж, эзэнтэй нь ярилцаж өгөхөөр амлаж байсан, тэгэхлээр надад зориулж хөлсөлсөн хэрэг шүү дээ. Гэтэл би одоо эндээс тонилох ёстой юм гэнэ. Хаашаа тэр вэ? Гудамжинд гарах уу? Үгүй шүү, би гадаа амьдарч чадахгүй, би энд л амьдарна. Харин чи бол дуртай газраа амьдарч болно гэв.

	Варя толгойгоо ганзагалан дуугүй сууна... Ямар ч хүнийг өрөвдөхөө мэддэггүй, ямар ч арга хэрэглэхээс буцдаггүй ийм цэвдэг хүйтэн сэтгэлтэн байх гэж. Гэтэл өөрөө ийм хүнийг эр нөхрөө гэж нэрлэж явжээ. Түүнийг Софья Александровнад үлдээх эрх өөрт нь байхгүй учраас энэ бүхнийг тэвчин хүлцэхээс өөр зам алга, хамгийн аймаар юм энэ л байна.

	Варя ийнхүү арчаагаа алдаж, доромжлуулж байхаас өөр аргагүй байгаад Костяд ёстой бах нь ханаж, 

	— Надтай амьдрах хүсэл байхгүй бол тэр л биз, энэ бол чиний мэдэх хэрэг, чи бид хоёрт гэр бүлийн баталгаа байхгүй юм чинь харсан харсан зүгтээ салж одоцгооё. Би чамайг албадахгүй, ер нь би хэнийг ч албаддаггүй хүн, Софья Александровнаг ч мөн нэгэн адил. Би энэ өрөөг чөлөөлж эндээс явна. Гэхдээ хотын төвд утастай сайхан тохилог байр олохоос нааш явахгүй. Үүний тулд хоёр гурван сарын хугацаа хэрэгтэй. Энд би ганцаараа үлдэх үү, хоёулаа байх уу гэдгийн тухайд бол надад огт ялгаа алга, чи бид хоёр бие биедээ саад болохгүй. Хоёр гурван cap л хэрэгтэй. Миний болзол ийм байна. Гэхдээ түүнээс наана өрөө олдвол би тэр тухайд нь л гараад явчихна хэмээн жуумалзсанаа, — Хэрвээ чи тэгтлээ их хүсээд байгаа юм бол надад байр олоход тусал гэж дээрэлхэв.

	Цаг хожих санаатай байх нь, харьцааныхаа аяыг нь олно гэж найдаж байх нь, эцсийн бүлэгт эвлэрч өөрийнх нь амьдралыг хүлээн авна гэж найдаж байх нь. Тэгж найдсаны гарз байлгүй. Гэвч энэ нөхөр нэг зуухаараа тас зуух хүн юм. Яг хавханд хийчихлээ. Өөр ямар ч арга алга. Тэрээр Софья Александровнад хэзээ ч гай болохгүй. 

	— Байрны тухайд би чамд тусалж чадахгүй, харин хоёр cap бол хүлээж болох юм гэж Варя хэлэв.

	Цаадах нь үгийг нь тастаж, 

	— Би хоёр гурван cap гэж хэлсэн шүү гэв. 

	— За яах вэ, хоёр гурван cap болог. Харин хоёр гурван сарын дараа бид энэ өрөөг чөлөөлнө гэдгийг чи надад амлалаа шүү.

	Костя хуучин янзаар нүүр дүүрэн малилзтал инээж, 

	— Ингээд л хэл амаа оллоо шүү дээ. Хэрэлдэж, бие биеийнхээ тархи толгойг зовоож байхын хэрэг юу байна?! За ингээд эвлэрлээ! Ура! Үүнийгээ тэмдэглэж нэг газар очиж жаахан сууцгаавал яасан юм бэ? гэв. 

	— Чи бид хоёр үүнээс хойш хаа ч цуг наргихгүй. Би гагцхүү Софья Александровнаг бодож, түүнийг тайван байлгая гэсэндээ л энд үлдэж байна. Бусад бүх юмны тухай чи март. Би энэ жижигхэн буйдан дээр унтаж байна. 

	— Энэ жижигхэн дээр үү, багтах юм уу? хэмээн Костя инээд алдав. 

	— Багтана, чи бүү зов. 

	— Юу сайхан, дур сайхан.

	 

	Яагаад ингэж хууртчихав аа? Костягийн өнгөн дээрээ бэлжүү, хүнээс хамаарахгүй юм шиг байдлын цаана юу нуугдаж байсныг олж харсан ч үгүй, таамаглаж гадарласан ч үгүй. “Чиний дэргэд л хүн болох ч юм билүү” гэсэн хөсөр үгэнд яагаад толгойгоо мэдүүлчхэв ээ, тэр чинь ганцхан өөрийгөө л жинхэнэ хүн гэж үздэг шүү дээ. Өөрөө ангийнхан дотроо хамгийн гоё, хамгийн чадвартай, хамгийн сайн суралцдаг охин байсан, бусад охид нь түүнээс арван хуруу дутуу байсан атал тэдний нэг нь ч ийм явдалд орооцолдоогүй, тэр Арбатын сэхээтэн охидын хэн нь ч гэсэн мөрийтэй биллиардчинд толгойгоо эргүүлүүлэхгүй л дээ.

	Варя өөрийнхөө учрыг олж, эцсийн бүлэгт өөрөө хэн бэ гэдгийг заавал ойлгож авах хэрэгтэй болж байна.

	Тэрээр гарын үсгээр нь Зуев Инсаровын өөрт нь өгсөн тодорхойлолтыг дахин уншиж үзэв. Тэр тодорхойлолт анх хийж өгсөн дугтуйдаа байсан аж. Дугтуйн дээр хажуу тийш харсан ажилчин, тариачин, цэрэг гурвын зурагтай марк наалттай байна.

	“Гойд авьяастай жирийн бус хүн. Ухаан хэрсүү. Шийдмэг зориг бий, гэхдээ зориглох нь үе үе илэрнэ. Биеэ даасан зантай, бусдын зөвлөгөө, туслалцаагүйгээр бүх асуудлыг шийднэ. Ой ухааны хөгжил сайн, шинжлэх ухааны асуудлын учрыг бие дааж олж чадна. Шинжлэх ухааны салбарт бүтээлчээр ажиллах авьяастай, гэхдээ зорьсондоо хүрэх талаар сул учраас тэр нь тодроогүй байж магадгүй. Өгөөмөр сэтгэлтэй, хүнд юугаа ч хайрлахгүй өгч чадна, харин хүнтэй нэг муудалцвал зангаа эрс хувиргана. Нэрээ их хичээдэг, гомдох нь амархан, нэг шийдсэн юмнаасаа хэн ч хорьсон буцдаггүй хүн. Түргэн зантай, бас хорон үг хэлж чадна. Зүрхтэй, тэр болгон болгоомжтой ханддаггүй хүн. Сэтгэлийн шаналгаатай үедээ зожиг. Ойр дотнынхоо хүмүүст зарим талаар хэтэрхий ширүүн. Бэлжүү зантай, бие сэтгэлийн жаргалаас үл буцна. Өөртөө итгэлтэй хүнд дуртай, халирхай хүнийг эс тэвчинэ. Мөнгөний тухайд маш шударга, энэ талаар өөрийгөө хохироох нь элбэг. Муу санах явдал бий, гэхдээ өс хонзон бодохгүй, дайснаа жигшин үзэж мохооно. Мэдрэлийн сэрэл хурц, хүнд хямралыг нууж ганцаараа шанална. Хоёр ааштай, зан тогтворгүй, баяр хөөрийн сэтгэл мөрөөсөл гунигаар солигдоно. Хайр сэтгэлийн харьцаанд эрээгүй улигт байдлыг эс тэвчинэ. Омгоосоо болоод яльгүй шалтгаар ч гэсэн бүх юмыг хаяж чадна. Гарын үсэг судлагч Зуев— Инсаров”.

	Авьяас, чадварын тухайд бол Варя мэдэхгүй юм байна, бодвол тэр нөхөр хүн болгоныг ингэж магтдаг биз. Гэхдээ Зояд ийм зүйл бичээгүй байсан. Ямар ч атугай энэ тодорхойлолт түүний гэрлэсэн тухайд олон зүйлийг тайлж өгч байна... өөртөө итгэлтэй хүнд дуртай, бүх юмыг өөрөө шийддэг, санаснаар нь болгохгүй бол байж ядна, болгоомжгүй, бие сэтгэлийн жаргалаас буцдаггүй — энэ бүхнээс болж л баларсан байна. Сайхан тодорхойлолт, гэхдээ өөрийнх нь тухай дэндүү олон сайн юм байгаа учраас түүнийг хэнд ч үзүүлдэггүй билээ. Хүнд хямралыг нууж ганцаараа шаналдаг гэдэг л хамгийн үнэн зүйл. Энэ тохиолдсон явдлынхаа зовлонг ч бас л ганцаараа эдэлж байна.

	Одоо Костя тэр хоёр тааралдахаа бараг больжээ. Цаадах нь ёс шиг шөнө дундаас хойш ирнэ. Варя нөгөө жижиг буйдан дээр унтдаг бөгөөд өглөө Костяг унтаж байхад ажилдаа яваад өгнө. Костя түүний бүсгүй хүний олон занг нигүүлсэн өршөөх мэт найрсаг харьцахын хамт оролдож зовоодоггүй байлаа. Ширээний шургуулгад дахиад мөнгө бий болж, хувцасны шүүгээнд өөрт нь таарах үстэй шаахай байхыг Варя нэг удаа харжээ. Костя тэвчээртэй хүлээж байв. Амралтын өдрүүдэд зовлонтой болж мэдэхээр байвч Варя амрахгүй ажилдаа явчихна. Тэдний товчоо аливаа бусад байгууллагын нэгэн адил тасралтгүй ажиллах дэглэмтэй, ажил элбэг, ажилтан нараа долоо хоногт нь гүйлгээ хуваариар амраадаг учир тэд амралтынхаа өдрийг авахгүй бол дарга нар нь уухайн тас баярладаг ажээ. Амраагүй өдрийг нь сүүлд ээлжийнх нь амралт дээр нэмээд өгчихнө. Варя Костягийн аяыг харахгүйн тулд аль болохоор мөнгө олохыг хичээж гэр орноороо “хажуугийн” ажил авчирч хийдгийн гадна Зоятой кинонд явахаа ч бараг больжээ.

	Завтай орой таарвал Варя Михаил Юрьевичийн ном, цомог, хавтсаар дүүрэн шүүгээ, тавиур, дөгнүүр шахаж тавьсан өрөөнд орно. Номын дөгнүүрийн доогуурх нэг зайд нарийхан ор, нөгөө нэг тийм зайд шахдаг цавуу, будаг, шилэн аягатай үзэг бийр, харандаа энэ тэр тавилсан бичгийн ширээ байх бөгөөд хайч, хутга зэрэг Михаил Юрьевичийн ажлын багаж хэрэгсэл тэнд нь байна. Ширээний дэргэд суудал нь үлхийсэн өндөр аравчтай хуучин олбогт сандал байна. Варя энэ сандал дээр бүүр гараад суучихна.

	Будаг цавууны үнэр аятайхан ханхалж, хавчдаг шилтэй хуучин цагийн ганц бие эр Михаил Юрьевич бас цаанаа нэг тухлаг харагдана. Тэрээр нэг газар албатай, өглөө эртлэн одож, ажлаасаа яг зургаан цагт буцаж ирнэ, түүнээсээ хожимдлоо гэвэл шинээр худалдаж авсан ном, сийлбэр буюу хуулбар уран зурагтай орж ирнэ. Түүний амьдрал чухам энэ. Номынхоо хавтсыг өөрөө сэлбэж, хуудсыг нь нэг бүрчлэн наана. Маш нарийн товьёг хөтөлж, түүнийхээ дагуу тоо томшгүй олон тавиур дээрээс хэрэгтэй юмаа дорхноо олно. Варя ном авч үзэхэд номоо яаж барьж байгаа, хуудсыг нь яаж эргүүлж байгаа, авсан газартаа буцааж тавьж байгаа эсэхийг Михаил Юрьевич хардаж болгоомжилсон байдлаар гар дагуулан харна.

	Михаил Юрьевич өвөл зунгүй энгэр тохой нь гөлийсөн ганц костюмаа ноолж, бүх юмаар өөрийгөө хавчиж байж цөөхөн цалингаараа ном авна.

	Тэрээр номын өгөршсөн хуудсыг нимгэн цаасанд наах зуур, 

	— Хүний бүтээсэн бүх зүйлийн дотроос хамгийн агуу нь ном, хорвоогийн бүх хүний дотроос хамгийн гайхалтай үзэгдэл нь зохиолч. Бид Нэгдүгээр Николай, Бенкендорф хоёрыг мэдэж байгаа чинь тэр хоёр гагцхүү Александр Сергеевич Пушкинтай нэгэн үед амьдарч таарсан учраас л тэр. Библи судар байгаагүй бол бид хүн төрөлхтний түүхээс юу мэдэж байх сан билээ? Бальзак, Стендаль, Мопассан байхгүй бол Францын тухай юу мэдэх вэ? Үүрдийн настай ганц юм бол үг хэмээн яриа дэлгэнэ. 

	— Тэгвэл суварга, сүм дуган, уран барилгын дурсгал, Сэргэн мандалтын үеийн агуу гайхамшигт уран зураачид юу юм бэ? гэж Варя зөрнө. 

	— Микеланжело, Рафаэль энэ тэрийн бүтээлээр нүд хужирлаж сэтгэлийн жаргал эдлэхийн тулд Ром, Флоренц, Дрезден рүү явах хэрэгтэй. Лувр юм уу манай Эрмитажид очих хэрэгтэй. Гэтэл Данте юм уу Гёте руу явах хэрэг байхгүй, тэд нар үргэлж надтай хамт байна гээд Михаил Юрьевич номын шүүгээ тавиураа эргүүлдэн харна. 

	— Энэ номын сан ч таны цайз л гэсэн үг юм аа, та тэгээд дотор нь бүгж байна хэмээн Варя инээмсэглэснээ Пильнякийн нэг номыг худалдаж авснаа хэлэв. 

	— Сайн зохиолч гэлцдэг юм гэж Михаил Юрьевич даруухан өгүүлээд, – Одоо сонирхолтой зохиолч олон болжээ. Зощенко, Бабель, Тынянов гээд... Гэхдээ Варенька минь, минийх шиг насан дээр бол хуучин танилуудтайгаа холбоотой байхыг илүүд үздэг юм. Номыг нь мэдэх зохиолчтой бол шалгарсан нөхөртэйгөө байгаа юм шиг санагдаж дахин унших бүрийд хүүхэд ахуй үе, идэр залуу насандаа эргэн очиж, бүх амьдралынхаа замаар аялдаг юм гэв.

	Михаил Юрьевич заримдаа орон дороосоо юм уу ширээнийхээ араас тампуугаар таглаж боосон сагс татаж авчраад боодлыг нь задалж, дотроос нь мундаг урчуулын бүтээсэн бирга чимэглэлтэй, тансаг цаасан дээр хэвлэсэн “Мир искусств” (“Урлагийн ертөнц”), “Весы” (“Жин”), “Аполлон”, “Золотое руно” (“Алтан нэхий”) сэтгүүлүүдийг багц багцаар нь гаргаж ирнэ. Тэрээр, 

	— Энэ ч одоо хэзээ ч эргэж ирэхгүй биз дээ, уул нь бэлгэдэл мандан дэлгэрч, оросын урлаг хөгжин бадарч байсан үе... Бенуа, Сомов, Добужинский, Бакст... хэмээн гунигтай өгүүлдэг болой. 

	— Би бол “нүүдлийн зураачдад” дуртай, аргагүй л агуу их урчууд, тэдний бүтээл хэчнээн ч жилийн нүүр үзэж байна даа, тэгэхэд ”Урлагийн ертөнцийнхнийг” бараг мэдэх хүнгүй болжээ гэж Варя хэлэв.

	Михаил Юрьевич түүн рүү хавчдаг шилнийхээ цаанаас шагайн харав. 

	— Тэднийг одоо л тоохоо больж, сурталчлахгүй байгаа болохоос биш дээд зэргийн урлагтай дүрс зураг, уран гоё хээ хуар, нарийн нандин аяс гээд тэдний бүтээсэн гарцаагүй гавьяа бий л дээ.

	“Урлагийн ертөнцийнхнийг” одоо мэдэх хүн байхгүй гэж Варя дэмий юм хэлсэндээ харамсав. Михаил Юрьевич гомдчихов бололтой. 

	— Михаил Юрьевич, би танайд хэдэн цагаар ч хамаагүй суумаар байх юм, та надаас залхдаггүй биз дээ. 

	— Хаанаас даа, огт үгүй! Таныг манайхаар орж гарахад би баярладаг шүү.

	Тэрээр Сашаг дурсах нь элбэг. 

	— Саша бол уран сайхны ертөнцийн хүн. Гүндүүгүй цайлган сэтгэлтэй, бясалгах дуртай, гойд гярхай, уншсан юмаа эргэцүүлэн ярьж байхыг нь үзвээс нандин увдистай гэдэг нь илт байдаг юм. Гэвч цаг үе түүний зан чанарын идэвхтэй талаас нь хөтөлж, Саша байгалиас заяасан замаараа замнаагүй. Харин миний номын санг сайн ашиглаж, мөн ч их юм уншсан шүү. 

	— Саша ямар номд дуртай байсан бэ? 

	— Оросын сонгодог зохиол, ялангуяа Пушкиныг гаргууд сайн мэднэ. Пушкины зохиолоос бүхэл бүтэн хуудсаар нь цээжээр уншиж чадна. Толстой, Гоголь, Чехов, Салтыков— Щедрин энэ тэрийг сайн мэднэ. Достоевскийд дургүй. 

	— Би бас Достоевскийд дургүй, чацархай эргэчих шиг болдог юм гэж Варя өгүүлэв. 

	— Яваандаа дуртай болж ч магадгүй... За, Сашагийн тухайд гэвэл францын зохиолчдод, ялангуяа Бальзак, Стендаль хоёрт дуртай, тэр чинь францаар уншдаг шүү дээ. 

	— Өө тийм үү? Манай сургуульд герман хэл л заадаг байсан гэж Варя гайхан өчив. 

	— Саша дунд сургуулийг танаас таван жил орчмын өмнө төгссөн байх, тэр үед франц, герман хоёрын аль аль нь байсан юм. Хожмоо ганцхан герман хэл үлдсэн. Би франц хэл дээр муугүй номын сантай, тэгээд Саша францын зохиолчдыг эх хэлээр нь уншдаг байсан юм. Харамсалтай нь мань хүн хэлний сургуульд ороогүй, улс оронд инженер хэрэгтэй гэж үзсэндээ тэр. Гэхдээ түүнд тохиолдсон явдал амьдралынх нь замыг өөрчилж мэднэ. Зовлон эдэлснээр сэтгэлийн хараа хурдсаж, уран сайхны авьяас билэг хөгжинө, түүнээс гадна цөллөгийн дараа Саша олон нийтийн ажилд эргэж орох нь юу л бол. 

	— Түүний хэргийг дахин хянаж үзэж магадгүй, ер нь ямар ч буруу байхгүй юм чинь суллаж ч мэдэх юм.

	Михаил Юрьевич эргэлзэн толгой сэгсрэв. 

	— Суллах ий? Тийм юм огт сонсож явсангүй. Хугацаагаа дуусгасан цагт нь суллавал л их юм болох вий. 

	— Тэр чинь юу гэсэн үг вэ? хэмээн Варя мэл гайхав. 

	— Суллахгүй байсан ч чадна, би тийм юм болж байсныг мэднэ, улс төрийн хэрэгтэнд хугацаа нэмчихдэг юм. Би тэгнэ гэж нотолж байгаа юм биш, гэхдээ үгүй гэхийн газаргүй гэж бодож байна. Манай орцонд Травкина гэж авгай бий, чи таних уу? 

	— Нэг удаа харсан. Би охиныг нь мэднэ. 

	— Та бага охиныг нь мэдэх юм байна, том нь бүр хорин хоёр оноос билүү дээ цөллөгт байдаг юм. Нэг бол Соловкид, нэг бол Нарымд. Ер нь эсер үзэлтэй, тэр үзлээсээ няцах бодолгүй учраас тэндээ байгаад байдаг биз. Сашад тийм явдал тохиолдохгүй байж болох л доо.

	Михаил Юрьевич хавчдаг шилний цаанаас хялайдаг янзаараа Варя руу харав. 

	— Софья Александровнад үүнийг ярихын хэрэггүй шүү. Сашад элдэв учрал тохиолдохгүй гэж найдацгааж байя. 

	— Мэдээжийн хэрэг, би ээжид нь юу ч хэлэхгүй, хэлбэл ёстой алсантай адил болно. Сашагаа дахиж харах горьдлогоор л амь тээж яваа хүн, өөр бодох санах юм байхгүй. 

	— Тэгвэл сайн байна. Бид ч гэсэн бас хүлээцгээе. Саша буцаж ирээд байгалиас заяасан авьяасаа яваандаа хөгжүүлнэ. Улс төрийн бодлого явуулахад Саша дэндүү гүндүүгүй, итгэмхий зантай хүн, тийм ажилд өөр чанар хэрэгтэй. Дээд сургуулиас хөөгдчихлөөр нь эцэг рүүгээ юм уу нагац ах руугаа яваад өг гэж би зөвлөсөн, тэгсэн бол аврагдах байсан юм, түүнийг тэгээд л мартчих байсан. Гэвч шударга ёсонд үнэн санаанаасаа итгэдэг учраас миний үгэнд ороогүй, энэ бол түүний гүндүүгүй гэдгийн бас нэг нотолгоо шүү дээ.

	 

	Сашаг суллахгүй байж чадах нь уу?! Варя үүнийг сонсоод гайхахын цаагуур гайхжээ. Түүнийг дахиад хэзээ ч үзэхгүй гэж ёстой санаанд ороогүй билээ. Сашагийн өрөөнд, эд хогшлынх нь дотор, ээжийнх нь дэргэд аж төрж байхад түүний ийнхүү эзгүй байгаа нь түр зуурхны санаандгүй явдал шиг санагдана. Гэтэл хэзээ ч эргэж ирэхгүй гэж үү? Ямар мунхаг хэрэг билээ! Ёстой шударга бус, хууль бус явдал!

	Тэгэх юм бол Софья Александровна яах бол оо? Хүүгийнхээ эргэж ирэх өдөр хоногийг хуруу даран тоолж, хүүгийнх нь захидлууд л амьдралынх нь гол үйл явдал болж байгаа хүн чинь. Ээжийгээ энхрийлэн хайрлах, урмыг нь сэргээн тайтгаруулах хүсэл сэтгэл бялхсан цэцэн цэлмэг үгтэй товчхон захидлуудыг Софья Александровна Варяд уншиж өгдөг билээ. Саша янз бүрийн зовлон тоочиж, ийм тийм юм явуул гэхгүй. Ойр ойрхон бичдэг боловч захидал нь тасалдаж ирнэ. Саша захидлаа дугаарладаг бөгөөд сүүлд бичсэн захидал нь түрүүлж ирэх нь бий. Ирээгүй захидлуудад нь ямар нэгэн чухал юм байсан учраас л ирэхгүй байна хэмээн Софья Александровна бүр зовчихно. Варя Сибирийн шуудан харилцааны зам ихээхэн бэрхшээлтэйг дурдаж түүнийг тайтгаруулна. Нээрэн, хэлснээр нь болж нөгөө захидлууд нь хожим ирнэ.

	Софья Александровна намар зам харгуй боогдохоос өмнө Сашад өвлийн хувцас хунар явуулахаар бэлтгэж, Варя тэр ажилд нь туслав. Сашад цөллөгт явахдаа өмсөөд явсан пальто, малгай хоёр бий. Софья Александровна түүнд эсгий гутал, хоёр хос дотуур ноосон өмд цамц, дулаан оймс, хүзүүний ороолт, ноосон цамц энэ тэр явуулахаар зэхжээ. Варя тэдгээрийг сарампай хайрцагт эвтэйхэн хийж, шуудан дээр очсон хойноо ноцолдохгүйн тулд гадуур нь таараар ороож оёод хортой харандаагаар хаяглав. Ийнхүү илгээмж бэлтгэж, шууданд тушааж явахдаа Софья Александровнатай хамт Сашаг яаж хайж, шоронгийн оочирт зовж зүдэрч байгаа хүмүүсийг анх үзэж харснаа дахин санав.

	Саша “Арбатын нүхэнд” нэг хүүхнийг буруушаан муулж байснаа эмэгтэй хүнийх нь хувьд түүнийг яаж өмөөрснийг Варя бас нэхэн санажээ. Саша ердөө ийм л хүн. Нөгөө нэг Шинэ жилээр ч гэсэн Нинаг доромжлуулахгүй гэж тэр муу өлөгчний хүү Юра Шарокийг болгож тавьсан, тэгэхэд бусад нь тэвчээд юу ч дуугараагүй, харин мань хүн л хэлдгээ хэлсэн. Хуншгүй зан гаргахгүй гэснээсээ болж л Сибирьд оччихоод байна.

	Ханын сониныг хэдүүлээ нийлээд л гаргасан, гэтэл мань эр бүх ялыг нь үүрч гарсан. Хуягуудын дунд дуулгавартай явж байл уу? Гэвч тэр маань яах байсан бэ? Зэр зэвсэггүй ганц хүн. Гэтэл нөгөөдүүл нь винтовтой гурван хун. Тэгэхэд мань эр Варяд арчаагүй амьтан шиг санагдсан. Яасан мунхаг вэ! Сашагийн хувьд оногдсон дөнгө түүнийг доромжлох бус, харин ч болбоос өргөмжилж байна. Варя элдэв янзын хүн олныг харсны эцэст үүнийг одоо ойлгожээ.

	Ширээний нүдэнд Сашагийн дээд сургуулийн дэвтрүүд, үзэг, харандаа, бас унадаг дугуйнх юм болов уу, хэдэн эрэг шураг байна. Ширээн доогуур туухай, шүүгээнд номууд байна. Ном нь зөвхөн өөрийнх нь төдийгүй эцэг эхийнх нь байх, айлын номын сан хэдэн арван жилээр хуримтлан баяждаг шүү дээ. Тэглээ ч гэсэн Варя Сашагийн гэх номыг яг олдог байв... Жюль Верн, Фенимор Купер, “Толгойн эрлэг ахмад”, “Мөнгөн тэшүүр” — эд нар бол түүний хүүхэд ахуйн номууд, Дервиений 1912 онд хэвлүүлсэн Пушкины зургаан боть, Гоголийн нэг боть, Лермонтов, Толстойн “Дайн ба энх”, «Тиль Уленшпигель», “Калевала”, “Гайаватын дуулал”, Бласко Ибаньесын “Цус, элс”, Панаит Истратийн “Кира Киралина”, Ильф, Петров хоёрын зохиол, Зощенко, Бабель, Шолоховын номууд, Зөвлөлтийн Бага нэвтэрхий толь бичгийн арван боть.

	Варя “Арбатын нүхэнд” бүжиглэж байхдаа яаж түүнд наалдаж байснаа саналаа. Шинэ жилийг угтахад бас л наалдаж байсан, энэ тухай дурсан бодоход одоо ч гэсэн сэтгэл догдлох ажээ. Саша өөрт нь мэдээж сайхан санагддаг байсан, түүнд бүр сэтгэлтэй болчихсон байж ч магадгүй, гэвч түүнийг том хүн гэж бодоод сурчихсан тул дурласан мэтийгээ ойлгодоггүй байж. Үгүй ээ, ойлгодог байсан, тийм ч учраас түүнтэй хамт гулгаж, гараас нь барьж байх гэж мөсөн гулгуур луу очъё гэж билээ...

	Саша захидал болгондоо өөрт нь мэнд уламжилна. Захидлын эцэст “Варяд мэнд дамжуулаарай” гэсэн гурван үг байна. Эелдэг ёсыг бодож бас Софья Александровнатай сайн байдгийг нь бодож тэгдэг байж болох юм. Гэхдээ мэнд дамжуулахдаа ганцхан Варяг нэрээр нь нэрлэж, бусдад нь “Төрөл садан болон бүх танилуудад мэнд дамжуулаарай” хэмээн бөөнд нь нэргүй биччихнэ. Энэ бүхэнд ямар нэг дутуу хэлсэн юм шиг хэр нь Саша тэр хоёрт хоёуланд нь ойлгомжтой аль нэг дорвитой санаа байх шиг Варяд санагдана. Тэрээр өөрөөс нь бас мэнд дамжуулж байхыг Софья Александровнагаас гуйдаг билээ. 

	— Чи өөрөө хэдэн үг биччихээч гэж Софья Александровна нэг удаа хэлжээ.

	Гэвч Варя хараахан захиа бичихдээ хүрээгүй байв. Хэдэн хоосон үг бичнэ гэхэд ичгүүртэй, “түргэн ирээрэй” гэж бичье гэхэд тэр нь өөрөөс нь хамаарахгүй учраас тэнэг зүйл болно. Ямар нэг дорвитой зүйл бичиж өөрийнх нь тухай бодож, өөрийг нь санаж байдгаа ойлгуулах зүрх арай байсангүй.

	Тэгээд, 

	— Би юу бичих вэ дээ? Ажлын газрынхаа тухай бичилтэй нь биш. Тийм юм түүнд яаж сонин байх вэ дээ? хэмээжээ.

	Михаил Михайлович Маслов дээр Ольга Степановна гэдэг авгай нь ирэв. Калининаас Красноярск хүртэл галт тэргээр, Енисей мөрнөөр усан онгоцоор явж, дараа нь замын завиар Ангарыг өгсөн харгиа боргио гаталж иржээ. Нөхөртэйгөө гуравхан хоног уулзахын төлөө ийм зам туулсан хэрэг.

	Найрсаг харцтай, намбалаг хөдөлгөөнтэй нүдэнд дулаахан авгай. Тэр хоёр долоон жил нэг нэгийгээ хараагүй ажээ. Хоёр хүүхэдтэй. Хэзээ, хаана ямар нөхцөл байдалд гэрлэсэн юм бол? Нөхөр нь хуучин цэргийн дарга, эхнэр нь нягтлан бодогч.

	Саша авгайг харж байснаа гэнэтхэн Михаил Михайловичийг залуухан сайхан эр байсныг тов тодхон төсөөлж, дэргэд нь баяр хөөр, итгэл найдвар гэрэлтсэн идэр залуу Ольга Степановна харагдаж, царайд нь аз жаргал туяарсан гоолигхон хоёр хос нүдэнд нь дурайгаад явчихжээ. Бас аймшигт долоон жилд багтсан тэдний жинхэнэ амьдралыг хамаг нарийн ширийн юмтай нь нэгд нэгэнгүй тов тодхон харлаа.

	Ольга Степановна өглөө шуудангийн завиар ирсэн атал Михаил Михайлович тэр орой нь бүх хүнийг преферанс тоглоё гэж урив. Энэ гурван өдрийг Михаил Михайлович, Ольга Степановна хоёр хоёулхнаа ханиндаа өнгөрөөнө гэж Саша санаж байсан тул тийнхүү хөзөрдье гэсэнд яльгүй гайхжээ. Шинэ хүн, ялангуяа чөлөөт хүн ирнэ гэдэг бол энд чухал үйл явдал, гэлээ ч гэсэн... Өдий жил уулзаагүй, дахиад төдий чинээ хугацаагаар уулзахгүй байж магадгүй байхад мань хүн хөзөр тоглоё гэж байх.

	Михаил Михайлович авгайтайгаа ярихдаа яаж уцаарлан тээршээж байгааг үзээд Саша бүр ч гайхаж хоцров. Энэ нь түүний ердийн нэг хор шар биш, зориуд турхирсан адайр хэдэр ааш даруй мөн бөгөөд хүйтэн харц нь улам хэрцгий догшин болох янзтай.

	Авгай нь тоглоомд оролцолгүй нөхрийнхөө дэргэд хөзөр лүү нь хараад чимээгүй сууж байгаа боловч тоглож чаддаг нь илэрхий аж. Тэгээд Михаил Михайловичийг нэг удаа буруу хөзрөөр явахад, 

	— Хөзөр биш модоор явсан бол дээр байхгүй юу гэж цорын ганцхан удаа дуугарав.

	Михаил Михайлович татгасхийн, 

	— Битгий заагаад байгаарай! Яаж тоглохоо би өөрөө мэднэ гэв. 

	— Би заасан юм биш ээ, наад тавил чинь дуусчихсан хэмээн авгай нь нөхрөө уучлахын хамт амьдралын эрхээр ааш нь эвдэрсэн энэ хүнийг уучилж үзэхийг бусдаас мөн царайчлах мэт ноомойхон инээмсэглэв.

	Цөмөөрөө эвгүй байдалд орцгоов. Пётр Кузьмич хоолой засан, Всеволод Сергеевич өөр яриагаар дүйвүүлж, гагцхүү Сашагийн л уур дүрсхийсэн боловч биеэ барьж босоод тооцоогоо бодохыг хүсэлт болгов.

	Всеволод Сергеевич Сашатай хамт яваад өглөө. Саша харих замдаа, 

	— Маслов — мал! Эмэгтэй хүн өөрийг нь бодож ийм зам туулж, ханийн тангарагтаа үнэнч байхад түүний тэр ярьж байгаа царайг нь гэж бухимдав. 

	— Нээрэн, биеэ хайрладаггүй хүүхэн байна хэмээн Всеволод Сергеевич ам дагуулснаа нөгөө жоготой янзаараа инээмсэглээд, – Харин ханийн тангарагтаа үнэнч эсэхийг бид мэдэхгүй шүү гэж нэмж өгүүлэв. 

	— Завхай хадмын бэр хэзээд... 

	— Та намайг хэлж байна уу? гэж Всеволод Сергеевич инээхчээ аядав. 

	— Таныг. 

	— Та намайг муу мэднэ хэмээн Всеволод Сергеевич зөрж, – Ольга Степановна ингээд хүрээд ирснийг би их тоож байгаа шүү. Гэхдээ түүний Калининд яаж амьдардаг тухай бодоод үз л дээ. Ганц бие залуухан гоё хүүхэн... гэв. 

	— Та адгийн муухай юм ярьж байна. 

	— Саша, та бол дэврүүн сайхан бодолтой хүн, тэгж яривал чухам энэ учраас би танд хайртай байдаг юм. Таны энэ гэнэн занд анхны нөгөөдүүлийн биеэ умартах сэтгэлээс ямар нэг юм байх шиг... Ольга Степановна бол аргагүй л өгөөмөр шинжийн хүн, тийм хүүхэн бол дээд зэргийн хүүхэн мөн. Гэхдээ түүнийг хоёр хүүхдийн ээж, ажил хийх ёстой хүн гэдгийг мартаж болохгүй. Гэтэл манай нөгөө ажил хайрлагч чинь эсэргүүчүүд, тэдний авгай хүүхдийг эрхлүүлэхгүй шүү дээ. Тэгээд л юм бодоход хүрч байгаа юм даа, эрхэм Саша минь! Ялангуяа хүүхдүүд хоол нэхээд ирэхийн цагт, зүгээр ч үгүй өдөрт нэг удаа биш гурван удаа нэхэх цагт арга буюу л юм бодно. Эрхэм та, одоохондоо жинхэнэ амьдралыг мэдэхгүй, үүлэнд хөвсөн чигээрээ явж байна гэж Всеволод Сергеевич хор шаргүй өгүүлэв. 

	— Ямар ч нөхцөлд тэвчих ёстой зүйл гэж бас байна. Ольга Степановнаг ямар нэг юман дээр тэвчээр алдсан гэж нотлох үндэс танд байхгүй. 

	— Би тэгж зүтгэж байгаа юм биш, зүгээр л байж болох зүйл гэдгийг хэлж байна. 

	— Тэгж хэлэх ч үндэс танд байхгүй. Бид ганцхан юм л мэдэж байна. Юу вэ гэвэл, Ольга Степановна Масловыг хаяагүй, түүнээс урваж няцаагүй, өөр хүнтэй суугаагүй, түүнийг харах гэж л ийм зам туулсан, гэтэл цаадах нь түүнтэй хүний үнэргүй харьцаж байна. 

	— Нээрэн, хүмүүжилгүй хүн шиг зан гаргасан шүү. Би тэгээд л учрыг ойлгох гэж оролдож байна гэж Всеволод Сергеевич өгүүлэв. 

	— Ойлгож ядах юу байгаа юм бэ, хүний адаг л байна хэмээн Саша тамшаалснаа, – Манай нөхцөл хүүхнүүдийг муу явдалд албадан оруулж байна гэж та ярьж байна. Тэгвэл ямар нөхцөл Масловыг хүний адаг болгож байгааг хэлж өгөхгүй юу? Хамаг юмыг Зөвлөлт засаг руу битгий чих, Зөвлөлт засаг үүнд чинь огт хамаагүй. Маслов авгайнхаа номой даруу байдлыг ашиглаж байна, аливаа даруу хүн хүний мөсгүй, бүдүүлэг этгээдийн дэргэд заавал дорой байдаг шиг авгай нь Масловоос дорой байгаа л даа гэв. 

	— Саша, би таныг бүр гайхаж байна, танай үеийнхэнд зохихгүй ухагдахуун танд хоцорсон байх юм. Чухам үүнээс болж ийшээ ирчихсэн юм биш үү? Та ер нь ийм хүн үү, эсвэл энд ийм болчхов уу? 

	— Надад нөхдөөсөө ялгаатай юм ор байхгүй, та л биднийг огт мэдэхгүйдээ тэгж байгаа юм. Ленин үүрдийн үнэнийг бас үгүйсгэдэггүй байсан, өөрөө ч тийм үнэнээр хүмүүжиж бойжсон. Ангийн онцгой ёс суртахууны тухай түүний хэлсэн зүйл бол цаг үеийн шаардлагаас гарсан хэрэг, хувьсгал гэдэг бол дайн, гэтэл дайн бол хэрцгий үзэгдэл. Гэхдээ манай үзэл санаа бол мөн чанараараа үнэхээр хүнлэг. Лениний хувьд арга барагдсан хэцүү байдалд үүссэн түр зуурын зүйлийг Сталин үүрдийн заяаных болгож номлол болгон өргөмжилж байна гэж Саша өгүүлэв. 

	— Сталины тухай та юм яриагүй, би сонсоогүй болцгооё хэмээн Всеволод Сергеевич дахин инээж, – Харин Масловын тухайд гэвэл та дэндүү бүдүүвчилж байгаа вий. Амьдрал бол нарийн төвөгтэй зүйл, ялангуяа Маслов шиг хүнийх бол ямар ч хэв загварт таарахгүй. Та хэдийгээр ариун шударга зантай ч гэсэн танд нэг арилаагүй хий байна. Та бут үсэрсэн итгэлийнхээ өөдөснүүдийг зүйж өөр сав суулга хийх гэж оролдож байна. Өөдөснүүдийг гагцхүү хуучин дүрсээр нь эвлүүлж болдог учраас тэр чинь бүтэшгүй ажил. Нэг бол өөрийнхөө итгэлд буцаж үнэмшинэ, нэг бол түүнийг хөсөр таягдан хаяна.

	 

	Тэр хоёр Всеволод Сергеевичийн гэрийн гадаа салцгаав.

	Саша Зидагийн цонх гэрэлтэй байхыг харав. Өөрийг нь хүлээж байгаа нь тэр. Тэрээр голдуу голын тэндээс тэдний рүү очдог тул доошоо буулаа. Гэвч тэднийд очмооргүй байв. Хайр сэтгэл баяр цэнгэл авчирч, амьдралын чимэг болдог... Харин амьдрал байхгүй бол ямар ч хайр сэтгэл түүнийг чимж чадахгүй.

	За яах вэ, эрэг дээр жаахан сууя, дараа нь очиж ч магадгүй. Саша ойрдоо голын ус, голын усанд туссан сарны мөнгөн туяаг ширтэн эрэг дээрх завин дотор суух нь элбэгшжээ.

	Зидагийн дэвшүүлж байгаа санал бол асуудлыг шийдэх арга биш. Энэ хүүхэн яльгүй юманд сэтгэл ханаж яваа нь түүний сайн тал, гэхдээ яагаад ийм бөглүү газар суугаад байна вэ? Ер нь хэн гээч вэ? Нэг хүнээс ч юм уу, эсвэл нэг юмнаас ч юм уу нуугдаж, газрын мухарт бүгчхээд өөрийг нь бас тэгж жоом шиг бүгүүлэх санаатай байна. Үгүй ээ, түүнд жоом шиг аж төрөх бодол алга. Түүнийг жоом болгож чадахгүй.

	Хүний хөлийн чимээ сонстов. Зида хүрээд ирлээ гэж үү дээ?

	Доогуур хөшиглөсөн үүлний цаанаас саран авхай хаа нэгтэй шагайна. Голын хөвөөгөөр явж байгаа хоёр хүний дүрс Сашад бүүр түүрхэн харагдаж, яг тэрүүхнээр нь өнгөрөх үес Маслов, Ольга Степановна хоёр болохыг танив. Тэр хоёр Сашаг хараагүй учраас хэдэн шон дээр өлгөсөн торны цаана очоод зогсоцгоов. 

	— Ольга, миний үгийг сонс, би чамаас гуйя... Саша яах учраа олохгүй болов. Тэр хоёрыг цаашаа яваад өгнө гэж бодоод шууд босоогүй, гэтэл нөгөөдүүл нь ойрхон зогсчихсон болохоор одоо босож тэдний яриаг сонсож байгаагаа мэдэгдэх нь эвгүй юм. Михаил Михайлович яриагаа үргэлжлүүлэв. 

	— Чи намайг ойлгож үз, гуйх юм энэ л байна, надад өөр арга алга. Намайг бүрмөсөн хая, амьдралаасаа сох хас, хүүхдүүдээ бодож, өөрийгөө бодож надаас няцаж үз. Хүнтэй суугаад өөрийнхөө овгийг, бас хоёр хүүхдийнхээ овгийг сольчих, миний нэрээс л салж ангижир. Та нарт надтай хамт балрахын хэрэг юу байна? Би хүүхэд та нарыгаа бодоод хэдэн шөнөөр нойргүй хонодог юм. Чамайг ажлаас чинь хөөгөөд цөлчихнө. Намайг тийм зовлонд бүү унага! Би насгүй болсон хүн, гэхдээ сэтгэл амар үхэхийг хүсэж байна. Хүүхэд та нар минь айх аюулгүй болсон гэдгийг мэдэж байж үхэх ёстой. 

	— Ээ бурхан сахиус минь, чи яаж ийм юм ярьж зүрхэлнэ вэ?! 

	— Би амьдралгүй хүн, юу ч ярьсан чадна. Чи яах гэж ирэв ээ? Тэндээ очсон хойноо юу гэж тайлбарлах юм бэ? Чамайг надаас салахыг зөвшөөрч байгаагаа бичгээр баталгаа хийж өгье, чи тэгээд зөвхөн ийм баталгаа авах гэж явсан гэж хэлээрэй. Ял заагдсан хүнээс салахад баталгаа хэрэг байдаггүй юм, гэхдээ чи тэр тухай мэдэхгүй, хэрэгтэй юм байх гэж санаад явчихсан болно биз. 

	— Би чамайг зовоож байгаа биш, харин чи намайг зовоож байна. Явъя, би даарч байна гэж Ольга Степановна өгүүлэв.

	 

	Тэгж тэгж гэрээс нь захиа ирлээ. Зүгээр ч үгүй Всеволод Сергеевичийн яг мэргэлсэн ёсоор найман захидал бөөндөө ирэв. Ээж нь тэдгээрийг өдөр алгасахгүй бичиж, цөмийг нь Богучанын хаягаар илгээсэн ажээ. Саша захидлуудаа дугтуйн дээрх явуулсан cap, өдрөөр нь дугаарлан дэлгэж тавиад тэр дарааллаар нь уншив. Ээж нь өөрийнхөө тухай бараг бичсэнгүй: “Миний бүх юм сайн байна, ажлаа хийж байгаа, ажил дээр ч гэсэн бүх юм сайн байна”. Эцгийнх нь тухай огт дурссангүй, тэгэхлээр ээжийг нь бүр орхисон хэрэг, Маркийн тухай ч юу ч алга, Москвад ирэхгүй байгаа юм байлгүй, Нина болон бусад найз нарынх нь тухай юм бичсэнгүй, тэд нар орж гардаггүй гэсэн үг, эгч дүү хоёроо дурдсан, тэднийхний бас бүх юм сайн гэнэ. Захидалд байгаа гол юм нь асуултууд: “Бие чинь ямар байна, яажшуухан төвхнөв, хоол унд ямар байна, юу хэрэгтэй байна, заавал бичээрэй, битгий нэрэлхээрэй, бид чамд юу ч байсан олж явуулна”. Ээж нь гагцхүү өөрийг нь бодож, гуньж гутарч, зовж шаналж байгаа гэдэг нь илэрхий ажээ. Гэхдээ ээж нь шантарч мохолгүй тэвчин даваад өөрийнх нь төлөө аж төрж байна, тэгэхлээр өөрөө ч гэсэн ээжийнхээ төлөө амьдрах ёстой, өөрийг нь амьд байгаа цагт ээж нь амьд байна гэсэн үг. Түүнээс гадна захидал болгонд Варяг дурдсанаас үзвэл ээж нь ганцаардаагүй юм байна. “Варя бид хоёр чам руу хамт очиж байсан” хэмээсэн нь тэр хоёр ханиндаа түүнийг хайж шорон хэссэн гэсэн үг. “Варя бид хоёрыг оочирт зогсож байхад” гэснийг үзээд тэд нар ямар оочирт зогсож байсныг Саша түвэггүй ойлгож байв.

	Бүх нөхөд нь түүнийг орхижээ. Харин ганцхан Варя, нөгөө бяцхан Варя л ээжийг нь орхиогүй байна. Саша түүний шингэн тунгалаг царай, давхраатай нүд, огцомхон дух руу нь эвлэгхэн унжсан үс, арван таван настай хөөрхөн охидын багачуулыг ичээдэг харц, сургуульд байхдаа “будаагаа” бичдэг байсан нүцгэн өвдөг энэ тэрийг дурсан санахад бяцхан гоолиг хүүхэн нүднээ бууна... Захыг нь хааш яаш босгосон хар пальтотой Варя яг өөр шигээ охид хөвүүдийн хамт хорооны үүдэнд ямаршуухан байдалтай зогсож байдгийг нэхэн санана. “Арбатын нүхэнд” сууж байгаадаа яаж баярлаж байсныг санана, түүнтэй яаж бүжиглэж байснаа санана... “Цэцэглэх хаврын цагт хаа ч хэсүүчилж явсан, цэцэн зүүдний ачаар чамтайгаа золгож байнам...” Толгой эргүүлэх маягийн томоогүй хэдэн юм хэлээд өөр лүү нь яаж наалдаж байсныг бас санана...

	Ганц Варя л ээжийг нь зөнд нь орхилгүй, хамгийн хэцүү бэрх өдрүүдэд түүнд хань болж байжээ. Чухамхүү тийм айх шантрахыг мэдэхгүй хүн л ээжид нь хэрэгтэй байсан юм. Ямар ачтан тийм түшиг явуулаа вэ? Энэ эрэлхэг охиныг энхрийлэн хайрлах сэтгэл Сашаг өөрийн эрхгүй эзэмдэв. Гэтэл мань хүн тухайн үедээ түүнийг Нинагийн нүдээр харж сургаал айлдаж байсан билээ. Тэгэхэд мань хүн хэчнээн явцуухан үзэл бодолтой байж вэ?

	Өөрийнх нь орцонд Травкина гэдэг эмгэн бага охинтойгоо аж төрдөг сөн. Том охин нь эсер билүү, меньшевик билүү, Соловкид байдаг гэсэн. Тэднийхэнтэй мэндийн зөрөөтэй хүн байгаагүй. Хар пальтотой, хуучин хийцийн мөн хар бүрх малгайтай туранхай цэх эмгэн хашаагаар орж гарахдаа дуу шуугүй өнгөрнө. Бага охин нь бас л дуу шуугүй өнгөрнө. Түүний сэргэлэн харцнаас арга барагдан царайчилсан янз мэдэгдэх боловч тэрээр тааралдсан хүмүүсийн харцнаас эсвэл хайхрамжгүй байдал, эсвэл тавласан байдал олж үздэг сэн.

	Саша ч гэсэн түүнийг дайсны ар гэрийнхэн хэмээн жигшин нүд үзүүрлэдэг байсан.

	Одоо ээж нь дайсны эх учраас хашаагаар орж гарахдаа яг тийм харцны бай болж байгаа. Гэтэл ээжид нь Варя хань болж, гай түйтгэрийг нь хуваалцаж, зовлонг нь хөнгөлж байгаа болохоор ганцаардахгүй байгаа.

	Шуудан долоо хоног бүр ирнэ. Саша заримдаа захиатай, заримдаа цагаан даавуугаар боож оёод хүрэн лацаар тамгалсан илгээмжтэй, заримдаа цавуу нь шарлан хатсан боодлын цаасаар жимбийтэл ороосон боодолтой гэртээ ирнэ. Боодол дээр нь мэдээж Варя л бичээ л дээ, шугам зургийн тод үсгээр “Канскийн тойрог. Кежмагийн район, Мозговая тосгон” гэж дурайтал бичсэн байна. Захиан дээр бичсэн хаяг нь яг адилхан. Саша ээждээ “Мозговая биш Мозгова” гэж залруулсаар байдаг боловч ээж нь өөрийнхийгөө зөвд тооцож тийнхүү бичсээр байгаа ажээ.

	Саша баяр хөөрөө уртасган сунгах үүднээс захидлуудаа гүйлгэн харж, сонинуудаа гарчиглаж, аль сонирхолтойг нь гүйцэд уншсаны дараа хойш нь тавиад илгээмжээ нээнэ. Жигнэмэг, чихэр, какао, хатаасан буюу нөөшилсөн жимс... Энэ бүхэн маш их үнэтэй. Хүнсний зүйл явуулахыг Саша хориглосон боловч ээж нь ирүүлсээр л байна.

	Саша бүх юмаа үзэж, ямархан баяр жаргал эдлэхээ төсөөлж гүйцсэний дараа нөгөө бүтэн долоо хоног хүлээсэн баяр цэнгэл нь сая эхэлнэ. Одоо бол захидлуудаа тогтуухан бөгөөд анхааралтай эргэж уншина. Ээж нь он, cap, өдрөө тавьж захидлаа дугаарлан өдөр бүр үргэлжлүүлэн бичсэн байна. Захидал нь тэр бүрий дугаар ёсоороо ирэхгүй. Захиа болгонд Варя мэнд уламжилсан байна, өөрөө захиа бичихгүй гагцхүү мэнд уламжилна. Яагаад тэр вэ? Саша өөрөө ч гэсэн түүнд мэнд л уламжилдаг байснаа нэг удаа ээждээ явуулах захидалд “Варя минь, чи их ач тус болж байна, ёстой гялайлаа” гэж нэмж бичжээ. Ингэсний дараа захиа бичиж магадгүй гэж бодсон аж.

	Саша захидлуудаа уншчихаад сониноо барьж авна. Энэ ажлыг хоёр өдөр сунган хужирхайгаа тэнийлгэж, хэрвээ сэтгүүлүүд ирсэн байвал бүр долоо хоног жаргалаа эдэлнэ. Сонинууд нь хүний гap дамжчихсан учраас Москвад Арбат, Полтников гудам хоёрын уулзвар дээр байдаг мухлагийн өглөө эртийн сонин шиг хэвлэлийн шинэхэн будаг эс ханхална. Заримдаа аль нэг дугаар дутуу таарахад Саша урам хугаран гонсойдог боловч ээж нь өөрийнх нь төлөө чадах бүхнээ хийж байгаа учир түүнд яахан гоморхох билээ, сэтгэлээ тэвчин барина. Ингэж урам хугарна гэдэг бол тэсвэр тэвчээргүй өссөнийх. Ээжийнх нь салан зан ар гэр, хүүхэд ахуй цагийг нь бодогдуулж энэ нь ч чухамдаа тэр дутуу сониноос илүү эрхэм олз болой.

	Арбатад трамвай явахаа больж гудамжийг хуу цардсан гэнэ. Арбатад трамвай байхгүй болсон гэхэд Сашагийн толгойд нэг л сайн бууж өгөхгүй байв. Арбатын талбай дээр метроны буудал барьсан гэнэ, өөрийнхөө нүдээр харах юм сан... Төлөвлөгөөт таван жилийн хоёр дахь он. Үйлдвэрийн дамжлагаас автомашин, трактор хөвөрч, домна, мартен зуухнаас ширэм, ган урсаж, хүмүүс урам зоригтой ажиллахын үлгэр жишээг үзүүлж байхад түүний зэрэгцээ тоо томшгүй шүүн таслах ажиллагаа явагдаж, залхаан цээрлүүлэх байгууллагуудыг бэхжүүлж байна. Хилийн чанад руу зугтвал буудан алах ял заахын хамт ар гэрийнхэнд нь арван жил хорих ял оноохоор тогтоожээ. Хийгээгүй хэргийн төлөө хариуцлага хүлээлгэх нь. Энэ бүхнийг ганцхан хүний эрх ашгийг бататгахын тулд хийж байна. Гэтэл энэ хүн нь шинэ амьдралын бэлэг тэмдэг, ард түмэн юунд итгэж, юуны төлөө тэмцэж, юуны төлөө зовж байгаа билээ, тэр бүхний бэлэг тэмдэг билээ. Тэгэхлээр түүний нэрээр хийгдэж байгаа бүхэн шударга зүйл байх нь уу?

	Эцгээс нь захидал ирэв. “Захиа бичихгүй удсаныг уучлаарай, чиний хаягийг авч чадахгүй байсан юм” хэмээсэн нь хүүгийнхээ тодорхой хаягийг хүртэл хэлээд өгчхөж чадахгүй арчаагүй амьтан гэж ээжийг нь бахь байдгаараа муучилж байгаа царай нь тэр. Тэрээр ээж нь Сашагийн хаа байгааг мэдэхгүй байх ёс байхгүй гэж итгээд хаягийг нь мэдэхгүй байсныг эцэг хүү хоёрыг хөндийрүүлэх гэсэн оролдлого гэж үзжээ. Энэ бол Саша ухаан орсон цагаасаа сонссон үй олон зэмлэлийн нэг билээ.

	Эцэг нь захидалдаа Сашаг бүрхэн нөмөрсөн гай зовлонгийн анзааг ойлгож байгаа, гэхдээ Саша залуу хүн, хамаг амьдрал нь урд нь хүлээж байгаа, бүх юмны ая олдоно, сэтгэлээр унахын хэрэггүй, тэдний гэр бүлийн доторх харилцаа ийм болсон нь өөрийнх нь буруу биш, гэхдээ энэ харилцаа ямар ч байлаа гэсэн тэрээр өөрийнх нь эцэг төдийгүй жинхэнэ үнэнч нөхөр нь гэдгийг Саша мэдэж байвал зохино гэхчлэн бичжээ.

	Саша захидлыг хажуу тийш нь тавив. Эцэгтэйгээ тааралдах бүрийд сэтгэлийнх нь тав алдардаг лугаа адил хачин оргиод явчихлаа. Эцэг нь хэзээ ч Сашагийн амьдралыг сонирхож байгаагүй, ер нь түүний санаж сарвайдаг ганц юм бол амин хувийнх нь амьдрал. Мань хүн Сашаг бүрхэн нөмөрсөн гай зовлонгийн төлөө санаа зовохдоо хүрсэн нь үнэн бол гагцхүү энэ явдал түүний амьдралд түвэг удаж, дассан дэг журмыг нь эвдсэнээс л болсон хэрэг, яагаад гэвэл дэг журам гэдэг бол түүний амьдралын философи бөгөөд гол утга учир юм.

	Сашаг бага байхад эцэг нь түүний өрөөнд орж ирж гэрэл асаан Сашаг сэрээгээд солгой талаараа хажуулдаж унтах хортой, багаасаа зөв унтаж сурах хэрэгтэй хэмээн зөв тал руу нь эргүүлж хэвтүүлдэг байжээ. Бүх юм байр байрандаа байх ёстой хэмээн ширээн дээрх Сашагийн ном, дэвтрийг эмхлэн нямбай гэгч нь хурааж тавина. Түүнчлэн бүх юмаа орой нь цэгцэлж бэлтгэх хэрэгтэй, хүн чинь өглөө ажилдаа яаравчилдаг юм, энэ мэтийг ч гэсэн бас л хүүхэд цагаасаа сурах хэрэгтэй гэнэ. Саша нойроо харамлахын хажууд эцгийгээ өрөөндөө удаахгүйн тулд хэлснээс нь зөрөхгүй, ер нь ч зөрөөд нэмэр байхгүй, эцэг нь чих хатуу болохоор дахин дахин асууж, Сашаг зориуд аяархан ярьж байна гэж дотроо итгэж байгаа учир уцаарлаж бүр хэрэг мандана.

	Дэг, дэг, дэг! Тэрээр өөрөө нь ч дэгээ нарийн барина, бусдыг ч яг тэгж сахиулах гэж шахна. Гэртээ ч бай, гадаа ч бай, ажил дээрээ ч бай, бухимдаж уцаарласан нэгэн түрэмгий ёсорхог этгээд. Түүний шинэ бүтээл, оновчтой санал гаргах үйл ажиллагааных нь гол сэдэв бол “Үйлдвэрлэлийн алдагдалтай хийх тэмцэл” юм. Үйлдвэрлэлийг амжилттай явуулахын үндэс бол (тэрээр хүнсний технологич байсан юм) ариун цэвэр. Ариун цэвэр гэдэг бол бас бие бялдрын болоод зан суртахууны хувьд эрүүл байх үндэс, шударга түвшин байхын үндэс, урт удаан наслахын үндэс. Заваан хүн шударга түвшин байна гэж ном байхгүй! Дэг журам, ариун цэвэр, эрүүл ахуй! Жимсийг хүнсний ногооны адил усаар хэд дахин угаах хэрэгтэй, тэгээд хэдийгээр хальсанд нь ашигтай шим тэжээлтэй бодис байдаг ч гэсэн хальсыг нь цэвэрлэх хэрэгтэй. Тэрээр алимыг зугуухан маш нимгэн хальслаад, мөн тийнхүү зугуухан иднэ. Хоол идэхдээ анхаарлаа төвлөрүүлэн маш нямбай зажилж бүртийх ч юм үлдээлгүй иддэг агаад бяцхан Сашад бас юу ч үлдээхгүй идэхийг тулгана. Юу ч дэмий үрэгдэх ёсгүй, таваг дотор юу ч үлдэх ёсгүй!

	Тэрээр нэг авсан гутал хувцсаа арав хорин жилээр өмсөнө. Шаахайгаа сэврээх гэж шөнө болгон цонхны тавиур дээр хонуулна. Тийш нь тавихынхаа өмнө үүдний зайд тосолж цэвэрлэнэ. Зай умгарыг ч хэлэх үү, эцэг нь шалан дээр сонин дэвсэж, шаахай, сойз, тос энэ тэрээ хавийн нэг дэлгэж хэн хүнгүй саад болдог бөгөөд үүнийгээ мэддэг тул юу гэж хэдэрлэхээ эртнээс бэлтгэнэ. Түүнтэй хэл ам сөрөхийг хүсэх хүн байхгүй учраас хэн ч түүнийг шүргэж тээр болохгүй. Харин өчүүхэн төдий ч дэг алдсан байсан мань хүн өөрөө дуугүй өнгөрнө гэж нүгэл. Жорлонгийн гэрэл унтраагаагүй буюу онгоцны өрөөний гоожуурыг дутуу хаасан байлаа гэхэд гэрээр нэг дүрэмдэн хашхична. Айл хөршийнхөн цөм өрөө өрөөндөө дуугаа хураан сууцгаавч эцсийн бүлэгт хэн нэгнийх нь тэвчээр барагдаж үүдэндээ гарч ирээд чухам хэнийг хэлээд байгаагаа нэрээр нь хэл гэж шаардана. Тэгээд бие биеэ өөлж баахан маргаан шуугиан дэгдэнэ.

	Гэр орны нөхцөлд тэсэхийн аргагүй энэ утга учиргүй сүржин ёсорхог зан бол хөдөлмөрийг эрхэмлэн хүндэлдэг зангийнх нь өрөөсөн тал нь билээ. Тэрээр өөрийнхөө ажилд дуртай, нарийн мэргэшилтэй, сайн ажилтан төдийгүй гаргууд ажилсаг бөгөөд бусад бүх хүнийг лазан хойрго, үл бүтэх этгээд хэмээн дарга нартайгаа ам мурийж, хамт ажилладаг хүмүүстэйгээ толхилцоно.

	Ажил, шинэ бүтээл, оновчтой саналаас өөр бодох санах юм гэж юу ч байхгүй, ярьдаг юм нь ч зөвхөн тэр. Саша түүнийг өрөвдөж, ам хэлээ ололцохыг оролддог боловч ерөөсөө бүтэхгүй, түүнтэй ярилцана гэдэг бол тэсвэрлэх эд биш. Ажил дээрээ тохиолдсон элдэв зохисгүй хэрэг явдлын тухай ярихдаа өөрийнхөө дайсныг Сашагаар бас үзэн ядуулах гэж зүтгэнэ. Саша үл мэдэх олон хүний овог нэрийг сонссоор толгой нь дүйрч, өөрийн эрхгүй ”тэр чинь хэн юм бэ?” гэж асуухад эцэг нь “Би түүний тухай ноднин чамд ярьж байсан шүү дээ, гэвч эцгийн чинь ажилд чамд ямар ч пад алга!” гэж уурлана.

	Саша хүнсний аж үйлдвэрийн техникийн нэр томьёог мэдэхгүй атал эцэг нь бичсэн өгүүллэгүүдийнхээ найруулгыг засуулах гэж түүнд өгнө. Тэгээд учрыг нь хэлээд өгөхийн оронд “Ийм амархан ойр зуурын юмыг тогтоочиход хэцүү байна гэж үү” хэмээн зүхнэ. Саша түүний бичсэн зүйлийг уншихаас зайлсхийж тэгснээр тэр хоёр улам хөндийрөхөд хүрнэ.

	Тэр байрны суугч болгон гэртээ орж ирэхдээ янз янзын зуршилтай. Галя хаалга савчхаад үүдний өрөөгөөр гүйх нь халаг хурдална, Михаил Юрьевич бараг чимээ аниргүй аятайхан, зөөлхөн орж ирнэ. Гэтэл эцэг нь хоёр дахь хаалгыг дутуу хаасан байна, байрны дулаан гадагшаа гарчихлаа, хөлийн алчуур байх газраасаа хөдөлчихсөн байна, энэ алчуур саад болоод байна гэж үү дээ, яасан хачин улс вэ гэхчлэн заавал нэг болохгүй юм олж харж, цоожны нүхэн дотор түлхүүрээ түжгэнүүлэн уцаарлана.

	Өрөөндөө муухай царайлан орж ирээд өглөө бараагаа харалцаа биз дээ гэсэн шиг мэндийн ч зөрөөгүй гэр орноо эргүүлдэн харж эмх замбараагүй байгаа юм хайх боловч эх нь түүнийг ирэхийн өмнө хамаг юмаа сайтар эмхлэн цэгцэлдэг тул нүд үзүүрлэх юм эс олно. Юу ч ярилгүй хувцсаа тайлж, пальтогоо хувцасны шүүгээнд мөрөвчинд өлгөж, пиджакаа сольж гэрийн хүрэм өмсөөд гap нүүрээ угаахаар угаагуурын өрөө рүү очиж, тэнд баахан үглэсний эцэст хоолны ширээнд сууж хүйтэн харцаар ээжийнх нь хөдөлгөөн бүрийг дагуулан харж таваг, халбага, сэрээ, хутгыг сэжиглэн сонжиж, ширхэг дараалан сайтар арчаад дараа нь анхаарлаа төвлөрүүлэн чив чимээгүй хооллоно. Элдвийг үглэдэггүй цорын ганц мөч энэ. Хоол идэж байхад юугаар ч самууруулж болохгүй гэж үзнэ. Тавагтай хоолоо ээжээс нь түрүүлээд идчихвэл “Хоёрдугаар хоол өгөх үү? Өө, өгөх юм уу, баярлалаа” гэж хэгжүүрхэнэ. Ингэж л ярьдаг хүн.

	Тэглээ ч гэсэн эцэг! Муу ч бай, сайн ч бай, хүний эцэг, амьдралын чинь нэг хэсэг, Сашагийн одоо ганьхарч ээнэгшин дурсаж буй бүхий л юм, тухайлбал хүүхэд ахуй цагийн чинь нэг тасархай. Тэрээр эцгийгээ харгис догшин гэж ер үздэггүй бөгөөд түүний хар амиа хичээх нь л аргагүй хэрцгий. Гагцхүү өөрийн ажил, өөрийн эрүүл мэнд, өөрийн тав тухыг өмнөө барина. Үүнээс болж л одоо ганцаардаж яваа мөртөө үнэн шалтгааныг нь ойлгохгүй, хүмүүсийн хорон санаанаас болсон гэж үзнэ. Тэгээд түүнээсээ болоод улам ганцаардалд орж байгаа. Саша ялангуяа одоо ганцаардал гэгч юу болохыг биеэрээ амсан таньсан учраас эцгийгээ бүр ч өрөвдөнө.

	 

	Наймдугаар cap хуучирч, ахархан намар газардан хөвч тайга шарлаж эхэллээ. Өдөр нь салхи савиргүй дулаахан, шөнөдөө хүйтэн, бараг жавартай гэхээр болж, газар сэврэн хагширч, Сашагийн хачирхсанаар энд тэнд яагаад ч юм бэ улайран, гүехэн уст Мозгова голын хоёр эргээр нарийн мөхөөлдөс үүсэж, замын хонхор хотгороор хөл дор шажигнан байх бүлгээ. Оройн цагаар Ангарын эргээр туулай гүйлдэж, тайгын зүгээс яндан мэт дүнгэнэх дуун сонсогдох нь хандгайн ороо эхэлсэн хэрэг ажээ. Тэгтэл нэгэн долоо хоног өнгөрөх хооронд тайга навч, шилмүүсээ хуу гүвж үхмэл нүцгэн төрхийг оллоо. Нуур цөөрмийн дээгүүр галуу шувууд хоолой мэдэн ганганалдаж, өтгөн олон сүргээрээ гурвалжлан зэллээд өмнийг зорин одож байна. Нарны бараа төдийлөн удахаа байж, үдэш өвөл цагийнх лугаа адил уртсаад ирлээ.

	Дараа нь Ангарын ус зайртан, өвөл цагийн чарганы хөдөлгөөн эхэлтэл шуудан хаагдлаа. Орчлон ертөнц, ар гэр, хайрт ээж, Варя бүсгүй энэ тэртэй харилцаж байсан цорын ганц холбоо тасрах нь тэр. Варя нэг ч удаа захиа бичээгүй боловч Саша ээжийнхээ захиа болгоноос түүний амьсгааг мэдэрдэг байлаа. Захиа занаа байхгүй, сонин хэвлэл байхгүй, Варягийн хаягласан хөөрхөн бичиг байхгүй болохоор уйтгар гуниг улам нэмэгдэв. Зида түүнд Кежмагийн номын сангаас хуучин ч гэсэн унших ном олж өгнө. Гэхдээ Макаренкогийн “Сургах ухааны найраглал”, Бруно Ясенскийн “Хүн арьсаа сольж байна”, Гладковын “Эрчим хүч” гэх мэт шинэ ном хаа нэгтээ таарна. Зида тэр номуудыг замын морин тэргэнд дайгдаж явж авчрах боловч ихэнхдээ явган явна. Саша түүнийг юу гэж өөрийгөө зовоож байдаг юм бэ? хэмээн уурлана. Гэвч цаадах нь хүн тусалж өглөө гэх буюу хоёр гуравхан ном, юу нь хүнд байх вэ гээд тоглоом болгоод өнгөрнө.

	Саша ном авах гэж тэднийд өдөр очно. Энэ бол хянуур болгоомж байхаа больсных биш. Тэр хоёрын харьцаа урьдын адил нууц хэвээр боловч харин зөвхөн танилын хувиар ил уулзацгаадаг болжээ. Саша жирийн нэг танил шиг өдрийн цагаар тэднийхээр очно, заримдаа Всеволод Сергеевичтэй ханиндаа орж гарна, орой жаахан сууна. Харин хонохоор үлдсэн бол урьдын адил үүр шөнийн заагаар гарч тосгоны ар хударгаар зам буруулж нөгөө талаас нь гэртээ харина.

	Зида түүний хөрж хөндийрөөд байгааг мэдэж байсан тул нэг удаа, 

	— Би чамайг албадаж нөхрөө болгох гэж байна гэж бүү бод. Бодвол чамд Москвад хэн нэгэн бүсгүй бий биз, би бол уйтгар гунигаасаа болоод л зүгээр ингэж байгаа юм. Тэглээ ч гэсэн би ийм аз жаргалтай байгаадаа баяртай байна гэж өгүүлжээ.

	Тэрээр Зидагийн хацрыг энхрийлэн илсэн боловч түүнтэй ам зөрсөнгүй. Чухамдаа тийм л байгаа юм, харин өөрөө үүнийг ойлгож байгаа нь сайн хэрэг. Москвад хэн нэгэн бий гэдгийг тухайд ч Зидагийн зөв, Москвад Варя нь байгаа, энэ охин түүний зүрхнээс гарахаа больчхоод байгаа билээ.

	Саша захиа занаа авахгүй өвлийг яаж хүргэхээ даанч төсөөлөхгүй байв. Гэвч бусад нь болоод л байгаа шүү дээ, өвөл ч бай, зун ч бай, өөрийнхөө байдлыг хүлцэн тэвчиж байгаа, тэгэхлээр мань хүн яагаад тэгж чадахгүй байх билээ? Цөмөөрөө адилхан нэг хувь тавилантай болчхоод, бусад нь оногдсон зовлонгоо эдлээд байхад мань хүн яагаад өөрийнхөө хувийг эдэлж чадахгүй, эдлэхийг хүсэхгүй байх вэ? Бусдын тэвчиж байгаа шиг яагаад тэвчиж чадахгүй байх вэ?

	Саша эвлэрэх, тэвчих мэтийн мөхөс байдлын шинжийг илтгэх аливаа ухагдахууныг хэзээнээс нааш харш зүйл хэмээн үздэг байсан учраас эвлэрэхийг хүсэхгүй, тэвчиж чадахгүй байгаа билээ. Түүний хуучин ойлголтоор бол жинхэнэ хүч чадал шал өөр хүмүүст байдаг, мань хүн өөрийгөө тэдэнтэй жишээлэн өргөмжилж, тэдний тоонд өөрийгөө оруулж явжээ. Гэтэл энд бүх юм тэс урвуугаар эргэчхээд байна. Мань хүний үл тоомсорлож байсан хүмүүс чухамхүү зовж, тэвчиж чаддаг учраас л өөрөөс нь хүчтэй болж таарлаа. Тэрээр хүчтэний дунд л хүчтэй байжээ. Тэгээд тэр дассан сурсан газраас нь суга татаж, оршин тогтнож байсан орчноос нь салгачихтайгаа зэрэг мань хүн ямар ч тулах тулц байхгүй, гон бие гозон толгойгоороо бол юу ч биш юм байна гэдэг нь тэр даруй мэдэгджээ. Гэтэл энэ хүмүүс бол зөвхөн өөртөө найддаг, өчүүхэн ч гэсэн байгаа хүчиндээ найддаг, тэр хүч нь ямар ч гай зовлонг үг дуугүй тэвчин өнгөрүүлж, горьдлого найдвараар сэтгэлээ зогоон аж төрөөд байхад хүрэлцээтэй байдаг улс ажээ.

	Саша өөрт нь ямар ч аврал энэрэлгүй ийм дүгнэлт хийхэд хүрдэг байв. Хэдий тэгэвч цөхрөнгөө барж эс чадна. Энэ бол түүний туулай шиг зүрхтэйн бас нэг нотолгоо буюу. Тэрээр ийнхүү цөхрөнгөө барж байгаагаасаа өөр юу ч бодохоо больжээ. Тосгоны элдэв сонин, районы боловсролын хэлтсийн замбараагүй байдал, сурлага муутай сурагчид энэ тэр түүнд ямар хамаа байх билээ? Ямар ч падгүй, ямар ч сонирхолгүй дэмий зүйлс...

	Гэрийн эзний хуучин үрлэн сумтыг авч, мөн тэдний Жучок хэмээх анч нохойг дагуулан цорхируу авлахаар ой руу өглөө эртлэн гарч, үд дунд эргэж ирээд нар жаргахаас хоёр гурван цагийн өмнө дахиад явна. Энэ хугацаа ан хийхэд сайхан тохиромжтой гэсэндээ ч тэр биш, зүгээр л хараал идсэн нөгөө элдэв бодлыг мартагнаж, биеэ булартал явах гэсэндээ л тэр. Буу нь хуучин ч гэсэн сум нь зургаан номерын яг таарсан сайхан сум. Бас Жучок ч гэсэн чонон төрхтэй сайн нохой. Шувтан хоншоортой, харанхуйд улаан цог шиг гялалзсан урт сэртгэр нүдтэй, соотон хоёр чихтэй, лухгар бүдүүн хүзүүтэй, хондлой дээрээ агссан сахлаг сүүлтэй. Бас яггүй ухаантай. Цорхирууг цочирхон үргээхэд хөөрхий шувуу модон дээр нисэж гараад наалдахуйд ялангуяа хагтсан гачуураас бол бараг ялгарахгүй болчихно. Жучок түүн рүү боорлон хуцаж өөр лүүгээ анхаарлыг нь сарниулж байх зуур Саша арав гаруйхан метрээс буудаж, цорхируу үхэтхийн унахуйд Жучок ганцхан ухасхийж очоод зуугаад аваад ирнэ. Саша анд явах бүрийдээ Зидад тав зургаан цорхируу авчирдаг бөгөөд цаадах нь тэдгээрийг цөцгийд шарж, тун амттай хоол хийнэ. Саша тэр хоолыг амтархан иднэ. Ялангуяа Федягаас жаахан спирт олж чадвал бүр салахын аргагүй юм болно. Тэрээр Федяд бас цорхируу өгдөг учраас түүнээс спирт ямар ч байсан олдоно. Федя нэг удаа түүнд, 

	— Чи цорхируу олныг авлах гэж ойд хол явж байна шүү, тэгж байж баавгайд хүүлүүлчхэв дээ гэж хэлэв.

	Саша дал мөрөө хавчин, 

	— Надтай ер л тааралдахгүй юм байна, баавгай танай нутгийг мартчихсан хэрэг байх аа гэв. 

	— Санасан нэг нь тааралдах вий гэж Федя жоготой өгүүлжээ. Гэвч Саша түүний үгийг юман чинээ бодсонгүй. Нутгийн ардууд цөллөгийнхнийг анчин гэж огт тоохгүй даапаалах дуртайг алийг тэр гэх вэ.

	Саша маргааш нь дахиад ой руу явахаар завдлаа. Гэтэл Жучок өглөө болгон түүнтэй явж амташчихаад хүлээж ядан цовхчиж байдаг атал энэ удаа хашаан дотор ч байдаггүй, гадаа ч байдаггүй. Саша шүгэлдсэн боловч хариуд нь нохой хуцах дуу сонсогдсонгүй. Гэрийн эзэгтэй ферм рүү дагуулаад явсан юм болов уу, эсвэл эзэн нь Кежма руу дагуулаа юм болов уу? Саша нохойгүй явахаар шийдэв. Хуучин шигээ олз ихтэй явахгүй ч гэсэн нүдний цэц тогтсон учраас үргээсэн цорхируу хаашаа нисэхийг харж амжина.

	Танил зөргөөр явсаар цорхируу сүрэглэдэг хуучин мэдэх нэг ойн цоорхойд хүрч ирэв... Хэдийн дор зэгэлтэж шарласан хуурай навч шажигнаж, шумалзгана мөчир шад пад хугарна. Нэг цорхируу дэрхийн нисээд модон дээр суулаа. Тэрүүхэнд нь бас нэг дэрхийх шиг сонсогдсон боловч Саша түрүүчийнхийгээ нүднээс алдчих вий гэж айгаад эргэж харсангүй. Сайх цорхируу тов тодхон харагдах төдийгүй өөрийг нь сониучирхан, буугаа яаж мөрлөж, яаж шагайж байгааг нь хүртэл ажиглаж байх шиг санагджээ. Саша гохоо дартал яг тэр хоромд өөр нэг буун дуу тасхийж маш ойрхон сум шунгинан өнгөрөв... Саша ухасхийн модны араар орлоо... Саяынх бол үрлэн сум биш ердийн сум, өөр лүү нь буудсан байх нь, нөгөө хоёр дахь цорхируу нислээ гэж санасан чинь хүний хөлийн чимээ байсан болж таарах нь.

	Толгойд хоромхон зуур ийм бодол харваж, мань хүн мод руу наалдаад амьсгаа даран ой руу чих тавин зогсов... Ямар ч чимээ анир алга. Буудсан зүг рүү буудах юм уу гэж нэг бодсон боловч бууных нь зөвхөн өрөөсөн гол цэнэгтэй үлдсэн болохоор түүнийгээ буудчихвал гар мухар үлдэнэ гэсэн үг. Буугаа тонгойлгон халаасандаа байсан сумнаас бууныхаа нөгөө голыг болгоомжтой цэнэглэж эхлэв... Гэтэл түүнийг хөдлөнгүүт дахин буун дуу тасхийж сум нь модонд туслаа...

	Саша хоёр дахь сумаа бушуухан сумлаж гохоо сойж, дахин хүлээзнэн нам гүм болов. Тэгтэл юм шажигнан, мөчир шад пад хугарах чимээ сонсогдсоноо хөлийн чимээ гарч нөгөө буудсан этгээд зугтаж байгаа нь мэдэгдэв... Тэгээд нам гүм болов.

	Саша хоргодсон газраасаа гарч зүрхлэхгүй нэг хэсэг чимээ чагнан хүлээзнэв. Дараа нь нөгөө буудсан хүний зайлж одсон зүгийн эсрэг тал руу зам жим гэлгүй ой дотуур, намхан нэвсийсэн мөчир дундуур шурган гэтсээр Ангара руу гарч ирэв. Гэвч голын эрэг рүү буулгүй ойн захыг бараадан явсаар тосгонд хүрлээ.

	Хэн буудав аа? Санамсаргүй нэгэн тэнэмэл бууг нь авах гэж тэгэв үү? Ээ, үгүй байлгүй дээ. Буудсан болохоор тэр хүн өөрөө буутай байсан байна. Энэ тосгоныхны л нэг нь буудсан байх, Тимофей буудаж л дээ, яг тэр нөхөр! Федягийн анхааруулаад байсан чинь учиртай юм байна, ийм баавгайн тухай ярьж байсан байх нь. Сашагаас хариугаа авна гэж Тимофей онгирч байсан хэрэг. Энд чинь өсөө авахаа хүрвэл сууринд отож байгаад л баавгайд зориулдаг том тугалгаа ч хамаагүй зоочихно. Уул нь Федя, Тимофей чамайг ална гэж занаад байна гээд хэлчихвэл болох л байсан шүү дээ. Гэтэл Тимофейн занаж байгааг мэдмэгц Саша захиргаанд мэдэгдэж Федяг өөрийг нь гэрч болгочихно гэж болгоомжлон юманд орооцолдохгүй гээд хэлсэнгүй. Тимофей Сашаг алчихсан байлаа гэхэд хэн ч хэл ам гаргахгүй байсан. Саша тэд нарт юу юм бэ? Өнөөдөр байж л байна, маргааш мөрөө хөөгөөд л алга болно, гэтэл Тимофейтэй, тэднийхэнтэй эндхийн улс нэг дороо аж төрцгөөх ёстой. Тэгэхлээр Федя ч гэсэн хэл ам гаргахгүй л байсан. Ер нь энэ хэргийг хэн ч сөхөж хөөцөлдөхгүй, үхсэн гээд л данснаас хасчихна, энэ газрын мухарт хэрэг мөрдөж байх дуртай хэн байх вэ дээ.

	Гэртээ ирж орон дээрээ сунайн унасны дараа л чухамхүү ямар аюулын ирмэг дээр байснаа Саша сая ухаарав. Эцэс төгсгөлгүй мэт санагдах амьдрал чинь ганцхан хоромд тас үсэрч мэдэх эд байна. Суманд өртөж болно, завь хөмөрчхөж мэднэ, цөллөгийн замд туйлдаж болно, санаандгүй өвчин тусаж мэднэ, тэглээ гэхэд хэн ч түүнд тус нэмэр болохгүй, түүнийг үхлээ гэж хэн ч харамсаж гутрахгүй, ер нь тэрээр хэнд ч хэрэг алга, хэн ч түүнийг өмөөрч хамгаалахгүй, гомдол мэдүүлэх ч хүн алга! Алфёровт мэдүүлэх үү? Гэтэл нөгөөдөх чинь чухам яагаад Тимофейг хардаж байна вэ? гэж асууна. Өө, нэг удаа түүнийг зодчихсон юм уу? Орон нутгийн хүн амтай сөргөлдөж харгалдахын хэрэг байхгүй, тэд нар чинь бас л тантай адилхан хүмүүс, өөрийн гэсэн нэр төртэй, өөрийн гэсэн зан араншинтай улс, үүнийг бодолцох хэрэгтэй. Түүнээс гадна та энэ нутаг заагдсан газраасаа тийм хол явах эрхтэй бил үү? гэж асууна. Галт буу ашиглах эрхтэй бил үү? За ингээд гүүний гомдлын мөрөөр ямар ч үр дагавар гарахгүй болохоор өөрөө улам ивээл өмгөөлөлгүй болж, харин дайснууд нь өөрсдийгөө ял зэмгүй улс гэж улам оодорно.

	Хүнд хэлснээр ямар ч ашиг гарахгүй. Тэрээр өөрөө л өөрийгөө хамгаалах ёстой. Харин яаж хамгаалах вэ? Ойд явахаа болих уу? Тимофей Ангарын хөвөөнд отож байгаад юм уу, эсвэл зүгээр гэртээ байхад нь цонхоор нь буудаад алчихсан ч чадна. Ер нь хэзээ араас буудчих бол гэж байнга айж эмээж яаж аж төрөх вэ? Юмны хамсаанд бас нэг ийм юм байх гэж! Яасан учир начиргүй хорвоо вэ! Өөрөө л хэргийн эзэн! Яах гэж Тимофейтэй ойртсон юм бэ? Яах гэж түүнтэй хадланд явсан юм бэ? Тэд нараас аль болохоор хөндий байх ёстой байхад өөрөө нялуурч нэг зиндааны хүн шиг царай гаргаж байгаад Тимофейгээс ивээл ирж, түүнээс айж байгаа юм шиг түүнд ойлгогдож тэр этгээд даапаалж доромжилж болно гэж санажээ! Тэгээд түүнийг нь эсэргүүцэж няцаасныг үл тэвчин өшөөгөө авахаар шийдсэн байна. Ихэмсэг дээрэлхүү байхын хэрэггүй, гэхдээ бас хүмүүсийг зулгуйдаж царайчлах нь зохисгүй, хүн янз янз шүү дээ.

	Саша орой нь Федягийн мухлагт очиж хүмүүс гарч дуусахыг хүлээж байгаад, 

	— Чиний зөв байна шүү, танай ой чинь баавгайтай юм байна гэж хэлэв.

	Федя хараа буруулан, 

	— Өө тийм үү... гэв.

	Асууж шалгаах ч үгүй, ямар баавгайн тухай ярьж байгааг ойлгож байгаа вий.

	Саша мухлагаас гарч Тимофейн байшингийн дэргэдүүр өнгөрөхдөө алхаагаа саав. Ороод гардаг юм бил үү? Тэр муу өлөгчний хүүг харах минь! Үгүй ээ, хэрэггүй, биеэ барих хэрэгтэй, болчимгүй загнаж хэрхэвч таарахгүй.

	Энэ явдлын тухай Саша зөвхөн Всеволод Сергеевичид ярьж, Зидад нэг ч үг цухуйлгаж болохгүй гэж захив. Всеволод Сергеевич хөмсөг зангидан духаа үрчийлгэв. 

	— Энэ ч таны бодож байгаагаас илүү ноцтой доо. 

	— Би цөмийг нь сайн ойлгож байна. Тэр намайг алчхаад ямар ч ял зэмгүй өнгөрнө гэдгийг ч ойлгож байна. 

	— Сэрэмжтэй байж үзээрэй хэмээн Всеволод Сергеевич зөвлөөд – Ганцаараа ойд битгий явж бай, хүсвэл хоёулаа ханиндаа явж байя л даа гэв. 

	— За яах вэ, байдлыг харъя гэж Саша дүйвүүлсхийн өчив.

	Гэртээ ирээд Жучок өглөө хаа байсныг гэрийн эздээс асуув. Гэтэл хэн нь ч нохойгоо дагуулж явуулаагүй байх ажээ. 

	— Таныг дагаад ой руу явчихсан юм байх л гэж бодсон гэж эзэгтэй хариулжээ.

	Тимофейн хийж байгаа ажил гэдэг нь тодорхой, тэр муу чонон доторт л Жучокийг нэг газар нуучихсан хэрэг.

	Жучок довжоон дээр хэвтчихсэн, өөрийнх нь тухай ярьж байгааг мэдээд Саша эзэгтэй хоёр руу ээлжлэн харж байв. Саша түүний хошууг илбэж, 

	— Маргааш хоёулаа баавгайчилна, Жучок минь, бэлтгээрэй гэв.

	Тэрээр гэрийн эзний пингээс жижгэвтэр гулууз хар тугалга олж баахан сум зоров. Тэгээд бууныхаа нэг голыг үрлэн сумаар, нөгөөг нь тугалгаар цэнэглэв. Тимофей ойртох гээд үзэг.

	Гэвч Саша ойд явах хэрэгцээ гарсангүй.

	Түүнийг орноосоо босоогүй өглөө эрт байхад тосгоны зөвлөлөөс нэг хүн ирж зурвас гардуулжээ.

	“Зах. цөлөгдөгч А. П. Панкратовт. Үүнийг авмагц ДЯАКХ-ын Кежмагийн районы бүрэн эрхт төлөөлөгч В. Г. Алфёров дээр Кежма тосгонд ирж уулзахыг мэдэгдэж байна” гээд Алфёровын хэдийн танил болсон гаргацтай гарын үсэг байв.

	Лёвочка Варяг үйлдвэрчний эвлэлд элсэх цаг чинь болсон гэж түүнд хэлжээ. Хоосон ёс төдий ч гэсэн хэрэгтэй зүйл. Варя өргөдөл өгөв.

	Гэтэл хоосон ёс төдий зүйл биш ажээ. Үйлдвэрчний эвлэлийн бүх гишүүдийн хурлаар элсүүлж, нөгөө л маягтад байдгийн ижил асуултууд тавьцгаалаа. Варя дотроо бухимдан, “нөхөртэй эсэх” гэсэн асуултад “нөхөртэй” гэж хариулмаар санагдсан боловч маягтад өөрөөр хариулсан учир элдэв юм лавшруулан шалгааж бүр доромжлолын бай болно гэж бодоод “үгүй, нөхөргүй” гэж хэлэхэд Зоя болон бусад хэдэн охины царайд гайхах янз мэдэгдсэн боловч тэд нар тодруулж асуусангүй. Төвийн Гүйцэтгэх Хороо, ЗСБНХУ-ын Ардын Комиссарын Зөвлөл, ЗСБНХОУ-ын Ардын Комиссарын Зөвлөлийн дарга нар хэн хэн бэ, социалист нийгмийг байгуулах, социалист нийгмийн суурийг байгуулах хоёр ямар ялгаатай, чухам аль нь манайд байгуулагдсан бэ гэхчлэн улс төрийн асуудлууд тавив. Өдөр болгон уулздаг, сайхан нөхөрлөж байгаа сайн танил хүмүүс нь нэг л их мундаг төрийн хэрэг явуулж байгаа юм шиг, Варягийн худлаа хэлснийг уудлан илрүүлэхээс буцахгүй гэнэтхэн хачин хардаж сэрдсэн байдалтай болчихсоныг үзээд Варя гайхахын ихээр гайхжээ. Тэр ч байтугай Рина, Лёвочка хоёр, түүгээр ч барахгүй Игорь Владимирович хүртэл дүрэмдсэн царайтай болжээ. Маягтаар нь хамаг юмыг нь шалгачихсан, ямар ч маапаангүй юм чинь тэртэй тэргүй л элсүүлээд авах байтлаа ингэж байх нь үнэхээр мунхаг гэлтэй. Ямар нэг ёс ёсолж, хэнд ч улиг домог болчихсон ажил явуулж байгаа, асуудлыг хэлэлцэж байгаа дүрээс цаашгүй.

	Асуулт дууслаа. Игорь Владимирович босож, Иванова өөрийнх нь хэсэгт ажилладаг, ажил үүрэгтээ үнэнч, үйлдвэрчний эвлэлийн гишүүн байж бүрэн болох хүн гэж хэлэв. Игорь Владимировичийн энэ албархаг яриаг сонсоод Варягийн нүд нь орой дээрээ гарчээ.

	Бүгд нэгэн дуугаар “авъя” гэж санал өгцгөөлөө. Үүгээр бүх юм дуусах нь тэр.

	Тэгээд хүмүүс суудлаасаа босонгуут олон нийтийн үүргээ биелүүлэв гэсэн шиг царай нь өөрчлөгдөн нөгөө албархаг төрх нь ая тал зассан янзаар солигдож Варяд баяр хүргэцгээн гэрийн зүг яаравчлав.

	Игорь Владимирович хоёрдугаар давхарт ресторанд орж Варягийн үйлдвэрчний эвлэлд элссэнийг тэмдэглэх санал тавив. Рина “Гранд— отельд” ороход хувцас гологдоно, амрыг ч бодсон, түргэн үйлчлэхийг ч бодсон “Канатикт” очъё гэв. Лёвочка түүнийг дэмжлээ. Игорь Владимирович мөнгийг нь даах учраас түүнээс их зардал гаргуулах нь эвгүй гэж бодсондоо тэгсэн юм байж. Варя хаашаа ч явмааргүй байв. Рина, Лёвочка хоёр өчүүхэн амьтад яая гэхэв, ажилгүй болгочихно гэж айдаг байя гэж саная. Гэтэл Игорь Владимирович юу ч вэ дээ! Ямар нэг юмаар бусдаас ялгарч даанч болсонгүй гэж үү? Алдар цуутай уран барилгачин хүн юм чинь түүнд айх юм юу байх юм бэ? Ярьж байгаа юм нь улиг домог, ёсолж байгаа ёс нь утга учиргүй гэдгийг ойлгож байгаа хэр нь яг л нөгөө албархаг үгээр ярьж байх юм. Ингэж санахаас Саша Панкратов иймэрхүү хурал цуглааныг чухал гэж үздэг байж болох авч ямар ч атугай байдгаараа л байх байсан гэж Варяд гэнэтхэн бодогдов. Саша бол шууд босоод л бүх юм намтарт нь бичээтэй байхад элдэв юм асууж цаг урж байхын хэрэг юу байна гэж хэлнэ. Мань эр бол өөрийн гэх нүүр царайтай хүн учраас мэдээж тэгж хэлнэ, харин Игорь Владимирович бол тийм хүн биш!.. Ийм учраас Варяд хаашаа ч явах хүсэл байсангүй, гэвч өөрт нь зориулсан найрархуу юм болох гэж байхад дургүйцэх эвгүй юм даа.

	Рождественка, Театрын зөрөг хоёрын уулзвар дээр анхны ном хэвлэгч Иван Фёдоровын хөшөөний эсрэг талд байдаг хоёрдугаар зэргийн рестораныг “Канатик” (“Олст”) гэдэг билээ. Байшингийн газар давхарт байрладаг энэ рестораны хана нэлдээ нарийвтар олсоор чимээтэй байх учир тийнхүү нэршсэн ажээ. Варя “Канатикт” ерөөсөө орж үзээгүй. Энд биллиард байхгүй учраас Костя ийшээ ирдэггүй юм. Харин нэг удаа Вика ийшээ цуг явъя гэж уриалсан боловч Варя тэр үед Лёвочкагийн бүлэгтэй байсан нь дээр гэж санаад яваагүй. Тэгэхэд бас Игорь Владимировичтэй цуг явах байсан билээ. Гэтэл одоо ингээд түүний хамт “Канатикт” ирчихдэг байна.

	Түүний танилуудаас нэг ч хүн тэнд байсангүй. Баасан гаригт “шарсан тахиан” дээр бүх хүн цугладаг юм гэж Рина хэлэв. Тэрээр бүх хүн гэж ресторанаас салдаггүй амьтдыг хэлсэн ажээ.

	Игорь Владимирович рестораны намхан пөмбөгөр адрыг эргүүлдэн харах зуур, 

	— Тэгсэн ч гэсэн овоо хүнтэй байна гэж өгүүлэв. 

	— Хотын төвийг ч хэлэх үү, бас ажил тарсан болохоор хүн элбэг байх нь хэр гэж Лёвочка тайлбарлав. 

	— Албан хаагчдын ажил дуусаж, завхай эмсийнх эхэлж байна гэж Рина Игорь Владимировичээс санаа зовохгүй хэлэв. Одоо бол дарга биш цуг наргиж яваа хүн гэж буй хэрэг.

	Хүмүүс орж гарсаар байх бөгөөд гурван бүсгүй орж ирж тэдний ширээнээс холгүйхэн сууцгаав. Рина, Лёвочка хоёр хоромхон зуурын төдийд бие бие рүүгээ сэрдхийн харах шиг болсныг Варя анзаарч, гагцхүү түүнээс болоод тэр гурав дээр хараа тусжээ.

	Тэр гурав бол Ринагийн хэлдэг ажил нь дөнгөж одоо эхэлж буй рестораны нөгөө шалиг хүүхнүүд ажээ. Ажлаа эхлэхийн өмнө ресторанд харчуулгүй ийнхүү сууж, өөрсдийгөө мөнгөөр амны заваа гаргаж, эмсийн элдэв явдлыг харилцан бурж, хоол зөөгчийн шанд өөрснөө хэдэн мөнгө чулуудаж, ердийн хүүхнүүд шиг царайлна гэдэг бол тэдний хувьд хамгийн том баяр.

	Нэг бүсгүй нь цаашаа харж сууж таарчээ. Нөгөөдөх нь түүнд нэг юм шивгэнэсэнд тэрээр Варягийн ширээ рүү эргэж хараад Рина, Лёвочка хоёр руу хээвнэг дохив. Мань хоёр хариуд нь мөн толгой дохиж, баяртай мишээж буй дүр гаргав. Гэвч нөгөө хүүхэн тэр хоёрыг бус Варяг тогтож харснаа тоомсоргүй инээхчээ аядаад цаадуул руугаа эргэж нэг юм хэлэхэд цөмөөрөө ЧАНГА инээд алдацгаав. Сайх хүүхэн хамартаа ойрхон нүдтэй, шар үстэй, бодвол хорин тав эргэм настай, цагтаа царайлаг байсан болов уу гэмээр цонхигор нүүртэй, гойд сүржин дэгжин биш боловч аятайхан хувцасласан туранхай нэгэн аж.

	Лёвочка, Рина хоёр дахин бие бие рүүгээ санаа зовсон янзтай харахыг Варя анзаарч, бас нөгөө эм өөрийг нь дэндүү доогтой, тэр ч байтугай тавлаж шоолсон мэт цоргин харсныг бодохоос өөрөө ч хачин оргиод явчхав. 

	— Юун хатагтай билээ? гэж Варя асуув. 

	— Нэг газар тааралдсан л юм байна, чухам хааныг санахгүй байна гэж Рина тоомсоргүй маягтай хариулсан боловч тэр тоомсоргүй янз нь зохиомол зүйл гэдэг нь илт байв. Тэр эм бас Лёвочкаг мэдэж байна, тэгэхлээр хаа нэг газар тааралдаж байсан нь санамсаргүй хэрэг биш гэсэн үг.

	Игорь Владимирович бас аягүйцсэн бололтой, энд удаан суух цаг байхгүй гэдгээ ойлгуулан цагаа харснаа хундагаа өргөв. 

	— Варя, танд баяр хүргэе. Та одоо бүрэн эрхт хөдөлмөрчин болсон, амжилт хүсье.

	Цөмөөрөө ууцгаалаа.

	Шар толгойтын хэлсэн бас нэг юманд нөгөө гурав дахиад чанга инээд алдацгаав.

	Игорь Владимирович дахиад цагаа харлаа. Рина бас явахыг завдах зуур, 

	— Та яарч байна уу? гэж асуув. 

	— Тийм, ер нь ч болсон байлгүй... 

	— Нээрэн тийм хэмээн Лёвочка тосгуулан дэмжив. Шар толгойт эргэж харлаа. 

	— Лёвушка!

	Лёвочка тэдний ширээ руу очиж шар толгойт руу тонгойн тэр хоёр юм ярилцав. Лёвочка ялдамхан инээмсэглэн, шар толгойтын мөрийг энхрийлэн илбэж байснаа буцаж ирэв. Шар толгойт бас нэг инээдэмтэй юм хэлсэн бололтой нөгөө ширээнийхэн дахиад тачигнатал инээд алдацгаав.

	Лёвочка эргэж ирээд Москвад айлчлан тоглох гэж байгаа Скоморовскийн жааз хөгжмийн хамтлагийн тухай аанай л ялдамхан янзаараа ярьж эхлэв. Рина түүний энэ дүйвүүлсэн яриаг чих тавин чагнаж байвч сэтгэл түгшиж буйг нь Варя мэдээд байлаа.

	Шар толгойт боссоноо тэдний ширээ руу ирж Варя, Игорь Владимирович хоёрыг зэрвэсхэн ширэв татав. Тэрээр папирос барьжээ. 

	— Чүдэнз олдохгүй биз?

	Шижээргүй нүүрэмгий зангаа зориуд барьж, цаагуураа өдөх санаатай байгаа нь түүний хөдөлгөөн бүрээс мэдэгдэж байв. Игорь Владимирович хайрцагтай чүдэнзээ өгөв. Хүүхэн чүдэнз зурж тамхиа асааснаа гэнэтхэн Варя руу эргэж, 

	— Костятай аж төрөхөд ямар байна? гэв. 

	— Клава, Клава хэмээн Лёвочка түүний тохой руу нудрав. 

	— Болохгүй юм юу байна? Би сонирхож байна. Энэ чинь шинэ авгай нь, би бол хуучин нь. Би хоёр зуу дахь нь, энэ хоёр зуун нэгдэх нь. За, тэгээд яажшуухан аж төрж байна? Чамд одоохондоо юугаар ч шан хайрлаагүй байна уу?

	Варя эхлээд асуултыг ойлгосонгүй, жирэмслэх тухай битүү хэлж байна гэж боджээ. 

	— Клава, болиоч! гэж Рина ширүүн хэлэв. 

	— За! Чи муу, дуугаа тат! гэж шар толгойт хэрцгийлэв.

	Варя түүний хэлсний учрыг ойлгомогц, 

	— Янхан хүүхэн гуай, аль вэ, эндээс тонил! гэж тайван бөгөөд тов тод хэлэв.

	Хэрүүл маргаан дэгдэх нь хэмээн цөмөөрөө балмагдан хэлээ залгисан мэт болцгоов.

	Игорь Владимирович санаанд оромгүй чанга дуугаар, 

	— Манай ширээнээс холд. Битгий хоргоогоод бай! Ойрд сэргийлэхэд хоноогүй юм уу? Шуурхай зохион байгуулаад өгч болно шүү гэж чарлав. 

	— Үгүй ер, мөн айлгав аа... хэмээн шар толгойт муухай тас тас хөхрөв.

	Хоёр найз нь бушуухан босож ирээд түүнийг ширээ рүүгээ аваачих гэж хэдийн чангаацгааж байна. Цаадах нь түлхэлцэн цааргалж, 

	— Би түүнийг хүн шиг бодоод харьцаж байхад мууг минь дуудна гэнэ ээ, өөдгүй новш! Сургууль төгсөөгүй байж гудамжинд гарчихсан хэр нь намайг муулж гэнэ! хэмээн хашхичив.

	Игорь Владимирович зөөгчийг дуудаж мөнгөө төлөв. 

	— Өөрөө түүний эхнэр, түүнийг өөрийнхөө нөхөр гэж бодож явдаг байх нь. Түүнд чам шиг эхнэр бүтэн вагон илүү бий, цөмөөрөө хүйтэндчихсэн байхыг нь яана... Ринагаас асууг л даа, бас тийм хишиг түүнээс хүртэж явсан хүн, одоо болохоор тэр мууд залуухан охин дэвсээд өгсөн байна, муусайн банзлууд! гэж шар толгойт агсрав.

	Ресторанаас эрхбиш гарцгаалаа. Лёвочкагийн гэр Сретенкад учраас тэрээр, 

	— Би зүүн тийшээ явна гэж өгүүлээд, 

	— За, тоохын хэрэг огт байхгүй, солиотой эм юм чинь, за баяртай! гэв.

	Варя, Рина, Игорь Владимирович гурав доошоо уруудан Театрын талбай руу явцгаав. 

	— Ямар бузар амьтан бэ! Юу гэж донгосов оо! Юу зохиогоод чалччихав аа! хэмээн Рина бухимдав. 

	— Ийм газраар орж байхын хэрэггүй юм гэж Игорь Владимирович өгүүлэв. 

	— Энэ солиоттой бид хаа ч тааралдаж мэдэх байсан юм.

	Игорь Владимирович Варяд хандан, 

	— Битгий гутар, амьдралын аар саар юм шүү дээ, тоож юм бодохын хэрэггүй гэж хэлэв. 

	— Надад гутарсан юм алга гэж Варя баргар өгүүлэв.

	 

	Тэрээр гэртээ ирэв. Цаг үдшийн арав болчихсон тул ажил хийхэд нэгэнт оройтож, унтах тийшээ хандсан нь дээр болжээ. Гэвч “Канатикт” тохиолдсон явдлаас болж чих дөжирч, дотор балартам балмагдсан учир цаг эрт байлаа ч гэсэн тэртэй тэргүй ажиллаж чадахгүй байх сан билээ. Рина, Лёвочка хоёрт хэргийн учир байгаа биш, тэд нар бол Костягийн найзууд, гэхдээ Рина зүгээр нэг найз ч биш түүний “дансны” хүн бололтой. Костягийн ханш тэр л дээ. Өөрийнх нь гэрлэлтийн тухай тиймэрхүү үнэн Игорь Владимировичийн хувьд санаанд оромгүй зүйл болсон нь мэдээж. Гэтэл Игорь Владимировичийн хурал дээр байсан янз, бас тэр ресторанд айснаасаа болж чарласан энэ тэр нь Варягийн хувьд мөн санаанд оромгүй зүйл байсан юм. Хэрвээ над руу зодоончид дайрвал тэр энэ чарлаа дуугаараа тусламж гуйн хашхирах байсан биз ээ. Номхон төдийгүй бас аймхай нөхөр. Саша бол түүнийг арай өөр аргаар өмөөрөх байсан даа. Тийм учраас Игорь Владимировичтэй өгөө аваагүй болох нь тэр. Рестораны завхай хүүхэн өөртэй нь эн тэнцүүхэн юм шиг ярилцаж, тэр нь урьд өмнө Костягийн зайдан хүүхэн байсан, одоо өөрөө түүний тийм хүүхэн нь болчхоод байна гэж бодохоос Варя өөрөө өөрөөсөө ичиж гүйцлээ. Тэрээр хэзээ ч ингэж доромжлуулж яваагүй билээ. Маргааш яаж ажилдаа явж, яаж хүн амьтны нүүр харна даа.

	Яадаг юм билээ, яаж энэ бүхнээс ангижрах вэ, тэнгэр минь! Зоргод нь хаячхаад Нина руу эргэж очдог юм билүү, гэвч хөөрхий Софья Александровнаг хөөдөх ёсгүй, тийм эрх ч байхгүй. Нэр нүүрээ барсан Костя Софья Александровнагийн амьдралыг нэгмөсөн үрэн таран хийчихнэ. Балмад этгээдийг гэрт нь авчирчхаад өөрөө зугтчихна гэж яаж байх вэ, тэгэх юм бол хэзээ ч өөрийгөө өршөөхгүй нүгэл болно. Түүнтэй зад хэрэлддэг юм уу? Байранд баахан шуугиан дэгдэж, Софья Александровнад нэмж гай тарихаас өөр үр дүн гарахгүй.

	Хаалга тогшлоо. 

	— Ороорой.

	Тэр нь Софья Александровна байв. 

	— Варя, сайн байна уу? 

	— Сайн, сайн байна уу, Софья Александровна, та суугаач, ажил явдал ямар байна?

	Софья Александровна суугаад Варяг анхааралтай ширтэв. 

	— Ямар нэг санаа зовох юм гараа юу? 

	— Зүгээр л ядраад энэ, хурал болж үйлдвэрчний эвлэлд элсүүлээд. 

	— Ёс төдий алба, гэхдээ хэзээ ч юм бэ, дайрах шаардлагатай алба.

	Софья Александровна Варя руу дахиад харав. 

	— Варенька, би нэг ийм юм ярих гэсэн юм... Өнөөдөр Константин Фёдорович нэг хүнтэй хамт хүрч ирээд хаалгаа ч гүйцэд хаачихгүй буу задлан оролдож, замгийг нь тачигнуулаад байна билээ. Бид нар чинь хэлэлцэж тохиролцсон шүү дээ. Варенька, яаж ингэж болох юм бэ?

	Варя шүүгээгээ онгойлгов. Хувцасны цаана ангийн хоёр буу түшүүлээд тавьчихсан байв.

	Тэрээр орон дээрээ сандайлан суухад хоёр гар нь хар аяндаа сульдан алдрав. 

	— Софья Александровна, би таны өмнө түмэн буруутай. Би түүнийг танай гэрт дагуулж ирэх эрхгүй байсан юм. 

	— Гэхдээ чи чинь түүний эхнэр шүү дээ. 

	— Эхнэр... Бид хоёр ямар юмных нь эхнэр нөхөр байх вэ дээ! Яагаад ийм хэрэгт ороолдчихсоноо би ойлгохгүй юм. Тэр бид хоёрын хооронд ямар ч хамтын амьдрал алга, би түүний барааг бараг харахаа больсон, бид хоёр аль хэзээний эхнэр нөхөр биш болжээ.

	Софья Александровна дуугарсангүй. 

	— Гэтэл би юу ч хийж чадахгүй, хавханд орчхоод байна гэж Варя цөхрөн өгүүлэв. 

	— Хавханд ий? хэмээн Софья Александровна гайхширч, 

	— Юун хавх вэ? Би чамайг ойлгохгүй байна. Та хоёрт гэрлэлтийн баталгаа байхгүй юм чинь чи эрх чөлөөтэй хүн, бас амь зуулгаа өөрөө болгоод байна гэв. 

	— Тэр нь ч тийм л дээ. Гэхдээ би эндээс явж чадахгүй байна. 

	— Яагаад? 

	— Яах вэ, намайг явчихвал цаадах чинь танайхаас салахгүй. Өөрөө ч яг тэгж хэлсэн. Чи явбал яв, надад энд ч сайхан байна гэсэн. Өөрөө өөр байр олно гэж хэлэх нь хэлсэн, гэхдээ худлаа ярьж байгаа л даа, тэр чинь байр заяа нь хайхгүй. Тэгэхлээр би түүнийг энд орхиж болохгүй, та түүнийг яаж ч чадахгүй. Харахгүй юу, намайг байхад хүртэл энэ буунууд авчирчхаад байгаа юм чинь байхгүй бол бүр эрээ цээрээ алдаж гүйцнэ, таныг өрөөндөө ч оруулахаа байчихна.

	Софья Александровна түүний толгойг илбэн инээмсэглэв. Тэгэхүйд ээж нь яг Саша шиг инээмсэглэж буйг Варя гэнэтхэн олж харлаа. Саша яг ингэж инээмсэглэдэг юм. Бас тэдний нүд нь ч адилхан юм байна. 

	— Варенька, чи минь миний төлөө санаа зовоод яасан сайхан сэтгэлтэй юм бэ дээ. Миний төлөө санаа зовохын хэрэг байхгүй хэмээн Софья Александровна эелдэгхэн өгүүлээд, 

	— Чи үнэхээр л салахаар шийдсэн юм бол... гэв. 

	— Үгүй ээ, бид хоёр аль дивангарт салчихсан юм! 

	— Охин минь, аль муудалцахыг тэр гэх вэ, тэгсний төлөө залуу хүмүүс дэндүү түргэн зан гаргаж салцгаачхаад хожим буцаад нийлцгээдэг юм. 

	— Муудалцах... хэмээн Варягийн хоолой чичирч, 

	— Тэр чинь миний юмнуудыг мөрийд алдаж байна. Нөгөө нөмрөгийг санаж байна уу? Би тэгэхэд танд худлаа хэлсэн юм, түүнийг чинь мань хүн биллиардын мөрийд алдчихсан байна билээ. Хэрэгцээ гарвал намайг ч гэсэн мөрийд алдчихаж чадах хүн. Түүний бүх ажил сэжигтэй, нөгөө дэнлүү, цахилгаан тоноглол энэ тэр гээд байгаа чинь цөм хуурамч зүйл, түүний эд хөрөнгийг бүртгээд битүүмжилчихсэн, би ийшээ бас ирж бүртгэх байх гэж айж байсан юм, ашгүй аз болоход ирсэнгүй, түүний завхай охид намайг доромжилж байна. Би түүнийг харахаас дургүй хүрч байхад та муудалцахын тухай ярьж байх юм... гээд уйлчхав.

	Софья Александровна түүний толгойг дахин илэв. 

	— Охин минь, тайвшир, яаж ингэж цөхөрч болох юм бэ, чи надад итгэ, сүйд болсон юм ер алга! Чи яагаад энэ бүхнээ надад эртхэн хэлсэнгүй вэ? 

	— Би ичээд байсан юм гэж Варя нулимсаа татах зуур өчив. 

	— Ичиж байх ямар хэрэг байна, тэнэгхэн ч толгой бол доо, би чинь туршлагатай хөгшин авгай шүү дээ, чи бид хоёр аргыг нь түргэн олчих байсан юм, аль хэзээний олчих байсан. Чи гэртээ харимаар байна уу, эсвэл манайд баймаар байна уу, хэлчих? 

	— Уул нь би танайд л баймаар байна л даа. Гэвч тэгэхийн арга алга, Софья Александровна минь, арга байхгүй. Би эндээ үлдвэл цаадах чинь зайлж өгөхөө үзэхгүй, зайллаа гэхэд утасдаж хэрүүл шуугиан тариад таныг шар махтай чинь хатаачихна. Түүнийг танаас салгах л надад чухал байна. 

	— Бүү санаа зов, би өөрөө түүнээс чинь хагацаж дөнгөнө. Чи л хатуу шийдсэн юм бол... гэж Софья Александровна уужуухан өгүүлэв. 

	— Софья Александровна! 

	— За зүгээр, зүгээр... Тэгвэл одоо юмаа эмхлээд Нина руу буцаж оч. Бусдыг нь би өөрөө янзалъя.

	Түүний эрсхэн бөгөөд уужуухан занд Варя бүр гайхаж хоцров. Саша яг л ийм шүү дээ. Ээ халаг минь, энэ авгайг ерөөсөө мэддэггүй явжээ, гагцхүү зовлонд нэрвэгдсэн эх хүн байна гэж өдий хүртэл бодсоор яваад Софья Александровнагийн жинхэнэ зан чанарыг олж хараагүй юм байна. 

	— Түүний худалдаж авч өгсөн юмнаас би юу ч авахгүй. 

	— Өөрөө л мэдэх хэрэг, харин бушуулж үз, эс тэгвэл цаадах чинь хүрээд ирж мэднэ.

	Костя хэзээ ч ийм эрт ирдэггүй билээ. Гэвч Лёвочка, Рина хоёрын нэг нь “Канатикт” болсон хэрүүлийн тухай түүнд заавал хэлэх учраас тэрээр хэзээ хэзээгүй хүрээд ирж мэднэ гэдгийг Варя ойлгож байв. Тэрээр юмаа чемоданд хийх зуур, 

	— Бүгдийг нь нэг амиар аваачиж чадахгүй юм байна, бас зургийн самбар, чиг хоёроо авах хэрэгтэй. Зарим юмаа таны өрөөнд орхичхоод дараа эргэж ирээд авъя тэгэх үү? гэв. 

	— Асуухын хэрэг юу байна?

	Варя пальтогоо өмсөөд нэг гартаа чемодан, нөгөө гартаа зургийн самбар, чиг хоёроо авав. 

	— Арын хаалгаар гарчих, гэнэтхэн нөгөөдөх чинь тааралдчихаж магад. 

	— Тэр муу яах вэ! Би зөвхөн таныг яах бол л гэж айж байгаа юм. 

	— Миний төлөө санаа бүү зов гэж би чамд хэлсэн шүү дээ, гэхдээ чи ямар ч атугай арын хаалгаар гар, шатан дээр хэрүүл хийх хэрэггүй юм гэж Софья Александровна нухацтай хэлэв. 

	— За тэгье.

	Варя Софья Александровнаг үнсэв. 

	— Танд их баярлалаа, намайг уучлаарай. 

	— Хүү минь, чамайг яасан гэж уучлах билээ дээ, харин намайг хаяхгүй байгаад чинь чамд л баярлалаа. Юмны учир олдож зохицмогц эргээд ирээрэй, би баярлана шүү.

	Варя байрныхаа хаалгыг онгойлгоход өрөө нь түгжээгүй, Нина ширээнийхээ ард дэвтэр засаад сууж байв.

	Зургийн самбар, чемодан энэ тэр барьчхаад пальтотой зогсож буй Варяг хармагц, 

	— Гэр бүлийн аз жаргал дуусаа юу? гэж асуув. Варя чемоданаа шалан дээр орхиж, самбараа орон дээр тавиад, 

	— Дууссан гэж өчив.

	 

	 

	15

	 

	Варя Костяг эрт ирчхээд утасдаж гарна гэж санаад бухимдаж байв. Тэгтэл утасдсангүй. Бахь байдгаараа оройтсон гэсэн үг.

	Маргааш нь ажил тарахаас хоёр цагийн өмнө Игорь Владимирович Лёвочкаг утсаар ярья гэж байна гэж өрөөнөөсөө дуудав. Ийм дуудлага ер бусын зүйл билээ.

	Лёвочка хэдэн минутын дараа эргэж ирээд Варяд түүнийг утсан дээр дуудаж байна гэж хэлэв. 

	— Костя юу? 

	— Тийм. 

	— Энэ утсыг яаж мэддэг юм бэ? Хариулахын оронд Лёвочка дал мөрөө хавчив. 

	— Игорь Владимировичийн утсаар ярих ёс манайд байхгүй. Нийтийн утас бий, номерыг нь Костя мэднэ шүү дээ.

	Лёвочка дахиад дал мөрөө хавчив. 

	— Яаралтай, маш түргэн гээд байна билээ. Би Игорь Владимировичээс чамайг дуудаж болох уу гэж асуухад болно гэж хэлсэн юм. 

	— Очоод нийтийн утсаар утасд гээд хэлчих. 

	— Чи өөрөө очоод л хэлэхгүй юу, би ямар дамжуулах дамжлага биш. 

	— Дамжлага биш ээ? Тэгвэл “Канатикын” тухай хэн түүнд илтгээ вэ? Чи биш уу?

	Варя таагаад буудчихсан боловч яг оночихжээ. Лёвочка нөгөө өрөө рүү буцаж очоод эргэж ирэхдээ, 

	— Өнөөдөр таван цагт Соёл амралтын паркийн үүдэнд хүлээж байя гэнэ гэж баргар царайтай өгүүлэв. 

	— Савлуур дээр савлах нь юм болов уу? гэж Варя доогтой асуув. 

	— Хэлсэн юмыг нь л дамжуулж байна. 

	— Та хоёр муудалцаа юу? гэж Рина зургаасаа хараа салгалгүй асуув. 

	— Чамд ямар хамаа байна! 

	— Зүгээр л тэгж байна... 

	— Тэгвэл дуугүй байж бай.

	Варя Софья Александровнад санаа зовж байсан тул гэртээ ирэнгүүт давын өмнө тэдний рүү утасдав. 

	— Софья Александровна, юу болсон бэ? 

	— Бүх юм жин тан. 

	— Цаадах чинь нүүгээд явчихсан уу? 

	— Тэгсэн. 

	— Өөрийнхөө юмыг аваад уу? 

	— Тийм. 

	— Та яаж аргалаа вэ? 

	— Аргалсаан... Ирэхээр чинь ярьж өгөмз. Утсаар хэлье гэхгүй байна, тэр нь ч зүйтэй. Софья Александровна Костяг яаж аргалж гаргасныг мэдэх сэн гэж Варя тэсэж ядан байвч Нинаг ирэхийг хүлээж, цаашид яаж аж төрцгөөхөө тохиролцох хэрэгтэй байв. Дор дороо гэр бараална гэдэг бол айл хөршийнхөөсөө ичмээр муухай хэрэг.

	Варя чемодантай юмаа гаргаж, даашинз сэлтээ хувцасны шүүгээнд хуучин дассан сурсан газраа өлгөөд ширээнийхээ шургуулгыг татаж үзвэл ингээд буцаад ирэхийг нь Нина мэдэж байсан юм шиг юу ч хөдөлгөж хөндөөгүй бүх юм хуучнаараа байв. Ямар ч гэсэн эгч нь, ямар ч гэсэн гэр нь, төрсөн гэр нь энэ шүү дээ. Тэрээр зургийнхаа самбарыг ширээн дээр суурилаад ажиллаж эхлэв.

	Ийнхүү ажиллаж байтал Нина ирэв. Варя түүн руу инээмсэглэн харж, юм идмээр байна уу гэж асуугаад ажил дээрээс авчирсан талхан зууш руу заав. Нина ч гэсэн эвийг бодож байгаа нь илэрхий, самбар луу очиж Варягийн юу зурж байгааг асуугаад тайлбарлаж ярьсан хариуг нь анхааралтай сонсов. Аж ахуйн тухайд тэр хоёр дор бүрдээ ажил дээрээ үдийн хоол иддэг болохоор ямар нэг асуудал алга гэж Нина хэлэв. Гэвч байрны хөлс, утас, шатдаг хий, цахилгаан, өглөө, оройны хоол гээд олон юм байна, энэ бүхний зардлыг эгчтэйгээ яг адилхан хуваалцана гэж Варя зөрөв. Тэгээд дундын зардлаа бүртгэж байгаад сарын эцэст дүнгээ яг таллан хувааж төлж байхаар тохирцгоов.

	Дараа нь Варягийн авчирсан талхан зуушийг идэж, цай ууцгааж элдвийг хүүрнэв. Варя зочид буудлын барилгын ажлын тухай, хамт ажилладаг хүмүүсийнхээ тухай ярьж, тийнхүү ажилдаа шохоорхон байгаа нь Нинад сайхан санагдав. Гэхдээ Костягийн тухай ганц ч уг цухуйлгасангүй. Нина ч бас цаг нь болохоор өөрөө аяндаа ярина гэж санаад тэр тухай асууж шалгаасангүй.

	Бодвол бүр арван цагийн үед болов уу үүдэнд утасны хонх тасхийлээ. Нина утас авав. 

	— Варя, чамтай ярина гэнэ.

	Нина түгшиж гайхсан янзтай түүн рүү харж байв. Тэгмэгц Варя Костя ярьж байна гэж мэдэв. Яг мөн байв. 

	— Лёва миний хүсэлтийг чамд дамжуулсан уу? 

	— Дамжуулсан. 

	— Яагаад ирсэнгүй вэ? 

	— Савлуур дээр тоглохоо больсон, нас өнгөрсөн. 

	— Чи бид хоёр ярилцах хэрэгтэй байна. 

	— Би сонсож байна. 

	— Утсаар ярих юм биш ээ. Уулзах хэрэгтэй байна. 

	— Бидэнд ярих ч юм байхгүй, уулзах ч шаардлага байхгүй. 

	— Маш чухал зүйл шүү. Надад ч, чамд ч, бас Софья Александровнад ч чухал.

	Мэдээж худлаа л даа, сүрдүүлж байна. Тэгж бодсон хэр нь сэтгэл зовоод явчхав. 

	— За яах вэ, маргааш дөрвөн цагт “Гранд— отелийн” тэнд очоорой, тэгээд ярилцъя. 

	— Үгүй ээ, одоо бушуухан ярилцах хэрэгтэй байна, энэ хэчнээн чухал зүйл гэдгийг чи бүр төсөөлөхгүй байгаа, маргааш бол нэгэнт оройтчихно. Арбат руу хэдхэн минут гараад ир. 

	— За тэгье би одоо гарлаа гэж Варя хэлэв. Тэрээр өрөөндөө эргэж ороод цуваа нөмрөв. 

	— Би удахгүй ирнэ. 

	— Нөгөөдөх чинь уу? гэж Нина товчхон асуув. 

	— Тийм. 

	— Би чамтай явъя, тэгэх үү? 

	— Яах гэж? 

	— Юмыг яаж мэдэх вэ... Варя инээд алдав. 

	— Санаа бүү зов.

	Костя пальтоныхоо захыг босгож, саравчтай малгайгаа духдуулан дарж нэг харахад мөрдөн байцаагч шиг, нөгөө харахад америк киноны дээрэмчин гэлтэй амьтан тэдний байшингийн тэнд нааш цааш холхиж байв. Варя түүнийг ийм дүртэй байхыг огт хараагүй ажээ. Хачирхам мунхаг баг.

	Тэр хоёр Арбатыг уруудав. 

	— Утас хэн авсан бэ? 

	— Эгч. 

	— Чамайг над руу явсан гэж мэдсэн үү? 

	— Мэдэлгүй яах вэ.

	Тэд эхлээд Плотников руу, дараа нь Криво арбатын хөндлөн гудам руу эргэж, сургуулийн эсрэг талд байдаг хэсэг зай руу очиж урт сандал дээр сууцгаав. Харуй бүрий нэгэнт нөмрөн авч, гудамжны сүүтгэр дэнлүүнүүд зэгэлтэн, байшингийн цонхнууд гэрэлтэн ярайж, хөндлөн гудмаар ганц нэгхэн хүн хааяа явж өнгөрнө. 

	— Нөхрөөсөө тусдаа ресторан хэсэхийн хэрэг байхгүй, ямар ч эвгүй юманд орчхож мэднэ хэмээн Костя яриагаа эхэлж – Чи надтай хамт байсан бол хэн ч чамд халдах ёсгүй, гэтэл надгүй яваад тийм юманд өртчихсөн байна шүү дээ гэв. 

	— Чамаас өмнө надад нөхөр гээч юм байхгүй байхад хэн ч надад халддаггүй, хэн ч намайг доромжилдоггүй байсан. Тэр муу хүүхэн чинь намайг чухамхүү чиний эхнэр байсан учраас бас өөр шигээ банзал эм гэж үзээд доромжилсон хэрэг. 

	— Тэр чинь солиотой хүүхэн, өвчтэй хүн гэж Костя зөрөв. 

	— Ямар өвчтэй гэж? 

	— Галзуу солиотой гэж би чамд хэлж байна шүү дээ. Солиотой хүн чинь юу ч гэж донгосож мэднэ. 

	— Костя надад цаг алга, эгч маань хүлээж байгаа хэмээн Варя түүний үгийг тасалж, 

	— Тэр солиот чинь надад падгүй, бас “Канатикт” болсон явдал ч хамаа алга. Чи бид хоёрын зам нэгэнт салсан гэв.

	Цаадах нь нэг хэсэг дуугүй байснаа гэнэтхэн инээмсэглэж Варягийн гарыг барих гэж оролдов. 

	— Байз л даа, Ляленька минь, битгий бухимд. Чиний ууртай байгааг би ойлгож байна, гэхдээ чи бид хоёр чинь тийм ч муугүй амьдарч байсан шүү дээ. Чи санасан бүхнээ л хийж байсан. Ажиллана гээд ажилд орсон, дээд сургуульд ормоор байвал би чамд тусална, миний дэргэд байхад чи уулын нөмөрт л байгаа гэсэн үг. Варя гараа татаж авав. 

	— Костя, чи хий горьдохын хэрэггүй. Бүх юм дууссан.

	Костягийн уруул хорсолтой татгасхийв. 

	— Тэгэхгүй шүү! Намайг өрөө олтол чи хүлээнэ гэж амласан. Гэтэл би одоо гудамжинд гарчихлаа, хонох ч газар алга. 

	— Тэр худлаа. Би эгчийндээ байна уу, Софья Александровнагийнд байна уу, чамд ялгаа байхгүй гэж чи өөрөө хэлсэн шүү дээ. Чиний надад худалдаж авч өгсөн юмсыг би орхичихсон, түүнийгээ аваарай, биллиардынхаа мөрийд алдана уу, завхай хүүхнүүдийнхээ гарыг цайлгана уу, чиний дур. Тийм учраас чи бид хоёрт өгөө аваа байхгүй. 

	— Үгүй шүү, данс нийлээгүй хэмээн Костя ярвайж, 

	— Тооцоо нийлэх яагаа ч үгүй байгаа. Чи миний тухай Софья Александровнад юу хэлсэн бэ? гэв. 

	— Би юу? Юу ч хэлээгүй. 

	— Худлаа ярь! 

	— Би худлаа яриагүй. Зөвхөн нөгөө нөмрөгийн тухай л хэлсэн, хэлэх ч ёстой байсан юм, тэгээгүй бол Софья Александровна сэргийлэхэд мэдүүлж чамд л муу юм болох байсан. Ер нь түүнд юм яриад байхын хэрэгцээ байхгүй, өөрөө бүх юмыг харж байгаа юм чинь. Чи гэрт нь буу авчрахгүй гэж амласан хэр нь өчигдөр аваад ирсэн байна. Би энэ бүхнээс чинь залхаж гүйцсэн, тэгээд явчихсан юм. Чи яах санж вэ, дураараа болно биз. 

	— Би яахыгаа мэднэ, миний төлөө бүү санаа зов хэмээн Костя шазуур зууж, 

	— Би тэр хатагтайтай тооцоо хийхээ л нэг хийнэ ээ, өгөх юмаа өгнө, тэр муу цусаар ханиах вий, гайгүй... гэж занав. Варя ойлгож ядан, 

	— Чи хэнийг хэлж байгаа юм бэ? гэж асуув. 

	— Чиний тэр хөгшин өлөгчин Софья Александровнаг хэлж байна. Тэрний хэлсэн зарим нэг юмыг би араандаа зуучихна аа гайгүй, тэгэхэд тэр муу миний өмнө сөхрөхгүй хаачих вэ дээ. “Манайд хууль ёс гэж огт алга, гагцхүү хууль завхруулга л байна...” гэсэн. Бас нөхөр Сталины тухай... Нэг муу хүүг нь шоронд хийчихсэн гэнэ, тэглээ гэж тэр авгай манай засгийн газрыг муулахдаа хүрч байна...

	Варя түүнийг яахаас ч буцахгүй гэж бодож байсан боловч ингэнэ чинээ даанч санасангүй. 

	— Костя, чи юу ярьж байна аа! Бодооч! 

	— Та нар надтай яаж харьцана, би та нартай яг л тэгж харьцана. Муусайн хувцаснуудаа буцааж өгч гэнэ, тэгээд тооцоо нийлчих юм гэж бодоо юу? Гайгүй байлгүй! 

	— Өө муу, хүний адаг! хэмээн Варя багтран хашхичиж, 

	— Ховын хар тулам, чи ч тийм л амьтан болж таарч байх шив. Ховлох гээд үзээрэй чи! Чи Софья Александровнаг яаж ч чадахгүй, тэгж мэдээрэй! Түүний тухай ганц л үг цухуйлгасан байх юм бол тэр ховыг чинь Софья Александровнагийн үг биш, чиний үг гэдгийг би нотлон гэрчилнэ, чи ойлгож байна уу, чиний үг гэж би нотолно. Би цорын ганц гэрч, тэгэхлээр чинийхийг биш миний хэлснийг үнэмшиж таарна. Софья Александровна гэртээ буу байлгахыг зөвшөөрөхгүй байсан гэтэл чи тусгай дэглэмтэй гудамжинд буу хадгалж байсан. Түүнээс болж Софья Александровнад өс санасандаа түүнийг худлаа гүжирдэж байгаа юм гэж би хэлнэ. Софья Александровнад хуруу хүрэх төдий халдсан байх юм бол би чамайг үнсэн товрог болгоно шүү. Тэглээ гээд чамд хэн ч тус болохгүй, нөгөө Рина, Лёвочка мэтийн найзууд чинь цөмөөрөө чамайг худалдчихна гэв.

	Тэрээр уур, занал, хорсолдоо багтраад ярьж чадахгүй байв. 

	— Ярь, ярь, сүүлчийн удаа ярих чинь энэ хэмээн Костя дуугаа намсган шивнэж, 

	— Сүүлчийн удаа гэж мэд, яагаад гэвэл би чамайг одоо нам буудна! гэв.

	Түүнийг ингэж хэлэнгүүт Варя хоромхон зуур тайвширчихлаа. Цаадах нь халаасандаа гараа хийсэн байхыг үзвэл нэг удаа өөрт нь үзүүлж байсан “Смит, Вессон хоёр” гэдэг гар буутайгаа байгаа хэрэг. Тэгэхэд тэр бууг нэг алдартай найзынх нь буу, засах гэж авчирсан юм гэж байсан юм, мэдээж худлаа хэлээ л дээ, дандаа худлаа ярьдаг юм чинь. Гэвч Варя түүнээс өчүүхэн төдий ч айсангүй, цаадхыгаа хулчийгаад буудаж чадахгүй гэсэндээ тэр. Софья Александровнаг ч ховлож чадахгүй, бас л хулчийна. Буудах гээд үзэг л дээ! гэж бодохоос Варягийн ид хав нь оргилоод ирэв. 

	— Өө тийм үү? Чи намайг буудаж алах нь уу? хэмээн Варя тамшаалж, 

	— Тийм учраас намайг хэн рүү явсныг эгч чинь мэдсэн үү гэж асуусан байх нь. Мэднэ, чам руу явсан гэж мэдэж байгаа, тэгэхлээр бууд л даа, хариуд нь буудахаар шийтгэнэ гэж мэдээрэй, тэр тухай санаа тавих хүмүүс бий. Муу хулчгар! Бууд л даа, муу хулчгар минь, бууд! гэж хашхичив.

	Байшингийн энд тэнд цонхны хөшиг ярагдаж, хүмүүс харанхуй талбай руу харцгааж эхлэв... Варя, 

	— Аль вэ, буудаач, чи чинь яагаад буудахгүй байна, хулчгар новш! гэж дахин хашхичив. 

	— Хөөе, юу болоод байна аа? гэж нэг цонхоор эрэгтэй хүн чанга асуув.

	Гудамд явж байсан хүмүүс зогтусан саатацгааж эхлэв. 

	— Битгий чарлаад бай, солиотой амьтан. Чи ямар ч байсан миний гараас мултрахгүй.

	Костя огцомхон эргээд гудам өгсөн яаравчлан одов. Варяг гэртээ эргэж ирэхэд Нина, 

	— Би чамайг хайхаар завдаж байлаа. Нууц биш бол юу болсныг хэлэхгүй юу? гэв.

	Варя инээд алдав. 

	— Гойд юм болоогүй ээ, буудна гэж сүрдүүлээд. 

	— Энэ чинь бас ямар гэгчийн сонин болж байна! Хаана амьдарч байгаагаа тэр чинь мартчихаа юу? гэж Нина жигшин өгүүлэв. 

	— Тэр чинь ердөө л тэнэг толгой, өчүүхэн амьтан.

	Маргааш нь Варя ажлаа тараад шууд Софья Александровнагийнд очив.

	Софья Александровна ширээний ард захиа бичээд сууж байв. Бодвол Сашад бичиж буй нь тэр байх. 

	— За Софья Александровна, яриад байгаарай, юу гээч болсон бэ?

	Софья Александровна үзгээ хажуу тийш нь тавьж нүдний шилээ авав. 

	— Эндээс яв гэж түүнд тушаасан. Баахан цааргалж байснаа дараа нь яваад өгсөн. 

	— Үгүй, та нэгд нэгэнгүй ярь л даа. 

	— Би түүнд гэрт буу авчрахыг хориглоод байхад та авчирсаар байна, тийм учраас би Варяг загнасан, тэгсэн чинь эгч рүүгээ яваад өгсөн, таныг ч гэсэн эндээс явахыг би гуйж байна, түүнээс гадна танаас болж хаалганы гинжийг цүүлэхгүй байна гэж манай хөршүүд дургүйцээд байгаа гэж хэлсэн. Тэгтэл нөгөөдөх чинь муухай авирлан занаж, намайг энэ өрөөг дамладаг гэхчлэн элдвийг донгосож гардаг байна... 

	— Өөдгүй новш! 

	— Би тэгэхээр нь өнөөдрөөс эхлээд хаалганыхаа гинжийг цүүлнэ, танд хэн ч хаалга тайлж өгөхгүй, хэрвээ орох гэж зүтгэх юм бол цагдаа дуудаад, таныг эрхэлсэн тодорхой ажилгүй, буу дамладаг хүн, манай хөршийнхөн цөм энэ хүнд дургүй байдаг юм, бас юун хүн бэ? гэдгийг байрны захиргаа хэд хэдэн удаа асуусан, хэсгийн сэргийлэгч хүртэл сонирхож байгаа гээд хэлчихнэ гэж түүнд шулуухан хэлээд тавьчихлаа. Тэгсэн чинь намайг дахиад л сүрдүүлж байна. Би хариуд нь “Миний хүү баригдаж цөлөгдсөн, би прокурор, мөрдөн байцаагч, өмгөөлөгч энэ тэрийн алинтай нь ч уулзах замыг хэзээний мэднэ, та намайг юугаар ч сүрдүүлж чадахгүй, харин өөрийнхөө тухай бодсон чинь дээр байх, хэрвээ та маргааш өглөө манайхаас бүрмөсөн явахгүй бол хожим өөрийнхөө хар толгойд л гомдоорой, би яахаас ч буцахгүй шүү” гэж хэлчхээд гараад явчихсан юм. Өглөө нь нөгөөдөх чинь юмаа аваад яваад өгсөн. 

	— Өөрийнхөө юмтай юу? Минийхийг яасан бэ? 

	— Чинийхийг үлдээчихсэн. 

	— Эргэж ирэх шалтаг болгох гэж тэр. 

	— Чамтай эвлэрнэ гэж найдаж байж мэдэх юм. 

	— Тэр тухай горьдсоны гарз. 

	— Харин түүнийг түлхүүр орхино гэж даанч сэтгэлд багтахгүй байсан юм. Шинэ цоож тавиулах хэрэг гарах нь л гэж бодож байсан шүү гэж Софья Александровна хэлэв. 

	— Хашир нь тэр зэрэг хэмээн Варя тамшаалж, 

	— Хэрвээ танай байранд хулгай орох юм бол түлхүүртэй байсан хүмүүсийг л хардана шүү дээ, тэгээд л мань хүн түлхүүрийг чинь буцааж өгч байгаа нь тэр гэв. 

	— Магадгүй. 

	— Харин үлдээсэн юмны тухайд бол та санаа зовохын хэрэггүй, би гэртээ авааччихъя. Хэрвээ авах гэж ирэх юм уу утасдвал Варя юмаа аваад явчихсан, түүнтэй л ярилц гээд хэлчхээрэй. 

	— Тэр ч зөв шүү, чиний л хувцас юм чинь өөрөө л өмсөж эдлэх хэрэгтэй. 

	— Учир нь олдоно биз хэмээн Варя тодорхойгүй өчих зуур тэр хувцас хунарыг яг маргаашид нь багтаан Лёвочкагаар Костяд хүргүүлнэ гэж хатуу шийджээ.

	Тэрээр Софья Александровнаг энхрийлэн тэврэв. 

	— Би таны өмнө түмэн буруутан, та надаас болж бөөн зовлон амслаа. 

	— Хүү минь, чи юу ярина вэ, тийм юм бодохын ч хэрэг байхгүй. Цаадхаасаа бүү ай, тийм хүмүүс зөвхөн доройд дээрэлхэж, аймхайд зориг гаргадаг юм. 

	— Би энэ тухай мэднэ, өчигдөр орой намайг гадагш нь дуудаж уулзаад ална гэж сүрдүүлсэн хэмээн Варя мушилзав. 

	— Нээрэн тэглээ гэж үү? 

	— Нээрэн тэгсэн, би түүнийг дооглочхоод яваад өгсөн. 

	— Сайн байна, яг тэгж байх хэрэгтэй!

	Варя өөрөө ч гэсэн сайнаа мэдэрч, хүч амтагдан, хэнээс ч хамаарахгүй болсноо ухаарав. Нээрэн, эцсийн эцэст хэнээс ч хамаарахгүй болжээ! Тэрээр алдаж эндсэн ч гэсэн, омтгойдож буруутсан ч гэсэн бусдын эрхшээлд оролгүй, учирсан бүх муухай явдлыг даван туулж чадлаа. Алдаж эндэх бол яах вэ дээ, эцсийн бүлэгт алдаанаасаа сургамж авдаг юм чинь. Энэ орчлон дээр хүмүүс хэрчим талхныхаа төлөө, байх суух газрынхаа төлөө чадлаараа үзэлцэж, хаа сайгүй нөхцөл байдалд зохицоцгоож байгаа юм чинь хүн төрхөө хадгалан үлдэж, нэр төрөө хэнд ч доромжлуулахгүй байх л хамгаас чухал буюу. Варя ингэж чадсан болохоор үүгээрээ бахархсан ч болох билээ. 

	— Та Сашад захиа бичиж байгаа юм уу? 

	— Тийм ээ, хүү минь, Сашадаа бичиж байна. Маргаашдаа багтааж явуулах хэрэгтэй болчхоод байгаа юм, зам боогдохоос өмнө хүрэхгүй байх гэж санаа зовж байна. Арав, арван нэгэн сард Ангара бүрэн хөлдчихөөр тэнд ямар ч харилцаа холбоо байхгүй болчихно. Түүнээс нааш сүүлчийн шуудан очиход Сашаг захиа заавал аваасай гэж бодсон юм.

	Варя Сашаг алс холын Сибирийн их мөрний эрэгт орь ганцаар зогсож байгаа мэт төсөөлөн бодвоос өөрөө бас түүнд хоёрхон үг ч болох нь ээ бичиж өчүүхэн боловч баярлуулмаар санагдав. Нөгөө тохиолдсон бүх шалгалт сорилтыг амжилттай даван туулсны дараа одоо мань бүсгүйн сэтгэл дахин ариусан шулуудсан болохоор өөрийн мэдэх хамгийн сайн хүн болж буй Сашад хэдэн үг бичихэд тун амархан байлаа. 

	— Би нэг хэдхэн үг биччихэж болох уу? 

	— Варенька минь, ер бололгүй яах вэ дээ хэмээн Софья Александровна баярлаж, 

	— Цаадхад чинь надаас өөр захиа бичих хүн огт байхгүй болохоор ёстой их баярлах вий гэв.

	Варя нэг хуудас захидлын цаас авч бодолхийлснээ үзгээ бэхэнд дүрээд ингэж бичив.

	“Сайн байна уу, Саша! Би одоо ээж дээр чинь ирчхээд бид хоёр чамд захиа бичиж байна. Манайхны ажил явдал, биес цөм сайн байна, ээжийн чинь бие сайн, би Москвагийн зураг төслийн газар ажиллаж байна...”

	Дахин бодолхийлснээ “Чиний одоо юу хийж байгааг мэдэж болдог сон ч болоосой...” гэж нэмж бичив.

	Киров Сочид байхаас халширч гүйцэв. Тэрээр эх гаргагчдын бичсэнийг уншиж, Сталины сайшаасныг сайшааж байгаа болохоор сурах бичиг зохиох ажилд ёс төдий оролцож байв. Сталин зөвхөн өөрийнхөө биеийг өргөмжлөх зорилгын үүднээс төдийгүй өөрийнхөө өнгөрсөн, одоо, ирээдүйн харгис явдлыг зөвтгөхийн тулд түүхийг засварлан гуйвуулж байгааг Киров ойлгож байлаа. Гэхдээ зөрж чадсангүй, өөрөө түүхч ч биш, онолч ч биш болохоор онолын асуудлаар няцаалт өгнө гэдэг бол ямар ч утга учиргүй явдал болно, яагаад гэвэл ямар ч юмыг нотолж чадах онолчид, түүхчдийн бүхэл бүтэн сүрэг Сталины мэдэлд байна. Ийм юм руу хуруу дүрэхийн хэрэг байхгүй. Үүний хамтад Сталины Кавказад гүйцэтгэж байсан үүргийн тухай өгүүлэл бичиж байх нь бас зохисгүй.

	Киров Азербайжаны намын байгууллагыг таван жил толгойлохдоо түүний түүхтэй нарийвчлан танилцсан болохоор Сталины Бакуд гүйцэтгэж байсан үүргийг сайн мэднэ. Сталин тэгэхэд жирийн нэг мэргэжлийн хувьсгалч л байсан юм. Гэтэл бусад олон зүйлийг санаанаасаа зохиож буйн нэгэн адил түүний Бакуд гүйцэтгэж байсан онцгой үүрэг гэгчийг одоо өнгөрсөн хойно дураараа зохиож байна. Киров өөрөө тэр ажилд оролцсоор ирсэн. Гэхдээ нөгөө асуудлууд нь бол намын түүхийн нийтлэг томоохон асуудлууд байсан, тухайлбал Сталин, Лениний залгамжлагч гэдэг нотолгоо намд чухал шаардлагатай байсан, тийм учраас Киров энэ нотолгоог хүлээн зөвшөөрч, үнэний замаас яльгүй хазайхаас өөр аргагүй болсон. Гэтэл бүх юм аль хэдийн болдгоо болчхоод тэмцэл дуусдагаа дуусчхаад байхад Сталинд “Нина” хэвлэх үйлдвэрийн толгойлогчийн титэм яагаад хэрэгтэй болов? Кировын өөрийнх нь гараар Енукизетэй тооцоо бодох гээ юу? Өөрөө ийм ажилд заяа нь оролцохгүй.

	Тэрээр Бакугийн гудамж талбай, байшин барилга, үйлдвэрийн газар, өрөмдлөгийн цамхаг энэ тэрийг нэгд нэгэнгүй мэднэ, харин өөрийнх нь төсөөлж байгаагаар бол тэр үед Сталины нэртэй холбож үзмээр юм юу ч байгаагүй билээ. Одоо Баку тэр чигээрээ Сталины дурсгалт газар болж хувирч байна. Амьд Сталины шүү. Өдий төдий гудамж, район, нефтийн үйлдвэр, дээд дунд сургуулиуд түүний нэрэмжит болжээ. Тэр ч байтугай Сталин чухам аль өрөөнд байсныг хэн ч мэдэхгүй атал Баиловын шоронд түүний музей нээжээ. Өрөөний тухай түүнээс асуухаа айжээ. Тийм юм асуувал уг баримтыг битүүдээ өчүүхэн зүйл гэж үзэж байна гэж санаж болно, бас Бакугийнхан ийм дурсгалт газар байх шаардлагатай эсэхэд ер нь тээнэгэлзэж байна гэж бодож болно гэсэндээ тэр. Бүх асуудлыг өөрснөө шийдэж, экскурсээр яваа хүмүүс тэр музейг үзэхийн хамт шорон руу орохгүй байх ёстойг бодож гадагш нь хаалга гаргахад амархан нэг өрөөг сонгож авчээ. Энэ бүхэн худлаа зүйл гэдгийг Сталин мэдэх боловч музей байгуулчхаад үзэгчдийг цувуулаад л байна. Ер нь Сталины өнгөрсөн явдлын тухайд бодит байдал домог хоёрын зааг арилчхаад байгааг Киров нэг бус удаа анзаарсан төдийгүй Оржоникизе тэр хоёр энэ тухай ярилцаж ч байсан удаатай.

	Харин Кировын тухайд бол энэ зааг арилаагүй, тэгээд ч мань хүн шинэ домог зохиох бодолгүй байгаа билээ. Сталин түүнийг Сочид байлгах гэж зүтгээд байна. Ингэж хайран цагаа үрэх ч гэж дээ. Уул нь Ленинграддаа л байвал зохих цаг, хүнсний тасалбарыг халах ажил тулгараад байгаа юм чинь. Дөрвөн сарын дараа ЗСБНХУ-ын иргэд талхаа чөлөөтэй худалдан авах болно. Энэ үйл явдал тоо томшгүй их гарз хохирол, гачигдал зовлон үзэж байж байгуулсан хамтралын байгууллын амьдрах чадвартайг батлан харуулж байна. Тийм арга хэмжээг унагаж болохгүй, маш нягт нямбай бэлтгэх хэрэгтэй. Ялангуяа Ленинград шиг өөрийгөө талх тариагаар хангаж чаддаггүй районд нарийн бэлтгэл маш чухал. Тэгж байхын оронд мань хүн Сочид дэмий сууж байна.

	Түүхийн сурах бичгийн тэмдэглэлд оруулах саналуудыг Киров тэнгисийн хөвөөнд нарлангаа уншиж байв. Унших ч гэж дээ, зүгээр л гүйлгэж хараад харсан хуудаснуудаа хажуу тийш нь тавьж, салхинд хийсгэчихгүйн тулд чулуугаар даруулна.

	Шигүү төмөр тороор давхар хүрээлсэн нарлагааны газар эл хуль оргино. Торноос зүүн, баруун тийшээ хаалттай бүс. Нарлагааны газар луу орох хаалганы тэндэх харилцуур утастай шовгорт харуул бий, өөр нэг харуул гадуур хашааны дагуух цардмал замаар нааш цааш холхино. Энд зөвхөн зочид л усанд орж нарлацгаана. Сталин тэнгисийн усанд ордоггүй болохоор ийшээ ирдэггүй ажээ. Зуслангийн үйлчлэгчид, хамгаалалтын хүмүүс өөр газар усанд орцгооно.

	Киров энд цорын ганцхан хүнтэй л тааралддаг байв. Тэр нь Москвагаас ирсэн шүдний эмч бөгөөд Кировыг хүндэтгэн тогтуухан талархуу харьцана. Гэхдээ бялдуучлан зулгуйдах нь үгүй. Зөөлхөн дуутай, намбалаг байрын энэ хүн усанд сэлэхдээ гарамгай, тэнгисийн ус, нар, элс гээд эндхийн бүх юм түүнд сайхан байгаа нь илэрхий. Киров хүмүүс баярлаж байхыг үзэхээрээ өөрөө дандаа баясдаг билээ. Хүмүүс мянган жилийн тэртээ ч баярлаж чаддаг байсан, газар дэлхий дээр амьдрал байгаа цагт хойшид ч баярлаж байх болно гэдэг нь мэдээж. Тэглээ ч гэсэн Киров өөрийн нүдээр харж байгаа зөвлөлтийн хүмүүсийн баяр бахдалыг өөрөө төлөөлж буй төр улстайгаа, барьж бүтээж буй нийгмийн байгуулалтайгаа холбохгүй байж яахин чадах билээ. Түүний харааг баясгаж буй мишээл, сонор чимж буй инээдэм бүхэн өөрт нь, төрөлх намд нь заяаж буй шан харамж даруй мөн, бас арга буюу гаргадаг хатуу ширүүн төдийгүй зарим үес догшин хэрцгий гэхээр элдэв шийдвэрийг нь зөвтгөж буйн илрэл болой. Тэрээр марксист хүний хувьд өргөн цартай сэтгэдэг боловч мянга мянга, сая сая хүний цаана заавал тодорхой нэр бүхий хүн бий гэж үзнэ. Түүний хувьд хуран цугларсан олон түмэн бол нэр зүсгүй бөөгнөрөл биш. Тэрээр индэр дээр гарахдаа өөрийг нь сонсож байгаа хүн болгонтой толгой дараалан ойлголцохыг эрхэмлэдэг бөгөөд түүний уран илтгэгчийн нууц чухам үүнд байдаг байж ч магадгүй.

	Киров биечлэн шууд тулж ярилцахыг бас хэзээ ч үгүйсгэдэггүй, ямар ч ярианд дуртай оролцдог билээ. Тэгээд ч шүдний эмч түүнд бас аятайхан санагджээ. Тэр хоёр усны бүлээн, тэнгисийн ёроолын ундардаг хүхэрлэг булаг, Мацестын рашааны хүний бие махбодод үзүүлэх нөлөө гэхчлэн хамгийн ердийн юм ярилцав.

	Липман аль ч юмны тухай эмчийн хувьд биш зүгээр л цуг яриа дэлгэж байгаа хүний байдлаар ярих нь Кировын сэтгэлд нийцтэй байв. Өөрийнхөө мэргэжилтэй холбоотой шүдний тухай ярихдаа хүртэл том, бага сойзны аль нь дээр байдаг, юугаар амаа зайлсан нь илүү байдаг гэхчлэн хамгийн жирийн юм ярина. Гэхдээ Липман хэнийг эмчилж байгаагаа нэг ч удаа хэлсэнгүй, Сталины нэрийг нэг ч удаа дурссангүй. 

	— Мацеста гайхамшгийг бүтээж байгаа рашаан хэмээн Липман өгүүлээд, 

	— Манай байрны хөрш гэж явж ч чаддаггүй, аргаа барсан тахир татуу нэг хүн байсан юм, гэтэл Мацестын рашааны дараагаар арван наймт шиг гүйж харайлгадаг болсон гэв. 

	— Танайх сайхан байртай юу? 

	— Юу гэмээр юм бэ дээ... Нийтийн орон сууцанд арван есөн метр хавтгай дөрвөлжин аятайхан нэг өрөөтэй, төвөөс холгүй, Хоёрдугаар Мещанская гудамжинд байдаг юм. Өрөөндөө нэр заасан харилцуур утастай. Үнэнийг хэлэхэд манай хөршүүд тэр утсыг нийтийн хонгилд гаргаж тавих хэрэгтэй гэж шаардаад сэтгэл дундуур байдаг юм. Надад дургүйцэх юм байхгүй л дээ, хүмүүс тэр утсыг ашиглацгааж л байна биз. Гэвч Кремлийн Ариун цэврийн удирдах газар зөвшөөрдөггүй юм. Тэр утсыг тэднийх тавьж өгсөн, тэднийх л тэр утсаараа намайг өвчтөн рүү дууддаг юм.

	Кремлийн эмч нарыг дууддаггүй, нэр сүртэй өвчтөнүүд дээр нь авчирч үзүүлдгийг Киров мэднэ. Тэгэхдээ чухам хэн рүү авч явж байгаагаа хэлдэггүй гэж байгаа. Оржоникизе “Миний эмчийг над руу авчирч яваа хэр нь миний нэрийг хэлдэггүй гэнэ билээ. Гэхдээ эмч бол тэртэй тэргүй мэднэ. Яагаад гэвэл Иванов авах гэж ирсэн бол над руу гэсэн үг, Петров ирсэн бол Куйбышев руу гэсэн үг. Ийм л тоглоом наадаж байдаг болсон шүү дээ...” хэмээн инээдэм болгон ярьж байсан ажээ.

	Салхи сэвэлзэж тэнгисийн мандал бидэртээд ирлээ. 

	— Эрэг хавиар далайн мөгөөрс их байх чинь салхи тавих нь ээ дээ гэж Киров хэлэв.

	Тэр хоёр ханиндаа элсэн дээр хэвтэх буюу усанд сэлэх зуур, эсвэл усанд орсныхоо дараа биеэ арчицгаах зуур иймэрхүү юм ярилцана. Кировын дэргэд байгаа цааснуудыг эмч харж байгаа боловч түүнд саад болохгүйг хичээн сониуч зан үл гаргана.

	Харин Киров тэр “Саналуудын” утгыг бараг шимтэж ойлгоё гэхгүй өнгөцхөн харна. Түүхийг аль тал руу нь хянан засварлаж байгаа нь тэртэй тэргүй тодорхой байгаа юм чинь дэл сул зүйлийг юу гэх нь ямар ч ач холбогдолгүй юм. Тэрээр Сталины тухай бодлогоширно. Сүүлийн жилүүдэд түүний тухай ер нь их бодож байгаа билээ. Харин Ленинградад байхад ажилдаа дарагдаад тэр бодол нь бүрхэгдэх явдал бий. Энд бол ажил алга, Сталин л байна. Киров түүнтэй өдөр болгон уулзаж байгаа болохоор түүний тухай зогсоо чөлөөгүй бодох болжээ.

	Тэрээр энэ хэдэн жилд Сталиныг, түүний чиг шугамыг дэмжиж, түүний дайсантай тэмцэж, нэр хүндийг нь өргөлцөж яваа билээ. Хэдийгээр Сталины хувийн олон зан чанар өөрт нь эвгүй санагддаг ч гэсэн чин санаанаасаа тийнхүү дэмжиж ирсэн. Хувийн чанарыг улс төрийнхөөс салгаж чаддаг байх хэрэгтэй л дээ. Лениний шүүмжлэлийг тусгаж авч засарна гэж Сталины амласанд тэрээр тэгтлээ нэг их итгээгүй билээ. Харин намын доторх тэмцэл Сталины зан чанарын муу талыг хурцатган даамжруулсан гэдэгт Киров итгэж байсан юм. Тэгээд тэр тэмцэл дуусахтайгаа зэрэг эцсийн арга хэрэглэх шаардлага үгүй болно. Тэгсэн цагт Сталины муу зан хойч үеийнхэндээ талархан дээдлэх дурсгал үлдээхийг хүссэн их гүрний удирдагчид байвал зохих аливаа сайхан юманд байраа тавьж өгнө. Сталин бол тийм хүсэлтэй хүн.

	Гэвч Кировын тэр найдлага биелсэнгүй. Харин ч байр суурь нь бэхжихийн хэрээр Сталин улам хүлээцгүй, улам адайр хорон зантай болж, далдуур хутган үймүүлж, намын удирдагч нарын хооронд яс хаяж, аюулаас хамгаалах байгууллагыг удирдлагын гол хэрэглүүр болголоо. Кировын тэнд Ленинградад бол ДЯАКГ-ын дарга Филипп Медведь мужийн намын хороонд захирагдаж байгаа, харин бусад мужийн намын дарга нарын ярианаас үзвэл орон нутгийн аюулаас хамгаалах байгууллагууд тэндхийнхээ намын удирдлагаас улам бүр хамаарахаа больж гагцхүү төвдөө захирагдан, улсын бүх албанд нэвчин шургалж, ховлох мэдээлэхийг гол аргаа болгож, коммунистуудыг хүртэл нэгийг нөгөөгөөр нь мөрдөж мөшгүүлж байна. Кировыг мөрдөөд байгаа тухай Мария хэд хэдэн удаа сэтгэл түгшин хэлж байсан. Мария яах вэ, хүний авгай юм чинь санаа зовох нь зүйн хэрэг, гэтэл Мариягийн эгч Софья 1911 онд намд элссэн, уужуу сэтгэлтэй хүлээцтэй хүн атал тэгж мөрдөж байгааг бас нотолсон. Киров тэдний ингэж сэтгэл зовниж буйг үндэсгүй зүйл гэж үзнэ. Ленинградад ийм байдал хэрхэвч байх ёсгүй, өөрийнх нь хамгаалалтын дарга Борисов хүмүүсийнхээ байршлыг дэндүү олон сольж байгаагаас болоод мөрдөж мөшгөж байгаа юм шиг сэтгэгдэл төрүүлдэг хэрэг. Москвад бол байдал шал өөр, тэнд түүний алхам бүрийг хянана, тэнд Улс төрийн Товчооны бүх гишүүнийг мөрдөн, хэн нь хэнтэйгээ уулзаж байгаа, хэн нь хэнийдээ очиж байгаа энэ тэрийг яг хянана. Энэ бүхэн хэчнээн муухай билээ, намд ийм юм хэзээ ч байгаагүй, гэтэл одоо ийм болчихлоо, тэгээд үүний эсрэг яах ч арга байдаггүй. Сталины хардлага улам нэмэгдэж, хэнд ч итгэхээ больсон учир түүнтэй илэн далангүй ярилцах арга огт байхгүй, тэгж гэмээ нь нэг мэдэхэд өөрийн чинь эсрэг түүнийг ашиглачихна. Энэ бүхнээс болж эргэлзэн тээнэгэлзэх, сэтгэл түгших тэр ч байтугай арга барагдах байдал бий болж байна. Тэгсэн мөртөө Сталины эсрэг сөрж болохгүй. Ийм эмгэнэлт байдалд хүрчхээд байна. Сталины аргыг зөвшөөрөх үндэс алга, гэтэл чиг шугам нь зөв юм. Тэрээр Оросыг аж үйлдвэрийн хүчирхэг гүрэн болгож хувиргалаа. Сталины эсрэг босно гэдэг бол улс орныхоо эсрэг, намынхаа эсрэг босно гэсэн үг. Тэгэхлээр хэн ч дэмжихгүй. Эсвэл хэн нэг хүн дэмжлээ гэхэд Сталиныг хэнээр солих вэ? Кировыг өөрийг нь Ерөнхий нарийн бичгийн дарга болгох сон гэдэг бодол олон хүнд бий. Гэвч өөрт нь энэ бол хэрэггүй зүйл, дааж давах ажил биш, өөрөө онолч биш, гагцхүү хувьсгалын практиктай хүн. Түүний идэр залуу хувьсгалч үеийн магадгүй хамгийн яруу тод дурсамж бол өөрийн гараар бүтээсэн гектограф (хэвлэх төхөөрөмж) юм. Түүн дээр оюутнууд ухуулах хуудас хэвлэдэг байсан билээ. Энэ нь намын үйл хэрэгт түүний оруулсан анхны бодитой, биетэй хувь нэмэр бөгөөд тэр төхөөрөмжөөрөө үнэнхүү бахархдаг байжээ. Тэрээр өөрийнхөө төдийгүй удирдаж байгаа хүмүүсийнхээ ажил хөдөлмөрийн ийм үзэгдэж харагдахуйц дорвитой үр дүнд ямагт урамшин баярладаг юм. Өөрөө намын гишүүн, коммунист хүний эрхэм нэрийг зүүж, намын өндөр итгэл найдварыг хүлээн яваа нь их юм, илүү юу ч хэрэггүй. Гэтэл Сталин Лениний нас барсны дараа түүхэн тавилангаар бүрэлдэн тогтсон намын удирдлага, Лениний өвийг Троцкий, Зиновьев нарын халдлагаас хамгаалан бататгасан удирдлагыг тоохгүй байна. Энэ удирдлагыг хамтын удирдлага гэж нэрлэхээ хэдийн больсон, энэ нь ч үнэхээр тийм юм. Намын удирдлага бол Сталин. Уул нь удирдлагын цөм үлдэх нь үлдсэн шүү дээ. Ленин адилхан л нам, улсын удирдлага байсан, гэхдээ өөрийг нь хүрээлж байсан цөмийг тоосоор ирсэн. Цөмийн дотор санал бодол зөрөх явдал алийг тэр гэх вэ, тэгсэн ч гэсэн тоосоор ирсэн. Сталин Улс төрийн Товчоог араар тавьдаг болчхоод одоо Жданов, Маленков, Берия, Ежов, Мехлис, Поскрёбышев, Шкирятов, Вышинский мэтийн хүмүүс Товчооны гишүүдээс дээгүүрт үзэгдэх боллоо. Сталин хуучин зиновьевынхны талыг баримтлагчдыг хяхаж хавчихыг өөрөөс нь шаардахдаа цаанаа ямар зорилго агуулж байгааг Киров дотор нь орсон мэт ойлгож байв. Аллага хядлага хийх ямар ч шалтаг алга байхад тийм байдал үүсгэх гэж дэвэргэж байгаа нь тэр. Тэгэхдээ Сталин айлган сүрдүүлж, гагцхүү айлган сүрдүүлэх замаар л удирдан жолоодохыг санаархаж байна. Энэ бол түүний ганцаараа эзэгнэн захирах засгийг бэхжүүлэхэд хэрэгтэй зүйл. Гэтэл энэ нь чухам юунд хүргэх нь бүү мэд. Лениний зөвлөгөөг үл дагаж Сталиныг Ерөнхий нарийн бичгийн даргын албан тушаалаас чөлөөлөөгүйгээс нам ямар алдаа хийснийг Киров одоо харамсан ухамсарч байна. Уул нь тэр ёсоор болгох хэрэгтэй байж. Троцкий намын доторх харш этгээд байсан юм чинь тэртэй тэргүй дийлж гарч ирэхгүй байсан. Зиновьев, Каменев хоёрт нам итгэхгүй байсан учраас тэр хоёр бас удирдлагад гарч ирэхгүй байсан. Тэгсэн бол намыг түүний жинхэнэ большевик жигүүр буюу өнөөгийн Улс төрийн Товчоо тэргүүлэх байсан юм. Тэр Товчоонд Бухарин, Рыков хоёрт төдийгүй Сталинд ч гэсэн зай олдох байсан. Гэхдээ удирдлагын эрх тэгш гишүүний л зай. Нээрэн, засахын аргагүй алдаа болжээ. Сталиныг зайлуулна гэдэг бол бүтэшгүй зүйл. Ямар нэг юм ойлгуулж итгүүлнэ гэдэг бол бас яг адил. Тэрээр нүд зайлуулахын тулд, арга саам хийхийн тулд хүнтэй санаа нийлж байгаа дүр гаргадаг бөгөөд улс төрийнхөө нүүдлийг тун алсуур тооцоолно. Енукизегийн эсрэг өгүүлэл бичих, Москвад шилжиж ирэх гэхчлэн эхлээд харахад ямар ч хал балгүй мэт саналынх нь цаана ямар нэгэн хэтийн улс төрийн бодол байгаа. Сталин адайр зантай гэж Лениний бичиж байсан зөв. Гэхдээ Сталин бол бас тэвчээртэй, шаргуу хүн, бодож товлосон зүйлээ ямагт эцэст нь хүргэнэ. Тэрээр засаг барих нууцыг мэднэ. Түүний шашны сургуульд эзэмшсэн хялбарчилсан учир зүйн ухаан, мөн тэр сургуулиас өвлөсөн сургаалыг үхширэн дагах үзэл бодол нь хүмүүст амархан ойлгогдож сэтгэлд нь аясан нийцдэг болой. Сталин өөрийнхөө мэдэхгүй, чадахгүй юм байхгүй гэсэн итгэлийг ард түмэнд үнэмшүүлж чадсан юм. Түүний сүр хүч ард түмэнд таашаагдаж энэ олон жилийн сүйрэл, иргэний дайн, намын доторх тэмцлийн дараагаар дэг журам тогтсон нь тэдний сэтгэлд бас нийцэж, ард түмэн энэ дэг журмыг Сталинтай адилтган үзэж байна. Ямар нэгэн юм өөрчлөх боломж хэдийн үгүй болжээ. Киров өөрөө юу яаж ч чадахгүй байгаадаа арга барагдан цөхрөлд автана.

	Киров 1926 онд Ленинградад шилжиж ирэхдээ маш нарийн зорилттой тулгарснаа ойлгож байсан юм. Ленинградын коммунистууд Зиновьевын төлөө санал өгчхөөд байсан үе. Төв Хороо зохион байгуулалт, суртал ухуулгын бүх арга хэрэгслээ дайчилж байж тэднийг Зиновьевынхны сөрөг бүлгийн эсрэг, Арван дөрөвдүгээр их хурлын шийдвэрийн төлөө, Төв Хорооны чиг шугамын төлөө санал өгөхийг богино хугацаанд ятган үнэмшүүлсэн юм. Хэдэн түмэн коммунист өчигдөрхөн удирдлага болгож байсан үзэл бодлоосоо няцаж, өчигдөрхөн буруушааж байсан өөр үзэл бодлын төлөө санал өгсөн энэ явдал бол намын түүхэнд анх удаа тохиолдсон үйл ажил юм. Энэ үйл ажлыг мань Киров явуулсан билээ. Түүний энэ ялалт гашуун ялалт байсан. Тэгээд ч энэ хэдэн жилд бүх хүч чармайлтаа Ленинградын коммунистуудын нэр төрийг сэргээх, тэдний сэтгэлд суусан хир буртгийг арилгахад чиглүүлсэн. Тэрээр намын дотор төмөр мэт хатуу сахилгатай байлгахын төлөө байгаа нь үнэн, гэхдээ саналаа хүлцэнгүй дуулгавартай өгдөг, үг дуугүй олон түмэн намд хэрэг байхгүй, тийм намын байгууллагыг удирдах хүсэл түүнд алга. Хувьсгалт Питер хот Октябрийн хувьсгалын өлгий чигээрээ, Питерийн ажилчид Оросын ажилчин ангийн манлай чигээрээ, Ленинград Европын тэргүүний шинжлэх ухаан, тэргүүний урлаг, соёлын хот чигээрээ үлдэх ёстой. Чухам энэ учраас Шинжлэх ухааны академийг Москва руу шилжүүлэхийг эсэргүүцсэн юм. Гэвч Улс төрийн Товчоон дээр дэмжлэг олоогүй. Шинжлэх ухаан социалист байгуулалтад үйлчилж байгаа учраас тэр ажлыг удирдаж байгаа төвийнхөө дэргэд, ардын комиссаруудын газар, захирамжлах байгууллагуудынхаа дэргэд байх ёстой гэсэн жирийн үзэл бодлыг Улс төрийн Товчоо удирдлага болгожээ. Киров үүнтэй санал нийлээгүй. Гэвч бусад нь Киров Ленинградаас зөнөсөн академичдыг хүртэл өгөх дургүй байна хэмээн инээдэм болгоод түүнийг дэмжээгүй билээ. Сталин ч бас инээж байсан. Гэхдээ Киров Ленинградынхны нэрээ хичээдэг зүйлийг хохироож байгаа аливаа юмны эсрэг байна гэдгийг Сталин сайн ойлгож байсан юм.

	Ямар ч байлаа гэсэн Кировын өөрийнх нь бодлого үр шимээ өгсөн юм. Ленинградын коммунистуудын Арван дөрөвдүгээр их хурлын өмнө өгсөн саналыг ямар ч хор уршиггүй санаандгүй нэгэн тохиолдол, тэд нарын Сталинд эргэлзсэн явдал бол үндэсгүй зүйл, Сталины бодлого бол цорын ганц зөв бодлого гэдгийг тэрээр хэдэн жилийн турш тэдэнд зүй зохисоор шаргуу ятган сэнхрүүлсэн. Гэхдээ Ленинградын коммунистуудыг үүнд итгүүлнэ гэдэг амаргүй байлаа. Ленинградын коммунистуудын улс төрийн түвшин өндөр. Энэ хэдэн жилд нударганчуудын хөрөнгийг хураахад гарсан нугалаа, “амжилтаас толгой эргэх” гэгчийн тухайд Сталины үнэмшил муутай ов мэх энэ тэртэй хутгаж байгаад хамтралжуулах ажил хийгдсэн. Энэ хэдэн жилд улс орон өлсгөлөнг үзлээ, бас хүнс болон бараа таваарыг маш чанд нормчлон хуваарилах журмыг үзэж өнгөрүүллээ. Киров ленинградчуудыг өл залгуулж байхын тулд Москвагийн ардын комиссарын олон газартай энэ асуудлаар удаа дараа зөрчилд орж байж чадах бүхнээ хийсэн. Гэхдээ Ленинград ч гэсэн намын өмнө хүлээсэн үүргээ биелүүлсээр ирсэн. Энэ хугацаанд Ленинград хорин таван мянгатын тоонд оруулан хөдөө тосгон, МТС, сангийн аж ахуйн улс төрийн хэлтэс, тээврийн байгууллага, таван жилийн тэргүүлэх барилга байгууламж руу хэдэн түмэн коммунистаа илгээсэн. Ленинградын намын гишүүн ажилчдын сор нь тийшээ явцгаасан. Нам улаан Питерээс ийм хохирол шаардаж авсныг чухамдаа түүний үүрэг ролийг буцаан сэргээсэн нь тэр гэлтэй. Тэгэхлээр Арван дөрөвдүгээр их хурлын өмнө санал хураахад тохиолдсон явдал, түүнээс улбаалан үүссэн Ленинградын коммунистуудад үл итгэх хандлага энэ тэр үүрд сох мартагдсан гэсэн үг.

	Гэтэл ийнхүү шарх нь аньж, өвчин нь намдчихсан байхад Сталин түүнийг дахин сэдрээхээр шийдэж, найман жилийн хойно Ленинградынханд тэр нэгэн явдлыг нь сануулж, өшөөгөө авч залхаан цээрлүүлэх гэж байна. Сталины “зэвсгээ орхиогүй болон нуугдчихаад байгаа хүмүүсийг устгана” гээд байгаа шаардлагын цаана Ленинградын намын байгууллагын гол нурууг хугалах гэсэн эрмэлзэл байгаа юм. Киров хэрхэвч тэгүүлэхгүй. Улс төрийн Товчоо өөрийг нь дэмжинэ. Сталин ч гэсэн ийм асуудлаар өөрөө шууд ил зөрчилд орохыг бодохгүй, Улс төрийн Товчоо түүнийг дэмжихгүй гэдгийг ойлгож байгаа. Сталин Намын Төв Хороо, Улс төрийн Товчоог өөрийнх нь хүсэл зоригийг үг дуугүй гүйцэтгэгч болгон хувиргаж чадахгүй. Тэгэхлээр энэ бол Сталин хэзээ ч намын дээр гарч чадахгүй гэдгийн баталгаа юм.

	Сталин улс орныг шинэчлэн байгуулахад их зүйлийг хийж, аливаа агуу их түүхийн зүтгэлтний нэгэн адил эрин үедээ өөрийнхөө ул мөрийг үлдээж байна. Ленин бол энэ шинэчлэн байгуулах ажлыг арай зохистой аргаар хийх байсан юм. Гэвч Ленин алга, Сталин байна. Ленин шаахай өмсдөг байсан, Сталин цэргийн савхин гутал өмсөж байна. Гэхдээ Орос орон дэлхийн аж үйлдвэржсэн хүчирхэг орны нэг, тэргүүний шинжлэх ухаан, хүчит техник, өндөр соёлт орон болж байгаа нь эргэлзээ алга. Алан хядах аргаар энэ орныг удирдаж болохгүй. Шинжлэх ухаан, соёл, техник бол оюуны чөлөөт солилцоог шаардана. Хүчирхийлэл улс орны хөгжлийн замд заавал саад тотгор болно. Түүхийн бодит хууль салангид бие хүнээс хамаагүй дээгүүр, хамаагүй хүчирхэг гэж марксизм сургадаг. Түүхэн үйл явцын учир зүй юунаас ч хамаарахгүй. Сталин энэ учир зүйд захирагдахаас өөр аргагүй болно. Түүхэнд зам тавьж өгч аж үйлдвэр, шинжлэх ухаан, соёлыг хөгжүүлж, ажилласан шиг ажиллах хэрэгтэй, харин тэгэхдээ аливаа хэтрүүлэх аргыг эсэргүүцэн няцааж байх шаардлагатай нь мэдээж.

	Гол нь... Киров хэвтэж залхсан тул бослоо. Гол нь намынхаа боловсон хүчнийг хайрлан хамгаалах явдал. Үндсэн большевик боловсон хүчнүүд амьд, хүчтэй байгаа цагт нам дийлдэшгүй дархан хэвээр байх болно. 

	— Та арай дэндүү шарчихжээ гэж Липман өгүүлээд, 

	— Цамцаа өмсчих, дараа нь хэрэгтэй бол... гэтэл жижүүрийн шовгорт утас дуугарав.

	Киров, Липман хоёр тэр зүгт эргэж харав. Жижүүр Липман дээр хүрч ирээд эмчийг нэгдүгээр байр луу ирээч гэж байна гэж хэлэв. 

	— Дараа нь арьсаа спиртээр арчих хэрэгтэй, тэгвэл өвчин орохгүй хэмээн Липман түргэн хувцаслах зуур Кировт хэлэв.

	Липман Сталины буйлыг шалгаж үзээд сайхан эдгэрч байгаа учир хоёр хоногоос хиймэл шүдээ хийж эхэлнэ гэж түүнд хэлэв. 

	— Маргааш бол болохгүй юу? гэж Сталин асуув. 

	— Маргааш ч байсан болно, гэхдээ нөгөөдөр бол дээр гээд Липман инээмсэглэв. 

	— Тэгвэл дураараа болохоос хэмээн Сталин хөмсөг зангидсанаа, 

	— Таны ажил юу болж байна гэж асуув. 

	— Хэв авсныхаа дараа л ажиллаж эхэлнэ дээ. 

	— Таны нөгөө ном бичих ажлыг хэлсэн юм гэж Сталин уцаарлан өгүүлэв. 

	— Уучлаарай, ойлгохгүй л будилж байна... Баярлалаа, бичиж л байна. 

	— За баяртай гэж Сталин босонгоо хэлэв.

	 

	Сталины дургүйг эмч биш Киров хүргээд байгаа билээ. Тэд дахиж үг сөрөөгүй, Киров түүхийн тэмдэглэлийн талаар санал хэлэлцэх үед тухай бүр ёсчлон ирж, бүх юмыг чимээгүй зөвшөөрч байвч өөрт нь хэрэггүй, сонирхолгүй ажил албадан хийлгэж байгаа хүн гэдэг нь андашгүй. Ингэж уулзаж байх нь тун яршигтай байлаа. Сталин Кировыг буцаачхаж чадах байсан боловч илт муудалцахыг хүссэнгүй. Тэвчих хэрэгтэй тул Сталин тэвчиж байв. Гэхдээ дотор тун бачуухан. Гаднаас нь харахад юу ч болоогүй мэт уужуу тайван царайлж байхад хэчнээн их хүч зарцуулж байгааг гагцхүү өөрөө л мэднэ. Тэрээр ганцаараа байхдаа л биеэ барьж чаддаг хүн, тиймгүй бол олны өмнө тайван байж чадахгүй сэн билээ. Хэрвээ өөрийн эрхгүй yypaa гаргахдаа хүрсэн бол тэр уурлуулсан хүндээ биш өөр хүнд гаргана. Энэ удаа эмчид уураа гаргаж таарчээ.

	Липман товлосон цагт ирж гөлтгөнөөр хэв авах ажилдаа оров. Сталин хэв авахад дургүй, хэвтэйгээ хамт үлдсэн хэдэн шүдийг нь булгалж байх шиг санагддаг тул эмч амнаас нь гөлтгөнөө эмтэлж авахад дургүй, аман дотор нь гөлтгөнийн өөдөс өртөхөд дургүй... 

	— Юм юм л аятайхан байх шиг байна, муугүй болж байх шиг байх юм. Гэхдээ ямар ч атугай энгийн хиймэл шүд хийвэл ямар вэ, Иосиф Виссарионович ээ? гэж Липман асуув.

	Сталин сандлын тохойвчийг шааж, 

	— Би алтан шүд хийлгэнэ гэж танд орос хэлээр хэлсэн биш үү! гэв. 

	— Тэгье, тэгье, таны хэлснээр л хийе, маргааш өглөө гэхэд бэлэн болно гэж Липман яаран өчив.

	Липман гар нь салганан багаж хэрэгслээ эмхэлж буйг Сталин чимээгүй ажиглав. Айчхаж, годил чинь! Ямар хаашаа улс вэ!

	Липман юмаа эмхлэхээ гэнэтхэн больж хулчгар дуугаар, 

	— Иосиф Виссарионович, би шүдний өнгө тааруулж сонголт хийх ёстой юм, та дахиад жаахан суузнана уу гэж царайчлан гуйв.

	Сталин дахин гэдийж түшүүрийг дэрлээд амаа нээв. Липман санаа зовсон төдийгүй бүр айчихсан царайтай нэг нэгээр нь ээлжлэн хэд хэдэн шүд жишиж зөндөө удаан ноцолдсонд Сталин амаа ангайж суухаас залхаж гүйцээд, 

	— Та мөд салах нь уу? гэв. 

	— Одоохон болчихно гэж Липман сунжруулан өгүүлэх зуур дахин хэдэн үлгэр жишиж үзэв. Тэгснээ ямар нэг шийд гаргав бололтой, 

	— Иосиф Виссарионович, та одоо босож болно. Би өглөө гэхэд бэлэн болгохыг хичээе гэж чемоданаа хаах зуур санааширсан байдалтай хэлэв.

	Сталин маргааш өглөө нь эмчийг дууд гэж тушаав. 

	— Нөхөр Сталин, эмч шүдээ хийж дуусаагүй, маргааш гэхэд бэлэн болно гэж хэлсэн гэж Товстуха мэдэгдэв.

	Сталины царай барайгаад явчхав. 

	— Түүнийг над руу дууд.

	Хэдэн минутын дараа Липман аахилсаар орж ирэв. 

	— Та өнөөдөр шүд хийж өгнө гэж надад амласан. Яагаад амласнаа биелүүлсэнгүй вэ? 

	— Болж өгсөнгүй, Иосиф Виссарионович. 

	— Юунаас болоод саатаж байна? гээд Сталин хүн болгоны айдаг нөгөө нүсэр муухай харцаараа эмч рүү харав. Липман юм хэлж чадсангүй. 

	— Үнэний нь хэлээрэй. 

	— Ийм юм болчихлоо хэмээн Липман хулчгархан өгүүлж, 

	— Миний Москвагаас авчирсан бүх шүднээс нэгнийх нь ч өнгө таныхад таардаггүй ээ гэв. 

	— Таарах өнгө яагаад авчраагүй юм бэ? 

	— Манайд байсан бүх шүдийг авчирсан юм. Танд хуучин хэрэглэж байсан өнгөнөөс хүртэл авчирсан. 

	— Тэгээд Яагаа вэ? 

	— Хүний шүд, ялангуяа тамхи татдаг хүний шүдний өнгө хувирчихдаг юм. Миний авчирсан шүдний өнгө таныхтай тун ойрхон байгаа, тэглээ ч гэсэн яльгүй зөрөө байна. 

	— Их мэдэгдмээр юм уу? 

	— Гайгүй. Гэхдээ мэргэжлийн хүн бол анзаарна. 

	— Мэргэжилтнүүд надад ямар пад байна? 

	— Намайг таны шүдийг муу хийж гэж хэн нэг хүн битгий хэлээсэй гэж бодсон юм.

	Сталин тамшаалж, 

	— Таны нэрээ хичээж байгаагаас болоод би шүдгүй явж байх ёстой болох нь. Одоо тэгээд хэчнээн ингэж явах болж байна? 

	— Би хэрэгтэй шүдний номерыг жагсаалтаас олоод Москва руу утасдаж авчруулж өгөхийг гуйчхаад байна.

	Сталин Липманыг нэвтлэх мэт ширтэв. 

	— Үгүй, та чинь Москвад байгаа бүх юмыг авчирсан гээ биз дээ! 

	— Олно л доо... 

	— Хаанаас олох юм бэ? Липман доогуур харсан чигээрээ, 

	— Берлинээс гэж өчив. 

	— Берлинээс ий! 

	— Би герман жагсаалтаас сонгож захиалсан юм. 

	— Та яагаад надад шууд хэлсэнгүй вэ? Липман дуугарсангүй. 

	— Битгий хэлээрэй гэсэн үү? гэж Сталин хямсайв. Липман дуугарсангүй. 

	— Хэн хориглоо вэ? Липман дуугарсангүй. 

	— Товстуха юу?

	Липман мэдэгдэм төдий толгой дохив. 

	— За тэгэхлээр та нэг юмыг мэдэж ав хэмээн Сталин нухацтай өгүүлж, 

	— Нөхөр Сталинд бүх юмыг ярьж БОЛНО, нөхөр Сталинд бүх юмыг ярих ХЭРЭГТЭЙ, нөхөр Сталинаас юу ч нууж БОЛОХГҮЙ. Түүнээс гадна нөхөр Сталинаас ЮУ Ч НУУХ АРГА БАЙХГҮЙ. Нөхөр Сталин эрт орой хэзээ боловч үнэнийг мэдэх л болно гэв.

	Хиймэл шүд саатаж байгаа нь мэдээж эвгүй хэрэг, гэхдээ эцсийн бүлэгт үүний учир олдоно. Харин эмчийг хүчээр худлаа хэлүүлнэ гэдэг бол жигшүүртэй хэрэг. Түүний орчинд байгаа хэн боловч худлаа ганц үг ч хэлэх эрх байхгүй. Бага худлаас их худал үүснэ. Хэрвээ түүний орчны хүмүүс яль бүл юмаар худлаа хэлж байгаа бол найдваргүй хүмүүс гэсэн үг. Улс төрийн Товчооны гишүүдээс авхуулаад гал тогоонд байгаа тогооч хүртэл бүх хүн нөхөр Сталинд үнэнийг гагцхүү үнэнийг, зөвхөн үнэнийг ярих хэрэгтэйг мэдэж байх ёстой.

	Тэрээр эмчийг явуулчхаад Товстухаг дуудав. 

	— Та яах гэж эмчийг албадаж намайг хууруулав? 

	— Ийм юм болжээ хэмээн Товстуха өгүүлж, 

	— Эмч өчигдөр таарах өнгийн шүд өөрт нь алга, тийм шүд зөвхөн Берлинээс л олж болно гэж хэлсэн юм. Би тэр дор нь Литвиновт утасдаж, жагсаалтын бүх зүйлийг уламжлаад Литвинов Хинчукт утасдсан юм... гэв. 

	— Хинчук Берлиндээ л байгаад байгаа юм гэж үү? 

	— Тийм, Суриц дөнгөж өнөөдөр л тийшээ гарна. 

	— За аа... Тэгээд? 

	— Бүх юмыг худалдаад авчихсан, өнөөдөр Москвад авчирна гэж Литвинов надад мэдэгдсэн. Орой гэхэд материал энд байж байна гэж найдаж байна, тэд нар шөнөдөө багтаагаад хийчихнэ гэж эмч хэлсэн. 

	— Тэд нар шөнө унтвал таарна, шөнө ер олигтой юм хийж чадахгүй. Харин та яах гэж эмчийг албадаж намайг хууруулаа вэ? гэдэг асуулт байна.

	Тун санамсаргүй хариулт өчив. 

	— Берлинээс материал захиалахыг таныг хориглоно байх гэж би айсан юм.

	Товстуха түүний даруу зангаас болгоомжилсон байх нь. Мөн ч адтай зусардана шүү! Эсвэл үнэхээр тэгж бодсон юм болов уу? Аз мэдсэн хэрэг гэж бүх юмыг өөрөө үүрэхээр шийдсэн юм болов уу? Шалгарсан үнэнч хүн юм чинь. Тэглээ ч гэсэн амиа аврах гэж ч худлаа ярьж болохгүй! 

	— Та өчигдөр надад хэлэлгүйгээр бүх юмыг хийжээ, тэгэхлээр би ниргэсэн хойно хашхирах гэгч шиг болж байна гэж Сталин өгүүлээд, 

	— Би таны үйлдэлд дургүйцлээ ч гэсэн өнөөдөр түүнийг өөрчилнө гэхэд нэгэнт оройтжээ. Харин та яах гэж эмчийг албадаж худлаа хэлүүлэв? гэж асуув. 

	— Түүнийг танд хамаг юмаа ярьчихна, тэгээд та хориглочихно гэж болгоомжилсон юм.

	Сталин сэрүүвчин дундуур нааш цааш алхалснаа зогтусаж дахиад жаахан бром хэрэглэвэл муугүй байх сан гэж гэнэтхэн бодов. Енукизегийн нөгөө олиггүй өгүүллээс хойш түүний нойр муудсан билээ. Киров Енукизед няцаалт өгөхөөс зайлсхийгээд найдвар биелүүлсэнгүй, түүнийг Сочид байснаар мэдрэлийн систем тайвшрах янз алга. Гэхдээ тоймтой зүйлийг аар саар юмнаас салгах хэрэгтэй. Яль бүл юмнаас болж багтран шатахын хэрэг байхгүй. Берлинээс шүд захиална гэдэг бол өчүүхэн, яль шальхан зүйл! Товстуха хүн аргагүй үнэмшмээр чин санаанаасаа ярьж байна. Тэглээ ч гэсэн худал хуурмаг явдлыг үүсэл төдий байхад нь үүрд тас цохих хэрэгтэй!

	Сталин царай нь дахин барайж Товстуха руу дөхөж очоод түүнийг нэвт цоргих мэт ширтэв. Товстуха час улайгаад нэг алхам ухар тусав. 

	— Намайг хууран мэхлэгч нар хүрээлж байхыг би хүсэхгүй байна, намайг хүрээлж байгаа хүмүүст би туйлаас итгэж байх ёстой! Намайг хүрээлж байгаа хүмүүс аар саар юман дээр ч худлаа хэлэх ёсгүй, тэдний толгойд ч тийм бодол орж ирэх ёсгүй!

	Сталин сүүлийн хэдэн үгээ нэлээд зөөлөн аястай хэлэх шиг Товстухад санагдав. 

	— Намайг уучлаарай, би дутуу зуурам юм хийсэн байна.

	Гэтэл Товстуха эндүүрсэн байв. Сталин догшин харцаар түүнийг дахин өөд уруугүй цоргив. 

	— Өчүүхэн төдий ч гэсэн худлаа хэлсэн байвал би хатуу шийтгэнэ. Ялангуяа үйлчилгээний хүмүүсийг албадаж худлаа хэлүүлж байгаа этгээдүүдийг бүр ч хатуу цээрлүүлнэ. Та ойлгосон байлгүй? 

	— Ойлголоо, нөхөр Сталин, ийм явдал дахиж гарахгүй.

	Маргааш нь үдийн хоолны дараа Товстуха эмчийн бүх юм бэлэн болсныг илтгэв. 

	— Хүрээд ирэг.

	Липман гэлбэлзэн инээмсэглэсээр орж ирэн мэндлээд чемоданаа онгойлгов.

	Сталин эмчийн юу хийж байгааг ажиглан өрөөн дундуураа холхих зуур, 

	— Бид хоёрын өчигдрийн яриаг та эргэцүүлж бодсон биз? гэв. 

	— Бодолгүй яах вэ, Иосиф Виссарионович. 

	— Би энэ тухай нөхөр Товстухатай ярьсан, тэгсэн чинь тэр нөхөр таныг албадаж худлаа хэлүүлсэн юм байна.

	Липман зүрх тус гараа наманчлан дарав. 

	— Нөхөр Сталин бид танд худлаа хэлэх гээгүй юм! Нөхөр Товстуха яльгүй юмаар таны урмыг хугалахгүй гэсэндээ намайг таны санааг битгий зовоогоорой гэж гуйсан юм. Худлаа хэлж яаж болох билээ, тэнгэр минь. 

	— Санаа зовоох, урам хугалах энэ тэр чинь нялх хүүхдийн яриа, гэтэл та бид нар чинь том улс шүү дээ.

	Сталин олбогт сандалдаа сууж толгойгоо гэдийн түшүүрээ дэрлэхэд Липман шинэ хиймэл шүдээ аягатай усанд зайлж сэгсрээд эвлэгхэн хөдөлж аятайхан байрлуулав. Энэ хэлхээ шүдийг алтан сэнжтэй хийжээ.

	Дараа нь хиймэл шүдээ эвлүүлж суурилуулахаар харандаа, хөх цаастай ердийн ажил эхлэв... Шүдээ хаз даа. Ангай даа... Шүд нь эвтэйхэн сууж таарсан тул эвд нь оруулах ажил төдийлөн удсангүй. 

	— Юм юм нь болчихсон юм шиг л байна гэж Сталин өгүүлэв.

	Липман явахдаа хиймэл шүдээ маргааш өглөө болтол авахгүй байхыг захиад, ямар нэг юм тээглэж баривал өөрийг нь дуудуулаарай гэв.

	Хиймэл шүд нь тун эвтэйхэн таарсан тул түүнийг дуудуулах хэрэг гарсангүй. Сталин сэтгэл хангалуун байсан тул хоёр хоногийн дараа Липманыг хүрч ирэхэд, 

	— Шүд маань тун эвтэйхэн байна, энд тэнд нухалж зовоож байгаа юм ер алга. Яг л аль хэзээнээс зүүж яваа юм шиг байна гэж хэлжээ.

	Тэгсэн ч гэсэн Липман түүнийг суудалд нь гуйж суулгаад хиймэл шүдээ авч буйлыг нь шалгаж үзсэнээ буцааж хийгээд, 

	— Нээрэн, дажгүй болсон юм шиг байна гэж нотлон өгүүлэв. 

	— За тэр дээ, гэтэл та алтаар хийхийн эсрэг байсан шүү гэж Сталин хэлэв.

	Липман чимээгүй хэсэг тээнэгэлзэж байснаа, 

	— Нөхөр Сталин, та миний ажлын тухайд сэтгэл ханамжтай байгаа бол би нэг бяцхан зүйлийг гуймаар байна гэв. 

	— Тэг л дээ хэмээн Сталин хөмсөг зангидав. Тэрээр шууд өөрт нь хүсэлт тавихад дургүй билээ. Энэ талаар тодорхой журам бий, бас хариуцсан хүмүүс бий, тэд нар асуудлыг бэлтгэдэг, ямар хүсэлтийг түүнд танилцуулах хэрэгтэй, ямрыг хэрэггүйг тэд мэднэ. Өөрт нь шууд биечлэн хүсэлт тавина гэдэг бол даруу бус явдал.

	Хүсэлт нь санаандгүй зүйл байв.

	Липман чемоданаасаа боолттой юм гаргаж задлахад дотроос нь нэг тагнайтай хиймэл шүд гарлаа. 

	— Нөхөр Сталин, энэ шүдийг хийгээд ганц өдөр болохыг би танаас гуйх гэсэн юм. Аль нь эвтэйхэн байх нь вэ, та үзээрэй, тэгээд өөрөө шийднэ биз.

	Сталин гайхахын ихээр гайхаж нүдээ бүлтийлгэв. Алтан сэнжтэй нь дээр гэж түүнд тов тод хэлээд зогсоогүй, сандлаа хүртэл шааж авсан шүү дээ, тэгэхэд ухаан нь уландаа ортол айж байсан биш үү. Тэгсэн хэр нь өөрийнхөөрөө муйхарлаж зүтгээд байх юм. Хаашаа янзын хүн бэ, нээрэн тэр нь хэрэгтэй юм болов уу. 

	— За яах вэ хэмээн Сталин дурамжхан зөвшөөрөв. Липман шүдийг сольж хийв. Тохируулах ажил түрүүчийнх шиг түргэн бүтэв. Юм юм нь л аятайхан байх шиг. 

	— Та намайг маргааш дуудуулаарай, тэгээд аль нь эвтэйхэн байгааг хэлээрэй. Аль эвтэйхэн байгааг нь л орхицгооё.

	Маргааш нь үдийн хоолны өмнө Сталин Липманыг дуудуулав. 

	— Өөрийгөө шүүмжлэх журмаар үнэнээ хэлэхэд таны зөв байсан байна. Энэ шүдтэй байхад хөнгөхөн эвтэйхэн байна. Гэтэл энэ чинь эвдэрчхэж болно шүү дээ. Нөөцийн нэгийг хийж өгөөрэй.

	Липман баярлан малилзав. 

	— Тэгэлгүй яах вэ, арвыг ч хийсэн хамаа алга. 

	— Өглөөний хоолоо идсэн үү? 

	— Идэлгүй яах вэ. 

	— Тэр яах вэ, надтай ханиндаа бас нэг юмхан гоочилчих.

	Сталин түүнийг хажуугийн өрөө рүү дагуулж оров. Ширээн дээр дарс, зууш энэ тэр байх ажээ. 

	— Надад архи, коньяк энэ тэр байхгүй, би өөрөө ч уудаггүй, бусдад ч зөвлөдөггүй юм. Харин дарс бол шал өөр хэрэг. Та алинд нь дуртай вэ? 

	— Би дарсны тухай тун маруухан мэдлэгтэй шүү гэж Липман самгардаж өчлөө. 

	— Тоогүй хэрэг, дарсны тухай мэдэж байх хэрэгтэй. Би кофе огт уудаггүй, цай ууна, гэхдээ ховорхон. Дарсыг дээр гэж үздэг юм. Хоёр гурван хундага дарс бие сэргээдэг хэр нь толгой манаруулдаггүй юм.

	Тэрээр архиных гэмээр хоёр жижигхэн хундаганд дарс хийв. 

	— Таны хийсэн хиймэл шүд урт наслах болтугай. Юм идээрэй.

	Липман нухаштай талхан зууш авав. 

	— Сочид дахиад жаахан амармаар байна уу? гэж Сталин асуув. 

	— Энд ёстой сайхан юм, гэвч би Москва руу, ажил руугаа буцах ёстой, танд л энд дахиад миний хэрэг гарахгүй бол тэр шүү дээ. 

	— Би таныг саатуулчихсан гээд дарга нарт чинь хэлчихнэ. Эндээ хэсэг байж, усанд орж, номоо бич л дээ. 

	— Намайг Москвад өвчтөнүүд маань хүлээж байгаа. Заримынх нь хиймэл шүдийг нь салгаж, заримынх нь өвчтэй шүдийг авах зэргээр эмчлээд эхэлчихсэн, тэд нар онгорхой амлаад намайг хүлээгээд сууцгааж байгаа. Яадаг юм билээ? 

	— Тэгвэл ч аргагүй шүү хэмээн Сталин түүний хэлснийг зөвшөөрч, – Хэзээ нисэх бодолтой байна? гэв. 

	— Аль болохоор түргэн. Маргааш бол сайн л байна. Сталин албан өрөөнийхөө хаалгыг нээж Товстухаг дуудав. 

	— Эмчийг маргааш Москва руу онгоцоор явуулаарай, шаардлагатай бүх юмаар хангана биз гээд Сталин дарс руу зааж, 

	— Жишээлбэл энэ дарс... гэв.

	Тэрээр нэг тийшээ гарч дүүрэн усан үзэмтэй том сагстай буцаж ирээд Липманд өгөв. 

	— Даана биз дээ? Даахгүй бол хүн тусална гээд тэрээр Товстуха руу эргэж, 

	— Москвад тосож аваад гэрт нь хүргэж өгөг. Баяртай, эмч ээ! Эсэн мэнд яваарай! гэв. Сталин эмчийг явуулчхаад Киров, Жданов хоёрыг өөр лүүгээ урихыг тушаав.

	Түүхийн сурах бичгийн ээлжит бүлгийн талаар эх гаргагчдын боловсруулсан саналуудыг Жданов илтгэв. Сталин өрөөн дотуур холхих зуур түүнийг сонсож, Киров явган ширээний ард цаасан дээр нэг юм зурж сууна. Сталин өөрөө хүнийг сонсохдоо юм зурах буюу сараачих зуршилтай хэр нь Кировын тэгж байгаад цухалдан байв. Өөрийнх нь тэр зуршил анхаарлаа төвлөрүүлэх арга байсан бол Кировынх өөрийгөө саатуулж, энэ бүхэн өөрт нь төдийлөн сонирхолгүй харш зүйл гэдгийг үзүүлж байгаа арга юм.

	Сталин дургүйцэж буйгаа юугаар ч сэжиг өгөөгүй төдийгүй Ждановыг илтгэж дуусмагц, 

	— Энэ бол ажил хэрэгч саналууд шиг санагдаж байна, хүлээн авч болно гэж бодож байна. Сергей Миронович, чи юу гэж бодож байна? гэж асуув. 

	— Надад татгалзах юм алга гэж Киров зурж байгаа юмнаасаа хараа салгалгүй өчив.

	Сталин ширээн дээрээс тариа хураалтын мэдээг авч Кировт өгөв. 

	— Хараач!

	Мэдээний дотор Казахстаныг улаан харандаагаар зурсан байв. Төлөвлөгөөний биелэлт далан хувьтай, бүхэлд нь авч үзвэл тэр нь дундаж үзүүлэлт ажээ. 

	— Мирзоян хоцорч байна, бидний болгоомжлоод байсан зөв болж таарлаа гэж Сталин хэлэв. 

	— Эднийх ч хамгийн муу нь биш л байна л даа, далан хувьтай байна... Гэхдээ шамдуулах хэрэгтэй нь мэдээж гэж Киров хариулав. 

	— Энэ дундаж хувийн цаана зарим мужийн бүр нурчихсан ажил нуугдаж байгаа юм хэмээн Сталин ирж ширээн дээрээс бас нэг хуудас авч харснаа, 

	— Жишээ нь Дорнод Казахстаны муж бэлтгэлийн төлөвлөгөөг дөнгөж гучин наймхан хувиар биелүүлсэн байна. Зүгээр ч үгүй ургац маш сайн байхад тэр шүү. Гэтэл тэр маш сайн ургац нь бидний бодож байсанчлан тайвшрах, амарлингуй хандах байдал бий болгож, орон нутгийн удирдлага сандарч гүйцсэн байна. Казахстанаас ирсэн мэдээлэлд тэнд машин техникийг муу ашиглаж байгаа, механикжуулагчдыг эсэргүүцэх уур амьсгал байгаа, улсын хөрөнгийг шамшигдуулах, үрэн таран хийх, газар зохион байгуулалтын аппаратад хөндлөнгийн гэмт этгээдүүд, намын батлах өвөртөлсөн луйварчид шургалах явдал байгаа тухай дурдсан байна. Байдлыг яаралтай засах хэрэгтэй, эс тэгвэл оройтно. Казахстан бэлтгэлийн төлөвлөгөөг нураачихна, ялангуяа одоо бид талх нормчлохыг болиулах гэж байхад улс орны талх тарианы хүртээмжид маш муугаар нөлөөлж мэднэ. Хэн нэг хүнийг нөхөр Мирзоянд туслуулахаар явуулах нь зүйтэй гэж би бодож байна. 

	— Гомдчихгүй биз дээ? хэмээн Киров тээнэгэлзэж, 

	— Бид түүний хүчинд итгэхгүй байгаа гэсэн хэрэг болно. Харин зүгээр бичиг явуулж, ажилтан нараа шахаж шаард, хүн хүч, тээврийн хэрэгслээр тусалж болно гэвэл яасан юм бэ? гэв. 

	— Яалаа гэж гомдох билээ? гэж Сталин тамшаалаад, 

	— Намд гомдож болохгүй. Хэрвээ бид нар дор бүрдээ намд гомдоод эхлэх юм бол намаас маань юу үлдэх вэ? Мэдээж эв зүйг бодох хэрэгтэй л дээ, зааварлагч явуулахгүй, Төв Хорооны нарийн бичгийн дарга явуулъя... Ингэхэд, Сергей Миронович, чи өөрөө түүн дээр очоод ирвэл яасан юм бэ? Та хоёр нөхөрсөг харилцаатай, бас нэмэрт нь Улс төрийн Товчооны гишүүн очно гэдэг чинь хүндтэй шүү дээ! гэв.

	Киров байдал ингэж эргэнэ чинээ даанч бодсонгүй. Ленинградаас дор хаяхад бүтэн cap хөндийрч Казахстанд явна гэж... Гэтэл энд Сочид Сталин түүнийг есдүгээр сарын турш барьчихаж мэднэ. Гэхдээ Сталин түүнийг энд байлгахыг хүсэхгүй байна, тэр хоёрын харилцаа хүйтэрчихсэнийг хэлэх үү, нэг тийшээ салж явах шиг сайхан юм ёстой алга. Сталин түүнийг эндээс зайлуулахын тулд Казахстаныг ашиглаж байгаа юм биш биз? Ленинград руу зүгээр буцаачихвал тэр хоёр хамтарч ажиллаж чадаагүй, юу ч бүтээгүй гэсэн үг болно. Харин Казахстаныг яаралтай дээш нь татаж гаргана гэдэг бол тун аятайхан шалтаг, Киров, Мирзоян хоёр хувийн найзууд гэдгийг ч бодсон, бас өөр хэд хэдэн талаас нь бодоход Кировыг явуулах нь хамаагүй дээр. Ингэх юм бол түүний Сочигоос гэнэтхэн яваад өгсөн тухайд элдэв цуу яриа гарахгүй. Сталин Кировыг ийшээ ирсэн анхны өдөр л Казахстаны тухай яриа сэдэж байсан нь гагцхүү жаахан сэжиг төрүүлнэ. Яагаад тэгсэн юм бол? Тэр хоёр гap нийлж ажиллаж чадахгүй гэдгийг урьдаас мэдээ юу? Түүнийг буцаах ажлаа эртнээс бэлтгэсэн хэрэг үү? Сталин хашир хүн юм чинь тэгсэн ч байж магадгүй. Ямар ч атугай ийм санал хэлсэн нь Кировт эндээс бушуухан явах боломж олгож байна. Мэдээж өөр шалтаг олбол олох л байсан, эсвэл зүгээр л Минводы хот руу явуулчих шүү дээ, тэгье гэвэл янз бүрийн шалтаг эрэхийн ч хэрэг байхгүй, эмч нар тэгэх шаардлагатай гэсэн гээд л гүйцээ. Гэвч мань хүн Енукизегийн тухай бичихээс татгалзчихсан, Москвад шилжиж ирэхээс татгалзчихсан, гурав дахь удаагаа татгалзвал тэр хоёрын харилцаа нэгмөсөн хурцадна. 

	— За яах вэ, хэрвээ шаардлага байгаа бол би явъя гэж Киров хэлэв. 

	— Шаардлага байна, чи үүнийг өөрөө сайн ойлгож байгаа, бас тэгээд хэмээн Сталин түүхийн тэмдэглэлийн хуудаснууд руу зааж, 

	— Намайг харахад энэ ажил чиний сонирхлыг нэг их татахгүй байна, тийм биз дээ? гэв. 

	— Тэр ч тийм шүү, би ямар юмных нь түүхч байх вэ дээ... гэж Киров нотлон өчлөө. 

	— Тэгж таарна аа! Харин тэнд бол амьд ажил байгаа. Чи лав сараас илүү болохгүй, гэтэл Казахстанаа татаад гаргаад ирнэ, талх тариатай болно. Казахстаны юу нь төвөгтэй вэ? Нэгдүгээрт, төвөөс хол зах хязгаар нутаг. Хоёрдугаарт, эрээвэр хураавар, чухамдаа газар тариалан цоо шинээр эрхэлж байгаа хүмүүс. Хөрөнгөө хураалгасан нударганчууд тэнд олноороо суурьшсан. Тэдний дунд ажилч хичээнгүй сайн ажилчид бий гээд Сталин Жданов руу эргэж, 

	— Шинэ газар очоод гурав юм уу таван жил сайн ажилласан хуучин нударганчууд, ялангуяа залуучуудын эрхийг сэргээн тогтоох тухай зарлиг бэлтгэхийг би үүний өмнө хүсэлт болгосон юм. Андрей Александрович, танд түвэг болохгүй бол тэр тухай шалгачхаарай... Нээрэн, тэдний дунд ажилсаг хүмүүс ч бий, гэхдээ өширхсөн хүн ч бас олон бий, тэд нар бидэнд хор хүргэж байгаа юм. Нөгөө талаас бид манай хүмүүст, жирийн ажилтан нарт, жирийн хөдөлмөрчдөд хөдөлмөрийн наад захын хүмүүжил олгоогүй, эрхэлсэн ажлаа аль болохоор сайн хийх хүсэл эрмэлзэл бий болгоогүй, тэдэнд хийсэн ажлынхаа чанар, өөрийнхөө мэргэжил, ажилчин хүнийхээ нэр алдраар бахархах үзлийг хөгжүүлж төлөвшүүлээгүй байна. Сая Москвагаас над дээр нэг шүдний эмч ирж миний шүдийг эмнэхдээ өөрийнхөө бодсоныг санал болгоход нь би татгалзсан юм. Түүнийг өөрийнхөөрөө зүтгэж эхлэхэд би биеэ барьж чадалгүй дуугаа чангалахад хүрсэн юм... Гэхдээ сонин юм нь юу вэ? гэхлээр мань хүн миний хэлсэн, өөрийнхөө хэлсэн хоёрыг аль алиныг нь хийчхээд надад хоёулыг нь хийж үз гэж өглөө. Эхлээд минийхийг, дараа нь өөрийнхийгөө. Би хийгээд үзсэн чинь түүний хэлдэг дээр болж таарсан, тэр тухай би өөрийгөө шүүмжлэх журмаар буруугаа хүлээсэн. Тийнхүү тэр эмч өөрийнхөө зөвийг нотолж, өөрийнхөөрөө санаснаар болгож чадсан. Юуны төлөө тэр вэ? Миний хүссэнээр хэл амгүй хийчхээд хэл амгүй яваад өгч болох л байсан. Гэтэл тэгээгүй, өөрийнхөөрөө болгосон, өөрийнхөөрөө болгох гэж зүтгэхээс айгаагүй, миний шууд хоригийг зөрчихөөс айгаагүй. Яагаад айсангүй вэ? Мэргэжлийнх нь нэр төр дийлсэн хэрэг. Тэгэхлээр энэ бол жинхэнэ ажилтан хүн, түүний мэргэжлээрээ бахархах үзэл гарамгай хөгжсөн байна, бид манай хүмүүст чухамхүү ийм үзлийг төлөвшүүлж бий болгох ёстой. Тэгээд бид ийм үзлийг төлөвшүүлж чадсан цагт албадсан арга хэрэглэх шаардлага арилна. Гэвч одоохондоо энэ бол байхгүй байна, бид одоохондоо ажил үйлстээ чин үнэнч байх тухай ихээхэн бурж, тангараг тавьж, үүрэг амлалт авч байна, гэтэл үүрэг амлалт бол гүржийн дарс исгэгчдийнх шиг эсвэл саяын тэр шүдний эмчийнх шиг ажилчин хүний сэтгэлийн дуудлага, ажилчин хүний мэргэжлийн бахархлаар төрсөн ганцхан зүйл байх ёстой гэв. 

	— Тэр эмч чинь аятайхан хүн байдаг шүү хэмээн Киров инээмсэглэв.

	Сталин зогтусав. 

	— Тэр чинь чамайг эмчилж байсан юм гэж үү? 

	— Үгүй ээ, бид хоёр нарлах талбай дээр таарсан юм. Сайхан сэлдэг хүн байна билээ!

	Сталин өрөөн дундуураа чимээгүй хэд алхалснаа, 

	— Тэгвэл чи чинь энд ер уйдаагүй байх нь ээ, би гэдэг хүн манай Сергей Миронович энэ хэдэн тэмдэглэлтэй бүр уйдаж гүйцлээ гэж бодож байсан юм гэв.

	Сталины дуунд Кировын сайн мэдэх хардаж сэрдсэн аяс илэрснийг тэрээр анзаарав. 

	— Нарлах талбай хоосон, эмч бид хоёроос өөр усанд орох хүн огт байгаагүй. Ер нь би түүнийг хоёр удаа харсан, надад аятайхан хүн шиг санагдсан шүү. 

	— Тийм ээ, яриа хүн гэж Сталин хайхрамжгүйхэн өгүүлэв.

	Энэ хайхрамжгүй янз Кировт бас сайн танил зүйл. Сталин дахиад өрөөн дундуураа үг дуугүй хэд алхалж Кировын дэргэд ирж зогсоод, 

	— Маргааш Алма— Ата руу нисэж чадах уу? гэж асуув. 

	— Чадалгүй яах вэ. 

	— За тэгвэл сайн байна.

	 

	Сталин орой нь элдэв бичигт гарын үсэг зурж байхдаа, 

	— Шүдний эмч Липманыг өөр хүнээр соль гэж Товстухад хэлэв.

	Тэгээд бодолхийлснээ, 

	— Түүнийг Кремлийн эмнэлгээс хал, гэхдээ оролдож болохгүй гэж нэмж өгүүлэв.

	Алфёров түрүүчийнх шигээ энгийн хувцастай байх агаад түрүүчийн нэгэн адил Сашаг зочныхоо өрөөнд хүлээн авч, хоолны ширээ рүү сандал дөхүүлж тавив. Ширээ нь банзаар зааж хийсэн ердийн ширээ, харин сандал нь зөөлөн суудалтай хот маягийн сандал, 

	— Панкратов, суу, цай уух уу?

	Иймэрхүү нахилзах олигтой юм болохын дохио биш. 

	— Баярлалаа, би өглөөнийхөө ундыг уучихсан. 

	— Аяга цай юу нь илүүдэх билээ, та чинь явуулын хүн шүү дээ. Юугаар ирэв? 

	— Явган ирлээ. 

	— Тэгэх тусмаа...

	Алфёров гал тогооны хаалгыг нээв. 

	— Анфиса Степановна, бидэнд цайны халуун тогоо тавьчихгүй юу.

	Ширээ рүү буцаж ирээд Саша руу нөхөрсгөөр харлаа. 

	— За Панкратов, юутай вэ, сүүний машин ажиллаж байгаа юу? 

	— Мэдэхгүй, би сонирхохоо больсон. 

	— Тусгүй л байна даа. Тэгвэл тэр чинь ажиллаж байгаа. Надад баярлалаа гэж хэлбэл таарна... Би МТС-ыг заавал засаарай гэж гуйсан юм. Яг тэр өдөр нь засчихсан.

	Тэгэхлээр Зида үнэн хэлсэн байх нь. Алфёров Саша руу хяламхийв. 

	— Би бодь сэтгэл гаргасандаа тэгсэн юм биш гэдгийг та ойлгож байгаа. Манай харьяаны хүн машин эвдсэн бол бид түүнийг нь засах үүрэгтэй учраас л тэгсэн юм. 

	— Танай ”харьяаны” хүн машин эвдлээгүй. 

	— Тосгоныхон энэ тухай өөр бодолтой байгаа. Ямар ч байлаа гэсэн сүүний машин засагдсан, тэр явдал дууссан. Гэвч дууссан гэхээсээ жаахан дарагдсан гэж хэлэх нь оновчтой байх. Таны талаар бичсэн өргөдөл надад байж л байгаа гээд Алфёров ширээнийхээ нүд рүү зааснаа, 

	— Тэр өргөдлөөр таныг сүрдүүлэх бодол надад байхгүй, гэхдээ тэр тухай хамтралын дарга нэхэн санаж мэдэх юм. За тэр ч яах вэ, бид энэ асуудлыг эргэж ярих цаг ирнэ. Цай бэлэн болчихлоо! гэв.

	Урт банзалтай, богинохон цамцтай дунд хэрийн насны биерхүү халбаганасан авгай халуун тогоо оруулж ирээд тавагтай аньс, өндөгтэй хайрсан загас, мөнхүү загас, аньс, хар нэрсний хуушуур энэ тэрийг ширээн дээр тавив.

	Алфёров цайныхаа идээг хийх зуур, 

	— Цайг би өөрөө хандалдаг юм. Тун нарийн ажил шүү дээ, би Хятадад байхдаа сурсан юм гэв.

	Тэрээр гүцээ халуун тогооны жалавч дээр тавиад хэд давхарлаж нугалсан алчуураар бүтээв. 

	— Цай идээших зуур юм идэж бай гээд Алфёров ширээн дээрхийг тойруулан дохив. 

	— Баярлалаа, цай л ууя, өглөө юм идсэн, одоо идмээргүй байна. 

	— За яах л санж вэ, харин идмээр болбол идээрэй, явцын дунд дур ордог шүү дээ. Мозговад ямар байна, уйдаж байна уу? 

	— Хөгжих юм ч ховор шүү. 

	— Яаж бал бурамтай адилтгах вэ хэмээн Алфёров санаа нийлж, 

	— Гэхдээ танай тэнд нэлээн сонин хүмүүс бий. Всеволод Сергеевич Жилинский философич хүн, Бердяевын шавь. Тухайн үедээ гадаадад явчихвал болох л байсан гэвч Оросыг хайрлах сэтгэлээсээ болоод татгалзсан гэж байгаа. Одоо бол мэдээж явчихмаар л байгаа л даа, даанч хожимдчихож. Нээрэн л Орост хайртай юм бол түүний эсрэг биш түүний төлөө ажиллавал зохино. Тийм биз дээ? гэв.

	Саша дал мөрөө хавчив. 

	— Зарчмын хувьд тийм л дээ, гэхдээ Оросын эсрэг түүний юу хийснийг би мэдэхгүй юм. 

	— Жилинский ч гэсэн, бусад нь ч гэсэн цөмөөрөө энд хилсээр ирсэн гэж танд итгүүлэх гэж оролдоно. Гэхдээ энд хилсээр ирдэг хүн гэж огт байхгүй гэдэгт та итгэж болно.

	Саша жуумалзав.

	Алфёров түүнийг нь анзаарчихлаа. 

	— Та өөрийгөө хэлэх гэж байх шиг байна, харин та бол огт жич хэрэг. Таныг цөлсөн явдал бол манай намын дотоод хэрэг, Пушкины хэлсэнчлэн “Ах дүүсийн эртний маргаан...” Та тодорхой нэгэн нөхцөл байдалд орчхоод түүнээсээ болж дэндүү болгоомжгүй байна. Энэ нүх рүү намайг сайн дураараа ирсэн гэж бодож байна уу? Та Богучанын бүрэн эрхт төлөөлөгчийг хараа биз дээ? Энд бол тиймэрхүү хүн байхад л болох юм. Би бол арай өөр хүн гэдгийг таныг ойлгож байгаа болов уу гэж найдаж байна. Гэхдээ би ч гэсэн хүн хэлэлтгүй өөртөө тохиолдсон байдлыг олигтой ухаараагүй учраас энд ирчхээд байгаа юм. Тэгсэн ч гэсэн яах вэ дээ? Би коммунист хүн, тэгээд л өөрийнхөө үүргийг гүйцэтгэж байна. Тэгэхлээр нөгөө Жилийнскийн тухайд... Ухаантай, эрдэмтэй хүн, гэхдээ түүнтэй тун болгоомжтой байх хэрэгтэй шүү. 

	— Би түүнтэй зүс мэдэх төдий танил, ер нь бараг нийлдэггүй шүү. 

	— Та хүсэвч, эс хүсэвч түүнтэй нийлэх л болно хэмээн Алфёров зөрж, 

	— Гурван жил жимийлцэж тоглохгүй нь лав, нийлж л таарна. Танай тэнд бас Михаил Михайлович Маслов байгаа, Жанжин штабын хурандаа явсан хүн гэв.

	Саша Алфёровын ямар зорилготой байгааг таамаглаад авах шиг санагдаж, 

	— Миний ёстой сонирхдоггүй хүн чинь тэр дээ гэв. 

	— Тэгэлгүй яах вэ хэмээн Алфёров тосгон авч, 

	— Үе мултарсан, өөр бүтцийн хүн. Таны замд цуг таарсан улс чинь үгүйдээ насаар ойролцоо. Квачазег л аваад үз л дээ... Та хоёр захидлаар харилцаж байна уу? гэв. 

	— Үгүй ээ, хаана байгааг нь ч мэдэхгүй. 

	— Та чинь яагаад замынхаа нөхдийг ингээд хаячихсан юм бэ? гэж Алфёров сониучирхсанаа, 

	— Үгүй ээ, би таныг ч ойлгож л байна. Квачазе бол троцкист, зүгээр ч үгүй бүр архаг троцкист. Харин нөгөө Соловейчик... гэв. 

	— Соловейчик бид хоёр хаа нэг бичилцэж байгаа. Тэрээр энэ тухай ярихгүй байвал болох л байсан.

	Та намайг яах гэж дуудсан юм бэ? Байцаах гэж дуудаа юу? Тэгвэл яг номоор нь мөрдөн байцаа л даа, надад бол иймэрхүү яриа сонин биш байна гэж хэлбэл хэлэх л байсан. Гэвч Саша ингэж хэлсэнгүй. Алфёров өөрт нь ямар ч муу юм хийгээгүй, хүний ёсоор л юм ярилцах гэж байна, тэр бололгүй яах вэ, тийм байдлаар ярилцаж болох байна. 

	— Түүний сүүлчийн захиаг аваад удаж байна уу? 

	— Та мэдэхгүй гэж үү? Миний бүх захидал харилцааг та мэдэж байх шиг надад санагддаг юм гэж Саша хариулав. 

	— Тийм ээ, захиргааны цөллөгийнхний шууданг заримдаа шалгах хэрэг гардаг юм, бидэнд тийм үүрэг бий гэж Алфёров түүний хэлснийг батлан өгүүлээд, 

	— Гэхдээ би байнга үздэггүй, хаа нэг сонгож үздэг юм гэв. 

	— Миний захиа дандаа л онгорхой ирдэг юм. 

	— Буцааж наах нь учир утгагүй юм хэмээн Алфёров инээд алдаж, 

	— Захидлыг чинь нээснийг та тэртэй тэргүй мэднэ шүү дээ. Гэхдээ дахин хэлэхэд би хаа нэг сонгож үздэг, тийм учраас Соловейчикийн сүүлчийн захидлыг хараагүй байж магадгүй гэв. 

	— Түүнд ямар нэг юм тохиолдоо юу? гэж Саша асуув. 

	— Гойдын юм болоогүй. Гольтявинод шилжүүлж өгөөч гэж гуйгаад байгаа юм, тэнд сүйт бүсгүй нь байдаг юм гэнэ. Тэр үнэн үү? 

	— Үнэн, сүйт бүсгүй нь тэнд байдаг юм. Бид Гольтявиног дайрч өнгөрөхөд би тэр хүүхнийг нүдээрээ харсан гэж Саша өгүүлэв. 

	— Гольтявинод түүний сүйт бүсгүй байж болох л доо. Гэхдээ энэ бол заагдсан нутгаа дураараа хаяж яваад байх эрх түүнд олгохгүй. Гэтэл тэр нөхөр Гольтявино руу зөвшөөрөлгүй явсан байна. Би энэ хэргийг залуу хүний явдал, хайр сэтгэл гэх мэтээр бодоод нэг их тоохгүй байсан байж магадгүй. Гэтэл Гольтявино бол Дворецийн комендантын харьяа газар, тэндхийнхэн үүнийг тоохгүй байж болохгүй гэж үзэж байгаа юм. 

	— Би тэр тухай огт мэдээгүй шүү гэж Саша өгүүлээд, 

	— Гэхдээ түүнийг ойлгож болох юм. Ийшээ цөллөгт хэн нэгэн хүн тохиолдлоор ирсэн байдаг юм гэж санавал улс төрд ямар ч холбогдолгүй Соловейчик л чухамхүү тийм хүн байгаа юм. Нэмэрт нь тэр бол хүнтэй нийцтэй, цайлган сэтгэлтэй, ийм хашилт шахалтад ёстой зовж байгаа хүн. Тэгж дураараа загнасан нь мэдээж хачин хэрэг байна, гэхдээ хайр сэтгэлд хориг саад гэж байх биш дээ гэв. 

	— Панкратов оо, чи дэндүү нялуун юм ярьж байна, түүний тэр явдлыг албаны хэлээр бол оргох гэдэг юм! Тэгээд оргосны төлөө оргодлыг төдийгүй оргоход дөхөм үзүүлсэн хүмүүсийг бас шийтгэнэ. Рожковод түүнээс өөр цөллөгийнхөн бас бий, гэтэл тэднийгээ давхар хөөдчихсөн байна. 

	— Мозговаас хэн нэг хүн оргочихвол би бас хариуцах болох нь уу? 

	— Тийм, нэг нь орголоо гэхэд бусад нь бүгдээрээ хариуцна гэж мэд. Тэгэхлээр хувиа бодож хар амиа хоохойлогчдоос гэмгүй хүмүүсийг хамгаалж байх хэрэгтэй. Оргохоор зэхэж байгаа аливаа оролдлогын тухай засаг захиргаанд мэдэгдэх хэрэгтэй, журам тийм юм. Энэ талаар бидэнд туслах хэрэгтэй. Та жишээ нь өөрийгөө зөвлөлтийн шулуун шударга хүн гэж нотолж байна. Бидэнд тусал л даа! 

	— Өө, та чинь намайг ийм хүн болгох гэсэн юм уу? 

	— Александр Павлович, тэгж ярихын хэрэг юу байна? Далдуур туршуул хийхэд хатуу шийтгэлтэй шүү. Хүмүүсийн юу бодож байгаа, юу ярьж байгааг мэдээлж байхыг бид гуйж байгаа юм биш. Бид бол оргохоос урьдчилан сэргийлж, оргож байгаа хөнгөмсөг хүмүүс, тус дөхөм үзүүлж байгаа итгэмхий хүмүүсийг л аврах гэсэн юм. Таныг МТС-ын явуулын механикчаар Кежма руу шилжүүлье. Тэгээд районоор чөлөөтэй явж цөллөгийнхөнтэй уулзаж учрах болно, оргох санаатай хүмүүстэй ч бас тааралдах болно. Та тийм хүмүүст ятгалга хийх юм. Арга барсан цагт биднээр урьдчилан сэргийлүүлэхийн тулд манайд мэдэгдэж байх болно. Материаллаг талаасаа дутах гуцах юмгүй болж, тосгонд суухын оронд районы төвд сууна, тэгээд хүмүүсийг болчимгүй явдлаас аварч байх болно. 

	— Та цагаа дэмий үрж байна. Таны хүсэж байгаа ажлыг би хийхгүй. Ёс суртахуунд харш явдал гэж үзэж байна гэж Саша хэлэв. 

	— Миний ажлыг та бас ёс суртахуунд харш гэж үзэж байна уу? 

	— Та алба хааж, албан үүргээ гүйцэтгэж байгаа хүн. Би бол цөллөгийн хүн, бас өөрийнхөө үүргийг л биелүүлнэ. 

	— Ямар үүрэг? 

	— Хугацаагаа дуусгах.

	Алфёров дуугүй азнаснаа инээмсэглэж, 

	— Александр Павлович, та намайг тун бэрх байдалд оруулж байна гэв. 

	— Би таныг ойлгохгүй байна. 

	— Та “хайр сэтгэлд хориг саад гэж байхгүй” гэж хэлсэн, таны зөв, тэгж саная. Гэтэл таны авгай багш. Улс төрийн хувьд түвшин бус хүний авгайд өсвөр үеийг хүмүүжүүлэх ажлыг бид итгэн хүлээлгэж болох уу? 

	— Надад авгай байхгүй, та юу ярьж байна? Багш ий? Би хааяа нэг тэднийд ном авах гэж орж гардаг, тэрнээс цаашгүй дээ. 

	— Александр Павлович, та бид хоёр чинь эр улс, бие биеэ сайн ойлгож байна. Таныг ингэж л хариулна гэж бодож байсан юм. Гэхдээ багш хүүхэн бол таны авгай. Тэгэхлээр та ухаалаг хандах юм бол бид таныг төдийгүй тэр хүүхнийг ч гэсэн Кежмад шилжүүлнэ, тэнд ч бас багш хэрэгтэй юм чинь. 

	— Надад ямар ч авгай байхгүй хэмээн Саша хөмсөг зангидаж, 

	— Ингэж ярих юм бол та Мозговын аль ч хүүхнийг миний авгай болгочхож чадах юм байна. Хэрвээ та тэр багш эмэгтэйд халдах юм бол маш шударга бус хэрэг үйлдэнэ гэсэн үг гэв. 

	— Түүнд халдах гэсэн хүн алга. Гэхдээ бид түүнийг элдэв муу нөлөөнөөс хамгаалах ёстой. Жишээлбэл таныг өөр газар шилжүүлэх замаар, 

	— Та нар эзэд юм чинь! хэмээн Саша бие нь тавирч шүүрс алдав. Яах л санж вэ! Өөрөө өөр тосгонд л очно биз, гагцхүү Зидаг л зовоохгүй байвал барж.

	Алфёров босож тасалгаа дундуур хэд алхав... 

	— Панкратов, та амьдралынхаа замыг хэрхэн төсөөлж байгаагаа хэлэхгүй юу? 

	— Цөллөгийн дараа гэртээ харьж, өөрийнхөө хэргийг дахин хянуулахаар хөөцөлдөнө. 

	— Та Москвад буцаж очихгүй, тийм зөвшөөрөл өгөхгүй. 

	— Ажил хийж болдог газар ганц Москва биш. 

	— Хэргээ дахин хянуулна гэнэ ээ? Та тэгүүлж бараг чадахгүй биз дээ. Ял эдэлсэн нэр зүүлттэй л байх болно. 

	— Ялыг арилгадаг явдал бий шүү. 

	— Бий гэж Алфёров толгой дохиод, 

	— Гэхдээ улсад гавьяа байгуулбал тэгдэг юм. Гэтэл танд ямар нэг ер бусын үйл бүтээх эрмэлзэл харагдахгүй байна. Та чинь төрд гомдсон хүн шүү дээ гэв. 

	— Би төрд гомдсон хүн биш. Гэхдээ намайг бариад явахад ээж маань үүдэндээ яаж тарчилсныг би мартахгүй. Бас мөрдөн байцаагч над яаж хэрэг өмсгөснийг би мартахгүй. 

	— За тийм байж хэмээгээд Алфёров дахин түүний өөдөөс суух зуур, 

	— Ажилдаа оръё. Соловейчик оргочихсон байна! гэв.

	Тэрээр Сашаг сонжин харав. Саша мэл гайхаж цэл хөхөрсөн янзтай түүн рүү харлаа. 

	— Тийм байх ёсгүй. Соловейчик тийм тэнэг хүн биш, оргоод хаашаа ч явах газар байхгүй гэдгийг сайн ойлгож байгаа. 

	— Ямар ч л гэсэн оргочихсон байна, танд ямар нэгэн юм бичиж байсан уу?

	Саша мушилзав. 

	— Оргоно гэдэг тэнэг хэрэг, тэр тухай бичвэл бүр ч мунхаг явдал болно. 

	— Тэр яг тийм гэж Алфёров толгой дохиод, 

	— Ямар ч атугай та энд түүний цорын ганц найз, цорын ганц нөхөр нь шүү дээ гэв. 

	— Та надад хамсаж оргуулсан хэрэг тулгах гэж байна уу? 

	— Панкратов, би танд таны бодож байгаагаас хавьгүй илүү сайн байгаа хэмээн Алфёров нухацтай өгүүлж, 

	— Танд тийм ял тулгасан хүн огт алга. Гэвч Соловейчик оргох замаа сайтар бодсон байгаа. Тийм зам хоёр бий. Нэг нь Ангара уруудаад Енисей хүрэх, нөгөө нь тайгаар явж Канск орох. Аль ч замаар нь явсан тэр холдож чадахгүй, анхны таарсан гацаанд л түүнийг бариад авна. Суурин газрыг тойрч явна гэвэл хүнсний ихээхэн нөөц хэрэгтэй, түүнд тийм нөөц байхгүй. Гэтэл бас Ангара өгсөөд Эрхүү хүрэх гурав дахь зам байж болно. Энэ зам нөгөө хоёроосоо тавиу, гэхдээ мөрт нь таны сууж байгаа Мозгова байна, тэгээд түүнээс дээш сүйт хүүхнийх нь талынхан байдаг хоёр суурин бий. Чухамхүү энэ замыг сонгож авсан гэхэд үгүй гэхийн газар байхгүй, тэгэхлээр тан дээр хүрээд ирнэ гэхэд бас үгүй гэхийн газаргүй. 

	— Тэр чинь над дээр яаж ирэх болж байна? Хамаг тосгоныхны нүүрэн дээр үү? 

	— Би үүнийг мэдэхгүй. Ирэхгүй ч байж магадгүй. Гэхдээ ирж ч магадгүй. Тэгвэл та хэрхэхээ сайн бодох нь зүйтэй. 

	— Түүнийг бариад авах уу? хэмээн Саша инээд алдаж, 

	— Хэрвээ би дийлэхгүй бол яах вэ? гэв. 

	— Барихын хэрэггүй, бид өөрснөө бариад авна. Ятгаж байгаад буцаачихвал л сайн юм сан. Тэгэх юм бол оргосон гэж яллах шаардлагагүй болж, зүгээр л дур мэдэн тэнэсэн гэдгээр захиргааны арга хэмжээ аваад өнгөрөөж болно. Панкратов оо, би үнэн хэлж байна шүү, оргосон хэрэг битгий гараасай гэж би хүсэж байгаа юм, надад элдэв онцгой явдал хэрэг байхгүй.

	Алфёров чин санаанаасаа ярьж байгааг Саша мэдэв. Гэхдээ тэрээр Соловейчикийн оргосон гэдэгт итгэхгүй байв. Тайгад анчилж яваад төөрчихсөн байж магадгүй шүү дээ. 

	— За ийм байна, Панкратов. Та түүнийг ятгаад буцаачхаарай, хамгийн хялбар юм тэр. Харин буцаж өгөхгүй бол тосгоны зөвлөлд юм уу хамтралын захиргаанд хэлчхээрэй, тэд хэрхэхээ мэднэ хэмээн Алфёров яриаг төгсгөв.

	Тэгээд хэсэг зуур чимээгүй байснаа, 

	— Панкратов, та үүнд мөчид хандаж болохгүй шүү, оргодлыг нуун хаацайлах буюу түүнд тус хүргэвэл өөртөө ноцтой уршиг тарих вий. Урьдчилсан анхааруулга авлаа гэж үзээрэй! хэмээн нэмж өгүүлэв.

	 

	Соловейчик оргочихлоо гэнэ ээ? Саша үүнийг үнэмшиж чадсангүй. Харин амьдрал нь нэгэнт баларлаа гээд боож буюу живж үхсэн байж болохоор бодогдоно. Саша өөрөө амиа хорлох дээрээ тулж байгаагүй гэх үү? Харин оргоно гэж юу гэсэн үг вэ? Соловейчик хэрсүү олон зангүй хүн юм чинь оргоход ямар ч утга учиргүй гэдгийг гарцаагүй ойлгоно. Тэгэхдээ хүрсэн бол Канскаас явчихаа мэдэлгүй яах вэ дээ, тэндээс бол галт тэргэнд суугаад л болох нь тэр. Энд байхад Фридатай нийлнэ гэж найдаад байж болох байсан, оргосноор тэр найдлагаа бүрмөсөн үгүй хийнэ гэсэн үг. Нэмэрт нь Фридаг бөөн хэрэгт хийчихнэ. Мань хүн бол түүнд ямар ч байсан гай тарихгүй баймаар юм.

	Алфёров ямар урхи тавих гээд байна вэ? Чиний нөхөр цөллөгөөс оргосон, чи хариуцлагыг нь хүлээх хэрэг гарах вий, тийм учраас бидний ард нуугдчих! Багш хүүхэнтэй толгой холбосон байна, тэр чинь үүнээс болж зовж мэднэ, тэгэхлээр бас л бидний ард нуугдчих! Мозговад чи ажилгүй байна, хэн чамайг гурван жил тэжээх юм бэ? Харин би бол чамд ажил өгнө, чи ар гэрийнхнийгээ зовоох хэрэггүй болно. Түүнээс гадна сүүний машины хэрэг чам дээр хэвээрээ байгаа, бичиг нь энэ ширээнд байна. Иймэрхүү санаа байна гэхэд даанч болхи юм даа.

	Саша ингэж бодохын сацуу Алфёров хүнээс өөр, нэг л ер бусын юм шиг санагдана. Дьяковтой жиших юм алга, түүний дэргэд шал өөр шонхор, Хятадад сууж байсан гэж байгаа, Дьяковыг бол яаж Хятад руу зүглүүлэх вэ дээ. Гэтэл Дьяков Москвад төв аппаратад байгаа, мань Алфёров энд, энэ бөглүү газар байж байна. Баалуулсан байх аа даа чи. Харц нь болгоомжилсон янзтай байгаа нь түүний суурь хэврэгхэн буйн шинж. Бас Дьяков шиг муйхарлаж зүтгэхгүй байх юм. Нэг их хичээхгүй байгаа юм болов уу?..

	Саша Всеволод Сергеевичид Зидагаас болж дуудсан байна гэж хэлжээ. Оргосон гэж итгэхгүй байсан учир тэр тухай ярьсангүй.

	Всеволод Сергеевич түүний ярьсныг тайван сонсов. 

	— Их л сайндаа Савинод юм уу, эсвэл Фроловод шилжүүлнэ биз. Хоёр cap жаргасны төлөө тэр хэрийн үнэ төлөхөд юу шалих вэ. Харин Нурзида Газизовнаг бол ер яах ч үгүй, тэр чинь энд Алфёровоос илүү үнэтэй цэнтэй хүн. Энд ирэх өөр бүрэн эрхт төлөөлөгч олдоно, өөр багш бол олдохгүй.

	Саша Соловейчикийн тухай Зидад ярьжээ. Тэгээд өөр шигээ бас итгэхгүй байх гэж санасан чинь Зида итгэхийн цаагуур итгэв. Тэрээр, 

	— Уйтгар гунигтаа автаад л оргочихдог юм. Маш хэрсүү хүн ч оргоно. Байж суух ухаанаа олохоо больчхоод л оргочхож байгаа юм. Энэ бол ердийн зүйл гэж хэлжээ.

	 

	Саша Алфёровтой ярилцсаны дараа сэтгэлийн зовлонгоосоо ангижирч бүх санаа амарсныг гайхалтай хэрэг гэмээр. Гэвч Москваг дахиад харахгүй, хэргээ дахин хянуулах найдлага байхгүй гэж өөрийнх нь бодож байсныг Алфёров нотолсон учраас тэгжээ. Түүнийг данснаас гаргасан хэрэг. Одоо яая гэх вэ, өөрөө ч гэсэн өөрчлөгдөх ёстой болох нь. Тэрээр эцсийн бүлэгт ийнхүү хувь тавилантайгаа эвлэрч, өөрийгөө захирч чаддагаа мэдрэв. Элдвээр горьдохын хэрэг алга. Түүний хэрэгт онцгой юм ер байхгүй, түүн шиг хүн шороон түм байна. Тэгэхлээр тэсэж байгаад гарах хүчийг өөрөөсөө олох хэрэгтэй.

	Тэрээр нэг удаа Тимофейтэй гудамжинд тааралдав. Цаадах нь түүн рүү хулмаганан харснаа зөрөөд явчих гэсэн боловч Саша зам хөндөлсөн таглав. 

	— Тимофей, чи яасан муу бууддаг юм бэ, эсвэл тийм хариугүй буутай юм уу? 

	— Чи чинь яачхаа вэ? хэмээн Тимофей ухар тусав. Нөгөө голын зүлгэн дээр зодсон шигээ бас цохиод авах вий гэж айсан юм байлгүй. 

	— Чи бүү ай, энд чамд заяа нь гар хүрэхгүй, харин дахиад ойд тааралдах юм бол гөлөг шиг нам буудна шүү. Чи бол зормол тугалгатай, би бол жинхэнэ сумтай, хурдан буутай, чамайг гүйцэхдээ л нэг гүйцнэ. Би гүйцэхгүй юм гэхэд өөр хүн гүйцнэ. Бид өөрийн гэсэн шийтгэх аргатай шүү. Тогтоож аваарай, үхээр минь!

	Саша тэгж хэлчхээд цаашаа яваад өгөв. Иймэрхүү хүмүүстэй ингэж л харьцах хэрэгтэй. Канскийн замд цөллөгийнхнийг алсан залуусыг шоронд цээрлүүлснийг Ангарынхан тэр аяараа мэдэж байгаа. Тимофей ч бас мэднэ. Муу хулчгар, одоо хоншоор чинь дутах вий! Саша ой руу явахдаа буугаа үрлэн сумаар цэнэглэхийн хамт зормол тугалга өвөртөлж явдаг болов. Зүгээр ч үгүй хэд хэдийг шүү. Бас Жучокгүй явахаа больжээ. Ил цулгуй газар зогсохоо бас больжээ. Явах зөргөө бас тухай бүр солих болжээ.

	 

	Тимофейтэй тэгж ярилцсанаас хойш хоёр юм уу гурав хоногийн дараа Саша дахиад ой руу явжээ. Жучок нэг юмны үнэр авч гэнэт зогтуссанаа өтгөн ой рүү хар эрчээрээ харайлган оров. Борлон хуцах дуу нь энүүхэнд гараад байв. Тогтуухан чимээ өгч хуцаж байгаа биш, архирч багтран борлож байгааг бодоход хүн юм уу, аягүй бол баавгай руу хуцаж байгаа бололтой. Саша модны араар нуугдаж, бууныхаа сумыг аваад зормол тугалгаа хоёр гол руу сүмбэдэн шаав.

	Жучок нэгэн амьтан руу нэг дайрч, нэг зайлж байгаа бололтой дуу нь холдож ойртон жигтэйхэн чанга улам боорлон хуцна. Энэ бол мэдээж Тимофей биш, Жучок тосгоныхныг бүгдийг нь таних юм чинь зөвхөн танихгүй хүнд юм уу, баавгайд л ингэж хуцаж таарна.

	Сашад модны цаагуур хүн үзэгдэх шиг, юм хөдлөх шиг санагдав. Магадгүй салхи сэвлэсэн буюу мөчир хугарсан ч байж мэднэ... Жучок нэг цоорхойд ухасхийн гарч ирээд танихгүй хүн рүү дайрч, цаадах нь урт саваагаар нохойг хөөж байв. Саша тэр дороо түүнийг танилаа. Соловейчик аргагүй мөн. Хөвөнтэй өмд цамцтай, үстэй малгайтай, намгийн савхин гуталтай, хууз сахалтай туранхай эр. Танихад амаргүй байсан боловч биеийнх нь төрх, нохойг хөөж байгаа байдлаар нь Саша түүнийг таньжээ. Магадгүй Борис үнэхээр оргочихсон, Алфёровын чухамхүү энэ зүгт оргосон гээд буй таамаг зүйтэй гэж дотроо бодож байсан учраас ч тэгж таньсан байж болох юм.

	Саша нохойгоо зандраад Соловейчик руу очив.

	Тэр хоёр тэврэлдлээ. Саша, 

	— Буцаад ой руугаа орцгооё гэв.

	Төгөлийн гүн рүү орцгоож эрхбиш сэврүүн гэхээр нэг модны ёроолд сууцгаав. Соловейчик үүргэвчээ мулталж хажуудаа тавиад толгойгоороо мод түшиж нүдээ анив. 

	— Чиний энэ чинь айхавтар зуудаг нохой байна. 

	— Танихгүй хүн үзээд тэр... Юм идмээр байна уу? 

	— Одоохондоо үгүй, юм идсэн хэмээн үүргэвч рүүгээ дохиод, 

	— Чи чинь миний тухай хэдийн мэдчихээ юу? гэв. 

	— Намайг Алфёров дуудаж чиний тухай асуусан юм.

	Борис нүдээ аниад хажуулдан хэвтэнэ. 

	— Чи яах гэж ингэв ээ? гэж Саша асуув. Соловейчик цэр нь ховхорч өгөхгүй зөндөө удаан хөхүүлэн ханиалгав. 

	— Намайг Фрида руу шилжүүлж өгөөч, эсвэл түүнийг над руу шилжүүлээч гэж би хэчнээн гуйв? Тэгсэн чинь зөвшөөрдөггүй ээ. Би түүн рүү очих гээд явж өглөө. Замд бариад авах нь тэр. Тэгэхээр нь оргочихсон. Рожковод буцаж очих гэж үү? Оргосон хэрэг тулгаад шоронд хийчихнэ. Тэгээд л энэ зүгт гарсан юм. Намайг гол уруудаж юм уу, Канскийн замаар хайна, би тэр хооронд нь Братск амжаад орчхож магадгүй. 

	— Алфёров чамайг энэ зүгт явах байх гэж таамаглаж байна билээ. 

	— Чамд тэгж хэлсэн үү? 

	— Тийм.

	Борис чимээгүй болов. 

	— Братск ороход бүтэн cap явах зам байна. Өнөө маргаашгүй өвөл болчихно. Ой дотор хөлдчихнө шүү дээ гэж Саша өгүүлэв. 

	— Надад өөр арга алга хэмээн Борис ядруу хариулаад, 

	— Хүрвэл хүрлээ л биз, хүрэхгүй бол тэр л биз гэв. 

	— Фрида юу болох вэ? 

	— Фридаг яах ч үгүй. Тэр маань юу ч мэдэхгүй байгаа. Би заагдсан газраа суурьшсанаас хойш түүний барааг хараагүй. Захидлаар харилцсан уу гэж үү? Би олон хүнтэй харилцаж байсан. 

	— Энэ ч яг тийм биш шүү хэмээн Саша зөрж, 

	— Чи түүнийг сүйт бүсгүйгээ гээд зарлачихсан, тэгэхлээр тэр чинь чиний дотнын хүн, түүнийг дуудаж байцаах нь лав гэв. 

	— Чамайг бас л дуудсан байна, чи юу хэлж өгөв дөө? Тэр ч гэсэн бас юу ч хэлж өгч чадахгүй. 

	— Хүүш, чи Кежма руу Алфёров дээр очвол дээр байх юм биш үү? Өөрийгөө Фрида руу шилжүүлэх юм уу, эсвэл түүнийг өөр лүүгээ шилжүүлж өгөхийг гуйхаар ирж явсан юм гээд түүнд хэлчихгүй юу. Тэгвэл байдал шал өөр болно, чи районоос хаашаа ч гараагүй, Кежмад өөрөө биечлэн ирсэн хэрэг болох юм. 

	— “Кежма руу ирж явсан” гэхэд худлаа гэдэг нь дэндүү илэрхий юм даа хэмээн Борис духаа үрчийлгэж, 

	— Намайг чинь Кежма орох замд биш, харин эсрэг тийшээ гол уруудаж явахад барьсан шүү дээ. Үгүй ээ, би Алфёров руу очихгүй, Канск руу л буцаагаад явуулчихна гэв. 

	— Канск орох зам байхгүй, их сайн бол нэг сарын дараа зам гарна. Кежмад бас шорон байхгүй, тэгэхлээр чамайг хаа хоргоож байх юм бэ? Өөрийнхөө талаар, бас Фридагийн талаар хөөцөлдөх гэж ирсэн гэдэг чиний мэдүүлгийг зөвшөөрсөн нь Алфёровт ашигтай байх юм. Тэр чинь онцгой явдал бүү болоосой гэж хүсэж байгаагаа надад өөрөө хэлсэн. Чамайг тэр доор барьсан явдал бол ямар ч падгүй. Рожковод завь байгаагүй, тийм учраас Код буюу Пашино хавиас завь хөлслөх санаатай байсан юм гэж хэлэхгүй юу. 

	— Алфёров миний оргосныг аль хэзээний зарлачихсан нь лавтай. Чамайг дуудахдаа хүрсэн юм чинь авах арга хэмжээгээ авчихаа л даа гэж Борис зөрөв. 

	— Тэглээ ч гэсэн энэ бол цорын ганц боломж хэмээн Саша өөрийнхөөрөө зүтгэж, 

	— Чи Братск орж чадахгүй, хамгийн түрүүн таарах тосгонд л чамайг бариад авна, тэгсэн цагт оргосон хэрэг гарцаагүй тулгана гэв. 

	— Тосгонуудаар би орохгүй. 

	— Тэгээд юугаа идэх юм бэ? 

	— Байвал чи надад жаахан идэх юм өг, гахайн өөх, хатаасан талх, ёотон энэ тэр... 

	— Мэдээж өгөлгүй яах вэ! Гэхдээ чи хэчнээн юм авч явж чадах вэ, тэр чинь хэдий хэр хугацаанд хүрэлцэх вэ? Одоо өвөл юм чинь ой дотроос юм олж өл залгуулна гэж байхгүй. Чамд буу алга. Өлсөхийнхөө эрхэнд хамгийн түрүүнд тааралдсан тосгонд очоод л бууж өгнө дөө. Амь нас дүйсэн ажил гэдгийг чи ойлго. Алфёров дээр очих юм бол амь настайгаа үлдэнэ. Бас аргалаад гарчих боломж ч олдож мэднэ. Энэ чигээрээ цаашаа явах юм бол ой дотор амиа алдах юм уу, чамайг бариад авна. Тэгсэн цагт ямар ч горьдлого байхгүй болно.

	Борис Сашагийн үгийг огт сонсохгүй байгаа мэт чимээгүй нүдээ анин хажуулах ажээ. Зүүрмэглэсэн байж ч магадгүй. 

	— Манайд хонох уу?

	Соловейчик нүдээ нээлгүй толгой сэгсрэв. 

	— Хүний нүдэнд өртчихнө. Тэгвэл чи баларна. 

	— Миний тухайд санаа бүү зов.

	Борис нүдээ нээж гэнэтхэн сэргэсэн янзаар, 

	— Хэрэв намайг энд байхыг харчихвал Алфёров энэ замаар мөшгөнө. Уул нь би далаад километр явах хэрэгтэй, тэр хүрчихвэл надад туслах ёстой юм. Түүнээс гадна би чамд яаж гай тарьж байх вэ. Алфёров чамд урьдчилан анхааруулсан болохоор намайг оргодол гэж мэдсэнгүй гэж чи хэлж чадахаасаа өнгөрсөн. Тэгэхлээр хоёулаа чи ч намайг хараагүй, би ч чамайг хараагүй! гэж тохиръё. Нэг жилийн дараа ч бай, хоёр жилийн дараа ч бай, арван жилийн дараа ч бай, хэзээ ч юу ч болсон би ч чамайг хараагүй чи ч намайг хараагүй шүү гэв. 

	— За, яах л санж вэ, би бол ямар ч атугай чамайг алдаа хийж байна л гэж бодож байна. Чи хоёрхон цагийн дараа Кежмад байж байя гэвэл чадах л байна. Алфёров чамайг жаахан хоргоож зэмлэнэ, тэгээд л гүйцэх байсан болов уу гэж би бодож байна. Дахин хэлэхэд энэ бол цорын ганц боломж шүү гэж Саша өгүүлэв. 

	— Шийддэгээ шийдсэн хэмээн Соловейчик эрсхэн өгүүлээд, 

	— Чи надад өөх, хатаасан талх, ёотон олж өгч чадах уу? гэв. 

	— Өөх чадна, ёотон олохыг хичээе, талхаа бол хатаах хэрэгтэй, хэрвээ чи хүлээвэл болж л байна. 

	— Хүлээж чадахгүй нь. Хатаасан талхны оронд зүгээр талх аваад ир. 

	— Борис! Чи бодож үзээч, би чамаас гуйя. Чамайг яана гэж тооцоолж байгааг би ойлгохгүй байна. За яах вэ, чи Братск орж дөнгөх юм гэж саная... Тэр заяа нь бүтэхгүй, гэхдээ тэгж саная. Гэтэл дараа нь яах юм бэ? 

	— Тэндээс намайг хүмүүс Эрхүү рүү явуулж өгнө, тэгээд галт тэргэнд суугаад Москва руу яваад өгнө. 

	— Яах гэж? 

	— Үнэнийг хайх гэж.

	Борис Сашад солиотой амьтан шиг санагдав. Ямар гэгчийн үнэнийг хайх гэж байна вэ? Эсвэл юмаа нууж, дутуу хэлээд байгаа юм болов уу? Үнэнч нөхөд нь зам дагууд байгаа юм уу? Фридагийн найзууд байх нь уу? Далан километр явах хэрэгтэй гэж байгаа юм чинь Фролово, Савино, Усольцево гурвын аль нэгийг хүрнэ гэсэн үг. Гэтэл энэ гацаанууд цөмөөрөө арал дээр байдаг юм чинь Ангарыг яаж гатлах юм бол? Ангара одоохондоо хадаалаагүй ч гэсэн энд их түргэн урсгалтай болохоор мөд хөлдөхгүй. Тэглээ ч гэсэн ямар нэгэн тооцоо байж таарна. Энд, энэ цөллөгийн газар Сашагийн санаа аваагүй байгаа ямар нэгэн өөрийн гэх харилцаа холбоо, ямар нэгэн өөрийн гэх бололцоо байдаг бололтой. Тэр улсыг мань хүн бүхнийг чадагч, бүхнийг мэдэгч, бүхэнд шургалагч гэж дандаа боддог байжээ. Үнэн хэрэг дээрээ тийм биш, төр засгийг мэхэлж болох юм байна. Зида өөрт нь өөр арга зам санал болгож байсан. Соловейчикт бас Сашагийн мэдэхгүй өөрийн гэсэн арга зам байж мэдэх юм. 

	— Тосгон орчхоод ирэхэд чамд хэдий хэр хугацаа хэрэгтэй вэ?

	Энэ бол шавдахыг хүссэн гуйлт. Саша бослоо. 

	— Гурван цаг орчмын дараа эргээд ирье. 

	— Би чамайг хүлээж байя.

	Борис дахиад модоо налж нүдээ анив.

	 

	Баривчилга, шорон, цөллөг гээд үүний өмнө тохиолдсон бүх явдлыг одоо болж байгаа юмтай зүйрлэхийн арга алга. Тэгэхэд мань хүн ямар ч гэм буруугүй байсан, гэтэл одоо анх удаагаа хууль ёсыг зөрчиж байна. Анхааруулга авсан хэр нь оргодолд тусалж байна. Борис мэдээжээр түүнийг илчлэхгүй, тэглээ ч гэсэн “хүн оргоход дөхөм үзүүлсэн” сэтгэлийн зовлонтой болох нь тэр. Борисын оргож байгаа нь ямар ч утга байхгүй, нэг бол замдаа баларна, нэг бол баригдчихна. Ийм болохоор дөхөм үзүүлсэн гэж ял хүлээх болбол давхар давхар харамсалтай болно.

	Тэгсэн ч гэсэн мань хүн Борист туслах ёстой. Харин тосгонд нэг ч хүнд сэжиг авхуулахгүй байх л чухал. Суугаа айлаасаа өөх, талх гуйх уу? Хэнд өгөх гэж тэр билээ? Шууд өөрийгөө барьж өгөх баримт. Тусалж чадах цорын ганц хүн бол Зида. Өөрт нь байхгүй бол айлынхнаасаа авна. Зида хүнсний зүйл байнга худалдаж авдаг юм чинь ямар ч сэжиг төрөхгүй. Хэрчим өөх, талх юм уу гамбир, арав хорин чанасан өндөг хэрэгтэй, ёотон Зидад бий, өөрт нь бас Москвагаас ээжийнх нь явуулсан чихэр бий, давс...

	Мань хүн Зидад “Ол! Надад хэрэг байна, яах гэж буйг бүү асуу, тэр тухай март” гээд л хэлчихнэ.

	Зида үнэхээр юу ч асууж лавласангүй. Айлуудаар орж өөх, борцолсон мах, гамбир олж авчраад өндгөө чанаж, ёотон, чихэр энэ тэрийг нийлүүлэн сайхан боогоод нутгийн анчдын ойд үүрч явдаг зотон даавуу уутанд хийж өгөв. Ийм уутанд хийж өгч байгаагаас үзэхэд Зида гадарлаж байгаа нь тодорхой байв.

	Саша гарахдаа эргэж хараад, 

	— Би чамаас юу ч аваагүй шүү гэж хэлэв.

	Юу ч тохиолдсон, хэрэг байдал яаж ч эргэсэн Зидад огт холбогдолгүй байх ёстой. Зида толгой дохиж, 

	— Мэдлээ гэв.

	 

	Борис Сашагийн хөлийн чимээгээр нүдээ нээж өндийгөөд нойроо сэргээх мэт толгойгоо эргэлдүүлэн шилгээж, хүнсний зүйлийг өөрийнхөө үүргэвчинд шилжүүлж хийв. Гагцхүү давсыг авсангүй. 

	— Надад бий.

	Тэгээд бослоо. Саша дэмнэж үүргэвчийг нь үүрүүлж өгөв. 

	— За найз минь, үүрд баяртай!

	Үүргэвч нь садаа болоод Борис Сашаг дүй муутайхан тэврэв. Тэр хоёр бие биеэ үнсэв. 

	— Би маргааш өглөөгүүр ирээд энд байж байна. Чи хэрвээ болихоор шийдээд буцаад ирвэл хоёулаа энд уулзъя гэж Саша хэлэв. 

	— Болихгүй ээ гэж Борис өчөөд, 

	— Чи сэжиг ажиг авхуулаагүй биз? гэж асуув. 

	— Тэр тухай бүү санаа зов.

	Оржоникизе Пятаковын комисст тохиолдсон явдлын тухайд сэтгэл дундуур хоцорчээ. Марк Александрович тэр комиссыг чухамдаа үйлдвэрээсээ хөөж зайлуулсан, бас Марк Александровичийн буруугаас болж Сталинаас хатуу зэм дуулсандаа сэтгэл дундуур байжээ. Тэгэхэд Сталин Марк Александровичийг дэмжсэн боловч түүний сэдсэн орон сууц, нийгэм ахуйн барилга байгууламжийг хууль ёсны болгосон ямар ч бичиг баримт байхгүй. Гагцхүү ам бий, гэтэл ам бол мартагдчихна. Албан ёсоор сайшаасан бичиг баримт байхгүй цагт Рязанов далайсан мэсний дор байгаатай адил байх юм.

	Тийм учраас Марк Александрович үйлдвэрийнхээ ажил байдал, эх орны хар төмөрлөгийн аж үйлдвэрийн өмнө тулгарч байгаа асуудлуудын талаар өгүүлэл бичиж өгөөч гэсэн “Большевик” сэтгүүлийн газрын хүсэлтийг дуртай зөвшөөрчээ. “Большевик” сэтгүүл намын гол сэтгүүл учраас тэнд нийтэлсэн өгүүллийг нийлүүлэгч болон хоршдог үйлдвэрүүд удирдамж хэмээн хүлээн авч өөрийнх нь үйлдвэрийн ажилд тус болно. Түүнээс гадна тийм өгүүлэл өөрийнх нь сэдсэн барилга байгууламжийг нийтэд мэдэгдэж, тэгснээрээ түүнийг хууль ёсны болгох боломж олгоно.

	Марк Александрович өгүүллийг хоёр оройн дотор бичив. Түүндээ доорх үндсэн санаануудыг тусгажээ.

	Америкчууд тус үйлдвэрийн зураг төслийг яарч хийсэн учраас түүнийг залруулах шаардлагатай. Залруулбал зохих гол гол зүйлийг Марк Александрович дурджээ. Тэрээр үүний хамт америкчуудын шилдэг үлгэр загвартай манай төмөрлөгийн мэргэжилтэн нарыг өргөн дэлгэр танилцуулахыг уриалж, бид чухам юу юугаар тэднээс хоцорч байгааг нэгд нэгэнгүй заажээ.

	Дорнод нутаг дахь хар төмөрлөгийн үйлдвэрийн гол зорилт бол нарийн мэргэжлийн тогтвортой ажилчид, инженер — техникийн ажилтан нарыг бататган суурьшуулах явдал мөн. Үүнээс үндэслэн орон сууц, нийгэм, соёл, ахуйн барилга байгууламжийг өргөжүүлэх шаардлага гарч байна. Марк Александрович нэгэнт гүйцэтгэсэн ажлаа (түүнээс болж комисс ирсэн) тоочиж, тэдгээрийг Намын Төв Хороо дэмжсэн (Сталины үгийг хэлж буй нь тэр ажээ) өөрсдийн ололт хэмээн тэмдэглээд үйлдвэр энэ ажлаа үргэлжлүүлнэ гэж бичжээ.

	Марк Александрович төгсгөлд нь урагшгүй нийлүүлэгч нарыг ширүүхэн үгээр зад шүүмжилжээ. Уг өгүүлэл арван нэгдүгээр сарын дундуур сэтгүүлд гарч, Марк Александрович мөн сарын сүүлчээр Москвад Төв Хорооны Бүгд хуралд хүрэлцэн иржээ.

	Бүгд хурал 1935 оны нэгдүгээр сарын нэгнээс эхэлж талх болон бусад хүнсний бүтээгдэхүүний тасалбарын системийг халах тухай ганц асуудал хэлэлцэв.

	Үг хэлсэн хүмүүс 1928 оноос мөрдөж байгаа тасалбар хэдийгээр хүнсний зүйлээр бүрэн хангаагүй ч гэсэн хангамжийг нэгэн түвшинд хатуу барьж байгаа билээ. Одоо чөлөөт худалдаа тогтоохлоор зах зээл үүснэ, зах зээлийг яаж зохицуулахаа бид мартчихсан гэхчлэн санаа зовсон янзтай ярьцгаав.

	Сталин үг хэлэхгүй, тэргүүлэгчдийн байранд чимээгүй сууна.

	Бүгд хурлын сүүлчийн өдрийн завсарлагаагаар Марк Александровичийг танхимын үүдэнд байхад Оржоникизе, Киров хоёр түүн дээр ирэв. Оржоникизе инээмсэглэн, 

	— За, чамтай Сергей Миронович танилцъя гэж байна, чиний өгүүлэл аятайхан санагдсан гэнэ гэж хэлэв.

	Киров Марк Александровичтай гар барилаа. 

	— Нээрэн ажил хэрэгч, сайн өгүүлэл байдаг шүү. Таны бичсэн зүйл шинэ районд төдийгүй хуучинд бас хамаарна. Боловсон хүчнийг тогтвортой ажиллуулах явдал одоо хаа сайгүй тэргүүн зэргийн асуудал болж байна. Америкчуудын сайн юмнаас суралцах хэрэгтэй гэж уриалсан чинь бас аятайхан санагдлаа. Суралцах тухайд бол хөрөнгөтнүүдээс ч суралцахаас ичихийн хэрэггүй. Ленинградын зарим үйлдвэрийг шүүмжилсэн тухайд гэвэл тэр байдлыг засна гэдгийг танд амлая. 

	— Баярлалаа. Тэр чинь л бидэнд хамгийн өндөр шагнал болно гэж Марк Александрович хариулав.

	Оржоникизе, 

	— Манай энэ чинь бас мундаг дипломат. Өөрийнхөө хууль бусаар зарцуулж байгаа хөрөнгийг тэр өгүүллээрээ албан ёсоор хуульчилсан байгаа юм гэж сайн санааны үүднээс өгүүлэв. 

	— Хаанаас даа, Григорий Константинович минь, юу хийсэн, юу дэмжигдсэнийг л би зүгээр дурдсан юм... гэж Марк Александрович өчив.

	Оржоникизе хариулж амжсангүй. Тэдний дэргэд Сталин хүрээд иржээ. Чухам аль талаас ирснийг ч тэд нар анзаарсангүй. 

	— Юун тухай маргацгааж байна? 

	— Нөхөр Рязановын өгүүллийн тухай ярьцгааж байна гэж Оржоникизе хариулав.

	Сталин Кировыг алгасан Оржоникизе, Марк Александрович хоёр руу ёозгүй харж, 

	— Юун өгүүлэл вэ? гэж асуув. 

	— “Большевикийн” сүүлчийн дугаарт байсан гэж Киров хариулав. 

	— Уншаагүй юм байна гэж Сталин Киров руу бас харалгүй өгүүлэв.

	Тэгээд цаашаа яваад өглөө.

	Марк Александрович түүний араас нүд дагуулж, бараг хүрэн гэмээр бүдгэвтэр өнгийн цэрэг цамцтай яльгүй бөгтөр нарийхан нуруу руу нь харахдаа бахархах сэтгэл бялхаад ирлээ. Тун сая ганцхан минутын өмнө мань хүн ТҮҮНИЙ дэргэд, Киров, Оржоникизе хоёрын дэргэд зогсоод тэд нар бүгд хурлынхны нүүрэн дээр юм ярьцгааж байлаа шүү дээ. Сталин “Большевикт” гарсан түүний өгүүллийг уншаагүй нь зүйн хэрэг, тэрээр бүгд хуралд бэлтгэж, тасалбарын системийг халах гэж бэлтгэж байсан юм чинь сэтгүүлийг унших нь битгий хэл гүйлгээд харчих ч цаг байгаагүй. Тэр өгүүллийг Киров уншчихсан, бас тэгээд магтаж байна, түүнээс илүү яах вэ дээ. Бас Оржоникизе нөхөрсөг харьцаж байгаа нь өөрт нь уурлахаа больсны шинж, өгүүлэл нь зохих үүрэг гүйцэтгэж Марк Александровичийн үйлдвэр дээрээ явуулсан үйл ажиллагаа ч хууль ёсны болчихлоо. Өөрөө дэмий санаа зовж байжээ. Бүх юм ёсоор боллоо. Агуу их үйлсийн эрин үед аливаа ашигтай, аливаа жинхэнэ зүйл ТҮҮНИЙ мэргэн ухаан, ТҮҮНИЙ хүчирхэг гараар залагдаж байгаа учраас гарцаагүй ялан дийлнэ. За тэр, төлөөлөгч дүүрсэн үүдний танхимаар МАНЬ ХҮН алхалж явна, түүнд хэн ч зам тавьж өгөхгүй, алхам төдий ч хөдлөхгүй байгаа юм шиг хэр нь зам чөлөөтэй байна. ТҮҮНИЙ өмнө зам чөлөөтэй, МАНЬ ХҮН зөөлхөн гутлаараа хөнгөхөн хөнгөхөн гишгэлэн тайван зугуухан алхлахад хэн ч түүн рүү эргэж харахгүй байгаа юм шиг хэр нь Сталин явж байна гэдгийг цөмөөрөө мэдэрч буй нь илт. Сталиныг тэргүүлэгчдийн байр луу очих хаалганы цаад руу ормогц Марк Александрович Оржоникизе хана налчихсан, чичирсэн гараараа боодолтой нитроглицеринээс нэг ширхгийг авч хэлэн дороо хийж байгааг сая анзаарав. 

	— Чи чинь яачхав? гэж Киров сандран асуулаа. Оржоникизе амьсгаа аваад, 

	— Зүгээр гэв.

	Марк Александрович түүнийг сугадан авав. Оржоникизе гарыг нь аяархан хөндийрүүлэхэд, 

	— Григорий Константинович, энд эмчийн өрөө бий, тийшээ очъё... 

	— Юу ч хэрэггүй ээ, зүгээр болчихлоо. 

	— Үгүй, гэртээ харь. Явъя, би чамайг гаргаж өгье гэж Киров эрсхэн хэлэв.

	Сталин царай өгөөгүй нь Кировын хувьд санаандгүй зүйл биш байв. Тэр хоёрын харилцаа бүр Сочид байхад нэгэнт муудаж, Сталин тэндээс түүнийг Казахстан руу чухамдаа хөөсөн юм. Киров есдүгээр сарын зургаанаас хорин еснийг дуустал Казахстанд байсан бөгөөд Ленинградад буцаж ирэхэд нь ДЯАКГ-ын дарга Медведь өөрийнх нь орлогч Иван Запорожец Медведьтэй өөртэй нь хүртэл ярьж тохиролгүй Москвагаас, төв аппаратаас өөрийнхөө хэдэн хүнийг авчирч улс төр нууцын хэлтсийн гол гол албан тушаалд дур мэдэн хуваарилчхаад байгаа тухай, ер нь Запорожец Москвагаар удирдуулдаг бие даасан хүн гэдгээ элдвээр харуулж байгаа тухай түүнд илтгэжээ. ДЯАКГ-т нэг нь мужийн намын хороонд, нөгөө нь Москвад захирагддаг хоёр дарга байж болохгүй, энэ бол тэсвэрлэшгүй явдал. Тийм учраас Запорожец болон орон нутгийн байгууллагатай тохиролцолгүй томилсон түүний хүмүүсийг нэн даруй шаардаж буцааж дуудуулахыг Медведь хүсэлт болгожээ.

	Энэ бол ярвигтай асуудал. Тэр томилолтуудыг дээрээс зөвшөөрсөн нь лав. Аягүй бол Сталины шууд заалтаар ”сөрөг хүчний үлдэгдлийг үндсээр нь устгах” бас Кировыг чадах зорилгоор хийгдсэн байх. Тэднийг устгах ажлыг чи хийх дургүй байгаа бол чамгүйгээр хийчихнэ гэж байгаа үг, тэгээд л Запорожец биеэ даасан хүн гэдгээ элдвээр харуулж ядаж байх нь. Запорожецийг буцааж авахыг шаардана гэдэг бол Сталинтай шууд харгалдана гэсэн үг. Зүгээр ч үгүй Сталин хэнийг ч хөндлөнгийн оролцуулдаггүй боловсон хүчний нарийн асуудлаар түүнтэй харгалдана гэсэн үг.

	Хэдий тэгэвч Ленинградад мужийн намын хороонд захирагддаггүй бие даасан тийм байгууллага байхыг зөвшөөрнө гэдэг бол яваандаа аливаа эрх мэдлээ алдана гэсэн хэрэг.

	Киров мужийн намын хорооны товчооны гишүүдийг, элдэв нарийн бичгийн дарга, техникийн туслах ажилтан байхгүйгээр, протокол хөтлөхгүйгээр зөвхөн товчооны гишүүдийг өрөөндөө цуглуулаад Медведийг нөгөө мэдээллээ дахин ярь хэмээж товчооны гишүүдийг тэр тухай санал бодлоо хэлэхийг хүсэв. Запорожец болон түүний талын хүмүүсийг буцааж авахыг шаардъя гэсэн нэгдмэл нэг санал гарлаа.

	Киров харилцуураа авч Москватай холбуулав. 

	— Одоо илтгэе гэж Поскрёбышев хариулав. Нэлээд удаан хүлээв. Кировын өрөөнд нам гүм, тэнд байгаа хүмүүс Сталин утсаа авахгүй байгаа нь санаандгүй хэрэг биш гэдгийг ойлгон цөм чимээгүй байцгаав. Сталин тэгж тэгж утсаа авав. 

	— За, юу гээв. 

	— Нөхөр Сталин, Запорожец ДЯАКГ-ын дарга Медведид захирагдахгүй дураараа дургиж байна. Мужийн намын хорооны товчоо Запорожецийг Ленинградаас татаж авахыг шаардаж байна гэж Киров хэлэв.

	Сталин чимээгүй байзнаснаа, 

	— Чухам яаж дураараа дургиж байгаа юм бэ? гэв. 

	— Сүүлчийн удаа гэхэд л Москвагаас, Ягодаас таван хүн авчраад Медведид мэдэгдэхгүйгээр тэдний улс төр, нууцын хэлтэст хариуцлагатай албан тушаалд хуваарилан тавьсан байна... гэж Киров хэлэв. 

	— Энэ чинь ДЯАКГ-ын аппаратын доторх дотоод шилжүүлэг байна шүү дээ гэж Сталин хэлэв.

	Киров уурлан алганыхаа ирмэгээр ширээгээ цохиж, 

	— Тэгвэл би чинь мужийн намын хорооны нарийн бичгийн дарга мөн юм уу, биш юм уу? гэж ширүүлэв. 

	— Нялх хүүхдийнх шиг иймэрхүү асуулт ямар хэрэг байна? хэмээн Сталин зөрж, 

	— ДЯАКГ бол шинэ газар, тийм учраас аливаа шинэ газрын нэгэн адил тэнд чинь боловсон хүчнээ нааш нь цааш нь шилжүүлэх явдал зайлшгүй гарна. Тэр болгоныг орон нутгийн бүх байгууллагатай зохицуулж байх арга чухамдаа байхгүй гэв. 

	— Мужийн намын хорооны товчоо ч гэсэн, би өөрөө ч гэсэн Запорожецийг татаж авахыг хатуу шаардаж байна гэж Киров өчив. 

	— Би чадах чинээгээрээ тайлбарлалаа, үүнээс илүү чадахгүй гэж Сталин зэвүүн хэлэв.

	Тэгээд харилцуураа тавьчихлаа. Нэг хэсэгтээ цөм чимээгүй сууцгаав. Тэгтэл Киров Медведь рүү эргээд, 

	— За тэгвэл Филипп, танай байгууллагын эзэн ганц чи шүү, мужийн намын хорооны товчоо чамаас өөр хэнийг ч мэдэхгүй гэж мэд. Запорожецийг дураараа загнавал тухай бүр цаагуур нь тас цохиж бай, бид чамайг дэмжинэ гэж хэлэв.

	 

	Киров Сергог гэр лүү нь хүргэж өгөөд бүгд хурал дээр буцаж ирэв. Завсарлага дуусаж хонх дуугаран бүгд хурлынхан танхимд орцгоож байв. Харин Марк Александрович Кировыг хүлээзнэж байжээ. 

	— Сергей Миронович, уучлаарай, Григорий Константинович яаж байна? 

	— Одоохондоо гайгүй л юм шиг байна, орондоо хэвтээд өгсөн, Зинаида Гавриловна эмч дуудаж байгаа.

	Гэтэл Оржоникизе эмч дуудахыг хоригложээ. Тэрээр бие нь гайгүй болж хэвтрээс боссон боловч бүгд хурлын шийдвэрийн төслийг мэдэх учир өөрийг нь байсан байгаагүй санал хураачихна гэж бодоод тийшээ буцаж очихгүй гэж шийдэв. Олбогт сандалд суугаад бодлогошров...

	Тэрээр өнөөдөр хурлын байрны үүдний танхимд Сталинтай хоёрхон минут ярилцах хооронд түүний Кировт яаж ханддаг үнэн нүүр царайг тодоос тод ойлгожээ. Оржоникизе Сталиныг сайн мэддэг учир Сталин хүнтэй ярьж байхдаа түүн рүү харахгүй байна гэдэг юу гэсэн үг болохыг бас мэднэ...

	Харуй бүрий бууж байрны гэрэл асаах үед Зинаида Гавриловна түүн рүү шагайв. 

	— Чи яаж байна? 

	— Зүв зүгээр, гэхдээ миний гэрлийг битгий асаагаарай, би ганцаараа суузнамаар байна гэж Оржоникизе гуйв.

	Тэрээр бодол болон сууна. Ленинградын ДЯАКГ-т хачин томилолт, шилжүүлэг болж байгаа тухай Будягины мэдээлсний дараа мань хүн Сталинтай Кировын тухай ярилцаж байдлыг тандах гэж хэд хэдэн удаа яриа өдсөн боловч Сталин зайлсхийгээд болохгүй байсан хэр нь хожим өөрөө гэнэтхэн тэр тухай яриа сэдсэн билээ.

	Казахстаны тариа хураалтын явцын тухай Кировын ирүүлсэн мэдээллийг Улс төрийн Товчоон дээр сонсож байхад Сталин хэлэлцэж байгаа асуудалтай холбогдолгүйгээр юмны завсраар санаандгүй мэт, 

	— Би нөхөр Кировыг Төв Хорооны нарийн бичгийн даргынх нь хувьд Москвад шилжиж ирэх санал хэлсэн боловч тэр татгалзсан. Нэг хотод хэчнээн жил суудаг юм бэ? Найман жил! Боллоо биш үү! Кировыг Ленинградад байлгаж, тэгтлээ баярхахдаа бид хүрээгүй. Киров бол бүх улс орны зиндааны хүн, бүх намд маань хэрэгтэй гэж хэлсэн юм.

	Тэгээд өөр юу ч хэлэлгүй дараачийн асуудалд шилжжээ.

	Харин хурлын дараа бүх хүн тарж өрөөнд Сталин, Каганович, Молотов нар үлдсэн, бас Куйбышев үлдсэн байл уу даа, тэгэхэд Сталин Оржоникизед, 

	— Та хоёр найз юм чинь чи Кировтой ярилц, цаадах чинь Москвад шилжиж ирэг л дээ. Төвийн удирдлагад орос хүн хэрэгтэй байна. Чи бид хоёр гүрж, Каганович еврей, Рузутак латви, Микоян армян. Орос хүн хэн байна вэ? Молотов, Куйбышев, Ворошилов, Калинин дөрөв. Цөөдөж байна гэсэн билээ.

	Кировыг Казахстанаас буцаж ирсний дараа Оржоникизе Ленинград орж Сталины саналыг Кировт дамжуулсан. Киров бас л татгалзсан. Тэрээр Сталинтай Сочид шөргөөлцсөн тухайгаа болон Запорожецээс болж дахин сөргөлдсөн тухайгаа ярих зуур, 

	— Запорожецийг Ленинградад дураар нь хэрхэвч дургиулахгүй гэж итгэлтэй тайван хэлсэн.

	Тэд нар цөмөөрөө яасан гэнэн байж вэ. Өөрөө ч гэсэн, Будягин ч гэсэн, Киров ч гэсэн мөн гэнэн байж шүү. Киров Запорожецийн өмнө бууж өгөхгүй гэдгийг Сталин ойлгохгүй байхдаа яах вэ дээ? “Үндсээр нь уудалж устгана” гэдэг бол зөвхөн халхавч, Запорожец тэнд юу ч илрүүлж устгаж чадахгүй, тэгүүлэх ч үгүй.

	Одоо яах вэ?.. Цаг хожихоос өөр ямар ч арга алга. Кировыг Москвад үгүй ядахдаа хэдэн өдөр юм уу ганц долоо хоног саатуулах хэрэгтэй. Бүхнийг эргэцүүлэн бодож нөхөдтэйгөө зөвлөлдөх хэрэгтэй, магадгүй Кировыг Москвад шилжиж ирүүлэхээр ятгаж дөнгөх ч юм билүү. Түүнээс гадна гол нь Киров Москвад гэнэтхэн саатчихвал Сталин хар аван болгоомжилж, тэгээд өөрөө ухралтад орж болзошгүй, бас Запорожецийг татаж авч болзошгүй.

	Киров бүгд хурлаас бараг арван нэгэн цагийн үед ирэв.

	Оржоникизе өөрөө хаалга онгойлгож өглөө. 

	— Эдгэчихээ юу? хэмээн Киров орох зуур хөгжилтэй асуугаад, 

	— Бие яаж байна? гэв.

	Оржоникизе олбогт сандалд сууж амьсгаагаа дарлаа. 

	— Муу байна, Серёжа минь, барагтайхан байна, чи цөөхөн хоног надтай хамт байгаач.

	Юмаа цүнхэндээ хийж байсан Киров эргэн харж, 

	— Чи юу ярьж байна вэ? Нөгөөдөр, арван хоёрдугаар сарын нэгэнд би намын идэвхтний хурал дээр илтгэл тавина... Бүгд хурлын тухай... гэв. 

	— Илтгэл ер яах вэ дээ... хэмээн Оржоникизе шүүрс алдан, 

	— Чудов, Кодацкий энэ тэр илтгэл тавьж чадахгүй юм уу? Чи надтай байзна л даа, Серёжа, ахиад уулзахгүй ч болчих юм билүү... гэв.

	Киров түүн рүү очиж гарыг нь бариад нүд рүү нь эгцлэн харж, 

	— Энэ бодлоо хол хая. Ер нь орондоо ороод эмч дууд. Зүрхний бахын хууч хөдлөхлөөр дандаа ингэж айдас хүрдэг юм. Биеэ барь. Унаа яаж дуудах вэ? гэв. 

	— Би өөрөө утасдъя.

	Оржоникизе сандлаасаа босож зэргэлдээх өрөө рүү ороод дотуур утсаараа гарааш руу залгаж өөрийнхөө жолооч Барабашкинтай ярья гэв. 

	— Василий Дмитриевич, машинтайгаа хүрээд ир, Кировыг галт тэрэгний буудал дээр хүргэж өгнө шүү гэчхээд харилцуураа гараараа таглан байж, 

	— Гэхдээ түүнийг галт тэрэгнээс нь хожимдуулчхаарай. Ойлгов уу? гэж маш аяархан хэлэв. Оржоникизе зоогийн өрөөнд эргэж ирэхэд Киров юмаа хэдийн цүнхэндээ хийж пальтогоо өмсчхөөд Зинаида Гавриловнатай яриад зогсож байв. 

	— Чи надтай гурав өнжчихсөн чинь дээр, Серёжа, тэг л дээ! гэж Оржоникизе гунигтай өгүүлэв. 

	— Даанч чадашгүй нь, би чамд учрыг нь хэлсэн шүү дээ, арван хоёрдугаар сарын нэгэнд идэвхтний хуралтай.

	Доор байрны үүдэнд машины дохио огцомхон дуугарав.

	Киров Оржоникизег тэвэрч үнсэв. Зинаида Гавриловнаг бас тэвэрч үнсээд түүнд, 

	— Үүнд дөрлүүлээд байхын хэрэггүй, албадаж эмчлүүлж бай хэмээн нөхөрсгөөр даалгав.

	Цүнхээ аваад яаран гарав. Цаг арван нэг хагас болж байв.

	 

	Барабашкин төв шуудан арай хүрэлгүй машинаа зогсоогоод ухасхийн гарч хамрынх нь дээврийг сөхөв. 

	— Яачихсан бэ? 

	— Бензин тасалдаад байна, одоохон янзалчихъя, Сергей Миронович. 

	— Үгүй ээ, би хүлээхгүй.

	Трамвайны буудлын ойролцоо зогссон нь Барабашкины алдаа болжээ. Галт тэрэгний гурван буудал руу явдаг дөрвөн номерын трамвай тэр зогсоол руу яг ирж таарсан тул Киров тэр лүү амжаад орчихлоо. “Стрела” галт тэрэг хөдлөхөөс ганцхан минутын өмнө вагоны үйлчлэгч түүнийг амжиж оруулжээ.

	Саша үүр хаяараагүй байхад гэрээсээ гарч, өчигдөр Борисоос салсан газар дээрээ өглөө эртлэн ирлээ. Ёроолд нь хажуулж байсан нөгөө мод энэ байна. Саша ирчхээд байгаагаа Соловейчикт мэдэгдэх гэж нэгэнтээ шүгэлдсэнээ Жучокийг хоёр удаа турхирч хашхирсан боловч ямар ч хариу гарсангүй. Саша ой дундуур бүрий болтол бэдэрсэн авч Борисын бараа сураг байдаггүй, тэгэхлээр буцахгүй гэж шийдсэн байх нь. Тэрээр дараа дараачийн өдөр нь явсан замаа өөрчлөн тойрох хүрээгээ тэлсээр байв. Гачуурын мөчир дээр цас хэдийн памбайн хөвсийж унуул мод, мөстөн хадаалсан намаг, ойн чөлөөний газар энэ тэр сэвсгэр цасанд дарагджээ. Саша явдалдаа түүртэн байн байн амсхийж чих тавин чагнавч ой анир чимээгүй хэвээр. Гагцхүү хөлдүү мод хаа нэгтээ чийхарч, загалмай бялзуухай мөчирт тогтсон хярууг бутаргаж, цөмсөн шогшгой, баравгай энэ тэрийг цас руу унаган гачуураас гачуурт нисэхдээ чад чад тагнайдахаас өөр дуу авиа үгүй.

	Саша нэг удаа хэвтэртээ байсан чандагыг санаандгүй үргээчихсэнд цаадах нь хоёр чихээ хулмайлган моддын хоорондуур харайлгажээ. Бас хэрэм тааралдана. Сагсгар сүүлээ агсчхаад мөчир дээр нь ил суучихсан, урд хоёр хөлөөрөө шогшгой түргэн түргэн эргүүлэн самар цөмж, Сашагийн дээрээс эгцлэн харж байхыг үзвэл энэ жилийн хашир суугаагүй зулзага бололтой. Нэг удаа оготночилж яваа үнэг харсан, тэр үнэг цасан дээгүүр яаралгүй шогшиж, цасан дор энд тэнд оготно, хулгана часхийх вий хэмээн байн байн чимээ чагнан зогтусаж, тэгээд часхийх чимээ сонсвол тэр даруй тийшээ харайлган очиж цас ухаж байжээ. Саша сойр яаж хоолоо олж идэж байгааг бас нэгэнтээ харжээ. Шинэхэн цасан дээгүүр болгоомжтой соёгонож байгаад арцны сахал, хунгарт хараахан дарагдаагүй хар нэрсний найлзуур, заримдаа нялх нарсны оройноос шилмүүс тастаж идэх аж.

	Саша долоо хоног ойгоор хэсүүчилсэн боловч Соловейчик үзэгдэж харагдсангүй. Тэгэхлээр холдоод явчихсан хэрэг, эсвэл ой дотор хөлдөх, өвчин тусах, мөс рүү цөмөрч ойчихын нэг болсон юм уу төөрөөд өлсөж үхсэн байх.

	Лав л баригдаагүй. Хэрвээ баригдсан бол хэн хүнгүй мэдэх байсан. Оргоно гэдэг бол үйл явдал, оргодлыг барина гэдэг бол түүнээс ч мундаг үйл явдал. Хэн тусалсан, хэн нуусан, хэн хоол унд өгсөн? гэхчлэн асуулт байцаалт эхэлдэг учраас тийм сонин мэдээ Ангараар нэг тархана.

	Мозговын цөллөгийнхөн ч гэсэн Соловейчикийн оргосон тухай бас шуугьцгаав. Гэхдээ түүнийг Сашагаас өөр таних хүн байхгүй, Саша тэр танилынхаа тухай элдвийг ярьдаггүй байсан учир тэд нар оргоод ямар ч үр дүнд хүрэхгүй, гагцхүү балрах замдаа орно гэхчлэн ерөнхий юм ярьцгаажээ. Сибириэс дөнгөөд гарлаа ч гэсэн манай нөхцөлд нууцаар байх боломжгүй учраас мөн адилхан баларна. Энэ тухайд цөм санал нэг байжээ.

	Үүний хамтад Соловейчикийн оргосон явдал ул мөргүй өнгөрөхгүй гэдгийг бас бүгдээрээ ойлгож байв. Үүнийг зүгээр өнгөрүүлнэ гэдэг бол цаашдаа оргохыг өөгшүүлсэн хэрэг болно. Оргодлыг шийтгэх аргагүй бол үлдсэнийг нь суурьшсан газраас нь зайлуулах, хэд гурван мөнгө олох ажилгүй болгох зэргээр шийтгэх хэрэгтэй. Оргосон хүн болгоны төлөө бусад нь хариуцлага хүлээнэ, тийм учраас хүн оргохоос өөрснөө урьдчилан сэргийлж байх ёстой гэдгийг цөллөгийнхөн мэдэж байвал зохино. Тэгтэл үнэхээр удалгүй Рожковый цөллөгийнхнийг өөр тосгонуудаар тараан суурьшуулжээ.

	Тэндээ Мозговад Каюров гэгч нэг эр, бас хүмүүсийн ярилцахыг сонсвол бараг л мянга есөн зуун таван оноос намын гишүүн яваа Звягуро гэдэг хачин овогтой нэг авгай хоёрыг ирүүлжээ. Тэр авгайн нэр Лидия Григорьевна. Шүд буйл нь түрсэн царай дортой, хуучны дүр төрхтэй тэр авгай Тарасик гэдэг зургаан настай хөвүүнтэй цуг иржээ. Түүнийг чаргаар авчирч таарчээ. Тэрээр улаачийг Сашагийн суудаг айлын дэргэд зогсоож өөрөө гэрт орж ирээд, 

	— Соловейчик надад таны тухай ярьж байсан юм. Байр хөлслөхөөр ямар айл байж болохыг та хэлж өгөхгүй сэн болов уу? гэжээ. 

	— Бодох хэрэгтэй юм, та наашаа ор, суу гэж Саша хариулав. 

	— Би улаачийг буцаах ёстой юм.

	Тэр хоёр гадагшаа гарлаа. Алчуураар ороосон Тарасик чарга дээр сууж байв. Лидия Григорьевна түүнийг чарганаас чангаан буулгаж, Саша тэдний ачаа бараа гэх дээсээр боосон хоёр халцгай чемоданыг аваад гурвуулаа байшинд буцаж оров. Гадаа чарганы мөр хяхраад улаач яваад өглөө.

	Лидия Григорьевна Тарасикийн алчуурыг задалж, хүүгийн өмссөн малгай, үстэй дээлэрхүү юм хоёрыг тайлаад вандан дээр суу гэж хэлэв. Тарасик Сашаг харан харан байж вандан руу суулаа.

	Саша гал тогооны өрөөний хаалгыг нээж гэрийн эзэгтэйг дуудав. Зочдын өрөөнд эзэн, эзэгтэй хоёр цугтаа орж ирлээ.

	Саша Лидия Григорьевнаг зааж, 

	— Энэ хүн миний танил байгаа юм, хэнийд суулгах вэ? гэж асуув.

	Эмгэн хөвүүнийг хараад, 

	— Ач хүү юм уу? гэв. 

	— Ач хэмээн Лидия Григорьевна хөмсөг зангидав. 

	— Хүүхэдтэй хүнд ч байр олоход хэцүү дээ. Энэ хүүхдүүд чинь дүрсгүйтээд болдоггүй юм... 

	— Энэ дүрсгүйтдэггүй хүүхэд гэж Лидия Григорьевна өгүүлэв. 

	— Хэн мэдэх вэ дээ гэж эмгэн амандаа бувтнав. 

	— Танай энд хүүхэдтэй цөллөгийн хүн ирж байгаагүй гэж үү? хэмээн Саша асуув.

	Эзэгтэй хариу дуугаралгүй нөгөө хүүг харсаар байв. 

	— Нэр чинь хэн билээ? 

	— Тарас гэдэг. 

	— Брюхановынх байр өгч таарна гэж өвгөн хэлэв. 

	— Брюхановын охин жаахан мэдрэл муутай. 

	— Томоотой, охинд гар хүрэхгүй л дээ. Лидия Григорьевна дахиад хөмсөг зангидав. 

	— Брюхановынхоос өөр оруулчих айл байна уу? Эмгэн бодол болсноо, 

	— Сизых яах бол? гэж өвгөнөөсөө асуув. 

	— Балгадаг эр дээ гэж өвгөн дэмжингүй өгүүлэв. 

	— Үгүй, үгүй, тэгвэл хэрэггүй, Тарасик согтуу хүнээс айдаг юм. 

	— Чи шилэмхий хүн юм аа гэж эмгэн дурамжхан өгүүлээд Саша руу хандаж, 

	— Чи Верхотуровынд очоод ир, багш хүүхнийхээс холгүй байдаг айл гэв.

	Верхотуровынд очих замд Лидия Григорьевна, 

	— Хүүхэд хэнд ч саад болохгүй атал хүүхэдтэй хүнд байр олоход хэцүү юм. Хүүхдээс биш өөр юмнаас айцгааж байгаа хэрэг. Хэрвээ намайг бариад явчих юм бол хүүхэд тэр айлд хоцорно гэсэн үг. Тэгээд дарга нар түүнийг өнчин хүүхдийн газар явуултал нэг хоёр жилийн хугацаа өнгөрч мэднэ. Өргөдөл чирэгдэл болж хөөцөлдөх хэрэгтэй болно, гэтэл эд нар чинь бичиж чадахгүй улс гэхчлэн ярьж явав.

	 

	Верхотуровынх сард гучин рубль төлөхийг шаардав. Лидия Григорьевна шууд татгалзах гэж байгааг Саша царайгаар нь мэдээд тохойноос түшин, 

	— За яах вэ, эд нар юмаа аваад өнөөдөр танайд ирнэ гэж хэлэв.

	Лидия Григорьевна дурамжхан байв. 

	— Та миний төлөөнөөс дэмий зөвшөөрчихлөө, би төчнөөн мөнгө өгч чадах ч үгүй, өгөх бодол ч алга. 

	— Намайг зөвшөөрлөө гээд та заавал түүнийг дагаж байх албагүй, больё гэвэл та бидний дурны хэрэг. Манайд ганц хоёр цаг байж биеэ амрааж, юмхан идэж уу, би тэр хооронд дахиад жаахан хайя. Хэрэв хямд төсөр юм олбол та өөрөө үзээд шийднэ биз. Одоо өөр юм олохгүй бол Верхотуровынд нэг хэсэгтээ орзнож бай, тэгээд өөр байр хайцгаая. 

	— Верхотуровынд суух тухай ярихын ч хэрэг алга, би дөнгөж хорин тавхан рубльтэй. Ер нь ямар жигтэйхэн үнэтэй юм бэ? Рожковод байхдаа би арван таван рубль л төлж байсан гэж Лидия Григорьевна хэлэв. 

	— Энд илүү үнэтэй гэж Саша толгой дохиод, 

	— Рожково бол бөглүү газар. Мозгова чинь Кежмагийн хажууханд байгаа юм, Кежма районы төв болохоор байрны үнэ өндөр. Би хорин рубль төлдөг юм, таныг хүүхэдтэй гээд арваар ахиулчхаж байна. Мөнгөний тухайд гэвэл би танд цөөхөн хэдийг зээлүүлье, дараа өгнө биз гэв. 

	— Би танаас мөнгө авахгүй хэмээн Лидия Григорьевна зөрж, 

	— Ярославльд байдаг ач дүү маань надад мөнгө явуулдаг юм, гэтэл одоо шуудан дээр бөөн холион бантан үүснэ, хаяг солино гэж юу байдгийг би эрхбиш мэднэ, хагас жилийн дараа юм авбал их юм болох байх. Рожковод байхдаа би юм оёж хэдэн мөнгө олдог байсан юм. Гэрийн эзэгтэй оёдлын машинтай байсан, одоо эндээс машин олоо ч уу, үгүй ч үү? гэв. 

	— Манай энд гоёхын хүслэнд автсан бүсгүйчүүл элбэг, районы сэхээтнүүдтэй л эн дүйх гээд байх нь тэр. Юм оёулах хүн зөндөө гэж мэд. Машин хоёулаа олно оо. 

	— Тэглээ ч гэсэн бас л Рожковынхон шиг хөлсийг нь өндөг, цөцгий, загас энэ тэрээр төлнө биз. Дүү маань надад сард хорин рубль явуулдаг юм, би тэр анзаанд л төлж чадна.

	Саша Лидия Григорьевнаг гэртээ авчирч, Тарасик тэр хоёрыг цайгаар дайлахыг эзэгтэйд захиад өөрөө Зида руу явав. Зида энэ тосгонд танихгүй хүн байхгүй учраас боломжийн зөвлөгөө өгч магад.

	Хаалга нь онгорхой хэр нь Зида эзгүй байв. Зууханд гал цоргошиж ширээн дээр ном, дэвтэр дэлгээтэй байхыг үзвэл сургуулиасаа ирчихсэн нь илт. Зида “Хүүхдүүд гэртээ хичээлээ давтана гэж байхгүй, номоороо гүцтэй сүү таглачихна, дэвтрийнхээ цааснаас ураад тамхи ороочихно..” гээд ном дэвтрээ авч харихыг хориглон хичээлийн дараа хүүхдүүдээ үлдээж байгаад даалгаврыг нь шахаж хийлгэнэ.

	Саша хүүхдүүдийн турьхан бичигтэй дэвтрийг өөрийн эрхгүй харж байтал хулдаасан хавтастай нэг зузаан дэвтэр дээр хараа нь тусав. Түүний Москвад дээд сургуульд байхдаа хэрэглэдэг байсны ижил жинхэнэ зузаан дэвтэр. Саша түүнийг өөрийн эрхгүй нээв.

	Бичээстэй зүйлийг уншаагүй боловч дотор нь байгаа наймдугаар cap, есдүгээр cap, аравдугаар cap, арван нэгдүгээр cap гэсэн үгнүүд дор “С” — энэ бол мань Саша, “В, С.” — Всеволод Сергеевич — мэтийн товчилсон үсэг, нүдэнд торсон “Тэрээр өчигдөр хэлэхдээ”, “Тэр бол маш зоригтой, ариун сэтгэлтэй хүн” гэхчлэн зүйлийг үзмэгц энэ дэвтэр Зидагийн өдрийн тэмдэглэл гэдгийг Саша ойлгов. Тэр даруй дэвтрийг бушуухан хаах бодол төрөв. Бусдын өдрийн тэмдэглэлийг нууцаар уншихдаа хүрч хэнээ алдаж яахин болох вэ! Тэглээ ч гэсэн... Хэрвээ Москвад хуучин янзаараа аж төрж байсан бол мань хүн бусдын өдрийн тэмдэглэлийг зүрхэлж уншихгүй. Харин энд, ийм байдалтай байхад... Ядахдаа Зида өөрийнх нь тухай юм бичсэнийг ч хэлэх үү! Юу бичээ бол? Цаасанд итгэхийн хэрэг юу билээ? Энд юу бичээтэй байгааг өөрөө заавал мэдэх ёстой, түүний аль ч алхам, аль ч үгийг юу гэж ч гуйвуулж мэднэ. Гай хаанаас гараад ирэхийг байг гэхийн газар байхгүй, тэр ч байтугай өөрт нь хайртай хүүхний зүгээс ч гай гарч болно. Ер нь ч мань хүн энэ хүүхний тухай чухамдаа юу мэдэх сэн билээ? Яагаад энд байна вэ?

	Энэ бөглүү нутагт? Тэрээр өрөөн дотуур хэд алхав.

	Бас “тэр бол зоригтой, ариун сэтгэлтэй хүн” гэсэн чинь юу гэсэн үг вэ? Соловейчикт хүнс залгуулж, оргодлыг барьж өгөөгүй гэдгийг битүүдээ хэлж байх нь уу! Мозговад байгааг цөллөгийнхнийг түйвээн бусниулахад энэ хоёр үг л хүрэлцээтэй. Мань хүн энэ хүүхэнд итгэснээс болоод хөндлөнгийн хүмүүс зовлонд нэрвэгдэж мэдэх нь. Зида хэнд ч хар буруу санаагүй нь мэдээж, гэхдээ бичихийн хэрэг юу байна? Гуч шахаж байгаа хүүхэн чинь нялх охин биш шүү дээ! Өөрийнх нь байдлыг үнэнээсээ ойлгохгүй байна гэж үү! Өдрийнхөө тэмдэглэлийг яагаад ширээн дээрээ орхичхов? Санаандгүй тэгээ юу? Далд хийхээ мартчихаа юу? Хөнгөмсөгдөх нь тэр үү?

	Саша өрөөн дундуур дахин хэд алхсанаа хусны хагадаснаас дурсыг нь хуулж аваад зуух руу хаяхад галд төөнүүлсэн үйс хоромхон зуур атиран хуйларснаа дараачийн хоромд дүрсхийн аслаа.

	Тэмдэглэлийг үзэх үү? Өөрийнх нь тухай юу бичсэнийг уншчихаад, Зида гэж хэрэг дээрээ чухам хэн болохыг нэгмөсөн сайтар мэдээд авах уу? Гэхдээ ингэсэн байх юм бол мань хүн шударга хүн, үл бүтэх этгээд хоёрыг заагладаг заагийг давсан хэрэг болно. Гэвч нэгэнт оройтжээ, мань хүн дэндүү удаан тээнэгэлзсэн байна... Гадаа хашаан дотор Зидагийн хөлийн чимээ гарснаа үүдний пинд орж ирж хөлөө арчих нь сонсогдов. Тэгээд өөр лүү нь инээмсэглэсээр орж ирлээ. 

	— Удаан хүлээв үү?

	Саша хариуны оронд тэмдэглэл рүү дохиж, 

	— Энэ юу юм бэ? гэв.

	Түүний дуунд уурласан янз байхыг мэдээд тэмдэглэлийн дэвтрийг нь нээж үзсэнийг ойлгонгуут Зида нэгэнтээ самгардсанаа Саша руу хиргүй тунгалаг харцаар шулуухан харж, 

	— Миний өдрийн тэмдэглэл гэж хэлэв. 

	— Яах гэж үүнийг хөтөлдөг юм бэ? Зида хэсэг зуур түгдрэв. 

	— Чамайг гомдоочихмоор юм энд байна уу? 

	— Би бусдын тэмдэглэл уншдаггүй. Гэхдээ... Чи бодвол миний тухай ч гэсэн ямар нэг юм бичдэг байлгүй? 

	— Тийм, бичдэг. Саша түүн рүү харснаа, 

	— Зида, чи яагаад энд байгаа юм бэ? гэж асуув.

	Цаадах нь хариу хэлэхгүй доошоо тонгойгоод чимээгүй болчхов. 

	— Ямар салхиар энд хүрээд ирсэн хүн бэ? гэж би чамаас асууж байна. 

	— Би тэр тухай чамд хэзээ ч хэлэхгүй гэж Зида шивнэв. 

	— Тэр бол чиний дурын хэрэг, гэхдээ миний тухай юу бичиж байдгийг чинь би мэдэж авах ёстой.

	Хүүхэн түүн рүү дэвтрээ сарвайж, 

	— Унш гэв. 

	— Би чиний тэмдэглэлийг уншихгүй. Харин чи миний тухай бичсэн бүх хуудсаа урж аваад энэ зуух руу хийчих. Тэгээд хойшид миний тухай битгий юм бичээрэй. Би үүнийг л чамаас гуйя. Өөрийнхөө байдлын тухай би чамд нэгэнт тайлбарласан, харин чи юу ч ойлгоогүй нь тоогүй байна.

	Зида бодлогошрон дэвтрээ эргүүлж, хэдэн хуудас нугалаад Саша руу сарвайж, 

	— Чиний тухай бичсэн юм энэ байна, унш гэв. 

	— Уншихгүй гэдгээ би чамд тов тодорхой хэлсэн. Урж аваад шатаа.

	Тэрээр ямар хэрцгий шаардлага тавьж байгаагаа ойлгож байв. Гэвч өөр арга байсангүй! Соловейчик оргож байж, тэртэй тэргүй зовж байгаа хүмүүст хэчнээн лай нэмж тарьсан билээ дээ. Энэ хүүхний хөнгөмсөг зангаас болж өөр ямар нэгэн хүнийг зовлонд нэрвэхийг тэрээр эс хүснэ.

	Зида зуух руу очиж явган суугаад ширмэн таглааг нь онгойлгосноо тэмдэглэлийнхээ дэвтрээс нэг хуудас тастан авч гүйлгэж хараад хумхи базаад гал руу шидчихэв. Дараа нь хоёр дахь, гурав дахь, дөрөв дэх... хуудсыг мөн уншиж үзээд базаж гал руу хийв. Тэрээр Сашагаас буруу харан зуухны өмнө сөхрөн суугаад дэвтрийн хуудаснуудыг тастан авч уншиж үзэлгүй гал руу хумхин шийднэ. Тэмдэглэлийн сүүлчийн хуудаснууд Сашагийн тухай байсан бололтой, эсвэл юу ч байсан хамаагүй болчихсон юм уу, Зида хуудас алгасалгүй урлаа. Тэгснээ гэнэтхэн, 

	— Яасан халуун юм бэ! гэж өгүүлэв.

	Саша түүнд хувцсаа тайлах ч зав өгөөгүй, цаадах нь гаднаас орж ирсэн чигээрээ үстэй дээлтэй, эсгий гуталтай, алчууртайгаа байж байгааг мань хүн сая л анзаарав.

	Тэрээр одоо бүсгүйг өрөвдөн өөрийгөө зүхэж эхлэв.

	Яасан муухай, яасан шившигтэй билээ! Өөрийнх нь бодож олсон энэ тарчилгаа хэзээ дуусахаа үзэхийг хүлээж ядав. Зида босож дэвтрийнхээ үлдэгдлийг ширээн дээр тавиад, 

	— За ингээд гүйцлээ! гэж доголон нулимстай өгүүлэв.

	Саша тэднийхээс гарлаа. Муухай, ээ бас муухай юм боллоо! Ой гутам! Гэвч мань хүн ингэхгүй байж яаж чадах сан билээ! Одоо бол шинэ хуулиар амьдарч байгаа хүн юм чинь. Зида энэ байдлыг ойлгож тэр хоёр найз чигээрээ үлдэж болох л юм.

	Тэрээр Федягийн мухлагт очиж түүнээс байр сураглав. Суух хүн нь зургаан настай хүүхэдтэй, үйлэнд сайн авгай бий, айлын эзэгтэй оёдлын машинтай байх хэрэгтэй гэж нэмж өгүүлжээ. 

	— Тэгвэл түүнийг чинь Лариска дээр оруулчихвал яасан юм бэ? хэмээн Федя санал болгож, 

	— Ганц бие хүн. Бас машин бий. Шинэ хувцас өмсөх дуртай хэр нь юм оёж чаддаггүй юм чинь уухайн тас гэртээ оёдолчинтой болно гэсэн үг гэв.

	 

	— Тэр авгай хорин рублиэс илүү хөлс төлж чадахгүй шүү. 

	— Ларискад арван тав ч байсан болно хэмээн Федя гараа савлан, 

	— Өөрт нь юм оёж өгөх юм бол бүр ч яриа алга. Бас Маруськад ч юмхан оёод өгөх байх гэв. 

	— Харин Лариска зөвшөөрөх болов уу? 

	— Намайг хэлбэл зөвшөөрнө.

	Хэрэг бүтэх нь тэр. Саша Лидия Григорьевнагийн хоёр чемоданыг Ларискагийнд авчирч, оёдлын машиныг нь шалгаж үзээд тосолж өгөв. Хуучин ч гэсэн “Зингер” гэдэг сайн машин аж. 

	— За, таны үйлс бүтэх болтугай, хэрэг гарвал хэлээрэй... гэж Саша өгүүлэв.

	Соловейчик чухам яаж оргосон тухай нарийн ширийн зүйлийг Саша мэдэх сэн гэж хүснэ. Гэвч Лидия Григорьевна юу ч эс ярих бөгөөд түүнийг асууж шалгаах нь Сашад эвгүй байв.

	Саша Лидия Григорьевнаг Ларискагийнд суулгасныг Всеволод Сергеевич мэдээд хуучин зангаараа инээмсэглэн, 

	— Завхай эм, гэртээ өтөлсөн бэр хоёрын холбоо үүсжээ. Харин наадах нь хүүхэдтэй болохоор яах ч аргагүй хүн юм. Ингэхэд тэр Тарасик гэж хэн болохыг та мэдэх үү? гэв. 

	— Ач хүү гэсэн, гэхдээ төсгүй л юм. 

	— Тэр чинь энд үхсэн тусгай нүүдлийнхэн буюу албан ёсоор бол нударганчууд гэгчийн хүү.

	Саша гайхаж хоцров. 

	— Энэ газар хүүхэд өсгөх гэж аваа юу? Зоримог явдал байна.

	Всеволод Сергеевич толгой сэгсрэв. 

	— Эсвэл амьдралын зорилготой болж, үгүйдээ юухнаас ч гэсэн зуурч авах гэсэн оролдлого биз. 

	— Ямар ч зорилгын үүднээс тэгсэн бай, энэ хүүхний энэ ажил аргагүй л хүнлэг, ариун сайхан юм. Энэ бол надад найдвар төрүүлж байна. Ийм зэрлэг бүдүүлэг нөхцөлд ч гэсэн хүний эрхэм дээд нандин чанар мандаж байна. Энэрэх сэтгэл бол тэр нандин чанарын нэг гэж Саша хэлэв. 

	— Манай бодит байдлын эргэж хөрвөх үзэгдлийн тухай би бодож байна гэж Всеволод Сергеевич яриаг тосгуулан авч, 

	— Лидия Григорьевна тухайн үедээ Тарасикийн эцэг эхийн хөрөнгийг хурааж Сибирьд цөлсөн байхад үгүй гэхийн газар байхгүй. Гэтэл одоо өөрөө Сибирьд ирчхээд нөгөөдүүлийнхээ хүүг хүмүүжүүлж, түүнээс болж өөрөө гачигдал зовлон амсаж байна. Энэ баримт нүглээ наманчлах тухай сэдвийн зүйтэй гэдгийг бататгаж байгаа юм биш биз? гэв. 

	— Би Христос сүсэгтний сургаалыг муу мэднэ гэж Саша өчөөд, 

	— Харин Лидия Григорьевнагийн хувьд гэвэл аливаа шашин, үзэл санаанаас урьдаар тэдгээрээс хамаагүй эрхэм чухаг зүйл болсон бусдын төлөө өөрийгөө золионд гаргах сэтгэлдээ хөтлөгдсөн болов уу гэж би бодож байна. Тэгээд энэ нь ийм газар хүртэл илэрч байгаа энэ бүхнээс үүсгэн дахин хэлэхэд, хүнд заяасан хүнлэг чанарыг устгаж чадаагүй, хэзээ ч устгаж чадахгүй юм байна гэсэн найдвар төрж байна гэв.

	Саша Лидия Григорьевнад мөнгө зээлүүлье гэж хэлэхдээ ердөө гучхан рубльтэй байжээ. Тамхи, керосин хоёр авах хэдэн рубль үлдээгээд өөрөө яаж ийгээд аргаа олно, харин Лидия Григорьевнад ямар ч байсан тус хүргэнэ. Өөрөө бол гэрийнхээ эзэдтэй арван нэгдүгээр сарын сүүлчээр, арга ядвал арван хоёрдугаар сард чаргаар шуудан зөөж эхэлмэгц тооцоо хийчихнэ гэж бодсон хэрэг.

	Шуудан түүний баримжаалсанчлан арван хоёрдугаар сарын эхээр ирэв. Бас түүний хүлээж байсан ёсоор мөнгө, Варягийн шугам зургийн үсгээр тодхон хаягласан өвлийн хувцас хунартай илгээмж, ээжийнх нь баахан захидал, бөөн сонин энэ тэр гээд зөндөө юм иржээ. Шуудангийн тамган дээр найм, есдүгээр cap, зарим нэг дээр арван нэгдүгээр cap гэж байх нь зам хаагдахаас өмнө явуулсан захидлууд хойно явуулсантай холилдсон хэрэг бөгөөд ингээд бодоход замд бас нэлээд шуудан явж байгаа гэсэн үг.

	Нэг юм уу хоёр долоо хоног жаргалаа дэлгэх болж байна. Ёстой сайхан арван хоёрдугаар сартай золгох нь энэ.

	Саша урьдын адил эхлээд захидлуудаа явуулсан cap өдрөөр нь дараалуулж байгаад гүйлгэж уншив. Ээж нь шинэ сонин юм юу ч бичээгүй байв. Ер нь ч ээжид нь сонин юм гэж юу байх вэ дээ? Нагац эгч нар, Варя энэ тэрээс мэнд уламжилсан боловч эцгийнх нь тухай, Маркийн тухай, найз нөхдийнх нь тухай юу ч алга. Саша өөрөө Варяд захиа бичсэн учраас түүнээс хоёрхон үг ч хамаагүй авах юм сан гэж захидал задлах бүрийдээ дотроо горьдоно. Гэвч захиа болгонд “Варя мэнд дамжуулав”, “Варя мэнд дамжуулав” гэхээс цааш байдаггүй. Боодлуудын хаяг бас Варягийн гарын үсэг байх ажээ.

	Тэгээд хамаг горьдлого тасарчхаад сүүлчийнхээ захидлыг задалтал хоёрдугаар хуудасны доод талд Варягийн нэмж бичсэн зүйл байхыг харав.

	“Сайн байна уу, Саша! Би одоо ээж дээр чинь ирчхээд бид хоёр чамд захидал бичиж байна. Манайхны ажил явдал, биес цөм сайн байна, ээжийн чинь бие сайн, би Москвагийн зураг төслийн газар ажиллаж байна. Чиний одоо юу хийж байгааг мэдэж болдог сон ч болоосой. Варя”.

	Тэрээр эдгээр мөрийн дахин уншив. “Чиний одоо юу хийж байгааг мэдэж болдог сон ч болоосой...” Бурхан минь! Харин түүний өөрийнх нь одоо юу хийж байгааг мэдэж болдог сон ч болоосой, дүрийг нь харж, дууг нь сонсож, биед нь хүрч, нүүрийг нь илбэх юм сан... “Болдог сон ч болоосой... Болдог сон ч болоосой...” гэнэ ээ. Тэр бүсгүйг хайрлан хүсэмжлэх сэтгэл оволзож зүрх нь шимшрэн гөлөлзөөд, Варя гэнэтхэн дэргэд нь хүрээд ирсэн юм шиг санагдаад явчхав...

	Зүрх нь булгилан догдлохуйд Саша босон өрөөн дундуураа хэд алхлан биеэ барьж тайвшраад найм, есдүгээр сарын сониныг гүйлгэн харсан боловч сав л хийвэл нөгөө захидлыг барьж авч “Чиний одоо юу хийж байгааг мэдэж болдог сон ч болоосой...” гэсэн мөрийг дахин дахин уншсаар байв.

	Амьдрал яагаа ч үгүй байна, чөтгөр чамайг, хамаг амьдрал өмнө минь байна! Түүнд Варя байна, тэрээр одоо энэ тухай баттай мэдэж авлаа. “Чиний одоо юу хийж байгааг мэдэж болдог сон ч болоосой...” Варя байна, ээж нь байна, эргэн тойронд хүмүүс байна, өөрийнх нь бодол санаа байна, тэгэхлээр хүнийг хүн болгож байдаг бүх юм байна.

	Жижигхэн дөрвөлжин цонхоор өрөөнд нарны туяа тусжээ. Халуу дүүгтэл гал өрдсөн тул тухлаг дулаахан байлаа. Дажгүй ээ, амьдарч болно! Толгой хоргодох оромжгүй хүмүүнд л хэцүү байгаа.

	Үүдний пинд нэг хүн ирж дороо дэвсэлснээ эсгий гутлынхаа цасыг шүүрээр гүвээд хаалга татав. Энэ хүн Всеволод Сергеевич ажээ.

	Саша баярлан, 

	— Наашаа ороод хувцсаа тайл гэв.

	Всеволод Сергеевич үстэй дээлээ тайлж малгай, хүзүүнийхээ ороолтыг аваад бээлийгээ пийшин дээр тавив... Бээрсэн гараа хооронд нь үрж өрөөн дундуур хэд алхалснаа ширээ рүү дохиж, 

	— Шуудангаа янзалж байна уу? гэв. 

	— Тийм ээ, зөндөө юм авлаа. Та ч бас тэгээ биз дээ? 

	— Тэгээд сонин юм юу байна даа? гээд Всеволод Сергеевич асуултыг асуултаар хариулав. 

	— Гойд юм алга... Ээжээс маань, бас найз нөхдөөс маань захидлууд иржээ. Түүнд л баярлаж байна. 

	— Тэгэлгүй яах вэ, тэгэлгүй яах вэ хэмээн Всеволод Сергеевич Сашагийн үгийг огт сонсохгүй байгаа мэт өчив. 

	— Та яачихаа вэ? Аль нэг юманд санаа зовоо юу? гэж Саша асуув. 

	— Хэрэг бишдэж байна, Саша, бишдэж байна гээд Всеволод Сергеевич өрөөн дундуур холхин хоёр гараа үрсээр байв.

	Соловейчик... гэсэн бодол хамгийн түрүүнд толгойд харвалаа. Үнэхээр барьчихлаа гэж үү? 

	— Тийм үү? Ямар гээч юм болчхоо вэ? Всеволод Сергеевич Сашагийн дэргэд зогтусав. 

	— Арван хоёрдугаар сарын нэгэнд Ленинградад Киров алагдчихжээ. 

	— Киров? хэмээн Саша балмагдан өгүүлээд, 

	— Хэн алчихаа вэ? гэж асуув. 

	— Тодорхой мэдэх юм алга. Засгийн газрын мэдээнд нэвтрүүлснээр бол арван хоёрдугаар сарын нэгний арван зургаан цаг хагаст Ленинград хотноо, Смольныйд ажилчин ангийн дайснуудын явуулсан алуурчны гарт Киров алагджээ. Буудсан этгээд баригдсан. Түүний хэн болохыг тодруулж байгаа гэнэ. 

	— Танд тэр сонин нь байна уу? 

	— Надад сонин байхгүй, гэхдээ энэ яг үнэн. Бас хоёр дахь мэдээ байна. Алуурч нь Николаев гэгч нэг хүн гэнэ. Гурав дахь мэдээ бас байна. Аллага хядлагын хэргийг арав хоногийн дотор хөндлөнгийн этгээдийн оролцоогүйгээр, өөрөөр хэлбэл өмгөөлөгчгүйгээр шүүн шийдвэрлэж, шийдвэрийг давж заалдах, өршөөн хэлтрүүлэх ёс байхгүй, ял шийтгэсний дараа нэн даруй буудан алдаг гэнэ. Ийм л байна даа, Саша! “Ажилчин ангийн дайснуудын явуулсан алуурч”, мөн хэлэв ээ бас... 

	— Энэ үгнээс гойдын юм та юу олов? Юмны учир энэ үгс биш. 

	— Та тэгж бодож байна уу? гэж Всеволод Сергеевич хариулаад, 

	— “Ажилчин ангийн дайснуудын явуулсан алуурч” гэсэн хэр нь яг залгуулаад “Буудсан этгээдийн хэн болохыг тодруулж байгаа” гэсэн байна. Энэ юу гэсэн үг вэ, утга авцалдаа хаа байна? Хэн болох нь мэдэгдээгүй байхад хэн явуулсан нь аль хэзээний тодорхой болчихсон байна... Ойлгогдохгүй байна, ойлгомжгүй байна... Үгүй ээ, тэгж яривал харин ч маш ойлгомжтой байна... гэв. 

	— Кировыг гойд уран илтгэгч, намын хайр хүлээсэн их сайн хүн байсан гэлцдэг. Хэн түүн рүү гap далайж зүрхлээ вэ?

	Всеволод Сергеевич вандан дээр сууж толгойгоо гэдийлгэн хана налав. 

	— Энэ хэргийг хэн ч хийсэн байлаа гэсэн ёрын муухай цаг ирж байна гэдгийг би танд итгэл төгс хэлж чадна, Саша минь.

ТӨГСГӨЛИЙН ҮГ

	 

	Генерал Максим Иванович Костины командалсан гвардийн буудлагын корпус 1944 оны зургаадугаар сарын 20-нд Сарны хотоос баруунтаагуур Рафалувка станцын орчимд хүрэлцэн ирж, Ковелиэс зүүнтээгүүр ой дотор байрлав.

	Шилжин байрлах ажлыг нууцгай хийжээ. Цэргүүд нүдэнд төдийлөн өртөхөөргүй төмөр замын зөрлөг, бяцхан буудлууд дээр галт тэрэгнээс бууцгааж, өөрсдийгөө сайтар өнгөлөн далдлаад ой руу явж орцгоожээ. Генерал Костин гагцхүү шөнийн цагаар нүүж байхыг тушааж гол нуурын усанд орох, юм угаах, радиогоор холбоо барихыг хориглохын хамт аливаа мэдээг шифрлэн нууцалж, утсаар аль болохоор ярихгүй байх тушаал буулгажээ.

	Максим Иванович Костин Москвагийн орчимд хороо, Сталинградад дивиз командалж явжээ. Тэгээд Северский Донецэд корпус хүлээн авч, Изюм— Барвенковын зэрэг давшилтын үйл ажиллагаа, Донбассыг чөлөөлөх, Днеприйг гатлах тулалдаан, Ингул, Өмнөд Буг гол дээр болон Одессийг чөлөөлөх тулалдаануудад оролцсон ажээ. Түүний нүүрэн дээр олон хүн, үй олон хүн амь эрсдэж, Максим Иванович хохирлын мэдээг алагдсан, шархтсан, сураггүй алга болсноор нь ангилан гарын үсэг зурна. Хүмүүс, тэдний амьдрал, тэдний үхэл бол дайны эд эсүүд байсан юм. Түүний өгч байсан тушаалууд бас л дайны эд эсүүд, тийм учраас ёсчлон биелэгдэж байжээ. Генералын сайхан сэтгэлийнх нь цаана тавьсан зорилтдоо хүмүүсийг захируулах чадвар, энгийн хээгүй байдлынх нь цаана зоримог, санаанд оромгүй шийдвэр гаргаж чаддаг цэргийн даргын нарийн ухаан, гаднаас нь харахад хүний аясаар юм шиг зангийнх нь цаана албаны харилцааг ухаарах нарийн ойлгоц, хэрэгтэй нөхцөлд ухрах, зайлах чадвар нуугдаж буй бүлгээ. Түүнийг Жуков мэддэг бас үнэлдэг учраас армийнхаа командлалтай харьцахад нь хувийн зарим бэрхшээл учирдаг ч гэсэн өндөр чацтай, өөрийнхөө гучин таван насанд арай ахадмаар нүсэр биетэй энэ залуухан генералын хээгүй зан, цагаан цайлган сэтгэл, түүний хөдвөр хүний гүндүүгүй царай энэ тэр армийн командлагч догшин Чуйковыг хүртэл балмагдуулдаг болой.

	Корпус зургаадугаар сарын 20-нд хүрэлцэн ирсэн, түүнээс гурав хоногийн дараа, зургаадугаар сарын 23-нд Белоруссыг чөлөөлж, улсын хуучин хилийн зааг дээр давшиж хүрэх зорилготой “Багратион” хэмээх байлдааны ажиллагаа эхлэв. Энэ ажиллагаанд 166 дивиз оролцлоо. Гэтэл генерал Костины корпусыг харьяалсан армийг ажиллагаанд оролцуулахгүй байв. Эдний арми арай хожуухан Ковель— Люблины чиглэлээр германы хамгаалалтыг сэт цохиж Баруун Буг гол руу гарах ёстой байсан юм санж. Энэ давшилтад бэлтгэхэд зориулж cap орчмын хугацаа өгчээ. Цэргийн анги нэгтгэлүүд түрүү түрүүчийн хүнд тулалдаанд хохирол хүлээж, бие бүрэлдэхүүн дутуу болсны гадна эндхийн газар нутгийн төвөгтэй байдлыг бодолцох юм бол нэг cap бол тун давчуу хугацаа.

	Генерал Костины корпус үүний урьд өмнө зүгт Украин, Молдавын тал газар байлдааны ажиллагаа явуулж байсан бол энд эрэг татам хавиараа балчигтай өдий төдий гол горхи торлон хэрсэн намагт ойн дундуур давших ёстой байжээ. Цэргүүд зам харгуйд овоолсон саад, нууцалсан миныг арилгах, ухмал нүхнүүдийг тэгшлэх, бага шиг гол усыг гатлах, намаг дээгүүр модон зам дэвсэх, намаг, хүлрийг туулах зэрэг сургууль хийцгээв. Германаас чөлөөлөгдсөн орон нутгийн хүн амаас корпуст дайн байлдааны туршлагагүй олон хүн нэмэгдэж орж ирсэн тул тэднийг дор хаяхад зэвсэг эзэмших наад захын ажилд сургах хэрэгтэй болжээ.

	Максим Иванович дивизүүдийнхээ командын цэг рүү очихдоо эхлээд “виллисээр”, дараа нь мориор явна. Эдний корпусын дивизүүд байрласан газар бол зарим хэсэгтээ нарс, хус, нигүрс, царс ургасан холимог ойтой асар өргөн намаг юм. Намгийн энд тэнд элсэрхэг арлууд байвч тийм арал дээр ухсан газар гэрт ч гэсэн ус тунасан байх тул цэргүүд нарсны мөчир дэвссэн майханд байрласан нь дээр гэж үзнэ. Максим Иванович, гадаа зургаадугаар cap болчихсон дулаахан байгаа юм чинь цэргүүд майханд байх нь зүйтэй, бас нойроо сайн авч, гэдэс сайн гарах ёстой хэмээн бодож энэ талаар нарийн шалгаж хянадаг ажээ.

	Манай цэргүүд долоодугаар сарын 3-нд Минскийг буцаан авч фронтыг 400 км урт зайд сэтлэн тастаад шуурхай урагшлан давшиж байв. Максим Ивановичийг нэг хорооны командын цэг дээр байхад энэ мэдээ ирсэн тул өөрийнх нь корпусын давших хугацаа өөрчлөгдөж магадгүй гэж санаад байрандаа хуучнаасаа эрт эргэж иржээ. Гэвч армийн штабаас ямар ч шинэ шийдвэр ирсэнгүй. Энэ өдрийн орой ч гэсэн Максим Иванович урьдын адил штабын удирдлагуудыг цуглуулж, илтгэл мэдээллийг сонсохын хамт цэргүүдтэй уулзахад юу санаа зовоож байсан тухай ярьж, үүрэг даалгавар өгч ердийн байдлаар өнгөрөөв.

	Максим Иванович цугласан хүмүүсийг шөнө дунд өнгөрч байхад тараагаад кителийнхээ захны товчийг тайлав. Тамхины утаа дүүрчихсэн тул салхи оруулах хэрэгтэй байлаа. Тэрээр өөрөө тамхи татдаггүй ч гэсэн өөрийнхөө хээрийн байранд хүртэл тамхи татахыг хориглож эс чадна. Зөөврийн жижиг мотор байрнаас холгүй жигдхэн нүргэлнэ. Максим Ивановичийг унтахаар хэвтэнгүүт түүнийг унтраана. 

	— Нөхөр генерал аа, таныг авто үйлчилгээний шинэ дарга хүлээж байна гэж туслах нь илтгэв. 

	— Яах гэсэн юм бол? 

	— Хүрэлцэн ирж ажилдаа орсон тухай илтгэх гэнэ. 

	— Штабын даргад илтгэг. 

	— Би тэгж хэлсэн чинь танд илтгэнэ гээд байгаа юм. 

	— За яах вэ, тэгвэл орог.

	Максим Иванович газрын зураг руугаа тонгойв. Давших хугацааг өөрчлөх байх гэсэн бодол толгойд эргэлдээд салж өгдөггүй. Хөдлөх тушаал хэзээ л бол хэзээ ирж мэдэх учраас яг бэлэн байх хэрэгтэй билээ.

	Хаалга хяхтнав. Максим Иванович зургаа орхиод эргэж харлаа...

	Хээрийн погонтой хуучин ч гэсэн биед нь аятайхан таарсан шинельтэй, саравчтай малгайтай, брезент гуталтай офицер үүдэнд зогсож байв. Анивалзсан дэнлүү зураг дэлгэсэн ширээг гэрэлтүүлэхээс цаашгүй байсан тул тэр офицерын царай харагдсангүй...

	Тэглээ ч гэсэн өөрийг нь үүдэнд чимээгүй тэнсэн хүлээж буй хүний төрхөөс бүүр түүрхэн танил байдал мэдэгдэх шиг болж Максим Ивановичийн дотор хачин оргиод явчих шиг болов...

	Сайх офицер гараа өргөн ёсолж, 

	— Нөхөр генерал! Гвардийн хошууч Панкратов таны мэдэлд алба хаахаар хүрэлцэн ирлээ гэж тов тодхон илтгэв. Гараа буулгаад “номхон” чигээрээ зогсоно.

	Арай ч үгүй байлгүй. Нээрэн гэж үү? 

	— Алив томилолт оо! гэж Костин гэнэт сөөнгөтсөн дуугаар өгүүлэв.

	Офицер цүнх дотроосоо томилолтоо гаргаж урагш нэгэнтээ алхаад Максим Иванович руу сарвайв.

	Гэтэл генерал ширээ рүүгээ эргэж, эргүүлгэн хүрдэн дээгүүрх гэрлийн утаснаас татахад чийдэн дээшилж байрыг бүрэн гэрэлтүүлсэнд тэрээр офицер луу дахин эргэж харвал Саша мөн гэдэг нь эргэлзээгүй болов!

	Максим Иванович томилолтыг авлаа... Нээрэн, яг мөн, Панкратов Александр Павлович...

	Тэрээр офицер луу хараагаа шилжүүлэв... өөдөөс нь өөрийнх нь хүүхэд ахуй нас, идэр залуу үе, өөрийнх нь Арбат ширтэж байх шиг... Чингэвээс Максим Иванович биеэ барьж чадалгүй өөрийн эрхгүй, 

	— Саша, чи юу? гэж хоолой нь чичрэн асуулаа. 

	— Би гэж офицер хариулав.

	 

	Саша... Амьд явна... Хаанаас гараад ирэв ээ? Яаж? Ямар замаар?

	Максим Иванович дайныг давж байгаа төдийгүй дайны өмнөх жилүүд, 37, 38, 39 оныг туулан өнгөрүүлсэн юм. Испани, Хасан нуур, Халх голын тулалдаанд шалгарсан цэргийн сайн дарга нар, үнэнч нөхдийг нь түүний нүүрэн дээр баривчилж ард түмний дайсан гэж зарлаж байсан билээ. Тэд нар нь үнэхээрийн дайсан байсан уу? Тэрээр энэ бүхнийг үнэмшихийг хүсээгүй, хэдий ч үнэмшихгүй байж чадсангүй, эсвээс амьдралаа зориулсан ажил үйлстээ зүтгэх аргагүй болох сон билээ. Энэ тухай бодохгүй байх нь л хамгийн зүйтэй байсан. Тэдгээр хүмүүс арилан үгүй болж, өөрийнх нь үл мэдэх хэн ч буцаж ирдэггүй өөр ертөнц рүү халин одсон.

	Гэтэл тэр ертөнцөөс Саша гараад ирлээ. Арван жилийн дараа шүү! Яаж энэ олон жилийг өнгөрөөв? Яаж амьд үлдэв? Ямар учраас чухам өөр лүү нь, өөрийнх нь корпуст түүнийг томилов? Үүний цаана юу байна вэ? Таньснаа дэмий л мэдэгдчихлээ, нэрээр нь шал дэмий дуудчихлаа...

	Офицер дахин гараа ёсолж, 

	— Нөхөр генералд илтгэж болох уу? гэв.

	Үгээ тов тодхон хэлж байна... Дуу нь мөн дөө, Сашкагийн дуу... Тэглээ ч гэсэн, тэгсэн ч гэсэн... 

	— Сул зогс! Илтгэж болно. Саша гараа буулгав. 

	— Нөхөр генерал! Бүх юм тодорхой байсан нь дээр биз. Би 58 дугаар зүйлээр шийтгүүлсэн хүн, миний хувийн хэрэгт тэмдэглээтэй байгаа. Танай корпуст ирье гэж би гуйгаагүй. Би тан руу ирэх дургүй байсан юм. Гэтэл тушаал бол тушаал. Тайлбар тавих юм огт олдоогүй. Бид хуучин танил гэж цорын ганцхан юм хэлбэл хэлэх л байсан. Гэвч удирдлага тийм шалтгийг юу гэж тоох вэ дээ. Харин миний улыг шагайж явах ёстой хүмүүс тэр тухай анаад авах байсан юм. Тэгсэн бол танд түвэг удаж мэдэх шүү дээ. Тийм учраас намайг фронтын штабт буцаахыг хүсье. Би бол хошууч, гэтэл энэ ажил хурандаагийн албан тушаал юм байна, энэ бол үнэмшилтэй шалтгаан. Ингэж шийдвэл та бид хоёрын хэн хэнд нь хамгийн зүйтэй болох байх.

	Максим Иванович дуугарсангүй. Тэнгэр минь! Энэ чинь өөрийнх нь хайрлаж явсан нөгөө хуучин Сашка мөн байна. Сашка шулуун шударга зарчимч хүн болохоор хүнд гай болохгүй хэмээн бүх юмыг өөрөө л үүрсээр явна. Бодоход ямар л өөдтэй амьдрал үзээж дээ, гэтэл яг хэвээрээ, яг хуучнаараа байж байна! Максим Иванович руу өөрийнх нь ил цагаан, эрэмгийн зоримог, аргалах зохицохыг үл мэдэх идэр залуу нас нь дахиад ширтэн байна. Ийнхүү дүрэлзэн ассан дурсамжийн дотроос хуучин Макс агсан өөрийгөө бас олж үзээд, цаг самуун жилүүдэд бий болсон нэгэн совиндоо дөрлөгдөн шолбойж, өөрөө жинхэнэ хэн билээ гэдгээ умартан хэдэн хормын зайд арчаагүй байдалд орж муу юм бодсондоо ичиж орхив. 

	— Нөхөр генерал, явж болох уу? 

	— Аль вэ Саша, хувцсаа тайл, уулзан золгосны хундага тулгая гэж Максим Иванович хэлэв. 

	— Максим, чухам энэ учраас л би чам руу ирэх дургүй байсан юм, би чамайгаа эрхбиш мэдэлгүй яах вэ дээ гэж Саша үнэн санаанаасаа өгүүлэв.

	... Максим Ивановичийн хоолой зангирч шүүрс алдаад Сашагийн мөрөн дээр гараа тавьж, 

	— Баярлалаа, Саша... Миний тухай тэгж бодож яваад чинь баярлалаа. За тэр яах вэ, суу! гэв.

	Тэгснээ Сашаг орхин үүд рүү түргэн очиж хаалга нээгээд, 

	— Бидэнд хоёр аяга юм, зууш, цай бэлтгээд орхи гэж туслахдаа тушаав. 

	— Максим хэмээн Саша дахин өгүүлтэл Максим Иванович, 

	— Больж үз! хэмээн түүний үгийг таслаад, 

	— Энүүхэндээ бол албан тушаалаар ч, цол хэргэмээр ч би ахмад нь шүү гэв.

	 

	 

	Миний хоёр баатрын уулзалтыг би ингэж төсөөлж байна. Гэхдээ сайх зураг хожим яг энэ байдлаараа үлдэх эсэхийг би мэдэхгүй. Романы баатрууд өөрийн өөрийнхөө амьдралаар замнах чадвартай байдаг болохоор түүнийг зөвхөн тэмдэглэн буулгахаас өөр юм зохиолч хүнд эс үлдэх бөлгөө. Дараачийнхаа романыг бичиж амжих уу, үгүй юу гэдгээ би бас мэдэхгүй байна. Хувь заяа минь надад дахиад хэдэн жилийн нас хайрлавал би үргэлжлүүлэн хүүрнэж, ямар ч гэм буруугүй мянга мянган хүнийг аж төрөлд нь эгүүлэн оруулж, тэгэх боломжгүй нэгэнт төрөл арилжсан хүмүүсийн ариун шударга нэрийг сэргээн тогтоосон 1956 он, Хорьдугаар их хурлыг хүртэл хуучлахаар найдаж байнам.

	
Заметки

		[←1]
	      Москва хотын төв гудамж. Энэ гудамж нь XIV-XV зуунд үүсэн бий болсон бөгөөд “арба-тэрэг”, “батан-түгжрэх” гэсэн турк үгнээс гаралтай ажээ.




	[←2]
	      Улс төрийн эрэн сурвалжлах системийг бий болгосон, цагдаагийн газрын хурандаа С. В. Зубатовын (1864— 1917) байгуулсан цагдаагийн газрын хурандаагийн газрын хяналтын дор ажиллах ажилчны байгууллагын гишүүд.
 




	[←3]
	      хөзрийн тоглоом.




	[←4]
	      хөзрийн тоглоом.
 




	[←5]
	      Нестор Махно нь Украинд 1918-1921 онд нударган элементүүдийн анархист бослого хөдөлгөөнийг удирдсан юм.
 




	[←6]
	      Гүрж үндэстний хоол

